
साप्‍पन् निसुम्


तोलिङ्‌सोमु मे़प्‍मनाबा पाःन्‍छेःक्‌वाःल्‍ले़ कुबेन् “नावागे़न् चइःत् इग्र कुहेःक्‍सिङ्‌मा” पोङ्॥ कन् साप्‍पन्‍नो इक्‍सादिङ् खाम्‍बेःक्‍माल्‍ले़ नावागे़न् चइःत् पोःक्‍खे़बा, मे़न्‍छाम् याप्‍मिहाॽ नावागे़न् चइःत् मे़बोःक्‍खे़बा, लायो लासोःत्‍ले़ कुहेःक्‍सिङ्‌मा पोःक्‍खे़बा हे़क्‍क्‍याङ् इक्‍सादिङ् खाम्‍बेःक्‍मो तुक्‍खे लाक्‍खे नु तुक्‍मा सिमारे़ कुहेःक्‍सिङ्‌मा पोःक्‍खे़बा खे़ब्‍याङ् तागे़रा निङ्‌वाॽफुमाङ्‌ङिल्‍ले़ मे़न्‍छाम् याप्‍मिहाॽनु ओगाप् चोगु पाःत्‍तुबा पाःन्‍हाॽ पत्॥ तोलिङ्‌सोमु साप्‍पनिन् ने़त्‍छि कुलक्‍को हामा सुक्‍ते़त्–


१) १-११ नाःत्‍ला– इक्‍सादिङ् खाम्‍बेःक्‍मान् नावागे़न् चइःत् पोःक्‍खे़बा नु मे़न्‍छाम्‍दिङ् नाम्‌याप्‍मिरे़ कुहेःक्‍सिङ्‌मा पोःक्‍खे़बा साप्‍मुःन्‍धुम्॥ कॽयो आदम नु हब्‍बा, कयिन नु हाबिल, नुह नु वदप्‍मा हे़क्‍क्‍याङ् बाबेलबा चङ्‌हिम्‍मो पोःक्‍खे़बा पाःन्‍हाॽ साप्‍ते़आङ् पत्॥


२) १२-५० नाःत्‍ला– इस्राइलबा सुवाङ्‌हाॽरे़ खुनिॽ पाधे़बा, सुधे़बा नु ताक्‍थे़बाहाॽरे़न् साप्‍मुःन्‍धुम् पत्॥ खे़ङ्‌हाॽरे़ खुनिॽ के़रे़क्‍नुःल्‍ले़ तगिबा मना अब्राहाम्‍मिन् वये़, खे़ल्‍ले़ तागे़रा निङ्‌वाॽफुमाङ्‌ङिन् ताःक्‍पोगे़न् नसान् चोगुबा नु कुइङ्‌जाङ्‌हाॽ इःत्‍तु नाःत्‍तुबा पाःन्‍हाॽ साॽरिक् नुरिक् के़इङ्‌बा चोक्॥ खे़न् एगाङ् खे़ल्‍ले़ कुस्‍सा इसहाक्‍के़न् कुम्‍मे़न्‍छाॽ याकुब (खुने़ॽ “इस्राइल” आङ् मे़मे़त्‍तु), याकुबरे़ कुस्‍सा ये़म्‍बित्‍छा थिबोङ्‌ङाङ् ने़त्‍छि (१२) मे़वये़, खे़ङ्‌हाॽलाम् इस्राइलओ थिबोङ्‌ङाङ् ने़त्‍छि सुवाङ्‌हाॽ मे़बोःक्‍खे़, खे़ङ्‌हाॽरे़ खुनिॽ मुःन्‍धुम्‍हाॽ कॽयो खोदे़त्॥ खे़न् थिबोङ्‌ङाङ् ने़त्‍छि ये़म्‍बित्‍छा साहाॽओ लत्‍छा युसुफ हे़क्‍क्‍याङ् खुने़ॽनु के़बोङ्‌बा हिन्‍दोक्‍हाॽ पत्, खे़ल्‍ले़ चोगुल्‍ले़ याकुब नु वेॽ कुस्‍साहाॽ खुनिॽ हिम्‍सयङ्‌नु सोरिक् मिस्र लाजेॽओ मे़बःन्‍दे़ मे़बे, खे़न् पाःन्‍हाॽ नुरिक्‍काङ् पोधक् पोःक्‍खे़आङ् पत्॥


कन् साप्‍पन्‍नो मे़न्‍छाम् याप्‍मिहाॽरे़ खुनिॽ खे़दाॽ पाःन्‍हाॽ पत्‍छाङ् कॽयो के़रे़क्‍नुःल्‍ले़ तगि तागे़रा निङ्‌वाॽफुमाङ्‌ङिल्‍ले़ थे़मा, थे, हे़न्‍हाॽ चोगु के़लॽबा पाःन्‍हाॽ नुरिक्‍काङ् चे़क्‍खे़ पाःत्‍ते़आङ् पत्॥ तागे़रा निङ्‌वाॽफुमाङ्‌ङिल्‍ले़ इक्‍सादिङ् खाम्‍बेःक्‍मान् से़क्‍खा, कुजे़क्‍पा, कुत्‍चाॽए नावागे़न् चइःत् ने़स्‍सुबा फाॽआङ् पाःत्‍तुर हेःक्‍सिङ् हे़क्‍क्‍याङ् निङ्‌वाॽफुमाङ्‌ङिल्‍ले़ खुने़ॽ के़दिम्‍बा के़नाःप्‍पाहाॽ चक्‍मे़ल्‍लॽए लुङ्‌माॽ तुक्‍तुसि के़लॽबा माङ्‌हुप्‍नु सोसोरिक् साप्‍पनिन् नुप्॥ कुहेःक्‍सिङ्‌माआङ्‌धो कुनुप्‍मा थारिक् कन् साप्‍पन्‍नोबा तुम् पाङ्‌लोबाग निङ्‌वाॽफुमाङ्‌ङिन्‍नेरो॥ खुने़ॽ ताप्‍फे़ःम्‍बा याःम्‍बक् के़जोःक्‍पाहाॽ खासे़न् चोगुसिआङ् साम्‍बान् खुम्‍दिङ् पिरुसि, आबाङे कुमनाहाॽ लाम्‍लोसुसिआङ् फाॽरुसि हे़क्‍क्‍याङ् खे़ङ्‌हाॽरे़ खुनिॽ साप्‍मुःन्‍धुम्‍हाॽ यारिप् चोगु॥ मे़न्‍छाम् याप्‍मिहाॽरे़ खुनिॽ नसाःन्‍निन् खारात् युक्‍खुर खे़न् नासाॽमा नु नसाःन्‍निन् आभे़ल्‍ले़ आभे़ल्‍ले़ थारिक्‍साङ् कुहिङ्‌वे़त् हे़क्‍के वाॽर के़लॽबा निङ्‌सेःक्‍ले़ उःन्‍छोःन् उन्‍छोःन् कन् साप्‍पन्‍निन् साप्‍ते़बारो॥


ताङ्‌बा थामिङ्


काक् इक्‍सादिङ् खाम्‍बेःक्‍मान् नु मे़न्‍छाम् याप्‍मिरे़ नावागे़न् चइःत् पोःक्‍खे़बा १:१–२:२५


लायो लासोत् नु तुक्‍खे लाक्‍खेरे़ कुहेःक्‍सिङ्‌मा ३:१-२४


आदम्‍माङ्‌धो नुह थारिक् ४:१–५:३२


नुह नु वदप्‍मा ६:१–१०:३२


बाबेलबा चङ्‌हिम् ११:१-९


सेमआङ्‌धो अब्राहाम थारिक् ११:१०-३२


सुधे़बा थाःक्‍थे़बाहाॽ– अब्राहाम, इसाहाक नु याकुब १२:१–३५:२९


ए़साबरे़ कुस्‍सा कुएहाॽ ३६:१-४३


युसुफ नु कुम्‍भुॽ कुन्‍साॽहाॽ ३७:१–४५:२८


इस्राइलिहाॽ मिस्र लाजेॽओ ४६:१–५०:२६

१
 १ कुहेःक्‍सिङ्‌मो तागे़रा निङ्‌वाॽफुमाङ्‌ङिल्‍ले़ तरःङ्‌गे़न् ताङ्‌साङ् नु इक्‍सादिङ् खाम्‍बेःक्‍मान् नावागे़न् चइःत् चोगु॥
 २ इक्‍सादिङ् खाम्‍बेःक्‍मान् कुनावाइबेक् मे़ःन्‍ने मुसुन्‍ने खे़सुन्‍ने नु मुहःङ्‌लिङ् खे़हःङ्‌लिङ् ने़स्‍से़॥ वरःङ् सम्‍दाङ् खामाक्‍लुम् ने़स्‍से़॥ हे़क्‍क्‍याङ् निङ्‌वाॽफुमाङ्‌ङिल्‍ले़ कुयाम्‍साम्‍मिन् च्‍वाःत् सम्‍धाङ् ताक्‍कन्‍दे़र वये़॥


 

३ हे़क्‍क्‍याङ् निङ्‌वाॽफुमाङ्‌ङिल्‍ले़ पाःत्‍तु, “से़न्‍दाङ्‌गे़न् ओःत्‍ति ओःत्‍ल,” खे़ब्‍याङ् खाओःत्‍ते़रो॥
 ४ हे़क्‍क्‍याङ् तागे़रा निङ्‌वाॽफुमाङ्‌ङिल्‍ले़ खागे़ओःप्‍पान् ओमे़त्‍तु, खे़न् नुबा चोगे़बा निसु॥ खुने़ॽ खागे़ओःप्‍पान् माक्‍चिगे़न् खादाम्‍मोलाम् से़न्‍दु॥
 ५ निङ्‌वाॽफुमाङ्‌ङिल्‍ले़ खागे़ओःप्‍पान् “ले़न्‍दिक्” मे़त्‍तु हे़क्‍क्‍याङ् माक्‍चिगे़न् खादाम्‍मान् “से़न्‍दिक्” मे़त्‍तु॥ युःन्‍छिक् पोःक्‍से़ हे़क्‍क्‍याङ् तानाम् पोःक्‍से़– थिक्‍सिगेक्‍पा ये़न्॥


 

६ हे़क्‍क्‍याङ् निङ्‌वाॽफुमाङ्‌ङिल्‍ले़ पाःत्‍तु, “च्‍वाःत्‍तिन् मु नु थाःङ् कुलुम्‍मो के़से़म्‍बादे़न्‍धिक् पोङ्‌ल, हे़क्‍क्‍याङ् खे़ल्‍ले़ च्‍वाःत्‍तिन् ने़त्‍छि कुलक्‍को से़न्‍दुर॥”
 ७ हे़क्‍क्‍याङ् निङ्‌वाॽफुमाङ्‌ङिल्‍ले़ हे़क्‍के चोगुआङ् सिगाङ्‌बा च्‍वाःत्‍तिन् नु कुजङ्‌धाङ्‌बा च्‍वाःत्‍तिन् मु नु थाःङ् एॽए चोगु॥ खे़ब्‍याङ् हाबाहे़क्‍के पोःक्‍से़रो॥
 ८ निङ्‌वाॽफुमाङ्‌ङिल्‍ले़ कन् के़से़म्‍बादे़न्‍निन् “तरःङ्‌दिङ् ताङ्‌साङ्” मे़त्‍तु॥ युःन्‍छिक् पोःक्‍से़ हे़क्‍क्‍याङ् तानाम् पोःक्‍से़– निसिगेःक्‍पा ये़न्॥


 

९ हे़क्‍क्‍याङ् निङ्‌वाॽफुमाङ्‌ङिल्‍ले़ पाःत्‍तु, “ताङ्‌साङ्‌बाल्‍ले़ कुभोसाङ्‌बा च्‍वाःत्‍तिन् थिक् ते़न्‍नो सुम्‍सिङ्‌ल हे़क्‍क्‍याङ् से़ङ्‌से़ङ्‌बा खाम् निधाःप्‍ल॥” खे़ब्‍याङ् हाबाहे़क्‍के पोःक्‍से़रो॥
 १० निङ्‌वाॽफुमाङ्‌ङिल्‍ले़ से़ङ्‌से़ङ्‌बा खाम्‍मिन् “इक्‍सादिङ् खाम्‍बेःक्‍मा” मे़त्‍तु, हे़क्‍क्‍याङ् के़सुम्‍सिङ्‌बा च्‍वाःत्‍तिन् “वरःङ्” मे़त्‍तु॥ हे़क्‍क्‍याङ् निङ्‌वाॽफुमाङ्‌ङिल्‍ले़ ओमे़त्‍तुल्‍ले़ खे़न् नुबा निसु॥


११ खे़ब्‍याङ् निङ्‌वाॽफुमाङ्‌ङिल्‍ले़ पाःत्‍तु, “इक्‍सादिङ् खाम्‍बेःक्‍माल्‍ले़ थाबुसिङ्‌सेॽहाॽ कुलिःन्‍नो कुसेॽ के़धोःक्‍पाहाॽ लिङ्‌ल याःन्‍दुर, हे़क्‍क्‍याङ् कुबुङ् कुलिःन्‍नो कुसेॽ के़धोःक्‍पा आबाङे परिक्‍परिक्‍पा लिन् के़गप्‍पा कुजाॽ के़धोःक्‍पा सिङ्‌बुङ्‌हाॽ खाम्‍बेःक्‍माल्‍ले़ लिङ्‌ल याःन्‍दुर॥” खे़ब्‍याङ् हाबाहे़क्‍के पोःक्‍से़रो॥
 १२ खाम्‍बेःक्‍माल्‍ले़ थाबुसिङ्‌सेॽहाॽ, कुबुङ् कुलिःन्‍नो कुसेॽ के़धोःक्‍पा हे़क्‍क्‍याङ् आबाङे आबाङे परिक् परिक्‍पा लिन् के़गप्‍पा कुजाॽ के़धोःक्‍पा सिङ्‌बुङ्‌हाॽ लिङे़र याःन्‍दु॥ हे़क्‍क्‍याङ् निङ्‌वाॽफुमाङ्‌ङिल्‍ले़ ओमे़त्‍तुल्‍ले़ खे़न् नुबा निसु॥
 १३ युःन्‍छिक् पोःक्‍से़ हे़क्‍क्‍याङ् तानाम् पोःक्‍से़– सुम्‍सिगेःक्‍पा ये़न्॥


 

१४ हे़क्‍क्‍याङ् निङ्‌वाॽफुमाङ्‌ङिल्‍ले़ पाःत्‍तु, “ले़न्‍दिक् नु से़न्‍दिक से़म्‍मारे़ लागि ताङ्‌साङ्‌बो ओःत्‍तिहाॽ मे़बत्‍ल॥ वाये़म्‍हाॽ, ये़न्‍हाॽ हे़क्‍क्‍याङ् तङ्‌बेहाॽ से़म्‍मारे़ लागि खे़ङ्‌हाॽ मिक्‍सेःन् मे़बोङ्‌ल॥
 १५ हे़क्‍क्‍याङ् इक्‍सादिङ् खाम्‍बेःक्‍मान् थोॽमारे़ लागि खे़ङ्‌हाॽ ताङ्‌साङ्‌बो ओःत्‍ति मे़बोङ्‌ल॥” खे़ब्‍याङ् हाबाहे़क्‍के पोःक्‍से़॥
 १६ हे़क्‍क्‍याङ् निङ्‌वाॽफुमाङ्‌ङिल्‍ले़ पयम् यम्‍बा ने़त्‍छि ओःत्‍तिहाॽ चोगुसि॥ यम्‍बा ओःत्‍तिःल्‍ले़ ले़न्‍दिक् थोॽरुर हे़क्‍क्‍याङ् चुक्‍पा ओःत्‍तिःल्‍ले़ से़न्‍दिक् थोॽरुर फाॽआङ् चोगुसि॥ खेसे-खेःम्‍सिक्‍पाहाॽआङ् खुने़ॽ चोगुसि॥
 १७-१८ हे़क्‍क्‍याङ् इक्‍सादिङ् खाम्‍बेःक्‍मान् थोॽमारे़ लागि, ले़न्‍दिक् नु से़न्‍दिक् युक् चोःक्‍मारे़ लागि हे़क्‍क्‍याङ् खागे़ओःप्‍पा नु खागे़धाम्‍बा से़म्‍मारे़ लागि खे़न् ओःत्‍तिहाॽ ताङ्‌साक्‍पो फत्‍छुसि॥ हे़क्‍क्‍याङ् निङ्‌वाॽफुमाङ्‌ङिल्‍ले़ ओमे़त्‍तुल्‍ले़ खे़न् नुबा निसु॥
 १९ युःन्‍छिक् पोःक्‍से़ हे़क्‍क्‍याङ् तानाम् पोःक्‍से़– लिसिगेःक्‍पा ये़न्॥


 

२० हे़क्‍क्‍याङ् निङ्‌वाॽफुमाङ्‌ङिल्‍ले़ पाःत्‍तु, “वरःङ्‌ङिन् कुहिङ्‌वे़त् पाधुङ् ले़ःक्‍ङाहाॽरे़ मे़धिम्‍सुर॥ हे़क्‍क्‍याङ् पुसाहाॽ इक्‍सादिङ् खाम्‍बेःक्‍माल्‍ले़ कुजङ्‌धाङ् ताङ्‌साङ्‌ङो मे़बे़र॥”
 २१ खे़ल्‍ले़ चोगुल्‍ले़ वरःङ्‌ङोबा यम्ब्‌यम्‍बा पाधुङ् ले़ःक्‍ङाहाॽ, च्‍वाःत्‍तो कुले़ःम् परिक्‍परिक्‍पा मुन्‍जिङ् वयाःक् के़लॽबा थक्‍साहाॽ हे़क्‍क्‍याङ् वेॽ वेॽ परिक्‍पा पुहाॽ निङ्‌वाॽफुमाङ्‌ङिल्‍ले़ नावागे़न् चइःत् चोगुसि॥ हे़क्‍क्‍याङ् निङ्‌वाॽफुमाङ्‌ङिल्‍ले़ खे़न् ओमे़त्‍तु, खे़न् नुबा चोगे़॥
 २२ हे़क्‍क्‍याङ् निङ्‌वाॽफुमाङ्‌ङिल्‍ले़ खे़ङ्‌हाॽ अक्‍खे मे़त्‍तुसिर हाङ्‌वामुॽइ पिरुसि, “पोरे़म्‍मे़ॽ थे़ॽरे़म्‍मे़ॽर पेगाम्‍मे़ॽ॥ हे़क्‍क्‍याङ् पाधुङ् ले़ःक्‍ङाहाॽरे़ वरःङ्‌ङिन् मे़धिम्‍सुर॥ हे़क्‍क्‍याङ् पुसाहाॽआङ् इक्‍सादिङ् खाम्‍बेःक्‍मो मे़बोःन्‍ल मे़बेःक्‍ल॥”
 २३ हे़क्‍क्‍याङ् युःन्‍छिक् पोःक्‍से़आङ् तानाम् पोःक्‍से़– ङासिगेःक्‍पा ये़न्॥


 

२४ हे़क्‍क्‍याङ् निङ्‌वाॽफुमाङ्‌ङिल्‍ले़ पाःत्‍तु, “इक्‍सादिङ् खाम्‍बेःक्‍माल्‍ले़ परिक्‍परिक्‍पा कुहिङ्‌वे़त् थक्‍साहाॽ, परिक्‍परिक्‍पा हिम्‍थक्‍साहाॽ, के़सःन्‍छिङ्‌बा थक्‍साहाॽ हे़क्‍क्‍याङ् परिक्‍परिक्‍पा ताम्‍भुङ् थक्‍साहाॽ लःत्‍तुसिर॥” खे़ब्‍याङ् हाबाहे़क्‍के पोःक्‍से़॥
 २५ निङ्‌वाॽफुमाङ्‌ङिल्‍ले़ इक्‍सादिङ् खाम्‍बेःक्‍मोबा परिक्‍परिक्‍पा ताम्‍भुङ् थक्‍साहाॽ, परिक्‍परिक्‍पा हिम्‍थक्‍साहाॽ, हे़क्‍क्‍याङ् खाम्‍बेःक्‍मो के़सःन्‍छिङ्‌बा थक्‍साहाॽ चोगुसि॥ हे़क्‍क्‍याङ् निङ्‌वाॽफुमाङ्‌ङिल्‍ले़ ओमे़त्‍तु, खे़न् नुबा चोगे़॥


२६ याम्‍मो निङ्‌वाॽफुमाङ्‌ङिल्‍ले़ पाःत्‍तु, “मे़न्‍छाम् याप्‍मिन् आनिॽ चइःत्‍तो, हाबा आनिॽ चइःत् हे़क्‍तङ्‌बा चोगुम्॥ खे़ङ्‌हाॽरे़ वरःङ्‌ङोबा ङाहाॽ, ताङ्‌साङ्‌बो के़बे़बा पुहाॽ, हिङ्‌मनासिबा थक्‍साहाॽa हे़क्‍क्‍याङ् खाम्‍बेःक्‍मो मुन्‍जिङ् वयाःक् के़लॽबा के़रे़क् थक्‍साहाॽ सम्‍धाङ् युक् चोःक्‍सुर॥”


२७ खे़ल्‍ले़ चोगुल्‍ले़ निङ्‌वाॽफुमाङ्‌ङिल्‍ले़


आबाङे कुजइःत्‍तो मे़न्‍छाम् याप्‍मिन् चोगु॥


निङ्‌वाॽफुमाङ्‌ले़ आबाङे़ खुने़ॽ हे़क्‍तङ्‌बा चोगु


खुने़ॽ खे़ङ्‌हाॽ ये़म्‍बित्‍छा नु मे़न्‍छुमाए


नावागे़न् चइःत् चोगुसिरो॥


२८ निङ्‌वाॽफुमाङ्‌ङिल्‍ले़ खे़ङ्‌हाॽ हाङ्‌वामुॽइ थासु पिरुसि, हे़क्‍क्‍याङ् खे़ङ्‌हाॽ मे़त्‍तुसि, “मिक्‍किभुङ् फे़क्‍ते़छे़ॽर पेगे़त्‍छे़ॽ, पोःन्‍दे़त्‍छे़र पेगे़त्‍छे़ॽ, इक्‍सादिङ् खाम्‍बेःक्‍मान् थिम्‍से़त्‍छे़ॽ हे़क्‍क्‍याङ् खे़न् आबाङे़ युक्‍को युक्‍ते़छे़ॽर पेगे़त्‍छे़ॽ॥ वरःङ्‌ङोबा ङाहाॽ, के़बे़बा पुहाॽ, हे़क्‍क्‍याङ् खाम्‍बेःक्‍मोबा के़रे़क् थक्‍साहाॽ सम्‍धाङ् युक् चोगे़त्‍छे़ॽ॥”


२९ खे़ब्‍याङ् निङ्‌वाॽफुमाङ्‌ले़ पाःत्‍तु, “ओमे़त्‍ते़छे़ॽ, इक्‍सा खाम्‍बेःक्‍मोबा याॽरिःम्‍बा के़लिङ्‌बा के़रे़क् कुबुङ्‌हाॽ हे़क्‍क्‍याङ् कुजाॽओए याॽरिःम्‍बा के़याक्‍पा के़रे़क् सिङ्‌सेॽहाॽ आङ्‌गाॽ खिन्‍छिॽ चामारे़ लागि पिने़छिङ्‌ङाङ् वाॽ॥
 ३० हे़क्‍क्‍याङ् इक्‍सादिङ् खाम्‍बेःक्‍कोबा के़रे़क् थक्‍सा, ताङ्‌साक्‍कोबा के़रे़क् पुसा, खाम्‍बेःक्‍मो मुन्‍जिङ् वयाःक् के़लॽबा कुसक्‍मा के़याक्‍पा के़रे़क् थक्‍साहाॽरे़ खुन्‍छिॽ चामारे़ लागिआङ् सरेःक्‍क्‍याःप्‍पा थाबु सिङ्‌लिङ्‌हाॽ पिरुङ्‌सिङ्‌ॽ॥” खे़ब्‍याङ् हाबाहे़क्‍के पोःक्‍से़॥


३१ हे़क्‍क्‍याङ् निङ्‌वाॽफुमाङ्‌ङिल्‍ले़ खुने़ॽ चोगुबान् के़रे़क् ओमे़त्‍तुल्‍ले़ खे़न् साॽरिक् नुबा निसु॥ युःन्‍छिक् पोःक्‍से़ हे़क्‍क्‍याङ् तानाम् पोःक्‍से़– तुक्‍सिगेक्‍पा ये़न्॥


 


a १:२६ उनाहुरिबा लत्‍छा सिरियाक पाःन्‍ले़ङ्‌ङो थक्‍सा, हिम्‍धक्‍सा नु ताम्‍भुङ् थक्‍साहाॽ॥ हिब्रुओ हिम्‍धक्‍साहाॽ नु के़रे़क् इक्‍सादिङ् खाम्‍बेःक्‍मान्॥ 






२
 १ अक्‍खेलॽरिक् साङ्‌ग्राम्‍पेदाङ् नु इक्‍सादिङ् खाम्‍बेःक् हे़क्‍क्‍याङ् खे़ॽयो के़वाॽबा के़रे़क् चोःक्‍मा चुरे़॥


 

२ हे़क्‍क्‍याङ् निङ्‌वाॽफुमाङ्‌ङिल्‍ले़ चोःक्‍मा के़बोङ्‌बा के़रे़क् याःम्‍बक्‍हाॽ तुक्‍सिगेःक्‍पा ये़न्‍नो चोगुसुरु॥ हे़क्‍क्‍याङ् नुसिगेक्‍पा ये़न्‍नो खुने़ॽ चोगुबा के़रे़क् कुयाःम्‍बक्‍हाॽलाम् नाःम्‍सिङ्॥
 ३ हे़क्‍क्‍याङ् निङ्‌वाॽफुमाङ्‌ङिल्‍ले़ नुसिगेक्‍पा ये़न्‍निन् हाङ्‌वागे़न् मुॽइसाम् पिरु हे़क्‍क्‍याङ् खे़न् सेसेबा चोगु, थेआङ्‌भे़ल्‍ले़ हाबा खे़न् ये़न्‍नो नावागे़न् चइःत् चोगुबा के़रे़क् याःम्‍बक्‍हाॽओनु खुने़ॽ नाःम्‍सिङ्‌लो॥



अदन सिङ्‌सेॽइक्


४ ताङ्‌साङ् नु खाम्‍बेःक्‍मान् नावागे़न् चइःत् पोःक्‍खे़बा पोधक्‍हाॽ हाबा कन्‍लो॥


यहवे दाङ्‌बा निङ्‌वाॽफुमाङ्‌ङिल्‍ले़ ताङ्‌साङ्‌बान् नु खाम्‍बेःक्‍मान् नावागे़न् चइःत् चोगुबा ये़न्‍नो
 ५ इक्‍सादिङ् खाम्‍बेःक्‍मो सिङ्‌बुङ् लुङ्‌बुङ् होःप्‍ते़॥ हे़क्‍क्‍याङ् खाम्‍बेःक्‍मो लत्‍थिक्‍काङ् याःन्‍सुङ् मे़ल्‍लिङ्‌ङे वये़, थेआङ्‌भे़ल्‍ले़ यहवे दाङ्‌बा निङ्‌वाॽफुमाङ्‌ङिल्‍ले़ आल्‍ल थारिक् वहित् मे़न्‍धाए वये़ हे़क्‍क्‍याङ् खाम्‍बेःक्‍मान् के़धोःङ्‌बा के़अःक्‍पा मना हाःत्‍ताङ् होःप्‍ते़रो॥
 ६ कर इक्‍सादिङ् खाम्‍बेःक्‍मोलाम् वहःङ्‌हाॽ पुन्‍दे़ लःन्‍दे़आङ् खाम्‍बेःक्‍मान् के़रे़क् वरक्‍खु॥


७ खे़ब्‍याङ् यहवे दाङ्‌बा निङ्‌वाॽफुमाङ्‌ङिल्‍ले़ खाम्‍बेःक्‍मोबा खाम्‍मोaलाम् मे़न्‍छाम् याप्‍मि चोगु, हे़क्‍क्‍याङ् खे़ल्‍ले़ कुन्‍बोओ हिङ्‌मन्‍ले़न् साःङ्‌गुगे़न् सक्‍मा मुःत्‍तु पिरु॥ हे़क्‍क्‍याङ् मे़न्‍छाम् याप्‍मिन् कुहिङ्‌वे़त् मना पोःक्‍खे़रो॥


८ यहवे दाङ्‌बा निङ्‌वाॽफुमाङ्‌ङिल्‍ले़ नाम्‍गे़त् पिसाङ् अदनओ लत्‍छा सिङ्‌सेॽइक् थिक् चोगु, हे़क्‍क्‍याङ् खुने़ॽ चोगुबा मे़न्‍छाम् याप्‍मिन् खे़ॽयो युक्‍खु॥
 ९ हे़क्‍क्‍याङ् ओमे़प्‍मे़ल्‍ले़ नुबा के़धाःप्‍पा नु चामाल्‍ले़ कुजागे़नुॽबा कुजाॽ के़धोःक्‍पा के़रे़क् परिक्‍पा सिङ्‌बुङ्‌हाॽ यहवे दाङ्‌बा निङ्‌वाॽफुमाङ्‌ङिल्‍ले़ खाम्‍बेःक्‍मोलाम् लिङे़र याःन्‍दु॥ खुने़ॽ सिङ्‌सेॽइक्‍के़ल्‍ले़ कुलुम्‍मो ने़त्‍तिगे़न् हिङ्‌मन्‍ले़ सिङ्‌बुङ् हे़क्‍क्‍याङ् नुबा नु ताप्‍फे़ःम्‍बा ने़हिनिङ्‌वाॽ आबिबिबा सिङ्‌बुङ्‌ङाङ्‌ लेःत्‍तु॥


१० सिङ्‌सेॽइक्‍के़न् वरङ्‌मारे़ लागि अदनलाम् वहःङ्‌धिक् कुक्‍से़ लःन्‍दे़आङ् ने़स्‍से़, हे़क्‍क्‍याङ् खे़प्‍मोलाम्‍बा लिसि कुलक्‍को से़रे़आङ् ने़स्‍से़॥
 ११ थिक्‍सिगेक्‍पा वहःङ्‌ङिल्‍ले़ कुमिङ् पिसोन, कन् वहःङ्‌ङिन् हाबिल लाजेन् के़रे़क् कबुर वगु, खे़प्‍मो साम्‍म्‍याङ् खोदे़त्‍लो॥
 १२ खे़न् लाजेॽओबा साम्‍म्‍याङ्‌ङिन् नुबा चोक्॥ खे़प्‍मो कुनाम्‍गे़नुॽबा आःङ्‌घिःक्‌वा नु ओनिक्‍स् मे़प्‍मनाबा माङ्‌लुङ् खोदे़त्॥
 १३ निसिगेक्‍पा वहःङ्‌ङिल्‍ले़ कुमिङ् गिहोन्, कुसb लाजेॽ के़बोङ्‌बार के़गुङ्‌बा वहःङ्‌ङिन् हाबा कन्‍लो॥
 १४ सुम्‍सिगेक्‍पा वहःङ्‌ङिल्‍ले़ कुमिङ् ताइग्रिस, हाबा कन् वहःङ्‌ङिन् अस्‍सुररे़ नाङ्‌गे़न् पिसाङ् वगुरो॥ हे़क्‍क्‍याङ् लिसिगेक्‍पा वहःङ्‌ङिल्‍ले़ कुमिङ् युफ्रेतिसरो॥


१५ यहवे दाङ्‌बा निङ्‌वाॽफुमाङ्‌ङिल्‍ले़ मे़न्‍छाम् याप्‍मिन् अदन सिङ्‌सेॽइक्‍को तेॽरुआङ् खे़न् अःक्‍मा साःक्‍मा नु कोमारे़ लागि खे़ॽयो युक्‍खु॥
 १६ हे़क्‍क्‍याङ् यहवे दाङ्‌बा निङ्‌वाॽफुमाङ्‌ङिल्‍ले़ मे़न्‍छाम् याप्‍मिन् इङ्‌जाङ् पिरुआङ् मे़त्‍तु, “चप्‍चि मे़न्‍जोःक्‍के सिङ्‌सेॽइक्‍को के़युङ्‌बा के़रे़क् सिङ्‌बुङ्‌ङिल्‍ले़ कुजाॽहाॽ चामा के़सुक्‍तुॽ,
 १७ कर नुबा नु ताप्‍फे़ःम्‍बा ने़हिनिङ्‌वाॽ आबिबिबा सिङ्‌बुङ्‌ङिल्‍ले़ कुजाॽइन् मे़न्‍जाए़ॽ, थेआङ्‌भे़ल्‍ले़ आत्‍तिन् ये़न्‍नो खे़न् के़जःॽ खे़ने़ॽ से़क्‍खाए के़सिरो॥”


१८ यहवे दाङ्‌बा निङ्‌वाॽफुमाङ्‌ङिल्‍ले़ याम्‍मो पाःत्‍तु, “मे़न्‍छाम् याप्‍मिन् एःक् वाॽमा नुबा मेःन्॥ आङ्‌गाॽ खे़ल्‍ले़ कुलागि लाॽरुबा कुभाॽबाङ्‌धिक् चोगुङ् पिरुङ्‌ॽ॥”


१९ यहवे दाङ्‌बाल्‍ले़ के़रे़क् ताम्‍भुङ् थक्‍साहाॽ हे़क्‍क्‍याङ् ताङ्‌साङ्‌बो के़बे़बा के़रे़क् पुसाहाॽ खाम्‍मोलाम् चोगुसिआङ् मे़न्‍छाम् याप्‍मिःल्‍ले़ थेधे मिङ् खे़ङ्‌हाॽ वाःत्‍तुसिइ फाॽआङ् ओमे़त्‍छे़ खे़ङ्‌हाॽ मे़न्‍छाम् याप्‍मिःल्‍लो तारुसि॥ हे़क्‍क्‍याङ् मे़न्‍छाम् याप्‍मिःल्‍ले़ के़रे़क् कुहिङ्‌वे़त् थक्‍सापुसाहाॽ आक्‍तङ्‌बा मिङ् वाःत्‍तुसि हाबा हे़क्‍तङ्‌बाए खे़ङ्‌हाॽरे़ खुन्‍छिॽ मिङ् पोःक्‍खे़॥
 २० हे़क्‍क्‍याङ् मे़न्‍छाम् याप्‍मिःल्‍ले़ए के़रे़क् हिम्‍थक्‍साहाॽ, ताङ्‌साक्‍को के़बे़बा पुसाहाॽ हे़क्‍क्‍याङ् के़रे़क् ताम्‍भुङ् थक्‍साहाॽ मिङ् वाःत्‍तुसि॥


कर आदम्‍मिल्‍ले़ कुलागि खुने़ॽ खे़म्‍दु लाॽरुबा कुभाॽबाङ् हाःत्‍ताङ् खोमे़दे़त्‍ते़न्॥


२१ खे़ल्‍ले़ चोगुल्‍ले़ यहवे दाङ्‌बा निङ्‌वाॽफुमाङ्‌ङिल्‍ले़ मे़न्‍छाम् याप्‍मिन् मुरुक्‍खुरुक् इप्‍से़र याःन्‍दु, हे़क्‍क्‍याङ् खे़न् इप्‍सेआङ् ने़स्‍से़ल्‍ले़ खे़ल्‍ले़ कुबिम्‍बाहाॽओनु लत्‍थिक् लःत्‍तुआङ् खे़न् लःत्‍तुबा ते़न्‍नो ने़क्‍साःल्‍ले़ थिम्‍सुबिरु॥
 २२ खे़ब्‍याङ् यहवे दाङ्‌बा निङ्‌वाॽफुमाङ्‌ङिल्‍ले़ खे़न् मे़न्‍छाम् याप्‍मिओलाम् लःत्‍तुबा कुबिम्‍बे़न् मे़न्‍छुमाधिक् चोगुआङ् मे़न्‍छाम् याप्‍मिओ खे़न् तारु॥


२३ हे़क्‍केःल्‍ले़ मे़न्‍छाम् याप्‍मिःल्‍ले़ पाःत्‍तु,


“कङ्‌ग आङ्‌गाॽ आये़प्‍पाल्‍ले़ कुये़प्‍पा नु


आने़क्‍साःल्‍ले़ कुने़क्‍सारो॥


खुने़ॽ मे़न्‍छुमाc मे़प्‍मा पोङ्‌लो॥


थेआङ्‌भे़ल्‍ले़ खे़न् मे़न्‍छुमान् ये़म्‍बित्‍छालाम् लःप्‍मनामा वये़रो॥”


२४ हाबा कल्‍ले़चोगुल्‍ले़ मे़न्‍छाम् याप्‍मिःल्‍ले़ कुम्‍बा कुम्‍मासि ले़रुसिआङ् कुमेःत्‍तिन्‍नु तङ्‌लो, हे़क्‍क्‍याङ् खे़ङ्‌हाॽ लत्‍छा थक् पोङ्‌सिरो॥
 २५ मे़न्‍छाम् याप्‍मिन् नु कुमेःत्‍तिन् ने़प्‍माङ् ले़क्‍चाॽबुधुक् वये़त्‍छि, हे़क्‍क्‍याङ् मे़नुःन्‍दे़छिन्॥


 


a २:७ खाम्‍बेःक्‍मोबा खाम् – खाम् इग्र मे़न्‍छाम् याप्‍मिन् हिब्रु पाःन्‍छेःक्‌वाओ “ये़म्‍बित्‍छा” नु “खाम्” पाःप्‍मे़ल्‍ले़ लत्‍छा हे़क्‍के खे़म्‍दे़त्॥ 


b २:१३ (मे़सोपोतामियाबा) कुस, इग्र इथोपिया॥ 


c २:२३ खुने़ॽ मे़न्‍छुमा – मे़न्‍छुमा इग्र ये़म्‍बित्‍छान् हिब्रु पाःन्‍छेःक्‌वाओ “मे़न्‍छुमा” नु “ये़म्‍बित्‍छा” पाःप्‍मे़ल्‍ले़ लत्‍छा हे़क्‍के खे़म्‍दे़त्॥ 






मे़न्‍छाम् याप्‍मिन् लायोल्‍ले़ ते़त्‍तुॽ



३
 १ यहवे दाङ्‌बा निङ्‌वाॽफुमाङ्‌ङिल्‍ले़ चोगुसिबा ताम्‍भुङ् थक्‍साहाॽओ असेःक्‍के़न् के़रे़क्‍नुःल्‍ले़ कुॽइगे़भे़म्‍बा चोगे़॥ खे़न् असेःक्‍के़ल्‍ले़ मे़न्‍छुमान् मे़त्‍तु, “निङ्‌वाॽफुमाङ्‌ङिल्‍ले़ सिङ्‌सेॽइक्‍कोबा सिङ्‌बुङ्‌हाॽओ के़धोःक्‍पा आत्‍तिन् सिङ्‌सेन् मे़जे़से़न्‍ने़ॽ फाॽआङ् के़मे़त्‍ते़छिआङ् वाॽ?”


२ मे़न्‍छुमाःल्‍ले़ असेःक्‍के़न् मे़त्‍तु, “सिङ्‌सेॽइक्‍कोबा सिङ्‌बुङ्‌हाॽओबा सिङ्‌सेःन् आन्‍छिगे़ चामा सुक्‍सुगे़,
 ३ कर सिङ्‌सेॽइक्‍के़ल्‍ले़ कुलुम्‍मो के़युङ्‌बा सिङ्‌बुङ्‌ङिल्‍ले़ कुजाॽइल्‍ले़ कुयाःम्‍बेओ, ‘खे़न् मे़जे़से़न्‍ने़ॽ, मे़सुसे़छे़न्‍ने़ॽ, मेःन्‍ने़फाग्र खे़न्‍छिॽ के़सिसि’ फाॽआङ् यहवे दाङ्‌बाल्‍ले़ मे़त्‍ते़छिगे़आङ् वाॽ॥”


४ अस्‍सेःक्‍के़ल्‍ले़ मे़न्‍छुमान् मे़त्‍तु, “खे़न्‍छिॽ के़न्‍छिसिन्॥
 ५ थेआङ्‌भे़ल्‍ले़ आभे़ल्‍ले़ खे़न्‍छिॽ के़जासुॽ खे़न् ये़न्‍नो खे़न्‍छिॽ मिक् हन्, हे़क्‍क्‍याङ् नुबा नु ताप्‍फे़ःम्‍बा सिक्‍कुम् निङ्‌वाॽ के़घोसुआङ् खे़न्‍छिॽ निङ्‌वाॽभुमाङ्a हे़क्‍तङ्‌बा के़बोङ्‌सिॽ के़लॽबान् निङ्‌वाॽफुमाङ्‌ङे़ल्‍ले़ निसुॽरो॥”


६ मे़न्‍छुमाःल्‍ले़ खे़न् सिङ्‌बुङ्‌ङिल्‍ले़ कुजाॽइन् चामाल्‍ले़ नुबा के़बोङ्‌बा नु ओमे़प्‍मे़ल्‍ले़ नुबा निगे़धाःप्‍पा हे़क्‍क्‍याङ् सिक्‍कुम् निङ्‌वाॽ खोमारे़ लागि खे़न् सिङ्‌बुङ्‌ङिल्‍ले़ कुजाॽइन् चामा के़बोङ्‌बा निसु, हे़क्‍क्‍याङ् खे़न् सिङ्‌बुङ्‌ङिल्‍ले़ कुजाॽइन् तुबुआङ् च, खे़ब्‍याङ् कुये़ःम्‍बाःन्‍नाङ् पिरु, हे़क्‍क्‍याङ् खे़ल्‍ले़आङ् च॥
 ७ खे़ब्‍याङ् ने़प्‍मजाङ्‌ले़ खुन्‍छिॽ मिक् हरे़, हे़क्‍क्‍याङ् आन्‍छिॽग ले़क्‍चाॽबुधुक् नि आवाॽसिरे़छ के़लॽबा निङ्‌वाॽ खोसे़त्‍छु॥ हे़क्‍क्‍याङ् पःत्‍छेल्‍ले़ कुभे़क्‌वाहाॽ थत्‍ते़छुआङ् खुन्‍छिॽ चाङ् चोगे़त्‍छु॥


८ हे़क्‍क्‍याङ् युःन्‍छिक् युःन्‍छिक् यहवे दाङ्‌बा निङ्‌वाॽफुमाङ्‌ङिन् सिङ्‌सेॽइक्‍को ताक्‍कन्‍दे़र वये़बा खे़ङ्‌हाॽरे़ खे़प्‍से़त्‍छु हे़क्‍क्‍याङ् मे़न्‍छाम् याप्‍मिन् नु कुमेःत्‍तिन् यहवे दाङ्‌बे़ल्‍ले़ कुनिमे़प्‍मोलाम् सिङ्‌सेॽइक्‍कोबा सिङ्‌बुङ्‌हाॽओ चिङ्‌ने़त्‍छि॥
 ९ कर यहवे दाङ्‌बा निङ्‌वाॽफुमाङ्‌ङिल्‍ले़ मे़न्‍छाम् याप्‍मिन् उःत्‍तु, “खे़ने़ॽ आत्‍तो के़वाॽ?”


१० खे़ल्‍ले़ मे़त्‍तु, “सिङ्‌सेॽइक्‍को खे़ने़ॽ लाङ्‌गे़घेगे़र के़वये़बा आङ्‌गाॽ खे़प्‍सुङ्‌ङाङ् किसाङ्, थेआङ्‌भे़ल्‍ले़ आङ्‌गाॽ ले़क्‍चाॽबुधुक् वयाङ् हे़क्‍क्‍याङ् आङ्‌गाॽ चिङ्‌सिङाङ्॥”


११ खुने़ॽ खे़न् सेःन्‍दोसु, “खे़ने़ॽ ले़क्‍चाॽबुधुक् के़वाॽ फाॽआङ् हाःत्‍ले़ के़मे़त्‍ते़? मे़जे़न्‍नो मे़त्‍ने़बा सिङ्‌बुङ्‌ङिल्‍ले़ कुजाॽइन् के़जबि?”


१२ हे़क्‍क्‍याङ् मे़न्‍छाम् याप्‍मिःल्‍ले़ मे़त्‍तु, “आङ्‌गाॽनु वाॽसे़ के़बिराङ्‌मा मे़न्‍छुमाःल्‍ले़ खे़न् सिङ्‌बुङ्‌ङिल्‍ले़ कुजाॽइन् पिराङ् हे़क्‍क्‍याङ् आङ्‌गाॽ चाङ्॥”


१३ यहवे दाङ्‌बा निङ्‌वाॽफुमाङ्‌ङिल्‍ले़ मे़न्‍छुमान् मे़त्‍तु, “खे़ने़ॽ थेआङ् अक्‍खे के़जोगुबाबे?”


मे़न्‍छुमाःल्‍ले़ मे़त्‍तु, “असेःक्‍के़ल्‍ले़नि इङ्‌ले़क्‍ताङ् हे़क्‍क्‍याङ् आङ्‌गाॽ खे़न् चाङ्॥”



निङ्‌वाॽफुमाङ्‌ङिल्‍ले़ खुम्‍दिङ् पिरुसिॽ


१४ खे़ब्‍याङ् यहवे दाङ्‌बा निङ्‌वाॽफुमाङ्‌ङिल्‍ले़ असेःक्‍के़न् मे़त्‍तु,


“खे़ने़ॽ अक्‍खे के़जोगुबाल्‍ले़ चोगुल्‍ले़


के़रे़क् हिम्‍थक्‍सा नु के़रे़क् ताम्‍भुङ् थक्‍साहाॽनुःल्‍ले़


यरिक् माङ्‌दे साक्‍मुरा के़घोबा के़बोङ्‌लो॥


खे़ने़ॽ के़साप्‍पोःक्‍किल्‍ले़ लाङ्‌गे़घेःक्‍लो


हे़क्‍क्‍याङ् के़हिङ्‌हिङ् खाम्‍मिन् के़जरो॥


१५ खे़ने़ॽ नु मे़न्‍छुमान् खे़न्‍छिॽलुम्‍मो,


हे़क्‍क्‍याङ् खे़ने़ॽ के़मुॽइदाङ्‌सा नु


मे़न्‍छुमाःल्‍ले़ कुमुॽइदाङ्‌सा लुम्‍मो


निङ्‌मि चिःत्‍छिङ्‌मा पान् केःत्‍तुङ् पिने़सिङ्‌लो॥


खुने़ॽ कुमुॽइदाङ्‌साहाॽओ थिक्‍ले़


के़धेगेःक्‍किन् यःप्‍सु के़बिरो


हे़क्‍क्‍याङ् खे़ने़ॽ खे़ल्‍ले़ कुलाङ्‌गाक्‍थिःम्‍बे़न् के़अगु के़बिरुॽ॥”


१६ खे़ब्‍याङ् मे़न्‍छुमान् मे़त्‍तु,


“खे़ने़ॽ के़सागप्‍मा के़दुङ्‌ङिन्


आङ्‌गाॽ चाॽरिक् फोसुङ् पिने़रो,


पसाक् साक्‍ल अङे़ःक्‌वा सागे़वाःन्‍दुॽ॥


हे़क्‍क्‍याङ् खे़ने़ॽ के़ये़म्‍बाःन् युक्‍को कप्‍मा निङ्‌वाॽ के़जोगु,


कर खे़ल्‍ले़ युक्‍को खे़ने़ॽ के़गत्॥”


१७ हे़क्‍क्‍याङ् खुने़ॽ मे़न्‍छाम् याप्‍मिन् मे़त्‍तु,


“खे़ने़ॽ मे़ल्‍लिङ्‌गे़न् के़मेःत्‍तिल्‍ले़ कुबाःन्‍निन्


के़घे़प्‍सुआङ् मे़न्‍जाओ मे़त्‍ने़बा सिङ्‌बुङ्‌ङिल्‍ले़


कुजाॽइन् के़जबाल्‍ले़ चोगुल्‍ले़,


खाम्‍बेःक्‍मो साङ्‌ग्रा माङ्‌दे थ्‍ये़आङ् वाॽरो॥


खे़ने़ॽ के़हिङ्‌हिङ् तुक्‍खे के़जोगुआङ्


खे़ॽयो के़धोःक्‍पा पोगुगे़न् कुजान् के़जरो॥


१८ हे़क्‍क्‍याङ् प्‍याङ्‌सिगे़न् इक्‍ताप्‍पोबा


नुधि साक्‍चिॽहाॽ के़जरो॥


कर खे़ल्‍ले़ खे़ने़ॽ के़लागि तिङ्‌ग्रेक् नु


सेर्दाःक्‍मा तिङ्‌हाॽ लिङ्‌ल याःन्‍दु के़बिरो॥


१९ खाम्‍मो मे़न्‍नुःङ् मे़म्‍बेःक्‍के थारिक्


स्‍याङ्‌मे़न्‍दाङ् के़होःम्‍ब्रिक्‌वा से़र


याःम्‍बक् के़जोगुआङ् कुजा के़जरो॥


थेआङ्‌भे़ल्‍ले़ खे़ने़ॽ खाम्‍मोलाम्


लःप्‍मनाआङ् के़वये़, खे़ने़ॽ खाम्‍ने़रो,


हे़क्‍क्‍याङ् खे़ने़ॽ खाम्‍मोए के़नुःङ् के़बेःक्‍लो॥”


२० आदम्‍मिल्‍ले़b कुमे़ल्‍लिङ्‌गे़न् कुमेःत्‍तिन् हवाc मिङ् वाःत्‍तु, थेआङ्‌भे़ल्‍ले़ के़रे़क् मे़न्‍छाम् याप्‍मिहाॽरे़ खुन्‍छिॽ मा खुने़ॽएरो॥


२१ हे़क्‍क्‍याङ् यहवे दाङ्‌बा निङ्‌वाॽफुमाङ्‌ङिल्‍ले़ आदम्‍मिन् नु कुमेःत्‍तिन् सिहोॽबा तेत् तयुआङ् चाक्‍तुसि॥



आदम्‍मिन् नु हवान् सिङ्‌सेॽइक्‍कोलाम् लःन्‍छिॽ


२२ खे़ब्‍याङ् यहवे दाङ्‌बा निङ्‌वाॽफुमाङ्‌ङिल्‍ले़ पाःत्‍तु, “मे़न्‍छाम् याप्‍मिन् आनिॽ हे़क्‍के नुबा नु ताप्‍फे़ःम्‍बा कुसिङ् के़निःप्‍पा पोःक्‍खे़आङ् वाॽ॥ आल्‍ल खे़ल्‍ले़ हिङ्‌मन्‍ले़ सिङ्‌बुङ्‌ङिल्‍ले़ कुजाॽइन् तुप्‍माआङ् चामा मे़घोसुल्‍ल, मे़ःन्‍ने़फाग्र खे़ल्‍ले़ तुबु चआङ् सदादिङ् हिङ्‌मा सुक्॥”
 २३ खे़ल्‍ले़ चोगुल्‍ले़ यहवे दाङ्‌बा निङ्‌वाॽफुमाङ्‌ङिल्‍ले़ खे़ङ्‌हाॽ चोगुसिआङ् वये़बा खाम्‍बेःक्‍मो याःम्‍बक् चोःक्‍सि चासिर फाॽआङ् अदन सिङ्‌सेॽइक्‍कोलाम् लःत्‍तुदेसुसि॥
 २४ खुने़ॽ खे़ङ्‌हाॽ लःत्‍तुदेसुसिआङ् हिङ्‌मन् के़बिबा सिङ्‌बुङ्‌ङिन् कोमारे़ लागि अदन सिङ्‌सेॽइक्‍के़ल्‍ले़ नाम्‍गे़न् पिसाङ् माङ्‌लाइङ्‌बाहाॽ नु के़रे़क् पिसाङ् के़इबाआङ् के़वाॽबा मिधुङ् मिराःक्‍ले़न् ताभे ये़प्‍सुसि॥


 


a ३:५ इग्र माङ्‌हाॽ॥ 


b ३:२० आदम – हिब्रुओ कन् मिङ्‌ङे़ल्‍ले़ कुबेन् “मना” पोङ्‌ॽ॥ 


c ३:२० हवा – हिब्रुओ कन् मिङ्‌ङे़न् नु “कुहिङ्‌वे़त्” पाःप्‍मे़ल्‍ले़ लत्‍छा हे़क्‍के खे़म्‍दे़त्॥ 






कयिन नु हाबिल



४
 १ आल्‍ल आदम्‍मे़न् मे़ल्‍लिङ्‌गे़न् कुमेत् हब्‍बाःन्‍नु इप्‍से़, हे़क्‍क्‍याङ् कुमेःत्‍ते़न् मे़न्‍छुक्‍मा पोःक्‍खे़ खे़ब्‍याङ् कयिने़न्a सावाःन्‍दुआङ् पाःत्‍तु, “यहवे दाङ्‌बाल्‍ले़ फाॽराङ्‌ङाङ् ये़म्‍बित्‍छा साधिक् कत्‍तुङ्॥”
 २ याम्‍मो खे़ल्‍ले़ कयिने़ल्‍ले़ कुन्‍साॽ हाबिल्‍ले़न् कत्‍तु॥


हाबिल्‍ले़न् मे़ल्‍लुक् चागे़राम्‍बा पोःक्‍खे़, हे़क्‍क्‍याङ् कयिने़न् खाम्‍बेःक्‍मो याःन्‍गे़मबा के़जाबा पोःक्‍खे़॥
 ३ हे़क्‍के पोःक्‍खे़र पेःल्‍ले़ कयिने़ल्‍ले़ प्‍याङ्‌सिगे़न् इक्‍ताप्‍पोलाम् कुभा पोगुगे़न् कुजाजिॽ हुक्‌वा हे़क्‍के यहवे दाङ्‌बाओ तारु॥
 ४ कर हाबिलरे़ कुमे़ल्‍लुक् लुप्‍पोलाम् के़रे़क्‍नुःल्‍ले़ तगि के़धाप्‍पा मे़ल्‍लुक्‍साःत्‍तिल्‍ले़ कुसोःत्‍ते कुसोःत् के़बप्‍पा सान् तारु॥ यहवे दाङ्‌बाल्‍ले़ हाबिल्‍ले़न् नु खुने़ॽ तोःन्‍दुबा चोभाःन् ताःक्‍तु,
 ५ कर कयिन्‍ने़न् नु खे़ल्‍ले़ तोःन्‍दुबा चोभाःन् मे़दाःक्‍तुन्॥ खे़ल्‍ले़ चोगुल्‍ले़ कयिन्‍ने़न् चाॽरिक् कुयाःक्‍ले़ॽरे़, हे़क्‍क्‍याङ् खे़ल्‍ले़ कुनामाक्‍ते़॥


६ खे़ब्‍याङ् यहवे दाङ्‌बाल्‍ले़ कयिने़न् मे़त्‍तु, “खे़ने़ॽ थेआङ् के़याःक्‍ले़ॽबाबे? थेआङ् के़नारान् माक् लॽबाबे?
 ७ खे़ने़ॽ नुबा के़जोगुल्‍ले़ थे आङ्‌गाॽ आसिराॽ के़न्‍धाङ्‌ने़म्‍बि? कर खे़ने़ॽ नुबा याःम्‍बक् के़न्‍जोगुन्‍ने़भग्र लायोल्‍ले़ के़लाम्‍धेःप्‍पुङ्‌ङो लायोओ के़धार फाॽआङ् के़सुक्‍काङ् युङ्‌लो॥ खे़ल्‍ले़ खे़ने़ॽ युक्‍मा के़गोःत् कर खे़ने़ॽ खे़न् के़युक्‍तुरए पोङ्॥”


८ कयिने़ल्‍ले़ कुन्‍साॽ हाबिल्‍ले़न् मे़त्‍तु, “फे़रे़ॽ आन्‍छिॽ प्‍याङ्‌सिगे़न् इक्‍ताप्‍पो पित्‍छि॥”b हे़क्‍क्‍याङ् खे़ङ्‌हाॽ प्‍याङ्‌सिगे़न् इक्‍ताप्‍पो वये़सिल्‍ले़ कयिन्‍ने़ल्‍ले़ कुन्‍साॽ हाबिल्‍ले़न् हिप्‍तुआङ् से़रु॥


९ खे़ब्‍याङ् यहवे दाङ्‌बाल्‍ले़ कयिन्‍ने़न् सेःन्‍दोसु, “के़न्‍साॽ हाबिल्‍ले़न् आत्‍तो वाॽ?”


खे़ल्‍ले़ मे़त्‍तु, “आङ्‌गाॽ मे़निआन्॥ आङ्‌गाॽ आन्‍साॽ ओगे़मे़प्‍पाआबि?”


१० खे़ब्‍याङ् यहवे दाङ्‌बाल्‍ले़ खे़न् मे़त्‍तु, “खे़ने़ॽ थेआङ् अक्‍खे के़जोगुबा? के़न्‍साॽरे़ कुमाक्‍खिल्‍ले़ खाम्‍बेःक्‍मोलाम् हाःप्‍ल खे़ने़ॽ खुम्‍दिङ् पिमारे़ लागि आङ्‌गाॽ मे़त्‍तार वाॽ॥
 ११ थेआङ्‌भे़ल्‍ले़ खे़ने़ॽ के़न्‍साॽ के़से़रुआङ् कुमाक्‍खिन् खाम्‍बेःक्‍मो वागे़देःन्‍दुबाल्‍ले़ चोगुल्‍ले़ आल्‍लआङ्‌धो खे़ने़ॽ याःम्‍बक् चोःक्‍मा चामा के़न्‍छुक्‍ने़न्॥
 १२ खे़ने़ॽ इक्‍ताप्‍पो पोगुगे़न् कुजा के़लेःत्‍तुल्‍ले़ खे़ल्‍ले़ कुजा फत्‍छु के़म्‍बिने़न्॥ खे़ने़ॽ इक्‍सादिङ् खाम्‍बेःक्‍मो के़घे़त्‍छिङ्‌बाआङ् ताक्‍के़बे़ॽबाआङ् के़वाॽबा के़बोङ्॥”


१३ कयिने़ल्‍ले़ यहवे दाङ्‌बान् मे़त्‍तु, “कङ्‌ग आङ्‌गाॽ थःप्‍माए मे़सुक्‍कान्‍बा साॽरिक् के़साक्‍पा खुम्‍दिङ् पोःक्‍खे़॥
 १४ ओमे़त्‍ते़ॽओ, आइन् खे़ने़ॽ कन् लाजेॽलाम्‍बा के़लःत्‍ताङ् के़देसाङ्‌ङाङ् वाॽ, हे़क्‍क्‍याङ् खे़ने़ॽ के़मिक्‍साओलाम् आङ्‌गाॽ चिङ्‌सिङ्‌मा के़बोङ्‌बा पोःक्‍खे़आङ् वाॽ॥ आङ्‌गाॽ इक्‍सादिङ् खाम्‍बेःक्‍मो के़घे़त्‍छिङ्‌बा ताक्‍के़बे़ॽबाआङ् के़वाॽबा पोङ्‌आ, हे़क्‍क्‍याङ् आङ्‌गाॽ याप्‍मि के़दुम्‍बा आत्‍तिन्‍हाॽरे़साङ् मे़से़त्‍तारो॥”


१५ कर यहवे दाङ्‌बाल्‍ले़ खे़न् मे़त्‍तु, “हे़क्‍के मेःन्, हाःत्‍ले़ खे़ने़ॽ के़से़त्, खे़ल्‍ले़ कुले़क्‌वा नुसिले़ङ् थारिक् खुम्‍दिङ् खोसुॽ॥” हे़क्‍क्‍याङ् यहवे दाङ्‌बे़ल्‍ले़ कयिने़न् हाःत्‍ले़आङ् मे़से़रुल्‍ल फाॽआङ् कयिने़ल्‍ले़ कुधक्‍को लत्‍छा मिक्‍सेःन्‍धिक् फत्‍छुबिरु॥
 १६ खे़ब्‍याङ् कयिने़न् यहवे दाङ्‌बाल्‍ले़ कुदगिलाम् लःन्‍दे़बेआङ् अदनलाम् नाम्‍गे़न् पिसाङ्‌बा नोद मे़प्‍मनाबा लाजेॽओ वाॽमा हेःक्‍ते़॥



कयिने़ल्‍ले़ कुस्‍सा कुएहाॽ


१७ कयिने़न् मे़ल्‍लिङ्‌गे़न् कुमेःत्‍तिन्‍नु इप्‍से़, हे़क्‍क्‍याङ् कुमेःत्‍ते़न् मे़न्‍छुक्‍मा पोःक्‍खे़आङ् हनोक्‍के़न् सावाःन्‍दु॥ कयिने़ल्‍ले़ लत्‍छा ये़क्‌यक्‍थिक् चोगु हे़क्‍क्‍याङ् कुस्‍साःल्‍ले़ कुमिङ्‌ङो खे़न् ये़क्‌यक्‍किल्‍ले़ कुमिङ् हनोक युक्‍खु॥
 १८ हनोक्‍के़ल्‍ले़ कुस्‍सा इरादे़न् कत्‍तु॥ इरादे़ल्‍ले़ कुस्‍सा महुयाएल्‍ले़न् कत्‍तु॥ महुयाएल्‍ले़ल्‍ले़ कुस्‍सा मतुसेलान् कत्‍तु॥ मतुसेलाःल्‍ले़ कुस्‍सा ले़मे़क्‍खे़न् कत्‍तु॥


१९ ले़मे़क्‍के़ल्‍ले़ मे़ल्‍लिङ्‌गे़न् कुमेत् ने़त्‍छि वये़सि॥ थिक्‍के़ल्‍ले़ कुमिङ् आदा हे़क्‍क्‍याङ् वेॽस्‍माल्‍ले़ कुमिङ् सिल्‍ला वये़॥
 २० आदाःल्‍ले़ याबाल्‍ले़न् कत्‍तु॥ खे़न् साःङ्‌गाहिम्‍हाॽओ के़युङ्‌बा नु थक्‍सा के़हिङ्‌बाहाॽरे़ खुन्‍छिॽ थाःक्‍थे़बा वये़॥
 २१ खे़ल्‍ले़ कुन्‍साॽरे़ कुमिङ् युबाल वये़॥ खे़ङ्‌ग तुङ्‌ना के़हिप्‍पा नु मुफ्रामा के़मुङ्‌बा के़रे़क्‍ले़ खुन्‍छिॽ थाःक्‍थे़बा वये़॥
 २२ सिल्‍लाःल्‍ले़ तुबल कयिने़न्c कत्‍तु॥ खे़न् के़रे़क् परिक्‍ले़न् कासा नु फे़न्‍जेल्‍ले़ फे़जुम्‍भे़या के़धक्‍पा वये़॥ तुबल कयिने़ल्‍ले़ नामा मे़प्‍मनामा कुन्‍साॽ मे़न्‍छुमाधिक् वये़॥


२३ ले़मे़क्‍के़ल्‍ले़ मे़ल्‍लिङ्‌गे़न् कुमेःत्‍हाॽ मे़त्‍तुसि,


“आदा नु सिल्‍लाए, आबाःन्‍निन् खे़प्‍से़त्‍छे़ॽ,


खिन्‍छिॽ ले़मे़क्‍के़ल्‍ले़ कुमेःत्‍छे,


आङ्‌गाॽ पाःत्‍तुङ्‌बा पाःन्‍निन् नुरिक्‍काङ् खे़प्‍से़त्‍छे़ॽ,


आङ्‌गाॽ याप्‍मि के़घाःम्‍बा थाङ्‌बे़न् मनान् से़रुङ्‌लो॥


२४ कयिन के़से़प्‍पे़ल्‍ले़ नुसिले़ङ् कुले़क्‌वा


खुम्‍दिङ् खोसुने़भग्र ले़मे़क्‍के़न् के़से़प्‍पे़ल्‍ले़


नुबोङ्‌ङाङ् नुसिले़ङ् कुले़क्‌वा खुम्‍दिङ् खोसुरो॥”



सेत नु एनोस


२५ याम्‍मो आदम्‍मे़न् मे़ल्‍लिङ्‌गे़न् कुमेःत्‍तिन्‍नु इप्‍से़, हे़क्‍क्‍याङ् कुमेःत्‍तिल्‍ले़ ये़म्‍बित्‍छा साधिक् कत्‍तु॥ हे़क्‍क्‍याङ् “कयिने़ल्‍ले़ से़रुबा हाबिलरे़ कुले़क्‌वाओ निङ्‌वाॽफुमाङ्‌ङे़ल्‍ले़ वेॽ अङे़ःक्‌वाधिक् पिराङ्‌लो” पाःत्‍तुआङ् खे़न् अङे़ःक्‌वान् सेतd मिङ् वाःत्‍तु॥
 २६ सेःत्‍ते़ल्‍ले़आङ् साधिक् कत्‍तु, हे़क्‍क्‍याङ् खुने़ॽ खे़न् एनोस मिङ् वाःत्‍तु॥


खे़न् ये़म्‍माङ्‌धो मे़न्‍छाम् याप्‍मिहाॽरे़ यहवे दाङ्‌बाल्‍ले़ कुमिङ्‌ङो माङ्‌से़वा चोःक्‍मा मे़हेःक्‍तुरो॥


 


a ४:१ कयिन – कन् मिङ्‌ङे़न् हिब्रुओ “आङ्‌गाॽ खोसुङ्” पाःप्‍मनाबा हे़क्‍के पोःङ्‌ॽ॥


b ४:८फे़रे़ॽ आन्‍छिॽ प्‍याङ्‌सिगे़न् इक्‍ताप्‍पो पित्‍छि– कन् पाःन्‍छेःक्‌वाहाॽ हिब्रुओ मे़बत्‍ने़न्॥


c ४:२२ तुबल कयिने़न्– उनाहुरिबा लत्‍छा पाःन्‍ले़ङ्‌ङो के़रे़क् कासा नु फे़न्‍जेल्‍ले़ फे़जुम्‍भे़या के़धक्‍पाहाॽरे़ खुनिॽ थाःक्‍थे़बा वये़॥


d ४:२५ सेत– कन् मिङ्‌ङे़ल्‍ले़ कुबेन् हिब्रुओ “पिराङ्‌ङाङ् वाॽ” हे़क्‍तङ्‌बाए खे़म्‍दे़त्॥






आदम्‍मे़ल्‍ले़ कुमुॽइदाङ्‌साहाॽ



५
 १ कङ्‌ग आदम्‍मिल्‍ले़ कुमुॽइदाङ्‌साहाॽरे़ खुनिॽ मिङ्‌स्रा साप्‍पन्‍लो॥


 

निङ्‌वाॽफुमाङ्‌ङिल्‍ले़ मे़न्‍छाम् याप्‍मिन् नावागे़न् चइःत् चोगुल्‍ले़ खे़न् आबाङे कुनारुम्‍भुङ् कुजइःत्‍तो चोगुरो॥
 २ खुने़ॽ खे़ङ्‌हाॽ ये़म्‍बित्‍छा नु मे़न्‍छुमा नावागे़न् चइःत् चोगुसिआङ् हाङ्‌वागे़न् मुॽइसाम् थासु पिरुसि॥ हे़क्‍क्‍याङ् चोगुसिबा ये़न्‍नो खे़ङ्‌हाॽ खुने़ॽ “मे़न्‍छाम् याप्‍मि” मिङ् वाःत्‍तुसि॥


 

३ आदम्‍मे़न् किप् थिक्‍काङ् सुम्‍बोङ् तङ्‌बे के़रे़ल्‍ले़, खे़ल्‍ले़ आबाङे कुनारुम्‍भुङ् कुजइःत्‍तो ये़म्‍बित्‍छा साधिक् कत्‍तु, हे़क्‍क्‍याङ् खे़न् सेत मिङ् वाःत्‍तु॥
 ४ सेःत्‍ते़न् सावाःन्‍छिङ् हे़क्‍क्‍याङ् खे़न् एगाङ् आदम्‍मे़न् किप् ये़त्‍छि तङ्‌बे थारिक् हिङे़, हे़क्‍क्‍याङ् खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 ५ आदम्‍मे़न् किप् फाङ्‌सिआङ् सुम्‍बोङ् तङ्‌बे थारिक् हिङे़, हे़क्‍क्‍याङ् खे़न् मासिङ्॥


६ सेःत्‍ते़न् किप् थिक्‍काङ् ङासि तङ्‌बे के़रे़ल्‍ले़ कुस्‍सा ए़नोसे़न् वये़॥
 ७ कुस्‍सा ए़नोसे़न् वये़आङ् सेःत्‍ते़न् किप् ये़त्‍छिआङ् नुसि तङ्‌बे थारिक् हिङे़, हे़क्‍क्‍याङ् खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 ८ सेःत्‍ते़न् किप् फाङ्‌सिआङ् थिबोङ्‌ङाङ् ने़त्‍छि तङ्‌बे हिङे़, हे़क्‍क्‍याङ् खुने़ॽ मासिङ्॥


९ ए़नोसे़न् फाङ्‌बोङ् तङ्‌बे के़रे़ल्‍ले़ खे़ल्‍ले़ के़नाने़न् कत्‍तु॥
 १० के़नाने़न् वये़आङ् ए़नोसे़न् किप् ये़त्‍छिआङ् थिबोङ्‌ङाङ् ङासि तङ्‌बे थारिक् हिङे़, हे़क्‍क्‍याङ् खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 ११ ए़नोसे़न् किप् फाङ्‌सिआङ् ङासि तङ्‌बे हिङे़, हे़क्‍क्‍याङ् खुने़ॽ मासिङ्॥


१२ के़नाने़न् नुबोङ् तङ्‌बे के़रे़ल्‍ले़ खे़ल्‍ले़ महलाले़न् कत्‍तु॥
 १३ महलाले़न् वये़आङ् के़नाने़न् किप् ये़त्‍छिआङ् थिबोङ् तङ्‌बे थारिक् हिङे़, हे़क्‍क्‍याङ् खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 १४ के़नाने़न् किप् फाङ्‌सिआङ् थिबोङ् तङ्‌बे हिङे़, हे़क्‍क्‍याङ् खुने़ॽ मासिङ्॥


१५ महलाले़न् तुक्‍पोङ्‌ङाङ् ङासि तङ्‌बे के़रे़ल्‍ले़ खे़ल्‍ले़ येरेदे़न् कत्‍तु॥
 १६ ये़रे़दे़न् वये़आङ् महलाले़न् किप् ये़त्‍छिआङ् सुम्‍बोङ् तङ्‌बे थारिक् हिङे़, हे़क्‍क्‍याङ् खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 १७ महलाले़न् किप् ये़त्‍छिआङ् फाङ्‌बोङ्‌ङाङ् ङासि तङ्‌बे हिङे़, हे़क्‍क्‍याङ् खे़न् मासिङ्॥


१८ ये़रे़दे़न् किप् थिक्‍काङ् तुक्‍पोङ्‌ङाङ् ने़त्‍छि तङ्‌बे के़रे़ल्‍ले़ खे़ल्‍ले़ कुस्‍सा हनोक्‍के़न् वये़॥
 १९ हनोक्‍के़न् वये़आङ् येरेदे़न् किप् ये़त्‍छि तङ्‌बे हिङे़॥ खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 २० ये़रे़दे़न् किप् फाङ्‌सिआङ् तुक्‍पोङ्‌ङाङ् ने़त्‍छि तङ्‌बे हिङे़, हे़क्‍क्‍याङ् खे़न् मासिङ्॥


२१ हनोक्‍के़न् तुक्‍पोङ्‌ङाङ् ङासि तङ्‌बे के़रे़ल्‍ले़ खे़ल्‍ले़ कुस्‍सा मतुसेलन् वये़॥
 २२ मतुसेलन् वये़आङ् हनोक्‍के़न् किप् सुम्‍सि तङ्‌बे थारिक् निङ्‌वाॽफुमाङ्‌ङिन्‍नु सोसोरिक् वये़॥ खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 २३ हनोक्‍के़न् किप् सुम्‍सिआङ् तुक्‍पोङ्‌ङाङ् ङासि तङ्‌बे के़रे़आङ् वये़॥
 २४ हनोक्‍के़न् निङ्‌वाॽफुमाङ्‌ङिन्‍नु सोसोरिक् वये़ हे़क्‍क्‍याङ् खुने़ॽ मये़बे, थेआङ्‌भे़ल्‍ले़ निङ्‌वाॽफुमाङ्‌ङिल्‍ले़ खुने़ॽ फोःक्‍सुदेॽरु॥


२५ मतुसेलन् किप् थिक्‍काङ् ये़प्‍पोङ्‌ङाङ् नुसि तङ्‌बे के़रे़ल्‍ले़ खे़ल्‍ले़ कुस्‍सा ले़मे़क्‍के़न् वये़॥
 २६ ले़मे़क्‍के़न् वये़आङ् मतुसेलन् किप् नुसिआङ् ये़प्‍पोङ्‌ङाङ् ने़त्‍छि तङ्‌बे थारिक् हिङे़, खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 २७ मतुसेलन् किप् फाङ्‌सिआङ् तुक्‍पोङ्‌ङाङ् फाङ्‌सि तङ्‌बे हिङे़, हे़क्‍क्‍याङ् खुने़ॽ मासिङ्॥


२८ ले़मे़क्‍के़न् किप् थिक्‍काङ् ये़प्‍पोङ्‌ङाङ् ने़त्‍छि तङ्‌बे के़रे़ल्‍ले़ खुने़ॽ ये़म्‍बित्‍छा साधिक् कत्‍तु॥
 २९ ले़मे़क्‍के़ल्‍ले़ अक्‍खे पाःत्‍तुआङ् नुहa मिङ् वाःत्‍तु, “यहवे दाङ्‌बे़ल्‍ले़ साङ्‌ग्रा मे़त्‍तुबा खाम्‍बेःक्‍मो आनिॽ आजोगुम्‍बा तुक्‍खेलाक्‍खेबा याःम्‍बक्‍को कन् अङे़ःक्‌वाःल्‍ले़ आनिॽ हाङ्‌हाङ् आमे़त्‍लो॥”
 ३० नुहःन् वये़आङ् ले़मे़क्‍के़न् किप् ङासिआङ् फाङ्‌बोङ्‌ङाङ् ङासि तङ्‌बे हिङे़॥ खे़ल्‍ले़ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥
 ३१ ले़मे़क्‍के़न् किप् नुसिआङ् नुबोङ्‌ङाङ् नुसि तङ्‌बे थारिक् हिङे़, हे़क्‍क्‍याङ् खुने़ॽ मासिङ्॥


३२ नुहःन् किप् ङासि तङ्‌बे के़रे़ल्‍ले़ खुने़ॽ सेम, हाम् नु ये़पेद् सुम्‍सि कुस्‍सा मे़वये़॥


 


a ५:२९ कन् नुह मिङ्‌ङे़न् हिब्रुओ “हाङ्‌हाङ् मे़प्‍मा” पोङ्॥






वदप्‍मा



६
 १ इक्‍सादिङ् खाम्‍बेःक्‍मो मे़न्‍छाम् याप्‍मिहाॽ यरिक् मे़बोःन्‍दे़र मे़बे हे़क्‍क्‍याङ् खे़ङ्‌हाॽरे़ खुन्‍छिॽ सा मे़न्‍छुमाहाॽ मे़वये़,
 २ माङ्‌साहाॽरे़ मनाहाॽरे़ खुनिॽ मे़न्‍छुमा साहाॽ नुमा मे़निसुसि, हे़क्‍क्‍याङ् खुन्‍छिॽ सिराॽ थाङ्‌धाङ् मे़ल्‍लिङ्‌गे़न् मेःत् मे़दारुसि॥
 ३ खे़ब्‍याङ् यहवे दाङ्‌बाल्‍ले़ पाःत्‍तु, “मे़न्‍छाम् याप्‍मिहाॽनु आयाम्‍साम्‍मिन् सदादिङ् मे़वाॽने़न्, थेआङ्‌भे़ल्‍ले़ खे़न् नासिगे़न् थक्‍लारक्‍लो॥ खे़न् किप् थिक्‍काङ् निबोङ् तङ्‌बे थारिक् हिङ्‌लो॥”


४ खे़न् ये़म्‍मो नु खे़न् एगाङ्‌ङाङ् इक्‍सादिङ् खाम्‍बेःक्‍मो होरुहाॽ मे़वये़॥ माङ्‌साहाॽ मे़न्‍छाम् याप्‍मिहाॽरे़ खुन्‍छिॽ मे़न्‍छुमा साहाॽनु पोःप्‍मा मे़हेःक्‍ते़आङ् सामे़गत्‍तुसि॥ खे़ङ्‌हाॽरे़ मे़गत्‍तुसिबा साहाॽए उन्‍छेःन्‍बा ये़म्‍मोबा मुक्‍के़गुबा नु कुमिङ् के़इङ्‌बा मे़वये़॥


५ यहवे दाङ्‌बाल्‍ले़ इक्‍सा खाम्‍बेःक्‍कोबा मे़न्‍छाम् याप्‍मिहाॽ साॽरिक् कुइमे़भे़रे़बा नु खे़ङ्‌हाॽरे़ निङ्‌वाॽओ मे़इःत्‍तुबा थे पाःन्‍छाङ् आभे़ल्‍ले़साङ् ताप्‍फे़ःम्‍बारक् चोगे़बा निसु॥
 ६ इक्‍सादिङ् खाम्‍बेःक्‍मो मे़न्‍छाम् याप्‍मिहाॽ चोगुसिबाओ यहवे दाङ्‌बाल्‍ले़ कुनिङ्‌वाॽ पङे़, हे़क्‍क्‍याङ् साॽरिक् कुनिङ्‌वाॽ तुगे़॥
 ७ खे़ल्‍ले़ चोगुल्‍ले़ यहवे दाङ्‌बाल्‍ले़ पाःत्‍तु, “आङ्‌गाॽ नावागे़न् चइःत् चोगुङ्‌सिङ्‌बा मे़न्‍छाम् याप्‍मिहाॽ इक्‍सादिङ् खाम्‍बेःक्‍कोलाम् मे़क्‍खुङ्‌सिङ्, के़उःङ्‌सिङ्‌बा कुबु थक्‍साहाॽ, के़बे़बा पुसाहाॽ थेसाङ् के़रे़क् मे़क्‍खुङ्‌सिङ्‌ॽ, थेआङ्‌भे़ल्‍ले़ आङ्‌गाॽ खे़ङ्‌हाॽ चोगुङ्‌सिङ्‌बाओ आनिङ्‌वाॽ तुगे़आङ् वाॽ॥”
 ८ कर यहवे दाङ्‌बे़ल्‍ले़ नुहःन् कुसिराॽ थाङे़॥



नुह


९ नुहःल्‍ले़ नु कुहिम्‍सयङ्‌ङिल्‍ले़ कुस्‍साप्‍मुःन्‍धुम्‍मिन् हाबा कल्‍लो॥


 

खुने़ॽ कुये़म्‍मो नुहःन्‍लक् साम्‌योबा नु कुदोःप्‍मा मना वये़॥ खुने़ॽ निङ्‌वाॽभुमाङ्‌ङिन्‍नु सोसोरिक् के़वाॽबा मना वये़॥
 १० नुहःल्‍ले़ सुम्‍सि कुस्‍सा ये़म्‍बित्‍छा मे़वये़– सेम, हाम् नु ये़पेद्॥


११ निङ्‌वाॽफुमाङ्‌ङिल्‍ले़ कुनिमो इक्‍सादिङ् खाम्‍बेःक्‍मान् फे़त्‍लाॽरे़बेआङ् फौदारि चोःक्‍मारे़ तिम्‍से़आङ् ने़स्‍से़॥
 १२ यहवे दाङ्‌बाल्‍ले़ इक्‍सादिङ् खाम्‍बेःक्‍मान् ओमे़त्‍तुल्‍ले़ खे़न् फे़त्‍लाॽरे़बा निसु, थेआङ्‌भे़ल्‍ले़ इक्‍सादिङ् खाम्‍बेःक्‍मो के़वाॽबा के़रे़क् मे़न्‍छाम् याप्‍मिहाॽ फे़त्‍मे़लाॽरे़ मे़बेआङ् मे़वये़॥
 १३ खे़ल्‍ले़ चोगुल्‍ले़ निङ्‌वाॽफुमाङ्‌ङिल्‍ले़ नुहःन् मे़त्‍तु, “के़रे़क् मे़न्‍छाम् याप्‍मिहाॽ मे़ङ्‌मासि निङ्‌वाॽ चोगुङ्‌ङाङ् वाॽ, थेआङ्‌भे़ल्‍ले़ खे़ङ्‌हाॽरे़ मे़जोगुबा फौदारिःल्‍ले़ इक्‍सादिङ् खाम्‍बेःक्‍मान् तिम्‍से़आङ् ने़ःॽ॥ ओमे़त्‍ते़ॽ, खे़ङ्‌हाॽ आङ्‌गाॽ इक्‍सादिङ् खाम्‍बेःक्‍मान्‍नु सोरिक् मे़क्‍खुङ्‌सिङ्‌ॽ॥
 १४ आल्‍ल खे़ने़ॽ सैप्रस मे़प्‍मनाबा नुबा सिङ्‌ङे़ल्‍ले़न् वालाधाधिक् चोगे़ॽ॥ वालाधाओ याक्‍फाङ्‌हाॽ चोगे़से़ॽ, हे़क्‍क्‍याङ् कुसिगाङ् नु लाःक्‍कात् अलकत्राःल्‍ले़ ले़ङे़ॽ॥
 १५ खे़ने़ॽ अक्‍खेलॽरिक् चोगे़ॽ– वालाधाःल्‍ले़ कुलाम्‍तिःन् किप् थिक्‍काङ् लिबोङ् मितर चोगे़ॽ हे़क्‍क्‍याङ् कुभे़रे़ःन् निबोङ्‌ङाङ् सुम्‍सि मितर चोगे़ॽ हे़क्‍क्‍याङ् कुलिङ्‌गे़न्‍निन् थिबोङ्‌ङाङ् लिसि मितरबा पोङ्‌ल चोगे़ॽ॥
 १६ वालाधाःल्‍ले़ कुसम्‍धाङ् लिङ्‌खाम्‍बु चोगे़ॽआङ् खाप्‍ते़ॽ॥ हे़क्‍क्‍याङ् वालाधाःन्‍नु लिङ्‌खाम्‍बुःल्‍ले़ कुलुम्‍मो हुक्‍सिक्‍थिक् थे़म्‍बा पेधाःप् फत्‍छे़ॽ॥ खे़न् कुदाःल्‍ला सुम्‍सि के़ने़बा चोगे़ॽ॥
 १७ थेआङ्‌भे़ल्‍ले़ ताङ्‌साङ्‌बाल्‍ले़ कुसिःक्‍तो कुसक्‍मा के़याक्‍पा कुहिङ्‌वे़त् के़वाॽबा के़रे़क् से़प्‍मासिरे़ लागि इक्‍सादिङ् खाम्‍बेःक्‍मो आङ्‌गाॽ वदप्‍मा थाङ्‌ल याःन्‍दुङ्‌ॽ, हे़क्‍क्‍याङ् इक्‍सादिङ् खाम्‍बेःक्‍मो के़वाॽबा कुसक्‍मा के़याक्‍पा के़रे़क् मे़सिरो॥
 १८ कर खे़ने़ॽनुग आङ्‌गाॽ माङ्‌हुप् चोगुङ्‌लो॥ खे़ने़ॽ हे़क्‍क्‍याङ् के़मेःत्, के़स्‍साहाॽ नु के़म्‍बाङ्‌लिहाॽ के़रे़क् वालाधाओ के़लासिरो॥
 १९ के़रे़क् कुहिङ्‌वे़त् थक्‍सा पुसाहाॽओ कुम्‍बाबा नु कुम्‍मामा ने़त्‍ने़त्‍छि वालाधाओ केःत्‍ते़से़ॽ, हे़क्‍केलॽरिक् खे़ङ्‌हाॽआङ् खे़ने़ॽनु मे़हिङ्‌ल॥
 २० पुसाहाॽओ के़रे़क् परिक्‍पा, थक्‍साहाॽओ के़रे़क् परिक्‍पा हे़क्‍क्‍याङ् खाम्‍बेःक्‍मो के़उःङ्‌सिङ्‌बा थक्‍साहाॽओ परिक्‍परिक्‍पा के़रे़क् परिक्‍ले़न् ने़त्‍ने़त्‍छि– खे़ङ्‌हाॽ कुहिङ्‌वे़त् वाॽमारे़ लागि खे़ने़ॽओ मे़दारो॥
 २१ के़रे़क् परिक्‍ले़न् कुजाहाॽआङ् खे़ने़ॽ सुप्‍से़ॽआङ् युक्‍से़ॽ॥ खे़न् खे़ने़ॽ नु खे़ङ्‌हाॽरे़ खुन्‍छिॽ लागि चामा थुङ्‌मा पोङ्‌ल॥”


२२ निङ्‌वाॽफुमाङ्‌ङिल्‍ले़ मुरामे़त्‍तुबा इसिःक् नुहःल्‍ले़ के़रे़क् पाःन्‍हाॽ चोगु॥


 






वदप्‍मा थाङे़बा



७
 १ खे़ब्‍याङ् यहवे दाङ्‌बाल्‍ले़ नुहःन् मे़त्‍तु, “खे़ने़ॽ नु के़हिम्‍सयङ् के़रे़क् वालाधाओ लासे़म्‍मे़ॽ, थेआङ्‌भे़ल्‍ले़ कन् थाःक्‍को आङ्‌गाॽ आमिक्‍साओ खे़ने़ॽ साम्‌योबा निने़आङ् वाॽ॥
 २ के़रे़क् परिक्‍ले़न् सुत्‍थोबा कुम्‍बाबा नु कुम्‍मामा कुगाप् नुसि थक्‍साहाॽ, हे़क्‍क्‍याङ् सुत्‍थोबा मेःम्‍बा थक्‍साहाॽलाम्‍बा कुम्‍बाबा नु कुम्‍मामा कुगाप् थिक्,
 ३ हे़क्‍क्‍याङ् के़रे़क् इक्‍सादिङ् खाम्‍बेःक्‍मोबा परिक् परिक्‍पा पुसाहाॽओलाम्‍माङ् कुगाप् नुसि तारे़से़ॽ॥ कुम्‍बाबा नु कुम्‍मामा थक्‍साहाॽ नु पुहाॽ मे़हिङ्‌ल फाॽआङ् तारे़से़ॽ॥
 ४ आल्‍लआङ्‌धो नुसि ये़न् एगाङ् इक्‍सादिङ् खाम्‍बेःक्‍मो आङ्‌गाॽ लिबोङ् ये़न् थारिक् से़न्‍दिक् ले़न्‍दिक् पाङ्‌गे़न्‍दिङ् वहिप्‍मान् थार याःन्‍दुङ्‌ॽ॥ आङ्‌गाॽ चोगुङ्‌सिङ्‌बा के़रे़क् थक्‍सापुसाहाॽ मे़क्‍खुङ्‌सिङ्‌ॽ॥”


५ खे़ब्‍याङ् यहवे दाङ्‌बाल्‍ले़ पाःत्‍तुबा हे़क्‍केए नुहःल्‍ले़ के़रे़क् चोगु॥


६ इक्‍सादिङ् खाम्‍बेःक्‍मो वदप्‍मा थाङे़ल्‍ले़ नुहःन् किप् तुक्‍सि तङ्‌बे के़रे़आङ् वये़॥
 ७ हे़क्‍क्‍याङ् नुहःन्, कुमेःत्‍तिन् कुस्‍सा ये़म्‍बित्‍छाहाॽ, हे़क्‍क्‍याङ् कुम्‍बाङ्‌लिहाॽ वदप्‍मा के़गे़प्‍पा च्‍वाःत्‍तोनु हिङ्‌मारे़ लागि वालाधाओ मे़लासे़॥
 ८ सुत्‍थो थक्‍साहाॽ नु सुत्‍थो मेःम्‍बा थक्‍साहाॽ हे़क्‍क्‍याङ् खाम्‍बेःक्‍मो के़उःङ्‌सिबा के़रे़क् थक्‍साहाॽ,
 ९ निङ्‌वाॽफुमाङ्‌ङिल्‍ले़ नुहःन् मुरामे़त्‍तुबा कुइसिःक् कुगाप् कुगाप्, कुम्‍बाबा नु कुम्‍मामा थक्‍साहाॽ नुहःन्‍नु वालाधाओ मे़द्‌ये़॥
 १० हे़क्‍क्‍याङ् नुसि ये़न् के़रे़ल्‍ले़ इक्‍सादिङ् खाम्‍बेःक्‍मो वदप्‍मा च्‍वाःत्‍तिन् थाङे़॥


११ नुहःन् किप् तुक्‍सि तङ्‌बे के़रे़बा निसिगेक्‍पा ला थिबोङ्‌ङाङ् नुसि ये़न् के़रे़ल्‍ले़ यम्ब्‌यम्‍बा मुहिःक्‍सो खाहिःक्‍सोओ वाबुन्‍हाॽ फक्‍ते़लःन्‍दे़, हे़क्‍क्‍याङ् ताङ्‌साक्‍पोलाम् कुबेःक् कुलाःत् वहित् थ्‍ये़॥
 १२ हे़क्‍क्‍याङ् लिबोङ् ये़न् थारिक् से़न्‍दिक् ले़न्‍दिक् चक्‍मे़ल्‍लॽए वहित् थ्‍ये़आङ् पत्‍छे़॥


१३ हाबा खे़न् ये़न्‍नो नुहःन्, कुमेःत्‍तिन् खुने़ॽ कुस्‍सा सेम, हाम् नु ये़पे़दे़न्, हे़क्‍क्‍याङ् खुने़ॽ कुम्‍बाङ्‌लिहाॽ वालाधा सिगाङ् मे़लासे़॥
 १४ खे़ङ्‌हाॽ हे़क्‍क्‍याङ् के़रे़क् परिक्‍पा ताम्‍भुङ् थक्‍साहाॽ, के़रे़क् हिम्‍धक्‍साहाॽ, खाम्‍मो के़उःङ्‌सिङ्‌बा के़रे़क् थक्‍साहाॽ हे़क्‍क्‍याङ् के़रे़क् परिक्‍पा पुसाहाॽ वालाधाओ मे़लासे़॥
 १५ साःङ्‌गुगे़न् कुसक्‍मा के़याक्‍पा के़रे़क् थक्‍साहाॽ नु पुसाहाॽ कुगाप् कुगाप् नुहओ मे़द्‌ये़आङ् वालाधाओ मे़लासे़॥
 १६ निङ्‌वाॽफुमाङ्‌ङिल्‍ले़ नुहःन् मे़त्‍तुबा हे़क्‍केए वालाधाओ के़लाःप्‍पा थक्‍सापुसाहाॽ कुम्‍बाबा नु कुम्‍मामाए मे़द्‌ये़॥ खे़न् एगाङ् यहवे दाङ्‌बाल्‍ले़ वालाधाःल्‍ले़ लाम्‍धेत्‍तिन् सुबु॥


१७ इक्‍सादिङ् खाम्‍बेःक्‍मो लिबोङ् ये़न् थारिक् चक्‍मे़ल्‍लॽए वदप्‍मा के़रे़आङ् ने़स्‍से़॥ च्‍वाःत्‍तिन् पोरे़आङ् वालाधाःन् खाम्‍बेःक्‍मोनु थाःङ्‌धाःङ् पङ्‌मा हेःक्‍तु॥
 १८ हे़क्‍क्‍याङ् च्‍वाःत्‍तिन् इक्‍सा खाम्‍बेःक्‍को सधे़क् तिम्‍से़आङ् वालाधाःन् च्‍वाःत् सम्‍धाङ् थाःङ्‌धाःङ् पोगे़॥
 १९ च्‍वाःत्‍तिन् इक्‍सादिङ् खाम्‍बेःक्‍मो साॽरिक् यरिक् पोरे़ हे़क्‍क्‍याङ् ताङ्‌साक्‍पाल्‍ले़ कुसिःक्‍तोबा केःम्‍केःम्‍बा के़रे़क् कोःक्‍माहाॽ च्‍वाःत्‍तिल्‍ले़ लुप्‍तु॥
 २० च्‍वाःत्‍तिन् पोरे़ थाङे़ हे़क्‍क्‍याङ् कोःक्‍माहाॽ नुसि मितर थारिक् यो लुप्‍तु॥
 २१ इक्‍सादिङ् खाम्‍बेःक्‍मो मुन्‍जिङ् वयाःक् के़लॽबा के़रे़क्– पुसाहाॽ, हिम्‍धक्‍साहाॽ, ताम्‍भुङ् थक्‍साहाॽ, खाम्‍मो के़उःङ्‌सिङ्‌बा के़सःन्‍छिङ्‌बा के़रे़क् थक्‍साहाॽ हे़क्‍क्‍याङ् के़रे़क् मे़न्‍छाम् याप्‍मिहाॽ मे़स्‍ये़॥
 २२ से़ङ्‌से़ङ्‌बा खाम्‍बेःक्‍मो के़वाॽबा साःङ्‌गुगे़न् कुसक्‍मा के़याक्‍पा के़रे़क् मे़स्‍ये़॥
 २३ हे़क्‍क्‍याङ् खाम्‍बेःक्‍मो कुहिङ्‌वे़त् के़वाॽबा– मे़न्‍छाम् याप्‍मि, थक्‍सा, कुत्‍छिङ् के़उःङ्‌सिङ्‌बा के़सःन्‍छिङ्‌बा थक्‍साहाॽ नु पुहाॽ खक्‍पे़त् मे़स्‍ये़॥ खे़ङ्‌हाॽ इक्‍सादिङ् खाम्‍बेःक्‍मालाम् मे़मे़गे़, नुहःन् हे़क्‍क्‍याङ् खुने़ॽनु वालाधाओ के़याक्‍पाहाॽरक् मे़हिङे़॥


२४ हे़क्‍क्‍याङ् इक्‍सादिङ् खाम्‍बेःक्‍मो किप् थिक्‍काङ् ङाबोङ् ये़न् थारिक् च्‍वाःत्‍तिन् ने़स्‍से़॥


 






वदप्‍मान् चिबे़बा



८
 १ कर निङ्‌वाॽफुमाङ्‌ङिल्‍ले़ वालाधाओ के़याक्‍पा नुहःन् नु के़रे़क् ताम्‍भुङ् थक्‍साहाॽ हे़क्‍क्‍याङ् हिम् थम्क्‍साहाॽ निङ्‌वाॽ इःत्‍तुसि, हे़क्‍क्‍याङ् खुने़ॽ इक्‍सादिङ् खाम्‍बेःक्‍मो सुरित् केजङ् हुरे़र याःन्‍दु, हे़क्‍क्‍याङ् च्‍वाःत्‍तिन् चबे़र पे॥
 २ मुहिःक्‍सो खाहिःक्‍सोओबा वबुन्‍हाॽ चिबे़लासे़ हे़क्‍क्‍याङ् ताङ्‌साक्‍कोलाम् कुबेःक् कुलाःत् वहित् थामा नाॽरे़॥
 ३ हे़क्‍क्‍याङ् इक्‍सादिङ् खाम्‍बेःक्‍मो च्‍वाःत्‍तिन् थिक्‌याःन्‍धक् चबे़र पे॥ किप् थिक्‍काङ् ङाबोङ् ये़न् एगाङ् च्‍वाःत्‍तिन् युमे़॥
 ४ नुसिगेक्‍पा लाःल्‍ले़ थिबोङ्‌ङाङ् नुसि ये़न्‍नो वालाधाःन् आरारात नाङ्‌जङ्‌लुङ्‌हाॽओ नाःम्‍सिङ्॥
 ५ थिबोङ् ला थारिक् च्‍वाःत्‍तिन् थिक्‌याःन्‍धक् चबे़र पे॥ थिबोङ् ला के़रे़बा थिक्‍सिगेक्‍पा ये़न्‍नो कोःक्‍माहाॽरे़ कुसम्‍हाॽ निधाबे़॥


६ याम्‍मो वेॽ लिबोङ् ये़न् एगाङ् नुहःल्‍ले़ चोगुबा वालाधाओबा पेधाःप्‍पिन् खुने़ॽ हन्‍दु॥
 ७ हे़क्‍क्‍याङ् लत्‍छा काःक्‌वाधिक् फे़सुदेसु, हे़क्‍क्‍याङ् खाम्‍बेःक्‍मोबा च्‍वाःत्‍तिन् मे़न्‍जप्‍पे थारिक् खे़न् काःक्‌वान् ना नु कत्‍ना पे़रे़र वये़॥
 ८ खे़ब्‍याङ् नुहःल्‍ले़ खाम्‍बेःक्‍मो च्‍वाःत्‍तिन् युमे़बि फाआङ् लत्‍छा पुत्‍तुःक्‍के थिक्‍काङ् फे़सुदेसु॥
 ९ खे़न् पुत्‍तुःक्‍केःल्‍ले़ लाङ् तोॽमादे़न् मे़घोसुन्‍नाङ् खे़न् खुने़ॽओए वालाधाओ नुःक्‍खे़द्‌ये़, थेआङ्‌भे़ल्‍ले़ खाम्‍बेःक्‍मो आल्‍लसाङ् च्‍वाःत् ने़स्‍से़॥ खे़ब्‍याङ् नुहःल्‍ले़ कुहुक्‍किन् सन्‍छुआङ् खे़न् पुत्‍तुःक्‍केःन् ते़म्‍सुआङ् खुने़ॽनु वालाधाओ केःत्‍तु॥
 १० हे़क्‍क्‍याङ् याम्‍मो नुसि ये़न् हाङ्‌घुआङ् खुने़ॽ खे़न् पुत्‍तुःक्‍केःन् वालाधाओलाम् फे़सुदेसु॥
 ११ खे़न् पुत्‍तुःक्‍केःन् युःन्‍छिक् खुने़ॽओ नुःक्‍खे़द्‌ये़॥ खे़ल्‍ले़ कुम्‍ब्राओ खारक् तुप्‍मनाबा पे़ःङ्‌वालिःत्‍छेल्‍ले़ कुभे़क्‌वाधिक् फिःत्‍तुआङ् पत्‍छे़॥ खे़ब्‍याङ् च्‍वाःत्‍तिन् खाम्‍बेःक्‍मो युमे़रत्‍छ के़लॽबा नुहःल्‍ले़ निङ्‌वाॽ खोसु॥
 १२ खे़ब्‍याङ् खुने़ॽ वेॽ नुसि ये़न् हाङ्‌घुआङ् खे़न् पुत्‍तुःक्‍केःन् याम्‍मो फे़सुदेसु, कर कन्‍छुमो खे़न् खुने़ॽओ मे़नुःक्‍खे़न् मे़द्‌ये़ने़न्॥


१३ नुहःन् किप् तुक्‍सिआङ् तङ्‌बेधिक् के़रे़बा थिक्‍सिगेक्‍पा लाःल्‍ले़ थिक्‍सिगेक्‍पा ये़न्‍नो इक्‍सादिङ् खाम्‍बेःक्‍मोलाम् च्‍वाःत्‍तिन् चबे़, हे़क्‍क्‍याङ् नुहःल्‍ले़ वालाधाओबा लिङ्‌खाम्‍बुःन् हन्‍दुआङ् ओमे़त्‍तुल्‍ले़ खाम्‍बेःक्‍मे़न् से़ङ्‌से़ङ्‌बा निसु॥
 १४ हे़क्‍क्‍याङ् निसिगेक्‍पा लाःल्‍ले़ निबोङ्‌ङाङ् नुसिगेक्‍पा ये़न्‍नो खाम्‍बेःक्‍मे़न् के़रे़क् हेरे़॥


१५ खे़ब्‍याङ् निङ्‌वाॽफुमाङ्‌ङिल्‍ले़ नुहःन् मे़त्‍तु,
 १६ “खे़ने़ॽ, मे़ल्‍लिङ्‌गे़न् के़मेःत्‍तिन्, के़स्‍साहाॽ हे़क्‍क्‍याङ् के़म्‍बाङ्‌लिहाॽ वालाधाओलाम् लःन्‍दे़म्‍मे़ॽ॥
 १७ खे़ने़ॽनु के़वाॽबा कुसक्‍मा के़याक्‍पा के़रे़क्– थक्‍साहाॽ, हे़क्‍क्‍याङ् पुसाहाॽ, खे़ब्‍याङ् के़उःङ्‌सिङ्‌बा थक्‍साहाॽ के़रे़क् लाःक्‍कात् लःत्‍ते़से़ॽ, हे़क्‍क्‍याङ् खे़ङ्‌हाॽ इक्‍सादिङ् खाम्‍बेःक्‍मो मे़बोन् मे़धे़ॽआङ् यरिक् मे़बोङ्‌ल मे़बेःक्‍ल॥”


१८ खे़ब्‍याङ् नुहःन्, मे़ल्‍लिङ्‌गे़न् कुमेःत्‍तिन्, कुस्‍साहाॽ, हे़क्‍क्‍याङ् कुम्‍बाङ्‌लिहाॽ वालाधाओलाम् मे़लःन्‍दे़॥
 १९ हे़क्‍क्‍याङ् इक्‍साङिङ् खाम्‍बेःक्‍मो के़वाॽबा के़रे़क् परिक्‍पा कुलिःम्‍बा थक्‍साहाॽ, के़उःङ्‌सिङ्‌बा के़सःन्‍छिङ्‌बा थक्‍साहाॽ, पुसाहाॽ वालाधाओलाम् मे़लःन्‍दे़॥



नुहःल्‍ले़ मिधिङ्‌मनादेमनाबा सिदुङ्‌जभा तोःन्‍दुॽ


२० हे़क्‍क्‍याङ् नुहःल्‍ले़ यहवे दाङ्‌बाल्‍ले़ कुलागि लत्‍छा ले़त्‍ति तोःम्‍मादे़न्‍धिक् चोगुआङ् के़रे़क् परिक्‍पा सुत्‍थो थक्‍सा नु सुत्‍थो पुसाहाॽओलाम् मिधिङ्‌मनाबादेमनाबा सिदुङ्‌जभा ले़त्‍ति तोःन्‍दु॥
 २१ यहवे दाङ्‌बाल्‍ले़ खे़न् कुनाम्‍गे़नुॽबा सिदुङ्‌जभा मिःक्‍खुॽइन् नाम्‍सुआङ् कुनिङ्‌वाॽओ पाःत्‍तु, “मे़न्‍छाम् याप्‍मिःल्‍ले़ कुनिङ्‌वाॽओबा पाःन्‍हाॽ खुने़ॽ चुःक्‍काङ्‌धोसा ताप्‍फे़ःम्‍बा चोक्, हे़क्‍केसाङ् ताप्‍फे़ःम्‍बा मे़न्‍छाम् याप्‍मिःल्‍ले़ चोगुबा याःम्‍बक्‍किल्‍ले़ चोगुल्‍ले़ आङ्‌गाॽ याम्‍मो आभे़ल्‍ले़आङ् इक्‍सादिङ् खाम्‍बेःक्‍मान् साक्‍मुरा मे़मे़त्‍तान्॥ आल्‍लो चोगुङ्‌बा कुइसिःक् के़रे़क् थक्‍सापुसाहाॽ याम्‍मो आभे़ल्‍ले़आङ् मे़मे़ङ्‌ङासिङिन्॥


२२ “इक्‍सादिङ् खाम्‍बेःक्‍मान् ने़र थारिक्


याॽरिम्‍बा ले़प्‍मा नु कुजा सुम्‍मा ये़म्,


सेःम्‍मा नु कोमा, हाङ्‌वामा नु चुङ्‌जिःक्‍मा,


हे़क्‍क्‍याङ् ले़न्‍दिक् नु से़न्‍दिक् आभे़ल्‍ले़आङ् मे़नुप्‍ने़ल्‍लो॥”


 






निङ्‌वाॽफुमाङ्‌ङिल्‍ले़ नुहःन्‍नु चोगुबा माङ्‌हुप्



९
 १ खे़ब्‍याङ् निङ्‌वाॽफुमाङ्‌ङिल्‍ले़ नुहःन् नु कुस्‍साहाॽ हाङ्‌वामुॽइ पिरुसिआङ् मे़त्‍तुसि, “मिक्‍किफुङ् फे़क्‍ताम्‍मे़ॽर पोःन्‍दे़म् थे़ॽरे़म्‍मे़ॽ, हे़क्‍क्‍याङ् इक्‍सादिङ् खाम्‍बेःक्‍मान् थिम्‍से़म्‍मे़र पेगे़म्‍मे़ॽ॥
 २ इक्‍सादिङ् खाम्‍बेःक्‍मोबा के़रे़क् थक्‍साहाॽ नु ताङ्‌साङ्‌बो के़बे़बा के़रे़क् पुसाहाॽरे़ हे़क्‍क्‍याङ् वरःङ्‌ङो के़याक्‍पा के़रे़क् ङाहाॽरे़ खिनिॽ के़म्‍गिरिॽ॥ खे़ङ्‌हाॽ खिनिॽ हुक्‍कोए मे़वाॽरो॥
 ३ कुसक्‍मा के़याक्‍पा मुन्‍जिङ् वयाःक् के़लॽबा के़रे़क् थक्‍सापुसाहाॽ खिनिॽ चामा कुजा पोङ्॥ के़रे़क् सरेःक्‍क्‍याःप्‍पा थाबुदिङ् सिङ्‌बुङ् लुङ्‌बुङ्‌हाॽ खिनिॽ पिनिङ्‌बा हे़क्‍केए आल्‍ल खिनिॽ के़रे़क् पाःन्‍हाॽ पिनिङ्‌लो॥


४ “कर खिनिॽ सा के़जाम्‍मिल्‍ले़ हिङ्‌मन् के़बिबा कुमाक्‍खिॽइन्‍नु सोरिक् सा मे़जे़म्‍मिन्‍ने़ॽ॥
 ५ हे़क्‍क्‍याङ् मे़न्‍छाम् याप्‍मि के़से़प्‍पे़न् के़सिबे़ल्‍ले़ कुमाक्‍खिॽइल्‍ले़ कुले़क्‌वा आङ्‌गाॽ खे़न् खुम्‍दिङ् पिरुङ्‌लो॥ मना के़से़प्‍पा थक्‍सान् सिरए पोङ्, हे़क्‍क्‍याङ् मे़न्‍छाम् याप्‍मि के़से़प्‍पा मनाःन्‍नाङ् सिरए पोङ्॥


६ “मना के़से़प्‍पान् मनारे़ए मे़से़रुरो,


थेआङ्‌भे़ल्‍ले़ निङ्‌वाॽफुमाङ्‌ङिल्‍ले़


आबाङे कुजइःत्‍तो मे़न्‍छाम् याप्‍मिन् चोगुबारो॥


७ खिनिॽग मिक्‍किफुङ् फे़क्‍ताम्‍मे़ॽर पोःन्‍दे़म् थे़ॽरे़म्‍मे़ॽ॥ इक्‍सादिङ् खाम्‍बेःक्‍मो आत्‍तातान्‍ने यरिक् हिन्‍जाॽबित्‍छाॽहाॽ मे़वाॽर, हे़क्‍क्‍याङ् यरिक् मे़बोङ्‌ङाङ् मे़बोन् मे़बेःक्‍ल॥”


८ खे़ब्‍याङ् निङ्‌वाॽफुमाङ्‌ङिल्‍ले़ नुहःन् नु कुस्‍साहाॽ अक्‍खे मे़त्‍तुसि,
 ९-१० “खिनिॽ हे़क्‍क्‍याङ् खिनिॽ सामे़न्‍छाॽहाॽनु, वालाधाओलाम् खिनिॽनु के़लःम्‍बा के़रे़क्– थक्‍सापुसाहाॽ, हिम्‍धक्‍साहाॽ, ताम्‍भुङ् थक्‍साहाॽनु आङ्‌गाॽ माङ्‌हुप् चोगुङ्‌लो॥
 ११ याम्‍मो आभे़ल्‍ले़आङ् वदप्‍माओबा च्‍वाःत्‍तिल्‍ले़ मे़न्‍छाम् याप्‍मि थक्‍सापुसाहाॽ मे़म्‍मे़क्‍ने़न्, इक्‍सादिङ् खाम्‍बेःक्‍मान् मे़ङ्‌मारे़ लागि याम्‍मो आभे़ल्‍ले़आङ् वदप्‍मा मे़धाङ्‌ने़न् फाॽआङ् आङ्‌गाॽ माङ्‌हुप् चोगुङ्‌लो॥”


१२ हे़क्‍क्‍याङ् निङ्‌वाॽफुमाङ्‌ङिल्‍ले़ पाःत्‍तु, “खे़ने़ॽ हे़क्‍क्‍याङ् खे़ने़ॽनु के़वाॽबा के़रे़क् कुसक्‍मा के़याक्‍पा थक्‍सापुसाहाॽनु हे़क्‍क्‍याङ् ताःन्‍दि के़दाबा के़रे़क् थाःक्‍हाॽरे़ लागि आङ्‌गाॽ चोगुङ्‌बा माङ्‌हुप्‍पिल्‍ले़ मिक्‍सेन् कन् पोङ्‌लो–
 १३ खाॽमिःत्‍तो आनाम्‍धिङ्‌गोन् फत्‍छुङ्, हे़क्‍क्‍याङ् खे़न् आङ्‌गाॽ नु इक्‍सादिङ् खाम्‍बेःक्‍माल्‍ले़ कुलुम्‍मो लत्‍छा माङ्‌हुप्‍ले़न् मिक्‍सेन् पोङ्‌लो॥
 १४ आङ्‌गाॽ इक्‍सादिङ् खाम्‍बेःक्‍मो खाॽमिःप्‍पान् फत्‍छुङ्‌ङाङ् नाम्‍धिङ्‌गोन् निधाःप्‍पिल्‍ले़,
 १५ आङ्‌गाॽ नु खिनिॽ हे़क्‍क्‍याङ् के़रे़क् परिक्‍पा थक्‍सा पुसाहाॽलुम्‍मो चोगुङ्‌बा आमाङ्‌हुप्‍पिन् निङ्‌वाॽ इःत्‍तुङ्‌लो॥ याम्‍मो आभे़ल्‍ले़आङ् के़रे़क् थक्‍सापुसाहाॽ के़से़प्‍पा वदप्‍मा च्‍वाःत्‍तिन् थाङ्‌ल मे़याःन्‍नाल्‍लो॥
 १६ खाॽमिःप्‍पो नाम्‍धिङ्‌गोन् निधाःप्‍पिल्‍ले़, आङ्‌गाॽ खे़न् ओमे़त्‍तुङ् हे़क्‍क्‍याङ् इक्‍सादिङ् खाम्‍बेःक्‍मोबा के़रे़क् मे़न्‍छाम् याप्‍मि हे़क्‍क्‍याङ् थक्‍सापुसाहाॽनु के़बोङ्‌बा सदादिङ्‌बा माङ्‌हुप्‍पिन् निङ्‌वाॽ इःत्‍तुङ्‌लो॥”


१७ निङ्‌वाॽफुमाङ्‌ङिल्‍ले़ अक्‍खेरिक् नुहःन् मे़त्‍तु, “आङ्‌गाॽ इक्‍सादिङ् खाम्‍बेःक्‍मोबा के़रे़क् कुसक्‍मा के़याक्‍पा थक्‍सापुसाहाॽ नु आङ्‌गाॽ चोगुङ्‌बा आमाङ्‌हुप्‍पिल्‍ले़ मिक्‍सेःन्‍निन् आम्‍भा कन्‍लो॥”



नुहःल्‍ले़ कुस्‍साहाॽ


१८ वालाधाओनु के़लःम्‍बा नुहःल्‍ले़ कुस्‍साहाॽ सेम, हाम्, ये़पे़द मे़वये़॥ हाममे़न् कनानले़ कुम्‍बा वये़॥
 १९ नोहःल्‍ले़ कुस्‍साहाॽ हाबा कन् सुम्‍सि मे़वये़, कन्‍हाॽलाम्‍बाए इक्‍सादिङ् खाम्‍बेःक्‍मान् मे़न्‍छाम् याप्‍मिरे़ तिम्‍से़रो॥


२० नुहःन् याःन्‍गे़मबा के़जाबा वये़, खुने़ॽए के़रे़क्‍नुःल्‍ले़ तगि चे़ल्‍ले़क्‍सेॽ इक्‍ताप् के़लेःप्‍पा वये़॥
 २१ खे़ल्‍ले़ चे़ल्‍ले़क्‍सेॽ थिन् थुङु, खे़ब्‍याङ् खुने़ॽ मयुआङ् कुसाःङ्‌गाहिम् सिगाङ् ले़क्‍चाॽबुधुक् इप्‍से़आङ् ने़स्‍से़॥
 २२ कनानले़ कुम्‍बा हामे़ल्‍ले़ आबाङे कुम्‍बान् ले़क्‍चाॽबुधुक् ने़स्‍से़बा निसुआङ् लाःक्‍कात् लःन्‍दे़बे हे़क्‍क्‍याङ् कुम्‍भुॽसि ने़प्‍मजाङ् चे़क्‍तुसि॥
 २३ कर से़मे़न् नु ये़पेत्‍ते़ल्‍ले़ लत्‍छा चिरिक्‍थिक् याङ्‌ने़त्‍छि, हे़क्‍क्‍याङ् ने़प्‍माङ्‌ले़ खुन्‍छिॽ फक्‍ताङ्‌ङो फत्‍छे़छु, हे़क्‍क्‍याङ् एगाङ् एगाङ् सःन्‍ने़छिर पेगे़त्‍छिआङ् खे़ङ्‌हाॽरे़ ले़क्‍चाॽबुधुक् के़ने़बा खुन्‍छिॽ पान् ते़प्‍ते़त्‍छु॥ खे़ङ्‌हाॽरे़ खुन्‍छिॽ नारान् एगाङ् ले़प्‍साङ् हिसिङ्‌ङाङ् पत्‍छे़बाल्‍ले़ चोगुल्‍ले़ खे़ङ्‌हाॽरे़ खुन्‍छिॽ पान् ले़क्‍चाॽ ने़स्‍से़बा मे़निसे़त्‍छुन्॥


२४ आक्‍खो नुहःन् चे़ल्‍ले़क्‍सेॽ थिःल्‍ले़ ममा ले़रु खे़ब्‍याङ् कुस्‍सा फोःक्‌वाबाल्‍ले़ चोगुबा पाःन्‍निन् निङ्‌वाॽ खोसु,
 २५ खे़ब्‍याङ्‌ग खे़ल्‍ले़ पाःत्‍तु,


“हामे़ल्‍ले़ कुस्‍सा कनानने़न् माङ्‌दे साङ्‌ग्रारे़ ते़त्‍तुरो,


खे़ङ्‌ग कुम्‍भुॽसिरे़ खुन्‍छिॽ योःग्‍बाहाॽनुःल्‍ले़आङ्


योयोक्‍पा पोङ्‌लो॥”


२६ खे़ल्‍ले़ अक्‍खेआङ् पाःत्‍तु,


“से़मे़ल्‍ले़ कुयहवे दाङ्‌बा निङ्‌वाॽफुमाङ्‌ङिल्‍ले़ कुनारा पोररो,


हे़क्‍क्‍याङ् कनानने़न् खे़ल्‍ले़ कुयोक् पोङ्‌लरो॥


२७ निङ्‌वाॽफुमाङ्‌ङिल्‍ले़ ये़पे़त्‍ते़न्a पोःन्‍थे़ॽर याःन्‍दुररो,


खे़न् से़मे़ल्‍ले़ कुसाःङ्‌गा हिम्‍मो याङ्‌धोःक्‍लरो,


हे़क्‍क्‍याङ् कनानने़ङ्‌ग ये़पेत्‍ते़ल्‍ले़ कुयोक् पोङ्‌लरो॥”


२८ वदप्‍मा थाङे़आङ् एगाङ् नुहःन् किप् सुम्‍सिआङ् ङाबोङ् तङ्‌बे थारिक् हिङे़॥
 २९ नुहःन् के़रे़क् कुगिप् फाङ्‌सिआङ् ङाबोङ् तङ्‌बे के़रे़आङ् वये़॥ हे़क्‍क्‍याङ् खुने़ॽ मासिङ्॥


 


a ९:२७ ये़पे़त– कन् मिङ्‌ङे़न् हिब्रुओ “पोःम्‍मा थे़ॽमा” हे़क्‍तङ्‌बा खे़म्‍दे़त्॥






नुहःल्‍ले़ कुस्‍साहाॽरे़ खुनिॽ मुॽइदाङ्‌साहाॽ



१०
 १ नुहःल्‍ले़ कुस्‍सा सेम, हाम नु येपेतरे़ खुन्‍छिॽ साप्‍मुःन्‍धुम् हाबा कल्‍लो॥ वदप्‍मा थाङे़आङ् याङ्‌सि खे़ङ्‌हाॽरे़आङ् खुन्‍छिॽ साए मे़बोःक्‍खे़॥


२ येपेतरे़ कुस्‍साहाॽ–


गोमेर, मागोग, मादे, याबान, तुबल, मेसेक नु तिरास॥


३ गोमेरले़ कुस्‍साहाॽ–


असकनज, रिपत नु तोगर्मा॥


४ याबाने़ल्‍ले़ कुस्‍साहाॽ–


एलिसाह, तर्सिस, कित्‍तिम नु रोदानिम॥
 ५ वरःङ्‌ङिल्‍ले़ कुयाओलाम् के़से़बार के़बेःक्‍पा मनाहाॽ कन्‍हाॽएरो, वेॽ लाजेॽओ आबाङे पाःन्‍दाङ् नु सुवाङ् इसिःक् के़से़बा मनाहाॽग ये़पे़तरे़ कुस्‍सासिरो॥


६ हामे़ल्‍ले़ कुस्‍साहाॽ–


कुस, मिस्रइम, पुत नु कनान॥


७ कुसरे़ कुस्‍साहाॽ–


सेबा, हबिला, सब्‍ता, रामाह नु सब्‍ताका॥


रामारे़ कुस्‍साहाॽ–


सेबा नु ददान॥


८ कुसरे़ निम्रोदे़न् कत्‍तु॥ खुने़ॽ इक्‍सादिङ् खाम्‍बेःक्‍मो के़रे़क्‍नुःल्‍ले़ तगि मुक्‍के़गुबा मना पोःक्‍खे़॥
 ९ खुने़ॽ मुक्‍के़गुबा सावागे़म्‍बा वये़॥ खे़ल्‍ले़ चोगुल्‍ले़ “निम्रोद हे़क्‍तङ्‌बा सावागे़म्‍बा” लॽरिक् पाःप्‍मा मुःन्‍धुम् वाॽ॥
 १० कुहेःक्‍सिङ्‌मो खुने़ॽ कुहाङ्‌जुम्‍मिन् बे़बिलोन, ए़रे़क, अक्‍कद, हे़क्‍क्‍याङ् कल्‍ने वये़, खे़न् हाङ्‌जुम्‍हाॽ सिनार लाजेॽओ ने़रो॥
 ११ हाबा खे़न् लाजेॽओनु खुने़ॽ अस्‍सुर लाजेॽओ पे, हे़क्‍क्‍याङ् निनबे, रहोबोत-इर हे़क्‍क्‍याङ् कालह मे़प्‍मनाबा ये़क्‌यक्‍हाॽ,
 १२ हे़क्‍क्‍याङ् निनबे नु कालह ये़क्‌यक्‍किल्‍ले़ कुलुम्‍मो रे़से़न ये़क्‌यक्‍किन् चोगु॥ रे़से़न्‍ने़ङ्‌ग पयम् यम्‍बा ये़क्‌यक्‍लो॥


१३ मिस्रइमे़न्


लुदिहाॽ, अनामिहाॽ, लहाबिहाॽ, नप्‍तुहिहाॽ,
 १४ पत्रुसिहाॽ, कस्‍लुहिहाॽ (खे़ङ्‌हाॽलाम् पलिस्‍तिहाॽ मे़द्‌ये़) नु कप्‍तोरिहाॽरे़ खुनिॽ पानुदिङ् पा वये़॥


१५ कनाने़न्


खुने़ॽ कुस्‍सा तुम्‍बा सिदोनरे़ कुम्‍बा वये़, हे़क्‍क्‍याङ् हित्‍तिहाॽ,
 १६ यबुसिहाॽ, एमोरिहाॽ, गिर्गासिहाॽ,
 १७ हिब्‍बिहाॽ, अरकिहाॽ, सिनिहाॽ,
 १८ अर्बादिहाॽ, समारिहाॽ नु हमातिहाॽ मे़लःन्‍दे़॥


खे़न् एगाङ् कनाने़ल्‍ले़ कुसुवाङ्‌हाॽ के़रे़क् पिसाङ् मे़से़रे़॥
 १९ कनान् लाजेःल्‍ले़ इःन्‍दोन् सिदोन्‍लाम् गरार् पेःक्‍मालाम् ले़प्‍माङ् गाजा थारिक् ने़स्‍से़, हे़क्‍क्‍याङ् सदोम्, गमोरा, अद्‌मा नु सबोयिम पेःक्‍मालाम् ले़प्‍माङ्‌नु लासा थारिक् ने़स्‍से़॥


२० हामे़ल्‍ले़ कुस्‍साहाॽ, खे़ङ्‌हाॽरे़ खुन्‍छिॽ थाःक् नु खुन्‍छिॽ पाःन्‍दाङ् इसिःक्, हे़क्‍क्‍याङ् खे़ङ्‌हाॽरे़ खुन्‍छिॽ लाजेॽ नु खुन्‍छिॽ सुवाङ्‌हाॽ हाबा कन्‍छिरो॥


२१ ये़रे़दरे़ कुम्‍भुॽ सेमे़ल्‍ले़आङ् कुस्‍सा मे़वये़॥ से़मे़न् ए़बेररे़ के़रे़क् कुस्‍साहाॽरे़ खुन्‍छिॽ थाःक्‍थे़बा वये़॥


२२ सेमरे़ कुस्‍साहाॽ– एलाम, अस्‍सुर, अर्पछ्‌यद, लुद


नु अराम मे़वये़॥


२३ अरामरे़ कुस्‍साहाॽ–


उज, हुल, गेतेर नु मेसेक मे़वये़॥


२४ अर्पक्छ्‍यदे़ल्‍ले़ सेलहःन् कत्‍तु॥


सेलहःल्‍ले़ एबेरे़न् कत्‍तु॥


२५ एबेरे़ल्‍ले़ ने़प्‍फु सा कत्‍तुसि॥


लत्‍छाःल्‍ले़ कुमिङ् पेले़गa वये़, थे़आङ्‌भे़ल्‍ले़ खे़ल्‍ले़ कुये़म्‍मो इक्‍सादिङ् खाम्‍बेःक्‍मे़न् कुलक् कुलक् मे़हासुआङ् ने़स्‍से़॥ खुने़ॽ कुन्‍साॽरे़ कुमिङ् योक्‍तान वये़॥


२६ योक्‍ताने़न्


अल्‍मोदद, सेलेप, हसर्मवित, येरह,
 २७ हदोरम, उजाल, दिक्‍ला,
 २८ ओबाल, अबमाएल, सेबा,
 २९ ओपिर, हबिला नु योबाबे़न् कत्‍तुसि॥ कङ्‌हाॽ के़रे़क् योक्‍ताने़ल्‍ले़ कुस्‍सा मे़वये़॥


३० खे़ङ्‌हाॽरे़ खुन्‍छिॽ युङ्‌मादे़न् मेसाआङ् कत्‍ना नाम्‍गे़न् पिसाङ्‌बा थे़गु माङ्‌वाहाॽओबा लाजेॽ सपारा पेःक्‍मालाम् थारिक् ने़स्‍से़॥


३१ से़मे़ल्‍ले़ कुस्‍साहाॽ, खे़ङ्‌हाॽरे़ खुन्‍छिॽ थाःक् नु खुन्‍छिॽ पाःन्‍दाङ् इसिःक्, हे़क्‍क्‍याङ् खे़ङ्‌हाॽरे़ खुन्‍छिॽ लाजेॽ नु खुन्‍छिॽ सुवाङ्‌हाॽ हाबा कन्‍छिरो॥


 

३२ नुहरे़ कुस्‍साहाॽरे़ खुन्‍छिॽ थाःक्‍हाॽ आबाङे खुन्‍छिॽ सुवाङ् इसिःक् कङ्‌हाॽएरो॥ वदप्‍मा थाङे़आङ् एगाङ् कन्‍हाॽलाम्‍बा वेॽ वेॽ मे़न्‍छाम् सुवाङ् मे़बोःक्‍खे़आङ् इक्‍सादिङ् खाम्‍बेःक्‍मो के़रे़क् पिसाङ् मे़से़र मे़बेरो॥


 


a १०:२५ पेले़ग– कन् मिङ्‌ङिन् हिब्रुओ “फःङ्‌मा” हे़क्‍तङ्‌बा खे़म्‍दे़त्॥ 






बाबेल्‍बा चङ्‌हिम्



११
 १ खे़न् ये़म्‍मो के़रे़क् इक्‍सादिङ् खाम्‍बेःक्‍मो लत्‍छारक् पाःन्‍दाङ् वये़ हे़क्‍क्‍याङ् लत्‍छा परिक्‍ले़न् पाःन्‍छेःक्‌वा वये़॥
 २ मे़न्‍छाम् याप्‍मिहाॽ नाम्‍गे़न् पिसाङ् मे़जत्‍छिङ्‌ल मे़बेःल्‍ले़ सिनार लाजेॽओ लत्‍छा ते़म्‍बेॽधिक् मे़घोसुआङ् हाबा खे़प्‍मो मे़युङ्‌सिङ्॥


३ खे़ङ्‌हाॽ अक्‍खे मे़मे़त्‍छिङ्, “आल्‍ल आनिॽ खाम्‍ले़क् चोगुम्‍माङ् सङ्‌ल ओॽरुम्॥” खे़ङ्‌हाॽरे़ लुङ्‌ङिल्‍ले़ कुले़क्‌वा खाम्‍ले़क् हे़क्‍क्‍याङ् सॽमनाबा खाम्‍मिल्‍ले़ कुले़क्‌वा अलकत्रान् ओगप् मे़जोगु॥
 ४ खे़ब्‍याङ् खे़ङ्‌हाॽरे़ मे़बाःत्‍तु, “लु, आनिॽ आबाङे़ लत्‍छा ये़क्‌यक्‍थिक् चोगुम्, खे़न् ये़क्‌यक्‍को थो साङ्‌ग्राम्‍पेदाङ् के़सुबा चङ्‌हिम्‍धिक् चोगुम्, हे़क्‍क्‍याङ् आनिॽ मिङ् युक्‍खुम् खे़ल्‍ले़ चोगुल्‍ले़ आनिॽ इक्‍सादिङ् खाम्‍बेःक्‍मो के़रे़क् पिसाङ् आन्‍छे़ने़न् आम्‍बेःक्‍नेल्‍लरो॥”


५ कर मे़न्‍छाम् याप्‍मिहाॽरे़ मे़जोगुर मे़यागे़बा ये़क्‌यःक्‍किन् नु चङ्‌हिम्‍मिन् ओमे़त्‍छे़ यहवे दाङ्‌बान् थासिङ् ये़॥
 ६ हे़क्‍क्‍याङ् यहवे दाङ्‌बाल्‍ले़ पाःत्‍तु, “आल्‍ल कन् मे़न्‍छाम् याप्‍मिहाॽ लत्‍छा सुवाङ् हे़क्‍के लत्‍छा परिक्‍ले़न् पाःन्‍दाङ् मे़बाःत्‍ताङ् आल्‍लो कन् मे़जोगुने़फाग्र, आल्‍ल खे़ङ्‌हाॽरे़ मे़इःत्‍तुबान् थेसाङ् चोःक्‍मा मे़सुक्‍तुरो॥
 ७ पेगि, आनिॽ यो थ्‍ये़ॽइआङ् खे़ङ्‌हाॽरे़ खुन्‍छिॽ पाःन्‍निन् फोःत्‍तुम् पिरुम्‍सिम्, हे़क्‍क्‍याङ् खे़ङ्‌हाॽ मे़बाःत्‍तिल्‍ले़ खुन्‍छिॽ पान् मे़दङ्‌ने़ल्‍ल॥”


८ खे़ब्‍याङ् यहवे दाङ्‌बाल्‍ले़ खे़ॽयोलाम् खे़ङ्‌हाॽ के़रे़क् इक्‍सादिङ् खाम्‍बेःक्‍मो से़सुदेसुसि, हे़क्‍क्‍याङ् खे़ङ्‌हाॽरे़ खे़न् ये़क्‌यःक्‍किन् चोःक्‍मा मे़नाॽरु॥
 ९ खे़ल्‍ले़ चोगुल्‍ले़ खे़न् ते़न्‍निन् बाबेलa मे़मे़त्‍तु, थेआङ्‌भे़ल्‍ले़ यहवे दाङ्‌बाल्‍ले़ खे़प्‍मोए इक्‍सादिङ् खाम्‍बेःक्‍मोबा के़रे़क् मे़न्‍छाम् याप्‍मिहाॽरे़ खुन्‍छिॽ पाःन्‍हाॽ फोःत्‍तु पिरुसिआङ् वये़॥ हे़क्‍केलॽरिक् यहवे दाङ्‌बाल्‍ले़ खे़ङ्‌हाॽ के़रे़क् इक्‍सादिङ् खाम्‍बेःक्‍मो से़सुदेसुसिरो॥



से़मे़ल्‍ले़ कुस्‍सा कुम्‍मे़न्‍छाॽहाॽ


(१ साप्‍मु १:२४-२७)


१० से़मे़ल्‍ले़ कुस्‍सा कुम्‍मे़न्‍छाॽहाॽरे़ खुन्‍छिॽ साप्‍मुःन्‍धुम्‍मिन् हाबा कङ्‌हाॽए मे़वये़रो॥ वदप्‍मा थाङे़आङ् वये़बा तङ्‌बे ने़त्‍छि एगाङ् से़मे़न् किप् थिक् तङ्‌बे के़रे़ल्‍ले़ खुने़ॽ अर्पक्छ्‍यदे़न् कत्‍तु॥
 ११ अर्पक्छ्‍यदे़न् वये़आङ् से़मे़न् याम्‍मो किप् ङासि तङ्‌बे थारिक् हिङे़ हे़क्‍क्‍याङ् खुने़ॽ वेॽ कुस्‍सा ये़म्‍बित्‍छा नु मे़न्‍छुमाहाॽ मे़वये़॥


१२ अर्पक्छ्‍यदे़न् सुम्‍बोङ्‌ङाङ् ङासि तङ्‌बे के़रे़ल्‍ले़ खुने़ॽ कुस्‍सा ये़म्‍बित्‍छा सेलहःन् कत्‍तु॥
 १३ सेलहःन् वये़आङ् अर्पक्छ्‍यदे़न् याम्‍मो किप् लिसिआङ् सुम्‍सि तङ्‌बे हिङे़ हे़क्‍क्‍याङ् वेॽ कुस्‍सा ये़म्‍बित्‍छा नु मे़न्‍छुमाहाॽ मे़वये़॥


१४ सेलहःन् सुम्‍बोङ् तङ्‌बे के़रे़ल्‍ले़ खुने़ॽ एबेरे़न् कत्‍तु॥
 १५ ए़बेरे़न् वये़आङ् सेलहःन् याम्‍मो किप् लिसिआङ् सुम्‍सि तङ्‌बे थारिक् हिङे़, हे़क्‍क्‍याङ् खुने़ॽ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥


१६ ए़बेरे़न् सुम्‍बोङ्‌ङाङ् लिसि तङ्‌बे के़रे़ल्‍ले़ खुने़ॽ पे़ले़गे़न् कत्‍तु॥
 १७ पे़ले़गे़न् वये़आङ् ए़बेरे़न् याम्‍मो किप् लिसिआङ् सुम्‍बोङ् तङ्‌बे हिङे़, हे़क्‍क्‍याङ् खुने़ॽ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥


१८ पे़ले़गे़न् सुम्‍बोङ् तङ्‌बे के़रे़ल्‍ले़ खुने़ॽ रउन् कत्‍तु॥
 १९ रउन् वये़आङ् पे़ले़गे़न् याम्‍मो किप् ने़त्‍छिआङ् फाङ्‌सि तङ्‌बे थारिक् हिङे़, हे़क्‍क्‍याङ् खुने़ॽ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥


२० रउन् सुम्‍बोङ्‌ङाङ् ने़त्‍छि तङ्‌बे के़रे़ल्‍ले़ खुने़ॽ सरुगे़न् कत्‍तु॥
 २१ सरुगे़न् वये़आङ् रउन् याम्‍मो किप् ने़त्‍छिआङ् नुसि तङ्‌बे थारिक् हिङे़, हे़क्‍क्‍याङ् खुने़ॽ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥


२२ सरुगे़न् सुम्‍बोङ् तङ्‌बे योरे़ल्‍ले़ खुने़ॽ नाहोरे़न् कत्‍तु॥
 २३ नाहोरे़न् वये़आङ् सरुगे़न् याम्‍मो किप् ने़त्‍छि तङ्‌बे थारिक् हिङे़॥ हे़क्‍क्‍याङ् खुने़ॽ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥


२४ नाहोरे़न् निबोङ्‌ङाङ् फाङ्‌सि तङ्‌बे के़रे़ल्‍ले़ खुने़ॽ तेरहःन् कत्‍तु॥
 २५ तेरहःन् वये़आङ् नाहोरे़न् याम्‍मो किप् थिक् हे़क्‍क्‍याङ् थिबोङ्‌ङाङ् फाङ्‌सि तङ्‌बे हिङे़, हे़क्‍क्‍याङ् खुने़ॽ वेॽ कुस्‍सा ये़म्‍बित्‍छा नु मे़न्‍छुमाहाॽ मे़बोःक्‍खे़॥


२६ तेरहःन् नुबोङ् तङ्‌बे के़रे़ल्‍ले़ खुने़ॽ अब्राम, नाहोर नु हारान्‍ने़न् कत्‍तुसि॥



तेरहःल्‍ले़ कुमुॽइदाङ्‌साहाॽ


२७ तेरहरे़ कुस्‍सा कुम्‍मे़न्‍छाॽहाॽरे़ खुन्‍छिॽ साप्‍मुःन्‍धुम्‍मिन्–


 

तेरहःल्‍ले़ अब्राम, नाहोर नु हाराने़न् कत्‍तुसि॥ हे़क्‍क्‍याङ् हाराने़ल्‍ले़ लुते़न् कत्‍तु॥
 २८ तेरहःन् मे़न्‍छिए वये़ल्‍ले़सा हाराने़न् सावाःन्‍छिङ्‌बा कल्‍दिहाॽरे़ खुन्‍छिॽ लाजेॽ उरओ मासिङ्॥
 २९ अब्राम नु नाहोर ने़प्‍मजाङ्‌ले़ मेःत् तारे़सुआङ् ते़न्‍धाम् मेःक्‍खिम् चोगे़त्‍छु॥ अब्राम्‍मिल्‍ले़ कुमेःत्‍तिल्‍ले़ कुमिङ् साराइ वये़, हे़क्‍क्‍याङ् नाहोरे़ल्‍ले़ कुमेःत्‍तिल्‍ले़ कुमिङ् मिल्‍का वये़॥ मिल्‍काःन् हाराने़ल्‍ले़ कुस्‍सा वये़॥ हाराने़न् मिल्‍का नु यिस्‍कारे़ खुन्‍छिॽ पा वये़॥
 ३० साराइन् सामे़ङ्‌गप्‍मनामा वये़, खे़ल्‍ले़ थिक्‍काङ् कुस्‍सा मे़होःप्‍ते़॥


३१ तेरहरे़ कुस्‍सा अब्राम्‍मे़न् नु कुम्‍बाङ्‌लि साराइन् हे़क्‍क्‍याङ् हाराने़ल्‍ले़ कुस्‍सा खुने़ॽ कुम्‍मे़न्‍छाॽ लुते़न् तेॽरुसिआङ् कनान लाजेॽओ पेःक्‍मारे़ लागि कल्‍दिहाॽरे़ खुन्‍छिॽ उर लाजेन् मे़ले़रुआङ् मे़लःन्‍दे़॥ कर खे़ङ्‌हाॽ हारान लाजेॽओ मे़गे़रे़आङ्‌ग हाबा खे़प्‍मोए युङ्‌मा मे़हेःक्‍ते़॥


३२ तेरहःन् किप् ने़त्‍छिआङ् तङ्‌बे ङासि हिङे़, हे़क्‍क्‍याङ् खुने़ॽ हारान्‍नो मासिङ्॥


 


a ११:९ बाबेल– कन् मिङ्‌ङिन् हिब्रुओ “फःम्‍मा” हे़क्‍तङ्‌बा खे़म्‍दे़त्॥






निङ्‌वाॽफुमाङ्‌ङिल्‍ले़ अब्राम्‍मिन् उःत्‍तुॽ



१२
 १ यहवे दाङ्‌बाल्‍ले़ अब्राम्‍मिन् मे़त्‍तु, “खे़ने़ॽ के़लाजेन् नु खे़ने़ॽ के़गाॽइहाॽ हे़क्‍क्‍याङ् के़म्‍बारे़ कुहिम्‍मोलाम् लःन्‍दे़ॽआङ् आङ्‌गाॽ उसेःन्‍धाक्‍ने़बा लाजेॽओ पेगे़ॽ॥
 २ आङ्‌गाॽ खे़ने़ॽ लत्‍छा यम्‍बा सुवाङ् चोःक्‍ने़, हे़क्‍क्‍याङ् खे़ने़ॽ हाङ्‌वागे़न् मुॽइसाम् पिने़॥ आङ्‌गाॽ के़मिङ् तिःत्‍ल चोगुङ्‌ॽ, हे़क्‍क्‍याङ् खे़ने़ॽ हाङ्‌वागे़न् मुॽइसाम्‍ले़ कुबुङ् के़बोङ्‌लो॥


३ “खे़ने़ॽ हाङ्‌वामुॽइ के़बिबाहाॽ


आङ्‌गाॽ हाङ्‌वामुॽइ पिरुङ्‌सिङ्‌लो,


हे़क्‍क्‍याङ् खे़ने़ॽ साङ्‌ग्रा माङ्‌दे के़मे़प्‍पाहाॽ


आङ्‌गाॽ साङ्‌ग्रा मे़त्‍तुङ्‌सिङ्‌लो॥


खे़ने़ॽ लाम्‍बाए इक्‍सादिङ् खाम्‍बेःक्‍मोबा


के़रे़क् मे़न्‍छाम् याप्‍मिहाॽरे़ हाङ्‌वागे़न् मुॽइसाम् मे़घोसुरो॥”a


४ खे़ल्‍ले़ चोगुल्‍ले़ यहवे दाङ्‌बाल्‍ले़ मे़त्‍तुबा हे़क्‍के अब्राम्‍मिन् थासिङ्, हे़क्‍क्‍याङ् लुते़न्‍नाङ् खुने़ॽनु पे॥ हारान्‍लाम् लःन्‍दे़पेःल्‍ले़ अब्राम्‍मिन् नुबोङ्‌ङाङ् ङासि तङ्‌बे के़रे़आङ् वये़॥
 ५ अब्राम्‍मिन्, कुमेत् साराइन् हे़क्‍क्‍याङ् कुन्‍नाक्‍पा लुते़न् हे़क्‍क्‍याङ् खुन्‍छिॽ मे़धगुबा याङ्‌साकुन्‍धेन् हे़क्‍क्‍याङ् हारान्‍नो मे़घोसुसिबा मनाहाॽ मे़याङ्‌सिङ्‌ङाङ् कनान् लाजेॽओ पेःक्‍मा फाॽआङ् मे़धासिङ्, हे़क्‍क्‍याङ् खे़ङ्‌हाॽ खे़प्‍मो मे़गे़रे़॥


६ अब्राम्‍मिन् कनान लाजेॽ पोःक्‍खे़र पेःल्‍ले़ सेकेम्‍बा यहिबासिङ् के़युङ्‌बादे़न् मोरेओ थारिक् के़रे़॥ खे़न् ये़म्‍मो खे़ॽयो कनानि सुवाङ्‌हाॽ मे़युङे़॥
 ७ यहवे दाङ्‌बे़न् अब्राम्‍मिन्‍नु थाःम्‍सिङ्, हे़क्‍क्‍याङ् खे़न् मे़त्‍तु, “आङ्‌गाॽ खे़ने़ॽ के़स्‍सा के़म्‍मे़न्‍छाॽहाॽ कन् लाजेन् पिरुङ्‌सिङ्‌ॽ॥” खे़ल्‍ले़ चोगुल्‍ले़ खुने़ॽनु के़धाःम्‍सिङ्‌बा यहवे दाङ्‌बाल्‍ले़ कुलागि खुने़ॽ खे़प्‍मो लत्‍छा ले़त्‍ति तोःम्‍मादे़न् थिक् चोगु॥


८ खे़प्‍मोलाम् खुने़ॽ थासिङ्‌ङाङ् बेथे़ललाम् नाम्‍गे़न् पिसाङ्‌बा कोःक्‍माहाॽओ चत्‍छिङ्‌बे, हे़क्‍क्‍याङ् बेथे़ल्‍ले़न् नाम्‍धा पिसाङ् नु ऐ ये़क्‌यक्‍किन् नाम्‍गे़न् पिसाङ् तक्‍मे़त्‍तुआङ् कुसाःङ्‌गा हिम्‍मिन् खिङ्‌सु॥ खुने़ॽ यहवे दाङ्‌बाल्‍ले़ कुलागि याम्‍मो ले़त्‍ति तोःम्‍मादे़न थिक् चोगुआङ् यहवे दाङ्‌बाल्‍ले़ कुमिङ्‌ङो पेलि फाक्‍तु॥


९ हे़क्‍क्‍याङ् अब्राम्‍मिन् आल्‍लसाङ् लाम्‍दिक् चोगे़र यो लाङ्‌गे़न् ले़प्‍साङ्‌बा नेगेब मे़प्‍मनाबा लाजेॽओ पेगे़॥



अब्राम्‍मिन् मिस्र लाजेॽओ के़त्


१० हे़क्‍क्‍याङ् कनान लाजेॽओ के़साक्‍पा साक्‌वान् त्‍ये़बाल्‍ले़ चोगुल्‍ले़ अब्राम्‍मिन् मिस्र लाजेॽओ युङ्‌से़ पे॥
 ११ खुने़ॽ मिस्र लाजेॽओ लाःप्‍मा चोगे़ल्‍ले़ अब्राम्‍मिल्‍ले़ कुमेत् साराइन् मे़त्‍तु, “खे़ने़ॽ नुमासुक्‍मा के़जोक् के़लॽबान् आङ्‌गाॽ निसुङ्॥
 १२ मिस्रबा मनाहाॽरे़ खे़ने़ॽ के़म्‍निःल्‍ले़ खे़ङ्‌हाॽरे़ ‘कङ्‌ग खुने़ॽ कुमेःत्‍लो’ मे़बाःत्‍तु हे़क्‍क्‍याङ् खे़ङ्‌हाॽरे़ आङ्‌गाॽ मे़से़त्‍ता कर खे़ने़ॽ कुहिङ्‌वे़त् के़म्‍दाङ्‌लो॥
 १३ ‘आङ्‌गाॽ खुने़ॽ कुन्‍जेलिमाआ’ मे़त्‍ते़से़ॽ, हे़क्‍क्‍याङ् मिस्रबाहाॽरे़ खे़ने़ॽ खुन्‍छिॽ सिराॽ के़म्‍धाङ्‌बाल्‍ले़ चोगुल्‍ले़ आङ्‌गाॽ नुरिक् मे़मे़त्‍ताॽ हे़क्‍क्‍याङ् खे़ङ्‌हाॽरे़ थेआङ् मे़म्‍मे़त्‍ताल्‍लो॥”


१४ अब्राम्‍मिन् मिस्रओ के़रे़ल्‍ले़, मिस्रबा मनाहाॽरे़ खुने़ॽ कुमेःत्‍तिन् चाॽरिक् नुमा मे़न्‍छुमा मे़निसु॥
 १५ हे़क्‍क्‍याङ् फारो हाङ्‌ङिल्‍ले़ कुसुहाङ् युक्‍पाहाॽरे़ साराइन् मे़निसुआङ् हाङ्‌ङिन् मे़जे़क्‍तु, हे़क्‍क्‍याङ् साराइन् हाङ्‌ङिल्‍ले़ कुहिम्‍मो मे़देॽरु॥
 १६ साराइल्‍ले़ चोगुल्‍ले़ हाङ्‌ङिल्‍ले़ अब्राम्‍मिन् नुरिक् मे़त्‍तु, हे़क्‍क्‍याङ् खुने़ॽ मे़ल्‍लुक्‍हाॽ, पित्‍हाॽ, कुम्‍बाबा नु कुम्‍मामा अदङ्‌हाॽ, से़वारोबा सेवारोमाहाॽ हे़क्‍क्‍याङ् उमेहाॽ पिरु॥


१७ कर अब्राम्‍मिल्‍ले़ कुमेत् साराइन् फारोल्‍ले़ तेॽरुबाल्‍ले़ चोगुल्‍ले़ फारोन् नु कुहिम्‍सयङ्‌ङो यहवे दाङ्‌बाल्‍ले़ किप्‍मा के़घुबा माङ्‌दुक्‍मा पाङ्‌घुदासु॥
 १८ खे़ल्‍ले़ चोगुल्‍ले़ फारोल्‍ले़ अब्राम्‍मिन् उःत्‍तुआङ् मे़त्‍तु, “खे़ने़ॽ कन् आङ्‌गाॽनु थे के़जोगुबाबे? साराइन् खे़ने़ॽ के़मेःत् फाॽआङ् थेआङ् के़म्‍मे़त्‍ताङ्‌ने़न्‍बाबे?
 १९ ‘खुने़ॽ आन्‍जेलिमा’ लॽरिक् के़बाःत्‍तुबाल्‍ले़ चोगुल्‍ले़ खुने़ॽ आहिम्‍मो आहिम्‍सामा चोःक्‍से़ तेॽरुङ्‌ङाङ् वये़॥ आल्‍ल ओमे़त्‍ते़ॽ, खे़ने़ॽ के़मेःत्‍ते़न् हाबा कॽयो वाॽ॥ खे़न् तेॽरे़आङ् पेगे़घे़रे़ॽ॥”
 २० खे़ब्‍याङ् फारोल्‍ले़ अब्राम्‍मिल्‍ले़ कुयाःम्‍बेओ कुमनाहाॽ इङ्‌जाङ् पिरुसि, हे़क्‍क्‍याङ् खे़ङ्‌हाॽरे़ अब्राम्‍मिन् नु कुहिम्‍सामे़न् हे़क्‍क्‍याङ् खुने़ॽ कत्‍तुबा के़रे़क् चिगक्‌वाहाॽनु लाजेॽलाम् मे़बाङ्‌घुमे़देसु॥


 


a १२:३ इग्र खे़ने़ॽ मुॽइसाम् पिने़बा हे़क्‍के के़रे़क् मे़न्‍छाम् सुवाङ्‌हाॽरे़ मुॽइसाम् आबिरे़ॽ फाॽआङ् आङ्‌गाॽ मे़नाःक्‍का॥ 






अब्राम्‍मिन् नु लुते़न् से़न्‍छिॽ



१३
 १ अब्राम्‍मिन्, कुहिम्‍सामे़न् हे़क्‍क्‍याङ् खुने़ॽ कत्‍तुबा के़रे़क् चिगक्‌वाहाॽनु लुते़न् याङ्‌सिङ्‌ङाङ् मिस्रलाम् थासिङ्‌ङाङ् नेगेब लाजेॽओ थाङे़॥
 २ यरिक् हिम्‍थक्‍सा नु साम्‍म्‍याङ् युप्‍पा कत्‍तुबाल्‍ले़ चोगुल्‍ले़ अब्राम्‍मिन् चाॽरिक् याङ्‌साकुन्‍धेसाबा पोःक्‍खे़आङ् वये़॥


३ खुने़ॽ नेगे़बलाम् यरिक् ते़न्‍हाॽओ चत्‍छिङ्‌ल पेःल्‍ले़ तगि बेथेल नु ऐरे़ कुलुम्‍मो खुने़ॽ साःङ्‌गाहिम् खिङ्‌सुआङ् ने़स्‍से़बादे़न्‍नो के़रे़॥
 ४ आम्‍भा कन् ते़न्‍नो अब्राम्‍मिल्‍ले़ तगि ले़त्‍ति तोःम्‍मादे़न् चोगुआङ् ने़स्‍से़॥ खे़ॽयो अब्राम्‍मिल्‍ले़ यहवे दाङ्‌बान् पेलि फाक्‍तु॥


५ अब्राम्‍मिन्‍नु सोरिक् के़बेःक्‍पा लुतरे़आङ् मे़ल्‍लुक् मे़ःन्‍दाहाॽ नु पित्‍हाॽ कत्‍तुसि हे़क्‍क्‍याङ् साःङ्‌गाहिम्‍हाॽआङ् कत्‍तु॥
 ६ खे़न् लाजेॽओ खुन्‍छिॽ ने़प्‍जाङ् सोसोरिक् वाॽमारे़ लागि युङ्‌मादे़न्‍निल्‍ले़ मे़दे़क्‍तुन्‍छिन्, थेआङ्‌भे़ल्‍ले़ खुन्‍छिॽ मे़ल्‍लुक् मे़ःन्‍दाक्‍हाॽ नु पित्‍हाॽ चाॽरिक् यल्‍लिक् मे़वये़, हे़क्‍केःल्‍ले़ खे़ङ्‌हाॽ सोरिक् वाॽमा मे़न्‍छुक्‍मना पोःक्‍खे़छि॥
 ७ अब्राम्‍मिन् नु लुते़ल्‍ले़ खुन्‍छिॽ पित् मे़ःन्‍दा के़गम्‍बाहाॽरे़ खुनिॽ लुम्‍मो खे़माॽआङ् पोःक्‍से़॥ खे़न् ये़म्‍मो खे़न् लाजेॽओ कनानिहाॽ नु परिज्‍जिहाॽआङ् मे़युङे़॥


८ खे़ल्‍ले़ चोगुल्‍ले़ अब्राम्‍मिल्‍ले़ लुते़न् मे़त्‍तु “खे़ने़ॽ नु आन्‍छिॽ लुम्‍मो हे़क्‍क्‍याङ् खे़ने़ॽ के़बित् के़मे़ःन्‍दाक् के़गम्‍बाहाॽ नु आङ्‌गाॽ आबित् आमे़ःन्‍दाक् ओगे़मे़प्‍पाहाॽरे़ खुनिॽ लुम्‍मो खे़माॽ चोगि मेःन्, थेआङ्‌भे़ल्‍ले़ आन्‍छिॽग निःत्‍ताङ्‌बा काॽइ कुम्‍भङा कुन्‍नाक्‍पा आधाप्‍सि॥
 ९ के़रे़क् लाजेन् खे़ने़ॽ के़दगाङ्‌ङे ने़ःॽ॥ आन्‍छिॽ से़सि॥ खे़ने़ॽ फे़ङ्‌वा ले़प्‍माङ् के़बेःक्‍निफाग्र आङ्‌गाॽ चुक्‌वा ले़प्‍माङ् पेःक्‍का, खे़ने़ॽ चुक्‌वा ले़प्‍माङ् के़बेःक्‍निफाग्र आङ्‌गाॽ फे़ङ्‌वा ले़प्‍माङ् पेःक्‍का॥”


१० लुते़ल्‍ले़ कुमिक्‍किन् खिरि हिसुआङ् ओमे़त्‍तु, हे़क्‍क्‍याङ् सोअर ले़प्‍माङ्‌बा यर्दन्‍बा के़रे़क् ते़म्‍बेःन् निसु॥ यहवे दाङ्‌बाल्‍ले़ कुभुङ्‌इक्a इग्र मिस्र लाजेन् हे़क्‍के खे़न् के़रे़क् च्‍वाःत्‍तिल्‍ले़ वभिःन्‍दुआङ् ने़स्‍से़॥ (कङ्‌ग यहवे दाङ्‌बाल्‍ले़ सदोम् नु गमोरा पाङ्‌जुम्‍मिन् मे़ङ्‌मानुःल्‍ले़ तगिबा पाःन्‍लो॥)
 ११ खे़ल्‍ले़ चोगुल्‍ले़ लुते़ल्‍ले़ यर्दन्‍बा काक् ते़म्‍बेःन् सेगुआङ् नाम्‍गे़त् पिसाङ् थासिङ्॥ अक्‍खेलॽरिक् लुते़न् नु कुम्‍भङा अब्राम्‍मिन् से़रे़सि॥
 १२ अब्राम्‍मिन् कनान् लाजेॽओए युङे़लारे़, लुते़ङ्‌ग ते़म्‍बेॽओ के़ने़बा ये़क्‌यक्‍हाॽओ युङे़॥ हे़क्‍क्‍याङ् खे़ल्‍ले़ सदोम् ये़क्‌यक्‍किल्‍ले़ कुबेसाङ् साःङ्‌गाहिम् खिङ्‌सु॥
 १३ सदोम्‍बा मनाहाॽ कुॽइके़भे़म्‍बा मे़जोगे़, हे़क्‍क्‍याङ् यहवे दाङ्‌बाल्‍ले़ कुदक्‍ले़ङ्‌वाओ चाॽरिक् लायो मे़जोगु॥



अब्राम्‍मिन् हे़ब्रोन पेक्


१४ लुते़न् सेन्‍दे़बेआङ् यहवे दाङ्‌बाल्‍ले़ अब्राम्‍मिन् मे़त्‍तु, “खे़ने़ॽ के़ये़प्‍पा ते़न्‍नोलाम् के़मिक्‍किन् हिसे़ॽआङ् थाङ्‌गे़त् नु लाङ्‌गे़त्, नाम्‍गे़न् नु नाम्‍धा के़रे़क् पिसाङ् ओमत्‍ते़ॽ॥
 १५ थेआङ्‌भे़ल्‍ले़ खे़ने़ॽ के़निसुबा के़रे़क् ते़न्‍हाॽ खे़ने़ॽ नु के़मुॽइदाङ्‌साहाॽ सदादिङ्‌ले़ लागि पिनिङ्॥
 १६ आङ्‌गाॽ के़मुॽइदाङ्‌साहाॽ इक्‍सादिङ् खाम्‍बेःक्‍मो फोसुङ्‌सिङ्‌ॽ॥ खाम्‍बुत्रान् निःप्‍मा सुक्‍मे़दे़त्‍ने़म्‍बा हे़क्‍के के़मुॽइदाङ्‌साहाॽआङ् निःप्‍मा सुक्‍मे़न्‍दे़त्‍ने़न्॥
 १७ आल्‍ल पोगे़ॽ, हे़क्‍क्‍याङ् लाजेॽओ के़रे़क् पिसाङ् पेगे़ॽ, थेआङ्‌भे़ल्‍ले़ आङ्‌गाॽ खे़न् पिने़रो॥”


१८ खे़ब्‍याङ् अब्राम्‍मिल्‍ले़ कुसाःङ्‌गा हिम्‍मिन् चत्‍तु, हे़क्‍क्‍याङ् मम्रेबा यहिबासिङ्‌हाॽरे़ कुबेसाङ्‌बा हे़ब्रोःन्‍नो युङ्‌से़ पे॥ खे़प्‍मो खुने़ॽ यहवे दाङ्‌बाल्‍ले़ कुलागि लत्‍छा ले़त्‍ति तोःन्‍मादे़न् थिक् चोगु॥


 


a १३:१० यहवे दाङ्‌बाल्‍ले़ कुभुङ्‌इक्– कल्‍ले़ अदन फुङ्‌इक्‍के़ल्‍ले़ कुयाःम्‍बेओ पाःत्‍तुॽ॥






अब्राम्‍मिल्‍ले़ लुते़न् सेःप्‍तुॽ



१४
 १ सिनारबा हाङ् अम्रापेले़न्, एल्‍लासारबा हाङ् आर्योके़न् एलाम्‍बा हाङ् कदोरलाओमे़रे़न् हे़क्‍क्‍याङ् गोयिम्‍बा हाङ् तिदाले़न् थिक्‍हुप् मे़बोःक्‍खे़॥
 २ हे़क्‍क्‍याङ् सदोम्‍बा हाङ् बेरा, गमोराबा हाङ् बिर्सा, अद्‌माबा हाङ् सिनाब, सबोयिम्‍बा हाङ् सेमेबेर खे़ब्‍याङ् बेलाबा (खे़न् सोअरआङ् मे़मे़त्‍तु) हाङ्‌हाॽनु थङ् थक्‍मा फाॽआङ् मे़बे॥
 ३ कन् के़रे़क् हाङ्‌हाॽ थिक्‍हुप् तुरा मे़बोःक्‍खे़आङ् सिद्‌दिम्‍बा (युम् वरःङ्) ते़म्‍बेॽओ मे़भुङ्‌सिङ्॥
 ४ थिबोङ्‌ङाङ् ने़त्‍छि तङ्‌बे थारिक् खे़ङ्‌हाॽ कदोरलाओमे़रले़ कुयुक्‍को मे़वये़॥ कर थिबोङ्‌ङाङ् सुम्‍सि तङ्‌बे के़रे़ल्‍ले़ खे़ङ्‌हाॽरे़ खुने़ॽ कुदक्‍ले़ङ्‌वाओ हाङ् बिप्‍फ्युङ् मे़जोगु॥


५ थिबोङ्‌ङाङ् लिसिगेक्‍पा तङ्‌बेओ कदोर्लाओमे़रे़न्‍नु थिक्‍हुप् के़बोङ्‌बा हाङ्‌हाॽ मे़बेआङ् अस्‍ते़रोत् कर्नेम्‍बा रपाइहाॽ, हाम्‍बा जुजिहाॽ, साबे किर्‍यातैम्‍बा ए़मिहाॽ,
 ६ हे़क्‍क्‍याङ् होरिहाॽ सेइरबा थे़गु माङ्‌वा लाजेॽओबा एःक्‍सादे़न्‍निल्‍ले़ कुबेसाङ् के़ने़बा ए़ल्‍पारान् थारिक् मे़नाःन्‍दुसि॥
 ७ खे़ब्‍याङ् खे़ङ्‌हाॽ मे़नुःक्‍खे़आङ् एनमिस्‍पातो (कादेस) मे़बेआङ् अमालेकिहाॽरे़ खुनिॽ के़रे़क् लाजेॽहाॽ नु हासेसोन् तामारओ के़युङ्‌बा एमोरिहाॽआङ् मे़नाःन्‍दुसि॥


८ खे़ब्‍याङ् सदोम, गमोरा, अद्‌मा, सबोयिम नु बेलाबा (खे़न् सोअर) हाङ्‌हाॽ मे़लःन्‍दे़आङ् सिदिदम् ते़म्‍बेॽओ थिक्‍हुप् मे़बोःक्‍खे़आङ् मे़जुप्‍से़॥
 ९ ए़लाम लाजेॽबा हाङ् कदोरलाओमे़र, गोयिम्‍बा हाङ् तिदाल, सिनारबा हाङ् अम्रापेल्, हे़क्‍क्‍याङ् एल्‍लासारबा हाङ् आर्योक्‍के़न्, कन् लिसि हाङ्‌हाॽ खे़न् ङासि हाङ्‌हाॽनु थङ् चोःक्‍मा फाॽआङ् यारिप् मे़बोःक्‍खे़॥
 १० सिद्‌दिम्‍बा ने़ने़बा ते़न्‍निन् अलकत्रा इस्‍सेःङ्‌बा लुम्‍बाःत्‍ते लुम्‍बात् के़ने़बा चोगे़॥ हे़क्‍क्‍याङ् सदोम नु गमोराबा हाङ्‌हाॽ थङ्‌ङोलाम् खे़त्‍ने़त्‍छिल्‍ले़ खे़ङ्‌हाॽरे़ कुभा खुन्‍छिॽ मनाहाॽ लुम्‍बाःत्‍हाॽओ मे़हुमे़ मे़लासे़॥ हे़क्‍क्‍याङ् वेॽ मनाहाॽ चैँ कोःक्‍मा फाङ्‌जङ् हे़ङ्‌हात्‍ति मे़घे़त्‍छिङ्॥
 ११ खे़न् लिसि हाङ्‌हाॽरे़ सदोम् नु गमोराबा पगुगे़न् कुजाहाॽ हे़क्‍क्‍याङ् के़रे़क् चिगक्‌वाहाॽ मे़याङ्‌सिङ्‌ङाङ् मे़धासिङ्॥
 १२ खे़ङ्‌हाॽरे़ सदोम्‍मो के़युङ्‌बा अब्राम्‍मिल्‍ले़ कुन्‍नाक्‍पा लुते़न्‍नाङ् मे़देॽरु हे़क्‍क्‍याङ् कत्‍तुबा के़रे़क् कुजिगक्‌वाहाॽ मे़दे़ॽरु॥


१३ के़दाङ्‌बा के़याःक्‍पाआङ् के़घे़त्‍छिङ्‌बा लत्‍छा मनाधिक्‍ले़ हिब्रु अब्राम्‍मिन् कन् पाःन्‍निन् चे़क्‍तु॥ अब्राम्‍मिन् ए़स्‍कोल नु आनेर्ले़ कुन्‍साॽ एमोरि मम्रेरे़ यहिबासिङ्‌हाॽरे़ कुबेसाङ् युङे़॥ खे़ङ्‌हाॽ अब्राम्‍मिल्‍ले़ कुन्‍देःङ्‌बा वये़सि॥
 १४ अब्राम्‍मिल्‍ले़ कुन्‍नाक्‍पान् मे़दे़म्‍सुमे़दे़ॽरु के़लॽबा इङ्‌घङ् खे़प्‍सुआङ् कुहिम्‍मोए सागे़वाःन्‍छिङ्‌बा नु थङ् थक्‍मा के़हुॽसिङ्‌बा किप् सुम्‍सिआङ् थिबोङ्‌ङाङ् ये़त्‍छि कुसेवारोबाहाॽ फुक्‍सुसि हे़क्‍क्‍याङ् खे़ङ्‌हाॽ दान् थारिक् नाःत्‍तुदेॽरुसि॥
 १५ से़न्‍दिक् निङ्‌मिहाॽ फप्‍मासिरे़ लागि खुने़ॽ कुमनाहाॽ कुलुप् कुलुप् से़सुसि॥ हे़क्‍क्‍याङ् खे़ङ्‌हाॽरे़ निङ्‌मिहाॽ मे़नाःन्‍दुसि, दमस्‍कसबा थाङ्‌गे़त् पिसाङ् के़ने़बा होबा थारिक् मे़नाःत्‍तुसि॥
 १६ खुने़ॽ के़रे़क् चिगक्‌वाहाॽ याङ्‌ना नाप्‍तुसि हे़क्‍क्‍याङ् खुने़ॽ कुन्‍नाक्‍पा लुते़न्, कुजिगक्‌वाहाॽ हे़क्‍क्‍याङ् मे़न्‍छुमाहाॽ नु वेॽ मे़दे़म्‍सु मे़देॽरुसिबा मनाहाॽआङ् नुःक्‍तु तारुसि॥



मल्‍किसे़दे़क्‍के़ल्‍ले़ अब्राम्‍मिन् मुॽइसाम् पिरु


१७ अब्राहाम्‍मिल्‍ले़ कदोरलाओमेरे़न् नु वेॽ हाङ्‌हाॽ नाःन्‍दुसिआङ् नुःक्‍खे़ फे़रे़ल्‍ले़ साबेबा ने़ने़बादे़न्‍नो (खे़न् हाङ्‌ङिल्‍ले़ कुने़ने़बा ते़न्‍नाङ् मे़मे़त्‍तु) सदोम्‍बा हाङ्‌ङिन् खुने़ॽ कुदुम्‍से़ त्‍ये़॥


१८ हे़क्‍क्‍याङ् सालेम्‍बा हाङ् मल्‍किसे़दे़क्‍के़न् खरे़ःङ् नु चे़ल्‍ले़क्‍सेॽ थि याङ्‌सिङ्‌ङाङ् अब्राम्‍मिल्‍ले़ कुदुम्‍से़ फे़रे़॥ मल्‍किसे़दे़क्‍के़न् पयम् यम्‍बा निङ्‌वाॽफुमाङ्‌ङोa सेवा के़जोःक्‍पा निङ्‌वाॽफुसाम्‍बा वये़॥
 १९ खुने़ॽ अब्राहाम्‍मिन् अक्‍खे मे़त्‍तुर हाङ्‌वागे़न् मुॽइसाम् थासुपिरु,


“साङ्‌ग्राम्‍पेदाङ् नु इक्‍सादिङ् खाम्‍बेःक्‍मान्


नावागे़न् चइःत् के़ने़बा के़रे़क्‍नुःल्‍ले़ पयम् यम्‍बा


निङ्‌वाॽफुमाङ्‌ङिल्‍ले़ अब्राम्‍मिन् हाङ्‌वागे़न् मुॽइसाम् पिरुररो॥


२० हे़क्‍क्‍याङ् के़रे़क्‍नुःल्‍ले़ पयम् यम्‍बा निङ्‌वाॽफुमाङ्‌ङिल्‍ले़


कुमिङ्‌ङिन् मिमिदिङ् पोङ्‌लरो,


खुने़ॽए के़निङ्‌मिहाॽ खे़ने़ॽ के़हुक्‍को हुक्‍के़सुःप्‍ते़ के़बिरे़रो॥”


हे़क्‍क्‍याङ् अब्राम्‍मिल्‍ले़ नुःक्‍तु तारुबा के़रे़क् पाःन्‍हाॽरे़न् थिबोङ्‌लक् मल्‍किसे़दे़क्‍के़न् पिरु॥


२१ हे़क्‍क्‍याङ् सदोम्‍बा हाङ्‌ङिल्‍ले़ अब्राम्‍मिन् मे़त्‍तु, “आङ्‌गाॽ मनाहाॽरक् पिराङ्‌ङे़ॽ, कर चिगक्‌वाहाॽ खे़ने़ॽए लारे़ॽ॥”


२२ कर अब्राम्‍मिल्‍ले़ सदोम्‍बा हाङ्‌ङिन् मे़त्‍तु, “साङ्‌ग्राम्‍पेदाङ् नु इक्‍सादिङ् खाम्‍बेःक्‍मोबा यहवे दाङ्‌बा, के़रे़क्‍नुःल्‍ले़ पयम् यम्‍बा निङ्‌वाॽफुमाङ्ओ अक्‍खेलॽरिक् माङ्‌हुप् चोगुङ्‌ङाङ् वाॽआ,
 २३ लत्‍छा खिधिक्‍काङ् इग्र लाङ्‌सुःप्‍पिल्‍ले़ कुनाम्‍धिक्‍काङ् खे़ने़ॽ के़जिगक्‌वा थेधिक्‍काङ् मे़देॽआन्, मेःन्‍ने़भग्र ‘अब्राहाम्‍मिन् आङ्‌गाॽ याङ्‌साकुन्‍धेसाबा चोगुङ्’ लॽरिक् खे़ने़ॽ के़बाःत्‍तुॽ॥
 २४ आङ्‌गाॽनु के़बेःक्‍पाआङ् के़वाॽबा आमनाहाॽरे़ मे़जबा लक्‍किन्‍लक् ताःक्‍तुङ्, हे़क्‍क्‍याङ् कन् वेॽ मना आने़र, ए़स्‍कोल नु मम्रेरे़ खुन्‍छिॽ लक्‍किन् मे़दाःक्‍तुररो॥”


 


a १४:१८ पयम् यम्‍बा निङ्‌वाॽफुमाङ्– हिब्रुओ एल-एल्‍योःन्, १४:१९, २०, २२ओ आङ् पत्॥






निङ्‌वाॽफुमाङ्‌ङिल्‍ले़ अब्राम्‍मिन्‍नु चोगुबा माङ्‌हुप्



१५
 १ खे़न् एगाङ् सुफोओ यहवे दाङ्‌बान् पारे़बा अब्राम्‍मिल्‍ले़ खे़प्‍सु,


“अब्राम्‍मे, खे़ने़ॽ मे़गिसे़न्‍ने़ॽओ,


खे़ने़ॽ के़धेःक्‍पा के़नाङ्‌बा आङ्‌गाॽआरो,


हे़क्‍क्‍याङ् आङ्‌गाॽ चाॽरिक् यम्‍बा हाङ्‌से़म्‍मिन् पिने़रो॥”


२ कर अब्राम्‍मिल्‍ले़ मे़त्‍तु, “यहवे दाङ्‌बा निङ्‌वाॽफुमाङ्‌ङे, खे़ने़ॽ थे के़बिआयाङ्‌ग? थेआङ्‌भे़ल्‍ले़ आङ्‌गाॽग आल्‍ल थारिक् सा मेःन्‍ने वाॽआ, आहिम् आधाःङ् के़दक्‍पा के़जाबाग दमस्‍कस्‍बा एलिएजरे़न् पोङ्‌लो॥”
 ३ अब्राम्‍मिल्‍ले़ याम्‍मो मे़त्‍तु, “खे़ने़ॽ सा मे़म्‍बिए के़गत्‍ता, खे़ल्‍ले़ चोगुल्‍ले़ आहिम्‍मो के़वाॽबा आसेवारोबान्‍ने आहिम् आधाःङ् के़दक्‍पा के़जाबा पोङ्‌लो॥”


४ खे़ब्‍याङ् यहवे दाङ्‌बे़ल्‍ले़ खुने़ॽ याम्‍मो अक्‍खे मे़त्‍तुबा खे़प्‍सु, “कन् मनान् के़हिम् के़धाःङ् के़दक्‍पा के़जाबा मे़बोङ्‌ने़न्, कर खे़ने़ॽ आबाङेलाम्‍बा के़वाॽबा के़स्‍साःन्‍ने के़हिम् के़धाःङ् के़दक्‍पा के़जाबा पोङ्‌लो॥”
 ५ हे़क्‍क्‍याङ् यहवे दाङ्‌बाल्‍ले़ खुने़ॽ लाःक्‍कात् लःत्‍तुआङ् मे़त्‍तु, “ताङ्‌साक्‍पो ओमे़त्‍ते़ॽ, खेःम्‍सिक्‍पाहाॽ निरे़साॽरे़से़, निःप्‍मा के़सुक्‍तुसुबि? खे़ने़ॽ के़मुॽइदाङ्‌साहाॽआङ् खे़म्‌याःक्‍के यरिक् मे़बोङ्‌लो॥”


६ हे़क्‍क्‍याङ् अब्राम्‍मिल्‍ले़ यहवे दाङ्‌बान् नसाःन् चोगुबाल्‍ले़ चोगुल्‍ले़ यहवे दाङ्‌बाल्‍ले़ खुने़ॽ साम्‌योबा लेःत्‍तु॥


७ याम्‍मो यहवे दाङ्‌बाल्‍ले़ खुने़ॽ मे़त्‍तु, “कन् लाजेन् खे़ने़ॽ हुक्‍सुप्‍मामारे़ लागि कल्‍दिहाॽरे़ खुन्‍छिॽ लाजेॽ उर् लाम्‍बा के़लःप्‍पा के़भे़प्‍पा यहवे दाङ्‌बान् आङ्‌गाॽएरो॥”


८ कर अब्राम्‍मिल्‍ले़ मे़त्‍तु, “यहवे दाङ्‌बा निङ्‌वाॽफुमाङ्‌ङे़, कन् आङ्‌गाॽइन् पोङ् फाॽआङ् आक्‍खेआङ् निङ्‌वाॽ खोसुङ्‌बाबे?”


९ यहवे दाङ्‌बाल्‍ले़ खुने़ॽ मे़त्‍तु, “आङ्‌गाॽ आलागि तङ्‌बे सुम्‍सि के़गे़प्‍मा करःङ् पिप्‍माधिक्, तङ्‌बे सुम्‍सि के़गे़प्‍मा मे़ःन्‍दमा थिक्, तङ्‌बे सुम्‍सि के़गे़प्‍पा थुःम्‍बाधिक्, पुत्‍तुःक्‍के थिक् हे़क्‍क्‍याङ् पे़रवासाःत् थिक् तारे़ॽ॥”


१० खुने़ॽ खे़न् थक्‍साहाॽ के़रे़क् यहवे दाङ्‌बाल्‍लो तारुसि, हे़क्‍क्‍याङ् से़रुसिआङ् कुलुम्‍मो कुघे़ल्‍ले़क् कुघे़ल्‍ले़क् जोगुसिआङ् तक् मे़मे़त्‍छिङ्‌ल ने़स्‍सुसि॥ कर पुहाॽग हे़क्‍केलॽरिक् कुघे़ल्‍ले़क् कुघे़ल्‍ले़क् मे़जोगुन्‍छिन्॥
 ११ हे़क्‍क्‍याङ् मुयाहाॽ नु किथहाॽरे़ खे़न् कुसिवे़त् थक्‍सापुसाहाॽ मे़भत्‍तुल्‍ले़ अब्राम्‍मिल्‍ले़ खे़ङ्‌हाॽ नाःत्‍तुसि॥


१२ नाम् थ्‍ये़बेःल्‍ले़ अब्राम्‍मिन् मुरुक्‍खुरुक् इप्‍से़लासे़, हे़क्‍क्‍याङ् माक्‍सिदिङ्‌क्‍याःपा नु किप्‍मा के़घुबा खादाम्‍माल्‍ले़ खुने़ॽ सुःप्‍तु॥
 १३ हे़क्‍क्‍याङ् यहवे दाङ्‌बाल्‍ले़ अब्राम्‍मिन् मे़त्‍तु, “खे़ने़ॽ के़मुॽइदाङ्‌साहाॽ आबाङे खुन्‍छिॽ लाजेॽ मेःम्‍बा माःङ्‌घाबा लाजेॽओ मे़बेःक्‍काङ् मे़युङ् के़लॽबान् निङ्‌वाॽ खोसे़ युक्‍से़ॽओ, हे़क्‍क्‍याङ् खे़ङ्‌हाॽ खे़न् लाजेॽबा मनाहाॽरे़ खुन्‍छिॽ योग्‍बा मे़बोङ्, हे़क्‍क्‍याङ् किप् लिसि तङ्‌बे थारिक् साॽरिक् ताप्‍फेःल्‍लिक् मे़मे़त्‍तुसिरो॥
 १४ कर खे़ङ्‌हाॽ योःक्‍पा के़जोःक्‍पा सुवाङ्‌हाॽ आङ्‌गाॽ खुम्‍दिङ् पिरुङ्‌सिङ्, हे़क्‍क्‍याङ् याङ्‌सि खे़ङ्‌हाॽ साॽरिक् यरिक् याङ्‌साकुन्‍धेनु मे़लन् मे़भे़न्‍लो॥
 १५ कर खे़ने़ॽग काप्‍पोबा के़दुम्‍ल थारिक् के़हिङ्॥ हे़क्‍क्‍याङ् सनारुङ्‌ङो के़सिआङ् के़म्‍जिङ्‌लो॥
 १६ खे़ङ्‌हाॽरे़ खुन्‍छिॽ लिसिगेःक्‍पा थाःक्‍को याम्‍मो कप्‍मो मे़नुःङ् मे़भे़न्‍लो, थेआङ्‌भे़ल्‍ले़ एमोरिहाॽ साॽरिक् कुॽइमे़भे़न्‍नाङ् खुम्‍दिङ् पिमासि ये़म् मे़ङ्‌गे़त्‍ते थारिक् आङ्‌गाॽ खे़ङ्‌हाॽ मे़नाःत्‍तासिङ्‌ङिन्॥”


१७ नाम् थ्‍ये़आङ् खाधामे़ल्‍ले़ मिःक्‍खुॽ के़लःम्‍बार के़बप्‍पा मिघाःङ् याङ्‌मा थिक् नु मि के़दिःप्‍पार के़बप्‍पा त्‍याःल्‍लोःत् थिक् साजिॽ लुम्‍मोलाम् लःन्‍दे़बे॥
 १८ हाबा खे़न् ये़न्‍नो यहवे दाङ्‌बाल्‍ले़ अब्राम्‍मिन्‍नु अक्‍खे पाःत्‍तुर माङ्‌हुप् चोगु, “खे़ने़ॽ के़मुॽइदाङ्‌साहाॽ मिस्र लाजेॽलाम् युफ्रे़तिस् यङ्‌घङ् थारिक्‍पा–
 १९ के़नि, के़नज्‍जि, कद्‌मोनि,
 २० हित्‍ति, परिज्‍जि, रपाइ,
 २१ एमोरि, कनानि, गिर्गासि हे़क्‍क्‍याङ् यबुसिहाॽ के़रे़क्‍ले़ खुन्‍छिॽ लाजेॽहाॽ पिरुङ्‌सिङ्‌लो॥”


 






हागार नु इस्‍माएल



१६
 १ अब्राम्‍मिल्‍ले़ कुमेत् साराइलाम् कुस्‍सा मे़म्‍बोङ्‌ङे वये़॥ कर हागार मिङ् के़वाःप्‍मा साराइल्‍ले़ कुसे़वारोमा मिस्रबा मे़न्‍छुमाधिक् वये़॥
 २ साराइल्‍ले़ अब्राम्‍मिन् मे़त्‍तु, “ओमे़त्‍ते़ॽओ, यहवे दाङ्‌बाल्‍ले़ आङ्‌गाॽ सामे़ङ्‌गप्नामा चोगाङ्‌ङाङ् वाॽ॥ खे़ल्‍ले़ चोगुल्‍ले़ आसेवारोमे़न्‍नु खे़ने़ॽ इप्‍से़ॽ, हाग कात्‍तै खे़ल्‍लोलाम् आङ्‌गाॽ आलागि अङे़ःक्‌वा वाॽमा सुक्‍पि॥”


साराइल्‍ले़ कुबाःन्‍निन् अब्राम्‍मिल्‍ले़ खे़प्‍सु॥
 ३ अब्राम्‍मिन् कनान् लाजेॽओ युङे़बा थिबोङ् तङ्‌बे के़रे़आङ् एगाङ् कुमेत् साराइल्‍ले़ कुये़म्‍बा अब्राम्‍मिन् मिस्रबा कुसेवारामा मे़न्‍छुमा हागारे़न् मेःत् पिरु॥
 ४ हे़क्‍क्‍याङ् अब्राम्‍मे़न् हागारे़न्‍नु इप्‍से़आङ् खे़न् मे़न्‍छुक्‍मा पोःक्‍खे़॥


आल्‍ल खे़ल्‍ले़ मे़न्‍छुक्‍मा पोःक्‍खे़बा निङ्‌वाॽ खोसु, खे़ब्‍याङ् खे़ल्‍ले़ कुन्‍दाङ्‌मे़न् कुनामे़न्‍छाॽ मे़प्‍मा हेःक्‍तु॥


५ साराइल्‍ले़ अब्राम्‍मिन् मे़त्‍तु, “आङ्‌गाॽ तुमुङ्‌बा कुनामे़न्‍छाॽ पाःन्‍निन् खे़ने़ॽ के़जोगुल्‍ले़ पोःक्‍खे़बारो॥ आङ्‌गाॽ आसेवारोमान् खे़ने़ॽ के़भक्‍थुङ्‌ङो पिने़, हे़क्‍क्‍याङ् खे़ङ् मे़न्‍छुक्‍मा पोःक्‍खे़नु मे़ःन्‍ने़ आङ्‌गाॽ चिःप्‍मा हेःक्‍ताङ्॥ यहवे दाङ्‌बाल्‍ले़ खे़ने़ॽ नु आङ्‌गाॽ खासे़न् आजोःक्‍सि आबिसिर॥”


६ कर अब्राम्‍मिल्‍ले़ साराइन् मे़त्‍तु, “ओमे़त्‍ते़ॽ, खे़ने़ॽ के़सेवारोमान् खे़ने़ॽ के़हुक्‍कोए वाॽ॥ खे़ने़ॽ खे़न् थे मे़प्‍मा निङ्‌वाॽ के़जोगु हे़क्‍केए चोगे़ॽ॥” खे़ब्‍याङ् साराइल्‍ले़ खे़न् ताप्‍फे़ःल्‍लिक् मे़प्‍मा हेःक्‍तु, हे़क्‍क्‍याङ् खे़न् खुने़ॽओलाम् खे़त्‍छिङ्‌ङाङ् पे॥


७ यहवे दाङ्‌बाल्‍ले़ कुमाङ्‌लाइङ्‌बाल्‍ले़ मुरे़ःक् खारे़ःक् थेआङ् के़होःप्‍पादे़न्‍नो सुर ले़प्‍माङ् के़बेःक्‍पा लाम्‍मोबा वबुन्‍दाक्‍किल्‍ले़ कुबेसाङ् खे़न् तुमु॥
 ८ हे़क्‍क्‍याङ् खे़ल्‍ले़ से़ःन्‍दोसु, “साराइल्‍ले़ कुसेवारोमा हागारे, आत्‍तान्‍लाम् के़द्‌ये़ हे़क्‍क्‍याङ् आत्‍तान् के़बेःक्‍पाबे?”


खे़ल्‍ले़ मे़त्‍तु, “आन्‍दाङ्‌मा साराइलाम् खे़त्‍छिङ्‌ङार पत्‍ताबारो॥”


९ यहवे दाङ्‌बाल्‍ले़ कुमाङ्‌लाइङ्‌बाल्‍ले़ खे़न् मे़त्‍तु, “के़न्‍दाङ्‌माल्‍लो नुःक्‍खे़आङ् पेगे़ॽ, हे़क्‍क्‍याङ् खुने़ॽ कुयुक्‍कोए वये़ॽ॥”
 १० यहवे दाङ्‌बाल्‍ले़ कुमाङ्‌लाइङ्‌बाल्‍ले़ खे़न् याम्‍मो मे़त्‍तु, “आङ्‌गाॽ खे़ने़ॽ के़मुइदाङ्‌साहाॽ निःप्‍माए सुक्‍मे़न्‍दे़त्‍ते थारिक् यरिक् फोसुङ्‌सिङ्॥”
 ११ यहवे दाङ्‌बाल्‍ले़ कुमाङ्‌लाइङ्‌बाल्‍ले़ खे़न् मे़त्‍तु,


“खे़ने़ॽ मे़न्‍छुक्‍मा के़बोःक्‍खे़आङ् के़वाॽरो,


हे़क्‍क्‍याङ् खे़ने़ॽ ये़म्‍बित्‍छा साधिक् के़गत्‍तुरो॥


खे़ने़ॽ खे़ल्‍ले़ कुमिङ् इस्‍माएलa वाःत्‍ते़ॽओ,


थेआङ्‌भे़ल्‍ले़ यहवे दाङ्‌बे़ल्‍ले़ के़दुक्‍खेःन् खे़प्‍सुआङ् वाॽरो॥


१२ मे़न्‍छाम् याप्‍मिहाॽओ खे़न् ताम्‍भुङ् अदङ् हे़क्‍तङ्‌बा पोङ्‌लो,


खे़ल्‍ले़ कुहुक्‍किन् के़रे़क्‍ले़ खुन्‍छिॽ तक्‍ले़ङ्‌वाओ पोःक्‍लो


हे़क्‍क्‍याङ् के़रे़क्‍ले़ खुन्‍छिॽ हुक्‍किन् खुने़ॽ कुदक्‍ले़ङ्‌वाओ मे़भोःक्‍खुरो॥


खे़न् के़रे़क् कुगाॽइहाॽओ मे़न्‍दङ्‌मनाबा पोङ्‌ङाङ् वाॽगन्‍लो॥”


१३ हागारे़ल्‍ले़ खुने़ॽनु ताॽके़जे़ङ्‌बा यहवे दाङ्‌बान् अक्‍तङ्‌बा मिङ् पिरु, “खे़ने़ॽए आङ्‌गाॽ याप्‍मि के़निबा निङ्‌वाॽफुमाङ्‌ने़रो॥” थेआङ्‌भे़ल्‍ले़ खे़ल्‍ले़ पाःत्‍तु, “आङ्‌गाॽ याप्‍मि कम्‍ब्राङ् के़मे़प्‍पा निङ्‌वाॽफुमाङ्‌ङिन् से़क्‍खाए निसुङ्‌लो॥”
 १४ खे़ल्‍ले़ चोगुल्‍ले़ खे़न् वबाक्‍किल्‍ले़ कुमिङ् बेअर लहाइ रोइ मे़युक्‍खु॥ खे़न् आल्‍लोसाङ् कादेस् नु बेरेदरे़ कुलुम्‍मो ने़रो॥


१५ हे़क्‍क्‍याङ् हागारे़ल्‍ले़ अब्राम्‍मिन् ये़म्‍बित्‍छा साधिक् कत्‍तु पिरु॥ हे़क्‍क्‍याङ् खे़ल्‍ले़ कत्‍तुबा अङे़ःक्‌वान् अब्राम्‍मिल्‍ले़ इस्‍माएल मिङ् वाःत्‍तु॥
 १६ हागारे़ल्‍ले़ इस्‍माएले़न् कत्‍तुल्‍ले़ अब्राम्‍मिन् ये़प्‍पोङ्‌ङाङ् तुक्‍सि तङ्‌बे के़रे़आङ् वये़॥


 


a १६:११ इस्‍माएल– कन् मिङ्‌ङे़ल्‍ले़ कुबेन् हिब्रुओ “निङ्‌वाॽफुमाङ्‌ङिल्‍ले़ खे़प्‍सु” पोःङ्‌ॽ॥






हर्दो हे़क्‍मा माङ्‌हुप्



१७
 १ अब्राम्‍मिन् फाङ्‌बोङ्‌ङाङ् फाङ्‌सि तङ्‌बे के़रे़ल्‍ले़, यहवे दाङ्‌बान् खुने़ॽओ ओसेःन्‍धाक्‍सिङ्‌ङाङ् मे़त्‍तु, “आङ्‌गाॽ मुक्‍साम्‍दाङ्‌बा निङ्‌वाॽफुमाङ्आ॥ आङ्‌गाॽ आदगाङ् लाङ्‌घेगे़ॽ, हे़क्‍क्‍याङ् फोत्‍या मेःन्‍ने वये़ॽओ॥
 २ आङ्‌गाॽ खे़ने़ॽनु माङ्‌हुप् चोगुङ्, हे़क्‍क्‍याङ् यरिक् मुइदाङ्‌साहाॽ पिने़॥”


३ खे़ब्‍याङ् अब्राम्‍मे़न् साम्‍बोःन् हबत् फन्‍छिङ्, हे़क्‍क्‍याङ् निङ्‌वाॽफुमाङ्‌ङिल्‍ले़ मे़त्‍तु,
 ४ “आङ्‌गाॽ खे़ने़ॽनु कन् माङ्‌हुप्‍पिन् चोगुङ्‌ॽ॥ खे़ने़ॽ यरिक् मे़न्‍छाम् सुवाङ्‌हाॽरे़ खुनिॽ पानुदिङ् पा के़बोङ्‌लो॥
 ५ आल्‍लआङ्‌धो खे़ने़ॽ के़मिङ् अब्राम मेःन् कर अब्राहामa पोङ्‌लो, थेआङ्‌भे़ल्‍ले़ खे़ने़ॽग यरिक् मे़न्‍छाम् सुवाङ्‌हाॽरे़ खुनिॽ पानुदिङ् पा चोःक्‍ने़रो॥
 ६ आङ्‌गाॽ खे़ने़ॽ आत्‍ते़त्‍ति यरिक् के़बोःन् के़धे़ॽर याःन्‍ने़॥ हे़क्‍क्‍याङ् खे़ने़ॽलाम्‍बा यरिक् मे़न्‍छाम् सुवाङ् चोगुङ्‌सिङ्, खे़ने़ॽलाम्‍मे़ हाङ्‌हाॽ मे़बोङ्‌लो॥


७ “खे़ने़ॽ नु खे़ने़ॽ के़एगाङ् ताःन्‍दि के़बोङ्‌बा के़मुइदाङ्‌साहाॽरे़ खुन्‍छिॽ निङ्‌वाॽफुमाङ् पोङ्‌ङाबाल्‍ले़ चोगुल्‍ले़ आमाङ्‌हुप्‍पिन् हे़क्‍क्‍याङ् आङ्‌गाॽ नु खे़ने़ॽ के़एगाङ्‌बा के़मुइदाङ्‌साहाॽ लुम्‍मो सदादिङ् युक्‍खुङ्‌लो॥
 ८ खे़ने़ॽ वे़प्‍मिबा के़युङ्‌बा कन् के़रे़क् कनान लाजेन् खे़ने़ॽ नु ताःन्‍दिबा के़मुइदाङ्‌साहाॽरे़ युक् मे़जोगुर फाॽआङ् सदादिङ्‌ले़ लागि पिने़, हे़क्‍क्‍याङ् आङ्‌गाॽ खे़ङ्‌हाॽरे़ खुनिॽ निङ्‌वाॽफुमाङ् पोङ्आरो॥”


९ खे़ब्‍याङ् निङ्‌वाॽफुमाङ्‌ङिल्‍ले़ अब्राहाम्‍मे़न् मे़त्‍तु, “खे़ने़ॽ आमाङ्‌हुप्‍पिन् के़इःत्‍तु के़नाःत्‍तुर पोङ्, खे़ने़ॽ नु खे़ने़ॽ के़एगाङ्‌बा के़मुइदाङ्‌साहाॽरे़ थाःक् थाःक् थारिक् आमाङ्‌हुप्‍पिन् के़इःत्‍तुम् के़नाःत्‍तुम्‍ल पोङ्॥
 १० आङ्‌गाॽ नु खे़ने़ॽ हे़क्‍क्‍याङ् खे़ने़ॽ के़एगाङ्‌बा के़मुइदासाहाॽ लुम्‍मो खिनिॽ इःप्‍मा नाःप्‍मा के़बोङ्‌बा आमाङ्‌हुप्‍पिन् हाबा कन्‍लो, खिनिॽ लुम्‍मो के़रे़क् ये़म्‍बित्‍छा साहाॽरे़ हर्दो हे़क्‍मा पोङ्‌लो॥
 ११ खिनिॽ हर्दो के़हे़गुम्‍ल पोङ्॥ आङ्‌गाॽ नु खिनिॽ लुम्‍मो के़बोङ्‌बा माङ्‌हुप्‍पिल्‍ले़ मिक्‍सेन् हाबा कन् पोङ्‌लो॥
 १२ ताःन्‍दि के़दाबा खिनिॽ थाःक्‍थाःक्‍को थारिक् ये़म्‍बित्‍छासा वाॽबा ये़त्‍छि ये़न् के़त्‍तिल्‍ले़ हर्दो मे़हे़गु मे़बिरुसिर पोङ्॥ हे़क्‍क्‍याङ् खिनिॽ हिम्‍मो सागे़वाःन्‍छिङ्‌बा खिनिॽ सासि मे़ःन्‍छिसाङ्, वेॽ लाजेॽलाम् इङ्‌मना ताःप्‍नासिबा सेवारोबाहाॽ नु खे़ङ्‌हाॽरे़ खुन्‍छिॽ साहाॽआङ् सामे़वाःन्‍छिङ्‌बा एगाङ् हर्दो मे़हे़गु मे़बिरुसिर पोङ्॥
 १३ के़हिम्‍मो सागे़वाःन्‍छिङ्‌बासाङ् कुमे़न् हुङ्‌मनाआङ् इङ्‌मना ताःप्‍मनाबासाङ् हर्दो हे़क्‍मा पिमा पोङ्॥ अक्‍खेलॽरिक् आमाङ्‌हुप्‍पिन् खिनिॽ नासिगे़न् थक्‍को थाःक्‍थाःक्‍को ताःन्‍दि थारिक् वाॽररो॥
 १४ हर्दो मे़न्‍हे़क्‍केबा ये़म्‍बित्‍छा साःन् खुने़ॽ कुमनाहाॽलाम् मे़लःत्‍तु मे़देसुर॥ खे़ल्‍ले़ आमाङ्‌हुप्‍पिन् मे़न्‍इःत्‍ते मे़न्‍नाःत्‍ते वाॽ॥”


१५ निङ्‌वाॽफुमाङ्‌ङिल्‍ले़ अब्राहाम्‍मे़न् याम्‍मो मे़त्‍तु, “मे़ल्‍लिङ्‌गे़न् के़मेःत् साराइन् आल्‍लआङ्‌धो साराइ मे़मे़त्‍ते़न्‍ने़ॽ, कर खे़ल्‍ले़ कुमिङ् सारा पोङ्‌लो॥
 १६ आङ्‌गाॽ खे़न् हाङ्‌वामुॽइ पिरुङ्, हे़क्‍क्‍याङ् से़क्‍खाए खुने़ॽलाम् खे़ने़ॽ ये़म्‍बित्‍छा साधिक् पिने़॥ आङ्‌गाॽ सारान् हाङ्‌वामुॽइ पिरुङ्, हे़क्‍क्‍याङ् खे़न् यरिक् मे़न्‍छाम् सुवाङ्‌हाॽरे़ खुन्‍छिॽ मा पोङ्॥ यरिक् मे़न्‍छाम् सुवाङ्‌हाॽरे़ खुन्‍छिॽ हाङ्‌हाॽ खुने़ॽलाम् मे़लःन्‍लो॥”


१७ हे़क्‍केःल्‍ले़ अब्राहाम्‍मे़न् अःक्‍खुम् फन्‍छिङ्‌ङाङ् कुनिङ्‌वाॽओ एरे़र पाःत्‍तु, “किप् थिक् तङ्‌बे के़गे़प्‍पे़ल्‍ले़आङ् सा कत्‍तुबि? फाङ्‌बोङ् तङ्‌बे के़गे़प्‍मा साराःल्‍ले़b सा कत्‍तुबि?”
 १८ हे़क्‍क्‍याङ् अब्राहाम्‍मे़ल्‍ले़ निङ्‌वाॽफुमाङ्‌ङिन् मे़त्‍तु, “इस्‍माएल्‍ले़न्‍ने़ के़हाङ्‌वा मुॽइओ हिङ्‌ङिल्‍ले़ग नुबा पोङ्‌लो॥”


१९ खे़ब्‍याङ् निङ्‌वाॽफुमाङे़ल्‍ले़ मे़त्‍तु, “ओबे़, कर खे़ने़ॽ मे़ल्‍लिङ्‌गे़न् के़मेःत् साराःल्‍ले़ए खे़ने़ॽ के़लागि ये़म्‍बित्‍छा साधिक् कत्‍तु के़बि, हे़क्‍क्‍याङ् खे़ने़ॽ खे़न् इसाहाक्c मिङ् के़वाःत्‍तुरो॥ आङ्‌गाॽ खे़न्‍नु हे़क्‍क्‍याङ् खे़न् याङ्‌सि के़बोङ्‌बा खे़ल्‍ले़ कुमुॽइदाङ्‌साहाॽनु सदादिङ्‌ले़ लागि माङ्‌हुप् चोगुङ्॥
 २० हे़क्‍क्‍याङ् इस्‍माएलरे़ कुयाःम्‍बेओ आङ्‌गाॽ के़बेलिन् खे़प्‍सुङ्॥ आङ्‌गाॽ से़क्‍खाए खे़न् हाङ्‌वामुॽइ पिरुङ्‌ॽ, हे़क्‍क्‍याङ् आङ्‌गाॽ खे़न् आत्‍ति आत्‍ति यरिक् पोःन्‍थे़ॽर याःन्‍दुङ्‌ॽ॥ खे़न् थिबोङ्‌ङाङ् ने़त्‍छि सुहाङ्‌गे़म्‍बाहाॽरे़ खुन्‍छिॽ पानुदिङ् पा पोङ्‌ॽ, हे़क्‍क्‍याङ् आङ्‌गाॽ खे़न्‍लाम्‍बा लत्‍छा यम्‍बा सुवाङ् चोगुङ्‌सिङ्‌ॽ॥
 २१ कर आङ्‌गाॽ इसाहाक्‍के़न्‍नुए माङ्‌हुप् चोगुङ्‌लो, खे़ङ्‌ग आत्‍ने़म्‍मा हाबा कन् ये़म्‍मो साराःल्‍ले़ सा कत्‍तुरो॥”
 २२ अब्राहाम्‍मिन्‍नु ताॽजे़ङ्‌मा सुरुआङ् निङ्‌वाॽफुमाङ्‌ङिन् पेघे़रे़रो॥


२३ अब्राहाम्‍मे़ल्‍ले़ कुस्‍सा इस्‍माएल्‍ले़न् हे़क्‍क्‍याङ् कुहिम्‍मो के़वाॽबा नु कुमे़न् हुङुआङ् इङुसिबा, से़वारोबा के़रे़क् ये़म्‍बित्‍छासाहाॽ निङ्‌वाॽफुमाङ्‌ङिल्‍ले़ खुने़ॽ मे़त्‍तुबा इसिःक् हाबा खे़न् ये़न्‍नो खे़ङ्‌हाॽरे़ खुन्‍छिॽ हर्दो हे़गु पिरुसि॥
 २४ अब्राहाम्‍मिन् हर्दो मे़हे़गु मे़बिरुल्‍ले़ खुने़ॽ फाङ्‌बोङ्‌ङाङ् फाङ्‌सि तङ्‌बे के़रे़आङ् वये़॥
 २५ हे़क्‍क्‍याङ् कुस्‍सा इस्‍माएल्‍ले़न् हर्दो मे़हे़गु मे़बिरुल्‍ले़ खे़न् थिबोङ्‌ङाङ् सुम्‍सि तङ्‌बे के़रे़आङ् वये़॥
 २६ अब्राहाम्‍मे़न् नु खुने़ॽ कुस्‍सा इस्‍माएल्‍ले़न् थिक्‌याःन्‍ले़ हर्दो मे़हे़गु मे़बिरुसिआङ् वये़॥
 २७ खुने़ॽ कुहिम्‍मो के़वाॽबा हे़क्‍क्‍याङ् वेॽ लाजेॽलाम् इङु तारुसिबा के़रे़क् ये़म्‍बित्‍छा साहाॽरे़न् खुने़ॽनु सोसोरिक् हर्दो मे़हे़गु मे़बिरुसि॥


 


a १७:५ अब्राहाम– कन् मिङ्‌ङे़न् हिब्रुओ “यरिक् मे़न्‍छाम् सुवाङ्‌हाॽरे़ खुनिॽ थाःक्‍थे़बा” पाःप्‍मनाबा हे़क्‍के खे़म्‍दे़त्॥ 


b १७:१७ सारा– कन् मिङ्‌ङे़ल्‍ले़ कुबेन् हिब्रुओ “हाङ्‌सामा” पोःङ्‌ॽ॥ 


c १७:१९ इसाहाक्– कन् मिङ्‌ङे़ल्‍ले़ कुबेन् हिब्रुओ “खुने़ॽ एःत्” पोःङ्‌ॽ॥ 






अब्राहाम्‍मिल्‍ले़ कुस्‍सा पोङ् के़लॽबा माङ्‌हुप्



१८
 १ ले़न्‍दिक् नाम्‍से़ःक्‍ते़ल्‍ले़ मम्रे़बा यम्‍बा यहिबा सिङ्‌बुङ्‌हाॽरे़ कुबेसाङ्‌बा आबाङे़ कुसाःङ्‌गा हिम्‍मिल्‍ले़ लाम्‍धेःप्‍पुङ्‌ङो अब्राहाम्‍मिन् युङे़गरे़ल्‍ले़ यहवे दाङ्‌बान् खुने़ॽओ ओसेःन्‍धाक्‍सिङ्॥
 २ अब्राहाम्‍मिन् अक्‍खे ओमये़ल्‍ले़ खुने़ॽ कुबेसाङ् सुम्‍सि मनाहाॽ मे़ये़बे़बा निसुसि॥ खुने़ॽ खे़ङ्‌हाॽ निसुसिआङ् साःङ्‌गाहिम् लाम्‍धेःप्‍पोलाम् खुन्‍छिॽ पाःन्‍छाःत्‍छे़ लोःक्‍ते़ पे, हे़क्‍क्‍याङ् खाम्‍बाङ्‌ङो थारिक् साम्‍बोःन् फन्‍छिङ्॥


३ हे़क्‍क्‍याङ् खुने़ॽ मे़त्‍तुसि, “आदाङ्‌बासे आङ्‌गाॽ खे़निॽ याप्‍मि लुङ्‌मा के़दुक्‍ने फाग्र आहिम्‍मो मे़न्‌युङ्एग मे़बेगे़म्‍मिन्‍ने़ॽओ॥ खिनिॽ सेवा चोःक्‍से़ कप्‍मो वाॽआरो॥
 ४ आङ्‌गाॽ च्‍वाःत्‍चि फे़त्‍तुङ् हे़क्‍क्‍याङ् खिनिॽ लाङ् वाहप्‍ते़म्‍मे़ॽ, हे़क्‍क्‍याङ् हाबा कन् सिङ्‌बुङ्‌ङिल्‍ले़ कुसिःक्‍तो नाःम्‍सिङ्‌ङाम्‍मे़ॽओ॥
 ५ आल्‍ल खे़निॽ से़वारोबाल्‍ले़ कुहिम्‍मो के़द्‌ये़ॽइ आङ्‌गाॽ मिसाक् कुजाजिॽ हुॽनिङ् खे़ल्‍ले़ खिनिॽ लाम्‍दिःक्‍को थुम् के़बिरिॽ॥”


खे़ङ्‌हाॽरे़ मे़मे़त्‍तु, “खे़ने़ॽ के़बाःत्‍तुबा इसिःक् चोगे़ॽओ॥”


६ खे़ब्‍याङ् अब्राहाम्‍मिन् चात्‍ते़र साःङ्‌गाहिम्‍मो पेआङ् सारान् मे़त्‍तु, “हारा फोलक् ङासि यारिक् नुबा सि फेॽरुम् सॽरे़आङ् खरे़ःङ् ले़ःक्‍खे़ॽ॥”


७ अब्राहाम्‍मिङ्‌ग पित्‍लुप्‍पो लोःक्‍ते़ पे़आङ् वरुप्‍लुप्‍पा नुबा पित्‍सात् थिक् सेगुफे़त्‍तुआङ् कुसेवाराबान् पिरु, हे़क्‍क्‍याङ् खे़न् से़वारोबे़ल्‍ले़ सप्‍फारे़सा से़रु चोगुआङ् थोःक्‍तु॥
 ८ हे़क्‍क्‍याङ् खुने़ॽ मिसाक् नुदाक्‌वा नु पित्‍नु हे़क्‍क्‍याङ् थोःक्‍मनाबा पित्‍छाःन् खे़ङ्‌हाॽरे़ खुन्‍छिॽ तगि युक्‍सु पिरुसि॥ खे़ङ्‌हाॽरे़ चामा मे़न्‍छुःत्‍ते थारिक् खुने़ॽ खुन्‍छिॽ पेसाङ् सिङ्‌बुङ्‌धिक्‍ले़ कुबुङ्‌ङो ये़बे़॥


९ हे़क्‍क्‍याङ् खे़ङ्‌हाॽरे़ खुने़ॽ से़ःन्‍मे़दोसु, “खे़ने़ॽ के़मेःत् सारान् आत्‍तान् वाॽबे?”


खुने़ॽ मे़त्‍तुसि, “खुने़ॽग साःङ्‌गाहिम्‍मो वाॽरो॥”


१० खे़ब्‍याङ् खे़ङ्‌हाॽओ थिक्‍पारे़ मे़त्‍तु, “आत्‍निम्‍मा हाबा कन् ये़म्‍मो आङ्‌गाॽ से़क्‍खासाङ् खे़ने़ॽओ नुःङ्आ ताआ, हे़क्‍क्‍याङ् ओमत्‍ते़ॽओ, के़मेःत् साराःल्‍ले़ ये़म्‍बित्‍छा साधिक् कत्‍तुरो॥”


साराःल्‍ले़ कन् पाःन्‍निन् साःङ्‌गाहिम् लाःप्‍मा लाम्‍धेःप्‍पोनु खे़प्‍सुर युङे़॥
 ११ अब्राहाम नु सारान् साॽरिक् काप्‍पोबा काप्‍मोमा तुम्‍से़त्‍छिआङ् वये़सि, हे़क्‍क्‍याङ् साराःङ्‌ग सागप्‍मारे़ लागि कुहप्‍सिङ्‌माआङ् मये़बेआङ् वये़॥
 १२ खे़ल्‍ले़ चोगुल्‍ले़ साराःल्‍ले़ अक्‍खे पाःत्‍तुर आबाङे एरे़, “आङ्‌गाॽ हे़क्‍तङ्‌मा काप्‍मोमा के़दुम्‍माल्‍ले़ आक्‍खेआङ् सागप्‍मा सुक्‍तुङ्‌बाबे? हे़क्‍क्‍याङ् आये़म्‍बाःन्‍नाङ् काप्‍पोबा तुम्‍से़बेआङ् वाॽ, कन् पाःन्‍नो थे आङ्‌गाॽ सःप्‍मा खोआबि?”


१३ हे़क्‍केःल्‍ले़ यहवे दाङ्‌बाल्‍ले़ अब्राहाम्‍मिन् मे़त्‍तु, “‘आगाप्‍मु तुम्‍मोआङ् सागत्‍तुङ्‌बाबि’ पाःत्‍तुर थेआङ् सारान् एरे़बाबे?
 १४ यहवे दाङ्‌बाल्‍ले़ कुलागि पोङ्‌मा मे़न्‍छुक्‍मनाबा पान् थे वाॽबे? आत्‍निम्‍मा बाकन् ये़म्‍मो आङ्‌गाॽ खे़ने़ॽओ नुःङ्आल्‍ले़ साराःल्‍ले़ ये़म्‍बित्‍छा साधिक् कत्‍तुरो॥”


१५ कर साराःल्‍ले़ “आङ्‌गाॽ मे़न्‌येःप्‍पारो” पाःत्‍तु, हे़नाङ्‌भे़ल्‍ले़ खुने़ॽ किसे़॥


कर यहवे दाङ्‌बाल्‍ले़ मे़त्‍तु, “खे़ने़ॽ के़एरे़बाएरो॥”



सदोम ये़क्‌यक्‍किल्‍ले़ कुलागि अब्राहाम्‍मिल्‍ले़ चोगुबा पेलि


१६ हे़क्‍क्‍याङ् खे़न् मनाहाॽ खे़प्‍मोलाम् मे़बोगे़ल्‍ले़ सदोम ले़प्‍माङ् यो ओमे़मये़॥ हे़क्‍क्‍याङ् अब्राहाम्‍मिन् चिनानाक् थारिक् खुन्‍छिॽ सासे़ पेगे़॥
 १७ यहवे दाङ्‌बाल्‍ले़ पाःत्‍तु, “आङ्‌गाॽ चोगुङ् ने़त्‍तुङ्‌बा याःम्‍बक्‍किन् थे अब्राहाम्‍मिन् मे़मे़त्‍तान्‍बि?
 १८ अब्राहाम्‍लाम्‍बा लत्‍छा यम्‍बा नु मुक्‍साम्‍साबा सुवाङ् मे़बोङ्, हे़क्‍क्‍याङ् खुने़ॽलाम्‍मे़ इक्‍सादिङ् खाम्‍बेःक्‍मोबा के़रे़क् मे़न्‍छाम् सुवाङ्‌हाॽरे़ हाङ्‌वागे़न् मुॽइसाम् मे़घोसुरो॥
 १९ थेआङ्‌भे़ल्‍ले़ खे़ल्‍ले़ आबाङे़ कुस्‍साहाॽ नु कुमुइदाङ्‌साहाॽरे़ साम्‌यो नु खासे़न् मे़जोगुआङ् यहवे दाङ्‌बाल्‍ले़ कुनिङ्‌वाॽ हेक्‍के कुइङ्‌जाङ्‌हाॽ इःप्‍मा नाःप्‍मा पाङ्‌घुसिर फाॽआङ् आङ्‌गाॽ खुने़ॽ सेगुङ्‌ङाङ् वाॽ॥ खे़ल्‍ले़ चोगुल्‍ले़ यहवे दाङ्‌बाल्‍ले़ अब्राहाम्‍मिन्‍नु चोगुबा माङ्‌हुप्‍पिन् के़त्‍ल चोगुरो॥”


२० हे़क्‍केःल्‍ले़ यहवे दाङ्‌बाल्‍ले़ अब्राहाम्‍मिन् मे़त्‍तु, “सदोम नु गमोरा ये़क्‌यक्‍हाॽरे़ तक्‍ले़ङ्‌वाओ यम्‍बा आप्‍तिक् पान् पोगे़आङ् वाॽ, हे़क्‍क्‍याङ् खे़ॽयोबा मनाहाॽरे़ मे़जोगुबा लायोन् साॽरिक् यरिक् पोःक्‍खे़आङ् वाॽ॥
 २१ आल्‍ल आङ्‌गाॽ खे़प्‍सुङ्‌बान् से़क्‍खाबि मे़ःम्‍बि फाॽआङ् ओमे़त्‍छे़ यो थासिङ्‌ङा पेःक्‍का॥ हे़क्‍के मे़ःन्‍ने़फाग्र से़क्‍खाबि मे़ःम्‍बि फाॽआङ् आङ्‌गाॽ निङ्‌वाॽ खोसुङ्‌लो॥”


२२ हे़क्‍क्‍याङ् खे़न् मनाहाॽ सदोम् ले़प्‍माङ् मे़धासिङ् मे़बे, कर अब्राहाम्‍मिन् यहवे दाङ्‌बाल्‍ले़ कुदगाङ् हाबा ये़बे़॥
 २३ खे़ब्‍याङ् अब्राहाम्‍मिन् यहवे दाङ्‌बाल्‍ले़ कुबेसाङ् पेआङ् मे़त्‍तु, “से़क्‍खाए खे़ने़ॽ साम्‌योबाहाॽ लायोबाहाॽनु सोरिक् के़मे़क्‍खुसिबाबि?
 २४ खे़ॽयो ङाबोङ् साम्‌योबा मनाहाॽ मे़वाॽइल्‍ले़ खे़न् ये़क्‌यक्‍किन् के़मे़क्‍खुबि? खे़ॽयो के़वाॽबा ङाबोङ् साम्‌योबा मनाहाॽरे़ लागि खे़न् ये़क्‌यक्‍किन् के़न्‍दाङ्‌घुन्‍बि?
 २५ कुइगे़भे़म्‍बा मनाहाॽनु सोरिक् साम्‌योबा मनाहाॽ से़प्‍मासि याःम्‍बक् खे़ने़ॽलाम् आभे़ल्‍ले़आङ् मे़बोङ्‌ने़ल्‍लरो॥ लायोबा मनाःल्‍ले़ तुमुबा हे़क्‍तङ्‌बा साम्‌योबा मनाःल्‍ले़ खे़ने़ॽलाम् तुम्‍मा मे़बोङ्‌ने़ल्‍ल॥ खे़ने़ॽए के़रे़क् इक्‍सादिङ् खाम्‍बेःक्‍मोबा खासे़न्‍दाङ्‌बाने़, खे़ने़ॽ कुदोःप्‍मा खासे़न् के़न्‍लोःन्‍दुम्‍बि?”


२६ हे़क्‍क्‍याङ् यहवे दाङ्‌बाल्‍ले़ नुगप् पिरु, “सदोम् ये़क्‌यक्‍को ङाबोङ् साम्‌योबा मना खोसुङ्‌सिङ्‌ने़भग्र खे़ङ्‌हाॽरे़ खुनिॽ लागि ये़क्‌यक्‍किन् के़रे़क् ताङ्‌घुङ्॥”


२७ अब्राहाम्‍मिल्‍ले़ मे़त्‍तु, “ओमे़त्‍ते़ॽओ, आङ्‌गाॽ खाम् नु थाप्‍पुआरक्‍साङ् यहवे दाङ्‌बान्‍नु याम्‍मो ताॽजे़ङ्‌मा आःन्‍छिङ्‌आरो॥
 २८ ङाबोङ्ओ ङासिरक् सुःल्‍लिक् साम्‌योबा मना मे़वाॽने़फाॽग्र, ङासिरक् मे़सुःन्‍निल्‍ले़ ये़क्‌यक्‍किन् के़रे़क् खाप्‍पुथ्‍यःङ् के़जोगुबि?”


यहवे दाङ्‌बाल्‍ले़ मे़त्‍तु, “खे़प्‍मो लिबोङ्‌ङाङ् ङासिरक् कुदोःप्‍मा मना खोसुङ्‌सिङ्‌ने़फाग्र आङ्‌गाॽ खे़न् मे़मे़ङ्‌ङान्‍लो॥”


२९ याम्‍मो अब्राहाम्‍मिल्‍ले़ मे़त्‍तु, “खे़प्‍मो लिबोङ् मे़वाॽइल्‍ले़ग?”


यहवे दाङ्‌बाल्‍ले़ मे़त्‍तु, “लिबोङ्‌ले़ लागिआङ् आङ्‌गाॽ हेक्‍के मे़जोक्‍कान्॥”


३० खे़ब्‍याङ् अब्राहाम्‍मिल्‍ले़ मे़त्‍तु, “आङ्‌गाॽ याम्‍मो पाःत्‍ता यहवे दाङ्‌बान् के़सिक् मे़बोगे़न्‍ने़ॽओ॥ खे़प्‍मो सुम्‍बोङ् खोमे़दे़त्‍तिल्‍ले़ग?”


खुने़ॽ मे़त्‍तु, “खे़प्‍मो सुम्‍बोङ्‌लक् खोसुङ्‌सिङ्‌साङ् आङ्‌गाॽ हेक्‍के मे़जोःक्‍कान्॥”


३१ अब्राहाम्‍मिल्‍ले़ मे़त्‍तु, “आङ्‌गाॽ पाःत्‍ता यहवे दाङ्‌बान् के़सिक् मे़बोगे़न्‍ने़ॽओ॥ खे़प्‍मो निबोङ् खोमे़दे़त्‍तिल्‍ले़ग?”


खुने़ॽ मे़त्‍तु, “खे़प्‍मो निबोङ्‌लक् खोसुङ्‌सिङ्‌साङ् आङ्‌गाॽ खे़न् खाप्‍पुथ्‍यःङ् मे़जोःक्‍कान्‍लो॥”


३२ हे़क्‍क्‍याङ् खे़ल्‍ले़ मे़त्‍तु, “आल्‍ल थिक्‍लेङ्‌लक् पाःत्‍ता यहवे दाङ्‌बान् के़सिक् मे़घे़ङ्‌ने़ल्‍ल॥ खे़प्‍मो थिबोङ् खोमे़दे़त्‍तिल्‍ले़ग?”


खुने़ॽ मे़त्‍तु, “थिबोङ्‌ले़ लागिसाङ् आङ्‌गाॽ खे़न् मे़मे़ङ्‌ङान्॥”


३३ अब्राहाम्‍मिन्‍नु ताॽजे़ङ्‌मा सुरुआङ् यहवे दाङ्‌बान् कुलाम्‍मो थासिङ् पे, हे़क्‍क्‍याङ् अब्राहाम्‍मे़न् कुसाःङगा हिम्‍मो नुःक्‍खे़॥


 






सदोम नु गमोरा ये़क्‌यक्‍हाॽ खाप्‍पुथ्‍यःङ् पोङ्



१९
 १ खे़न् ने़प्‍फु माङ्‌लाइङ्‌बाहाॽ युःन्‍छिक् सदोम् ये़क्‌यक्‍को के़रे़त्‍छि॥ खे़न् ये़म्‍मो लुते़न् सदोम् ये़क्‌यक्‍को लाःप्‍मा यम्‍बा लाम्‍धेःप्‍पो युङे़ज्‍ये़॥ खे़ङ्‌हाॽ निसुसिआङ् लुते़न् खुन्‍छिॽ तुम्‍से़ पोगे़, हे़क्‍क्‍याङ् खाम्‍मो थारिक् साम्‍बोःन् फन्‍छिङ्,
 २ हे़क्‍क्‍याङ् से़वा मे़त्‍तुसिर अक्‍खे मे़त्‍तुसि, “आदाङ्‌बासे, खिन्‍छिॽ चुङ्‌जिगे़न् से़वारोबा आङ्‌गाॽ आहिम्‍मो फे़रे़छे़ॽआङ् आइन् से़न्‍दिक् खे़प्‍मोए याःक्‍ते़छे़ॽ॥ खिन्‍छिॽ लाङ्‌हुक् वाहप्‍ते़छे़ॽ हे़क्‍क्‍याङ् तानाम्‍सा पोगे़त्‍छे़आङ् पेगे़त्‍छे़॥”


खे़ङ्‌हाॽरे़ मे़त्‍ते़छु, “मेःन्, आन्‍छिगे़ से़न्‍दिक् लाःक्‍कात् लक्‍खुम्‍मोए इम्‍सिगे़॥”


३ कर खे़ल्‍ले़ साॽरिक् पेलि फाक्‍तुसि॥ खे़ल्‍ले़ चोगुल्‍ले़ खे़ङ्‌हाॽ खुने़ॽनु कुहिम्‍मो पेसि॥ खे़ल्‍ले़ खे़ङ्‌हाॽ चामा थुङ्‌मा पिरुसि, हे़क्‍क्‍याङ् खरे़ःङ् के़भःङ्‌बा सिदाॽ मे़न्‌याक्‍के़बा खरे़ःङ् ले़ःक्‍सु पिरुसि, हे़क्‍क्‍याङ् खे़ङ्‌हाॽरे़ चे़त्‍छु॥


४ खे़ङ्‌हाॽ इम्‍मानुःल्‍ले़ तगि सदोम ये़क्‌यक्‍कोबा काक् पिसाङ्‌बा थाङ्‌बे़न् कुत्‍छिङ् काप्‍पोबा के़रे़क् मे़द्‌ये़आङ् लुतरे़ कुहिम्‍मिन् कब्रिङ् मे़गबु॥
 ५ खे़ङ्‌हाॽरे़ लुते़न् मे़उःत्‍तुआङ् मे़मे़त्‍तु, “युःन्‍छिक् खे़ने़ॽओ के़दाबा मनाहाॽ आत्‍ति वाॽसि? खे़ङ्‌हाॽ लाःक्‍कात् आनिगे तगि लःत्‍ते़से़ॽ, हे़क्‍क्‍याङ् आनिगे खे़ङ्‌हाॽनु इप्‍सिगे़॥”


६ लुते़न् खे़ङ्‌हाॽरे़ खुन्‍छिॽ तुम्‍से़ लाम्‍धेःत् लाःक्‍कात् लःन्‍दे़, हे़क्‍क्‍याङ् लाम्‍धेःत्‍तिन् कुएगाङ्‌लाम् सुबु,
 ७ हे़क्‍क्‍याङ् खे़ङ्‌हाॽ मे़त्‍तुसि, “तेःङ्‌जुम्‍से, आङ्‌गाॽ पेलि फाक्‍निङ्, अक्‍तङ्‌बा ताप्‍फे़ःम्‍बा याःम्‍बक् मे़जोगे़म्‍मिन्‍ने़ॽ॥
 ८ आत्‍तिन् ये़म्‍बित्‍छाःन्‍नुआङ् सोरिक् मे़न्‍इम्‍मे के़वाॽमा आस्‍सा मे़न्‍छुमा ने़त्‍छि वासि॥ आङ्‌गाॽ खे़ङ्‌हाॽ खिनिॽलुम्‍मो लाःक्‍कात् लःत्‍तुङ् फेत्‍तुङ्‌सिङ्॥ खिनिॽ खे़ङ्‌हाॽ थे मे़प्‍मासि निङ्‌वाॽ वाॽ, हे़क्‍केए चोगे़म्‍सिम्‍मे़ॽ॥ कर कन् मनाहाॽ थेआङ् मे़मे़त्‍ते़म्‍सिम्‍मे़न्‍ने़ॽ, थेआङ्‌भे़ल्‍ले़ खे़ङ्‌हाॽ आङ्‌गाॽ आहिम्‍मो के़दाबा तरेबासि, आल्‍लो खे़ङ्‌हाॽ आगम्‍ब्राङ्‌ङो वाॽसिरो॥”


९ कर खे़ङ्‌हाॽरे़ मे़मे़त्‍तु, “एगाङ् पेगे़ॽ॥” खे़ङ्‌हाॽरे़ याम्‍मो मे़मे़त्‍तु, “आनिॽनु युङ्‌से़ के़दाबा कन् मनान् आल्‍ल आनिॽ खासे़न् के़लोःम्‍बा पोङ्‌मा निङ्‌वाॽ चोगुॽ॥ आल्‍ल आनिगे खे़ङ्‌हाॽनुःल्‍ले़ खे़ने़ॽ ताप्‍फे़ःल्‍लिक् मे़त्‍तासिगे़॥” खे़ब्‍याङ् खे़ङ्‌हाॽरे़ लुते़न् चिजन् चिजन् मे़जन्‍दु हे़क्‍क्‍याङ् लाम्‍धेःत्‍तिन् यन्‍छे़ लाम्‍मे़लोसिङ्॥


१० कर खे़न् ने़प्‍फु मनाहाॽरे़ खुन्‍छिॽ हुक्‍किन् सन्‍छे़छुआङ् लुते़न् खुन्‍छिॽओ हिम्‍सिगाङ् केःत्‍ते़छु हे़क्‍क्‍याङ् लाम्‍धेःत्‍तिन् चिए़त् ए़त्‍ते़सु॥
 ११ हे़क्‍क्‍याङ् खे़ङ्‌हाॽरे़ हिम् लाःक्‍कात् के़वाॽबा थाङ्‌बे़न् नु काप्‍पोबा के़रे़क् मिक्‍फःम्‍बा मे़बोःक्‍खे़र चोगे़छुसि॥ खे़ल्‍ले़ चोगुल्‍ले़ खे़ङ्‌हाॽरे़ लाम्‍धेःत्‍तिन् खोमा मे़न्‍छुक्‍तुन्॥



लुतरे़ सदोम ये़क्‌यक्‍किन् ले़रुधआङ् पेबा


१२ खे़ङ् ने़त्‍छि मनाहाॽरे़ लुते़न् मे़त्‍ते़छु, “खे़ने़ॽनु कप्‍मो वेॽ मना मे़वाॽबि? के़म्‍बाङ्‌लुमिॽहाॽ, के़स्‍सा ये़म्‍बित्‍छाहाॽ, मे़न्‍छुमाहाॽ इग्र ये़क्‌यक्‍को के़मना मे़वाॽने़ फाग्र खे़ङ्‌हाॽ कन् ते़न्‍नोलाम् लःत्‍ते़ तेॽरे़से़ॽआङ् लःन्‍दे़म् पेगे़म्‍मे़ॽ॥
 १३ कन् ते़न्‍निन् आन्‍छिगे खाप्‍पुथ्‍यःङ् चोःक्‍मा चोःक्‍सुगे़, थेआङ्‌भे़ल्‍ले़ कङ् मनाहाॽरे़ मे़जोगुबा ताप्‍फे़ःम्‍बा याःम्‍बक्‍किल्‍ले़ इक्‍लान् यहवे दाङ्‌बाल्‍ले़ कुदगि साॽरिक् पोरे़थाङे़आङ् वाॽ, हे़क्‍क्‍याङ् कङ् ये़क्‌यक्‍किन् खाप्‍पुथ्‍यःङ् चोःक्‍से़ यहवे दाङ्‌बाल्‍ले़ आन्‍छिगे़ पाङ्‌घे़छिगे़आङ् वाॽसिगे़॥”


१४ खे़ल्‍ले़ चोगुल्‍ले़ लुतरे़ कुस्‍सा मे़न्‍छ्‌याहाॽनु मेःक्‍खिम् चोःक्‍मा फाॽआङ् खुन्‍छिॽ नाःक्‍से़ के़दाबा कुम्‍बाङ्‌लुमिहाॽओ पेआङ् खुने़ॽ मे़त्‍तुसि, “खिन्‍छिॽ कन् ते़न्‍नोलाम् हारा पोगे़त्‍छे़ॽ, थेआङ्‌भे़ल्‍ले़ यहवे दाङ्‌बाल्‍ले़ कन् ये़क्‌यक्‍किन् खा मे़ङ्‌मा इःत्‍तु॥” कर कुम्‍बाङ्‌लुमिॽहाॽरे़ग खुने़ॽ हने़ वरे़ॽ पाःत् फाॽआङ् इःत्‍ते़छु॥


१५ हे़क्‍क्‍याङ् खाओःत्‍ते़र पत्‍छे़ल्‍ले़ खे़न् माङ्‌लाइङ्‌बाहाॽरे़ लुते़न् अक्‍खे मे़त्‍ते़छु, “हारा, के़मेःत्‍तिन् नु कप्‍मो के़वाॽमा ने़प्‍फु के़स्‍सा मे़न्‍छुमाहाॽ याङ्‌सिङे़ॽआङ् लःन्‍दे़ पेगे़ॽ, मेःन्‍ने़फाग्र कन् ये़क्‌यक्‍किल्‍ले़ तुमुबा खासे़न्‍नो के़धाआङ् खे़ने़ॽआङ् के़मे़क्‍लो॥”


१६ हे़क्‍केलॽरिक् लुते़न् ए़ल्‍ले़ङ्‌भे़ल्‍ले़ङ् नाम्‍देसिङ्‌ङाङ् यागे़ल्‍ले़, खे़न् ने़त्‍छि मनाहाॽरे़ खे़ल्‍ले़ कुहुक्‍किन् हे़क्‍क्‍याङ् खे़ल्‍ले़ कुमेःत्‍तिल्‍ले़ कुहुक्‍किन् हे़क्‍क्‍याङ् ने़प्‍मजाङ् कुस्‍साहाॽरे़ खुन्‍छिॽ हुक्‍हाॽ ते़म्‍से़छुआङ् ये़क्‌यक् लाःक्‍कात् लःत्‍ते़छुसि॥ यहवे दाङ्‌बाल्‍ले़ खे़ङ्‌हाॽ कुलुङ्‌माॽ स्‍याःत् मे़लॽरे़बाल्‍ले़ चोगुल्‍ले़ खुने़ॽ अक्‍खे चोगुबारो॥
 १७ खे़ङ्‌हाॽ लाःक्‍कात् लःत्‍ते़छुसिनुमेःन्‍ने खे़ङ्‌हाॽ थिक्‍पारे़ मे़त्‍तुसि, “आबाङे थक् सेःप्‍मारे़ लागि खे़त्‍छिङे़म्‍मे़ॽ, एगाङ् ओमे़मये़म्‍मिन्‍ने़ॽ, हे़क्‍क्‍याङ् ने़ने़बा ते़म्‍बेॽओ मे़याःक्‍ते़म्‍मे़ॽ, कर कोःक्‍मा फाङ्‌जङ् थे़गु माङ्‌वा ले़प्‍माङ् खे़त्‍छिङे़म्‍मे़ॽ, मेःन्‍ने़फाग्र खिनिॽ थाप्‍पु थ्‍यःङ् के़बोःक्‍सिरो!”


१८ कर लुते़ल्‍ले़ खे़ङ्‌हाॽ मे़त्‍तुसि, “आदाङ्‌बासे, हे़क्‍के मेःन्‍लो॥
 १९ ओमे़त्‍ते़छे़ॽओ, आङ्‌गाॽ खे़न्‍छिॽ से़वारोबान् याप्‍मि सिराॽगे़धाङे़आङ् वाॽ, हे़क्‍क्‍याङ् आङ्‌गाॽ आहिङ्‌मन्‍निन् के़से़ःप्‍ते़छु॥ आङ्‌गाॽ कोःक्‍मा फाङ्‌जङ् थे़गु माङ्‌वा ले़क्‍खाङ् खे़त्‍छिङ्‌मा मे़सुक्‍कान्, आङ्‌गाॽ खे़त्‍थो के़प्‍मानुःल्‍ले़ तगिए कन् के़साक्‍पा ये़त्‍तुक्‍खेओ थाएआङ् आङ्‌गाॽ हदॽ सिआरो॥
 २० खा, कॽयो पाङ्‌भेॽधिक् ने़ःॽ खे़प्‍मो खे़त्‍छिङ्‌मा पेःक्‍मा निःत्‍ताङ् चोक्, हे़क्‍क्‍याङ् खे़न् चुःक्‍पाआङ् चोक् मे़ःम्‍बि? आङ्‌गाॽ खे़प्‍मो खे़त्‍छिङ्‌मा पेःक्‍मा खोआर॥ से़क्‍खासाङ् खे़प्‍मो पेःक्‍काल्‍ले़ आङ्‌गाॽ आहिङ्‌मन्‍निन् ताङ्‌से़ःप्‍पिला॥”


२१ माङ्‌लाइङ्‌बाल्‍ले़ खुने़ॽ मे़त्‍तु, “ओमे़त्‍ते़ॽ, कन् पाःन्‍नो आङ्‌गाॽ के़बेलिन् खे़प्‍सुङ्॥ खे़ने़ॽ के़बाःत्‍तुबा पाङ्‌भेःन् आङ्‌गाॽ खाप्‍पुथ्‍यःङ् मे़जोःक्‍कान्‍लो॥
 २२ चात्‍ते़ॽर हाबा खे़प्‍मोए खे़त्‍छिङ् पेगे़ॽ, थेआङ्‌भे़ल्‍ले़ खे़ने़ॽ खे़प्‍मो मे़ङ्‌गे़त्‍ते थारिक् आङ्‌गाॽ थेआङ् चोःक्‍मा मे़सुक्‍कान्॥” (खे़ल्‍ले़ चोगुल्‍ले़ खे़न् ये़क्‌यक्‍किल्‍ले़ कुमिङ् सोअर मे़मे़त्‍तु॥)



सदोम् नु गमोरा ये़क्‌यक्‍किन् खाप्‍पुथ्‍यःङ् पोःक्‍खे़बा


२३ लुते़न् सोअर ये़क्‌यक्‍को के़रे़ल्‍ले़ खे़प्‍मो नाम् के़रे़आङ् चुरे़आङ् युङे़॥
 २४ खे़ब्‍याङ् वहवे दाङ्‌बाल्‍ले़ ताङ्‌साक्‍पोलाम् सदोम् नु गमोरा ये़क्‌यक्‍को के़दिःप्‍पा कान्‍धाक् नु मिधुङ्‌दिङ् मिराःक् मक्‍थासु॥
 २५ अक्‍खेलॽरिक् खुने़ॽ खे़न् ये़क्‌यक्‍हाॽ हे़क्‍क्‍याङ् के़रे़क् ने़ने़बा ते़म्‍बेॽहाॽ नु ये़क्‌यक्‍को के़युङ्‌बा के़रे़क् मनाहाॽ खे़ब्‍याङ् खाम्‍मो के़लिङ्‌बा के़रे़क् थाबु सिङ्‌लाहाॽ खाप्‍पुथ्‍यःङ् मे़क्‍खुरो॥
 २६ कर लुते़ल्‍ले़ कुमेःत्‍ते़न् एगाङ् हिसिङ्‌ङाङ् ओमये़, हे़क्‍क्‍याङ् खे़न् युम् सित्‍लाङ् पोःक्‍खे़घे़रे़॥


२७ कुदाःन्‍दिक्‍स्‍मा तानाम् खाओःत्‍ते़नुमे़ःन्‍ने अब्राहाम्‍मिन् पोगे़आङ् खुने़ॽ ये़बे़बादे़न् यहवे दाङ्‌बाओ ये़बे़बा ते़न्‍नो पेगे़॥
 २८ खुने़ॽ यो सदोम् नु गमोराबा ने़ने़बा ते़म्‍बेॽहाॽ के़रे़क् अक्‍खे ओमे़त्‍तु॥ हे़क्‍क्‍याङ् खे़न् ते़न्‍नोबा मिःक्‍खुॽइन् यम्‍बा मि हाःम्‍नाबा ते़न्‍नोलाम् के़लःम्‍बा मिःक्‍खुॽ कुइसिःक् हाःङ्‌गु हाःङ्‌गु पोगे़र पत्‍छे़बा निसु॥
 २९ कर निङ्‌वाॽफुमाङ्‌ङिल्‍ले़ ने़ने़बा ते़म्‍बेॽओबा ये़क्‌यक्‍हाॽ मे़क्‍खुल्‍ले़ खुने़ॽ अब्राहाम्‍मिन् निङ्‌वाॽ इःत्‍तु॥ लुते़न् युङे़बा ये़क्‌यक्‍किन् खुने़ॽ खाप्‍पुथ्‍यःङ् चोगुल्‍ले़ मे़क्‍मा सिमालाम् लुते़न् से़ःप्‍तु लःत्‍तु॥



मोआबिहाॽ नु अम्‍मोनिहाॽरे़ खुन्‍छिॽ थाःक्‍थे़बाहाॽ


३० लुते़न् सोअरलाम् लःन्‍दे़आङ् कोःक्‍माओ पेआङ् खुने़ॽ नु ने़प्‍माङ् कुस्‍सा मे़न्‍छुमाहाॽ लत्‍छा फुक्‍कुओ युङ्‌मा मे़हेःक्‍ते़, थेआङ्‌भे़ल्‍ले़ सोअर पाङ्‌जुम्‍मो खुने़ॽ युङ्‌मा किसे़॥
 ३१ खुने़ॽ कुस्‍सा ने़त्‍छिओ थिक्‌ये़न् तुम्‍माल्‍ले़ कुन्‍साॽइन् मे़त्‍तु, “आन्‍छिॽ पाप्‍पाॽआङ् काप्‍पोबा तुम्‍से़, कन् इक्‍सादिङ् खाम्‍बेःक्‍मोa आन्‍छिॽनु मेःक्‍खिम् के़जोःक्‍पा ये़म्‍बित्‍छा हाःत्‍ताङ् होप्॥
 ३२ खे़ल्‍ले़ चोगुल्‍ले़ आल्‍ल पाप्‍पाॽ थि थुङ्‌सुआङ् मसु हे़क्‍क्‍याङ् खुने़ॽनु इम्‍सि हे़क्‍क्‍याङ् आन्‍छिॽ पा लाम् सा कत्‍छु॥”


३३ बा खे़न् से़न्‍दिक् खे़ङ्‌हाॽरे़ खुन्‍छिॽ पान् थि थुङ्‌से़त्‍छु, हे़क्‍क्‍याङ् तुम्‍मे़न् कुम्‍बारो पेआङ् इप्‍से़॥ खे़न् इम्‍से़ फे़रे़बा नु पोगे़आङ् पेबा लुते़ल्‍ले़ थेआङ् निङ्‌वाॽ मे़घोसुन्॥


३४ हे़क्‍क्‍याङ् कुदाःन्‍दिक तुम्‍मे़ल्‍ले़ कुन्‍साॽइन् मे़त्‍तु, “मिःप्‍मा से़न्‍दिक् आङ्‌गाॽ पाप्‍पाॽनु इप्‍साङ्॥ आइन् से़न्‍दिक्‍काङ् पाप्‍पाॽ थि थुङ्‌सुआङ् मसु हे़क्‍क्‍याङ् खे़ने़ॽ खुने़ॽनु इप्‍से़ॽ, हे़क्‍क्‍याङ् आन्‍छिॽ पाप्‍पाॽरे़ कुलागि सा कत्‍छुरो॥”
 ३५ हे़क्‍केलरिक् खे़ङ्‌हाॽरे़ खे़न् से़न्‍दिक्‍काङ् खुन्‍छि पान् थि थुङ्‌से़त्‍छु हे़क्‍क्‍याङ् फोॽमान् पेआङ् खुने़ॽनु इप्‍से़॥ याम्‍मो खे़न् इम्‍से़ फे़रे़बा नु पोगे़आङ् पेबान् लुतरे़ थेआङ् मे़निसुन्॥


३६ अक्‍खेलॽरिक् लुते़ल्‍ले़ ने़प्‍माङ् कुस्‍साहाॽ खुन्‍छिॽ आबाङे पालाम्‍बा मे़न्‍छुक्‍मा पोःक्‍खेछि॥
 ३७ खम्ब्‍याङ् तुम्‍मे़ल्‍ले़ ये़म्‍बित्‍छा साधिक् कत्‍तु, हे़क्‍क्‍याङ् खे़ल्‍ले़ खे़न् मोआबb मिङ् वाःत्‍तु, अक्‍खेःल्‍ले़बा मोआबिहाॽरे़ खुन्‍छिॽ थाःक्‍थे़बा खुने़ॽएरो॥
 ३८ फोॽमे़ल्‍ले़आङ् ये़म्‍बित्‍छा साधिक् कत्‍तु, हे़क्‍क्‍याङ् खुने़ॽ खे़न् अङे़ःक्‌वाःल्‍ले़ कुमिङ् बेन-अमिc वाःत्‍तु॥ अक्‍खेःल्‍ले़बा अम्‍मोनिहाॽरे़ खुन्‍छिॽ थाःक्‍थे़बा खुने़ॽएरो॥


 


a १९:३१ इग्र कन् लाजेॽओ॥


b १९:३७ मोआब कन् मिङ्‌ङे़न् हिब्रुओ “आङ्‌गाॽ आम्‍बालाम्” के़लॽबा खे़म्‍दे़त्॥


c १९:३८ बेन-अमि– कन् मिङ्‌ङिल्‍ले़ कुबेन् हिब्रुओ “आगाॽइःल्‍ले़ कुस्‍सा” पोःङ्‌ॽ॥ हे़क्‍क्‍याङ् हिब्रुओ “अम्‍मोनि” हे़क्‍के खे़म्‍दे़त्॥






अब्राहाम् नु अबिमे़ले़क्



२०
 १ खे़ॽयोलाम् अब्राहाम्‍मिन् नेगेब ते़ङ्‌गप् ले़प्‍माङ् थासिङ्, हे़क्‍क्‍याङ् कादेस् नु सुर लाजेःल्‍ले़ कुलुम्‍मो युङ्‌मा हेःक्‍ते़॥ खे़न् एगाङ् खुने़ॽ सप्‍फा गरार् लाजेॽओ युङे़॥
 २ खे़प्‍मो अब्राहाम्‍मिल्‍ले़ साराःल्‍ले़ कुबान् पाःत्‍तु, “खुने़ॽग आन्‍साॽरो॥” खे़ल्‍ले़ चोगुल्‍ले़ गरारबा हाङ् अबिमे़ले़क्‍किल्‍ले़ सारान् खुने़ॽओ ताःप्‍पाङ्‌घुसिआङ् मे़दे़ॽरु॥


३ कर थिक्‍ले़ङ् से़न्‍दिक् अबिमे़ले़क्‍किल्‍ले़ निङ्‌वाॽफुमाङ्‌ङिन् ओसेःन्‍धाक्‍सिङ्‌ङाङ् अक्‍खे मे़त्‍तुबा से़प्‍माङ् माक्‍तु, “आल्‍ल खे़ने़ॽ के़सिःॽ थेआङ्‌भे़ल्‍ले़ खे़न् मे़न्‍छुमाःन् हिम्‍धक्‍मारो॥”


४ कर अबिमे़ले़क्‍किन् खे़न् मे़न्‍छुमान्‍नु मे़न्‍इम्‍मे वये़, हे़क्‍केःल्‍ले़ खुने़ॽ मे़त्‍तु, “यहवे दाङ्‌बाए, खे़ने़ॽ फोत्‍या मेःन्‍नेबा मे़न्‍छाम् सुवाङ्‌ङिन् के़से़रुबाबि?
 ५ ‘खुने़ॽग आन्‍जेलिमा आन्‍साॽरो’ लॽरिक् अब्राहाम्‍मिल्‍ले़ पाःत्‍तुआङ् मे़वये़न्‍नाङ्‌बि? हे़क्‍क्‍याङ् कल्‍ले़आङ् ‘खुने़ॽग आङ्‌गाॽ आम्‍भुॽरो’ लॽरिक् पाःत्‍तुआङ् मे़वये़न्‍नाङ्‌म्‍बि? आङ्‌गाॽग कन् पाःन्‍निन् नुबा निङ्‌वाॽ नु कुदोःप्‍माआङ् चोगुङ्‌बारो॥”


६ खे़ब्‍याङ् निङ्‌वाॽफुमाङ्‌ङिल्‍ले़ अबिमेले़क्‍किन् से़प्‍माङ्‌ङो मे़त्‍तु, “ओबे़, खे़ने़ॽ नुबा निङ्‌वाॽरे़ के़जोगुबा फाॽआङ् आङ्‌गाॽ निसुङ्॥ हाबा खे़ल्‍ले़ लागि खे़ने़ॽ आदक्‍ले़ङ्‌वाओ लायो चोःक्‍मालाम् आङ्‌गाॽए साक्‍ने़बा, हे़क्‍क्‍याङ् आङ्‌गाॽ खे़न् सुमे़बाङ्‌ने़न्‍बारो॥
 ७ आल्‍ल खे़न् मनाःल्‍ले़ कुमेःत्‍तिन् नुःक्‍ते़ पिरे़ॽ, थेआङ्‌भे़ल्‍ले़ खे़ङ्‌ग माङ्‌निङ्‌वाॽपान् के़बाःप्‍पा मनारो॥ खे़ल्‍ले़ तुवा के़जोक् के़बि, हे़क्‍क्‍याङ् खे़ने़ॽ के़हिङ्‌लो॥ कर कुमेःत्‍तिन् के़न्‍नुःक्‍तुन्‍ने़फाग्र कन् पाःन्‍निन् निस्‍से कुसिङ्‌निःत्‍ते़ॽ, खे़ने़ॽ नु के़मनाहाॽ के़स्‍ये़ॽइरो॥”


८ अबिमे़ले़क्‍किन् कुनाम्‍दाःप्‍मा तानाम् हारावरा पोगे़आङ् के़रे़क् कुसुहाङ्‌युक्‍पाहाॽ उःत्‍तुसिआङ् कन् के़रे़क् पाःन्‍हाॽ चे़क्‍तुसि॥ खम्ब्‍याङ् खे़ङ् मनाहाॽ साॽरिक् मे़गिसे़॥
 ९ खे़ब्‍याङ् अबिमे़ले़क्‍किल्‍ले़ अब्राहाम्‍मिन् उःत्‍तुआङ् मे़त्‍तु, “खे़ने़ॽ आनिगे याप्‍मि थे के़मे़त्‍ते़बाबे? आङ्‌गाॽ खे़ने़ॽ के़धे फे़त्‍लाःन्‍दुङ्‌ङाङ् वये़आङ् आङ्‌गाॽ नु आहाङ्‌जुम्‍मो कन् यारिक् यम्‍बा लायो ताःप्‍मारे़ लागि खे़ने़ॽ आङ्‌गाॽनु मे़न्‍जोःक्‍मा याःम्‍बक् के़जोगुरो!”
 १० अबिमे़ले़क्‍किल्‍ले़ याम्‍मो अब्राहाम्‍मे़न् मे़त्‍तु, “खे़ने़ॽ थे के़इःत्‍तुआङ् कम्‍भदाङ्‌बा याःम्‍बक् के़जोगुबे?”


११ अब्राहाम्‍मिल्‍ले़ मे़त्‍तु, “कन् ते़न्‍नो निङ्‌वाॽफुमाङ्‌ङिन् के़गिप्‍पा मना लत्‍छाआङ् होप् के़लॽबा आङ्‌गाॽ इःत्‍तुङ्‌ङाङ् वये़॥ आङ्‌गाॽ थेआङ् अक्‍खे चोगुङ्‌भे़ल्‍ले़ आमेःत्‍तिन् तेॽमारे़ लागि आङ्‌गाॽ मे़से़त्‍ताबि फाॽआङ् इःत्‍तुङ्॥
 १२ से़क्‍खाःल्‍ले़ खुने़ॽग आङ्‌गाॽ आन्‍साॽएरो॥ खुने़ॽ आम्‍बारे़ए कुस्‍सारो कर आम्‍मारे़ कुस्‍सा मे़ःन् हे़क्‍क्‍याङ् याङ्‌सि ते़न्‍धाम् मेःक्‍खिम् मे़त्‍तुङ्‌बारो॥
 १३ निङ्‌वाॽफुमाङ्‌ङिल्‍ले़ आङ्‌गाॽ आम्‍बारे़ कुहिम्‍मिन् ले़प्‍मारे़ लागि उःत्‍ताङ् हे़क्‍क्‍याङ् नाना कत्‍नाना ताक्‍के़गम्‍बाआङ् के़वाॽबा लाम्‍दिःक्‍पा चोगाङ्, खे़बे़ल्‍ले़ चिसासाजि आङ्‌गाॽ लुङ्‌माॽ तुक्‍ताङ्‌ङे़ॽआङ् मनाहाॽ ‘खुने़ॽग आङ्‌गाॽ आम्‍भुॽरो’ मे़त्‍ते़से़ॽ फाॽआङ् सारान् मे़त्‍तुङ्‌ङाङ् वये़॥”


१४ खे़ब्‍याङ् अबिमे़ले़क्‍किल्‍ले़ मे़ल्‍लुक्, पित्‍हाॽ, से़वारोबा सेवारोमाहाॽ तारुसिआङ् अब्राहाम्‍मिन् पिरु, हे़क्‍क्‍याङ् कुमेत् सारान् नुःक्‍तुबिरु॥
 १५ हे़क्‍क्‍याङ् अबिमे़ले़क्‍किल्‍ले़ अब्राहाम्‍मिन् मे़त्‍तु, “ओमत्‍ते़ॽ, आङ्‌गाॽ आलाजेन् खे़ने़ॽ के़दगाङ्‌ङे ने़ःॽ, आत्‍तान् के़सिराॽथाङ् खे़प्‍मोए युङे़ॽ॥”


१६ खुने़ॽ सारान् मे़त्‍तु, “आङ्‌गाॽ हे़न्‍छिङ् थिक् युप्‍पायाङ् के़म्‍भुॽ पिरुङ्‌ङाङ् वाॽ॥ कन् खे़ने़ॽ ताप्‍फे़ःम्‍बा याःम्‍बक् थेआङ् मे़न्‍जोःक्‍के के़वाॽ फाॽआङ् मिक्‍सेःन्‍ले़ लागि के़रे़क् मनाहाॽरे़ खुन्‍छिॽ तगि चोगुङ्‌ङाङ् वाॽआरो॥ कङ्‌ग आङ्‌गाॽ खे़ने़ॽ ताफे़ःम्‍बा चोगुङ्‌ङाङ् वाॽबि फाॽआङ् के़नारा के़माङ्‌गे़न्‍ना फोःङ्‌मा पिने़बारो॥”


१७ खे़ब्‍याङ् अब्राहाम्‍मिल्‍ले़ निङ्‌वाॽफुमाङ्‌ङिन् पेलि फाक्‍तु, हे़क्‍क्‍याङ् निङ्‌वाॽफुमाङ्‌ङिल्‍ले़ अबिमे़ले़क्‍के़न्, कुमेःत्‍तिन् हे़क्‍क्‍याङ् कुसेवारोमाहाॽ याम्‍मो सागप्‍मा मे़सुक्‍ल फाॽआङ् खे़ङ्‌हाॽ वेःन्‍दुसि॥
 १८ थेआङ्‌भे़ल्‍ले़ अबिमे़ले़क्‌रे़ अब्राहामरे़ कुमेःत्‍तिन् तेॽरुआङ् वये़बाल्‍ले़ चोगुल्‍ले़ के़रे़क् मे़न्‍छुमाहाॽ सागप्‍मा मे़न्‍छुक्‍मना चोगुसिआङ् वये़रो॥


 






साराःल्‍ले़ इसाहाक्‍के़न् कत्‍तु



२१
 १ आल्‍ल यहवे दाङ्‌बाल्‍ले़ पाःत्‍तुबा इसिःक् खुने़ॽ सारान् मुॽइसाम् पिरु, हे़क्‍क्‍याङ् खुने़ॽ चोगुबा माङ्‌हुप्‍पिन् के़त्‍तु॥
 २ सारान् मे़न्‍छुक्‍मा पोःक्‍खे़, हे़क्‍क्‍याङ् निङ्‌वाॽफुमाङ्‌ङिल्‍ले़ मे़त्‍तुआङ् वये़बा ये़म्‍मो खुने़ॽ अब्राहाम्‍मे़न् काप्‍पोबा तुम्‍से़ल्‍ले़ ये़म्‍बित्‍छा साधिक् कत्‍तुबिरु॥
 ३ साराःल्‍ले़ कत्‍तुबिरुबा खुने़ॽ कुस्‍सान् अब्राहाम्‍मिल्‍ले़ इसाहाक् मिङ् वाःत्‍तु॥
 ४ खुने़ॽ कुस्‍सा इसाहाक्‍के़न् ये़त्‍छि ये़न् योरे़ल्‍ले़ निङ्‌वाॽफुमाङ्‌ङिल्‍ले़ इङ्‌जाङ् पिरुबा इसिःक् खे़न् हर्दो हे़गुबिरु॥
 ५ अब्राहाम्‍मिल्‍ले़ कुस्‍सा इसाहाक्‍के़न् वये़ल्‍ले़ खुने़ॽ किप् थिक् तङ्‌बे के़रे़आङ् वये़॥


६ साराःल्‍ले़ पाःत्‍तु, “यहवे दाङ्‌बाल्‍ले़ आङ्‌गाॽ लत्‍छा निङ्‌वाॽ तामा एःप्‍मा के़युबाa पाःन्‍धिक् पिराङ्‌लो॥ कन् पाःन्‍निन् के़घे़म्‍बा के़रे़क् आङ्‌गाॽनु मे़एःत्‍लो॥”
 ७ खुने़ॽ याम्‍मो पाःत्‍तु, “साराःल्‍ले़ अङे़ःक्‌वान् नुधुक्‍तु के़लॽबा हाःत्‍ले़ अब्राहाम्‍मे़न् आभे़ल्‍ले़ मे़त्‍तुआङ् वये़ग? हे़क्‍केसाङ् खुने़ॽ कुगाप्‍पो तुम्‍मो आङ्‌गाॽ खुने़ॽ लत्‍छा ये़म्‍बित्‍छा साधिक् कत्‍तुङ् पिरुङ्‌ङाङ् वाॽ॥”


८ अङे़ःक्‌वान् पोरे़र पेगे़, हे़क्‍क्‍याङ् खे़ल्‍ले़ कुम्‍मारे़ कुनुःन् थुङ्‌मा ले़रु॥ हे़क्‍क्‍याङ् इसाहाक्‍ले़ नुधुङ्‌मा ले़रुबा ये़न्‍नो अब्राहाम्‍मिल्‍ले़ लत्‍छा यम्‍बा साभङ्‌जा से़सु॥



हागारे़न्‍नु इस्‍माएल्‍ले़न् मे़लःत्‍तु मे़देसुसि


९ कर मिस्रि हागारे़ल्‍ले़ कुस्‍सा इस्‍माएलरे़ इसाहाक्‍के़न् के़ॽरुबाb साराःल्‍ले़ निसु॥
 १० खे़ल्‍ले़ चोगुल्‍ले़ खुने़ॽ अब्राहाम्‍मे़न् मे़त्‍तु, “कङ् योःग्‍मान् कुस्‍साःन्‍नु सोरिक् नाःत्‍ते़देसे़से़ॽ, थेआङ्‌भे़ल्‍ले़ कङ् योःग्‍माल्‍ले़ कुस्‍सान् आङ्‌गाॽ आस्‍सा इसहाक्‍के़न्‍नु लक्‍के़घोबा पोङ्‌मा मे़घोसुन्॥”


११ कन् पाःन्‍निल्‍ले़ अब्राहाम्‍मिन् साॽरिक् कुनिङ्‌वाॽ तुगे़, थेआङ्‌भे़ल्‍ले़ इस्‍माएल्‍ले़न्‍नाङ् खुने़ॽए कुस्‍सा वये़॥
 १२ कर निङ्‌वाॽफुमाङ्‌ङिल्‍ले़ अब्राहाम्‍मिन् मे़त्‍तु, “खे़न् अङे़ःक्‌वान् नु के़सेवारोमाल्‍ले़ कुलागि खे़ने़ॽ के़निङ्‌वाॽ मे़न्‍दुक्‍केॽ॥ साराःल्‍ले़ के़मे़प्‍पा हे़क्‍केए चोगे़ॽ, थेआङ्‌भे़ल्‍ले़ इसाहाक्‍लाम्‍बाए आङ्‌गाॽ माङ्‌हुप् चोगुङ्‌बा के़मुॽइदाङ्‌साहाॽ मे़बोङ्‌लो॥
 १३ खे़न् सेवारोमाल्‍ले़ कुस्‍सालाम्‍माङ् आङ्‌गाॽ लत्‍छा मे़न्‍छाम् सुवाङ् चोगुङ्‌सिङ्, थेआङ्‌भे़ल्‍ले़ खे़न्‍नाङ् खे़ने़ॽए के़स्‍सारो॥”


१४ हे़क्‍केःल्‍ले़ अब्राहाम्‍मिन् कुदाःन्‍दिक् खाओःत्‍ते़नुमे़ःन्‍ने तानाम्‍सा पोगे़, हे़क्‍क्‍याङ् खरे़ःङ् नु सेहोॽबा सुक्‌वाओ च्‍वाःत्‍ते़न् के़ःत्‍तुआङ् हागारे़ल्‍ले़ कुभक्‍ताङ्‌ङो युक्‍खुबिरु, अङे़ःक्‌वाःन्‍नाङ् कुएःक्‍को कुःत्‍तुआङ् पाङ्‌घुदेसु॥ हे़क्‍क्‍याङ् हागारे़न् बेर्सेबाबा मुरे़ःक् खारे़ःक् थेआङ् के़होःप्‍पा एःक्‍सादे़न् हे़ङ्‌गाःत्‍ति ताक्‍कम्‍मा हेःक्‍ते़॥


१५ सेहोॽबा सुक्‌वाओ च्‍वाःत्‍तिन् मारे़ल्‍ले़ खुने़ॽ अङे़ःक्‌वान् ते़क्‍से़क्‍से़ःक्‍पा सिङ्‌बुङ्‌धिक्‍ले़ कुबुङ्‌ङो ने़स्‍सु॥
 १६ खे़ब्‍याङ् नानाक् थारिक् पेआङ् युङ्‌सिङ्, थेआङ्‌भे़ल्‍ले़ खे़ल्‍ले़ कन् अङे़ःक्‌वाःल्‍ले़ कुसक्‍मा पेःक्‍पा ओमे़प्‍मा मे़बोङ्‌ने़ल्‍ल फाॽआङ् इःत्‍तु॥ हे़क्‍क्‍याङ् खे़प्‍मो युङ्‌सिङ्‌ङाङ् उःक्‍काङ् उःक् हाःप्‍मा हेःक्‍ते़॥


१७ निङ्‌वाॽफुमाङ्‌ङिल्‍ले़ अङे़ःक्‌वान् हाबे़बा इक्‍लान् खे़प्‍सु॥ हे़क्‍क्‍याङ् निङ्‌वाॽफुमाङ्‌ङिल्‍ले़ कुमाङ्‌लाइङ्‌बाल्‍ले़ साङ्‌ग्राम्‍पेदाङ्‌लाम्‍बा हागारे़न् मे़त्‍तु, “हागारे, खे़ने़ॽ थे़मा तुक्‍खेन् के़दुमुबे? मे़ङ्‌गिए़ॽ, थेआङ्‌भे़ल्‍ले़ अङे़ःक्‌वान् ने़बा ते़न्‍नोलाम् खे़न् हाःप्‍पे़न् निङ्‌वाॽफुमाङ्‌ङिल्‍ले़ खे़प्‍सुआङ् वाॽरो॥
 १८ पोगे़ॽ, पेगे़ॽआङ् अङे़ःक्‌वान् पक्‍खे़ हे़क्‍क्‍याङ् ले़मे़ॽ॥ थेआङ्‌भे़ल्‍ले़ खे़ल्‍ले़ कुधाःक्‍हाॽलाम्‍बा आङ्‌गाॽ लत्‍छा यम्‍बा मे़न्‍छाम् सुवाङ् चोगुङ्‌सिङ्॥”


१९ हे़क्‍क्‍याङ् निङ्‌वाॽफुमाङ्‌ङिल्‍ले़ हागारे़ल्‍ले़ कुमिक्‍किन् हन्‍दु पिरु, हे़क्‍क्‍याङ् खे़ल्‍ले़ वाबाक् थिक् निसु॥ खे़ब्‍याङ् खे़न् पेआङ् सेहोॽबा सुक्‌वाओ च्‍वाःत्‍ते़न् फाःत्‍तु फे़त्‍तुआङ् अङे़ःक्‌वान् थुङ्‌सु॥


२० हे़क्‍क्‍याङ् निङ्‌वाॽफुमाङ्‌ङिन् अङे़ःक्‌वाःन्‍नु वये़, हे़क्‍क्‍याङ् खे़न् यम्‍बा पोःक्‍खे़॥ हे़क्‍क्‍याङ् मुरे़ःक् खारे़ःक् थेआङ् के़होःप्‍पा एःक्‍सादे़न्‍नो युङे़आङ् कुसुर के़नुॽबा तोःङ्‌ लि के़आप्‍पा मना पोःक्‍खे़॥
 २१ खुने़ॽ मुरे़ःक् खारे़ःक् थेआङ् के़होःप्‍पा पारानबा एःक्‍सादे़न्‍नो युङे़ल्‍ले़ कुम्‍मारे़ लत्‍छा मिस्र लाजेॽबा मे़न्‍छुमाधिक् कुलागि मेःत् तारुबिरु॥



अब्राहाम नु अबिमे़ले़क्‍किल्‍ले़ चोगे़त्‍छुबा माङ्‌हे़क्


२२ खे़न् ये़म्‍मो अबिमे़ले़क्‍के़न् नु खुने़ॽ कुधक्‍सुबाहाॽरे़ खुनिॽ थक्‍मोबा पिकोलरे़ अब्राहाम्‍मिन् मे़त्‍ते़छु, “खे़ने़ॽ के़जोगुबा के़रे़क् पाःन्‍हाॽओ निङ्‌वाॽफुमाङ्‌ङिन् खे़ने़ॽनु वाॽ॥
 २३ खे़ल्‍ले़ चोगुल्‍ले़ आल्‍ल निङ्‌वाॽफुमाङ्‌ङिल्‍ले़ कुदगि खे़ने़ॽ आङ्‌गाॽनु इग्र आस्‍साहाॽनु मेःन्‍छाङ् आम्‍मे़न्‍छाॽ आजक्‍मे़न्‍छाॽहाॽनु इङ्‌ले़क्‍पा याःम्‍बक् मे़जोःक्‍कान् फाॽआङ् माङ्‌बाचा हे़क्‍सिङ्‌ङे़ॽ॥ हे़क्‍क्‍याङ् खे़ने़ॽ वेॽ लाजेॽलाम् के़द्‌ये़आङ् के़युङ्‌बा कन् लाजेॽओबा मनाहाॽनु, आङ्‌गाॽनु खे़ने़ॽ नुरिक् मे़त्‍ने़बा हे़क्‍केए चोगे़ॽ पाःत्‍ते़ॽओ॥”


२४ अब्राहाम्‍मिल्‍ले़ मे़त्‍तुसि, “आङ्‌गाॽ माङ्‌बाचा चोगुङ्‌लो॥”


२५ खे़ब्‍याङ् अबिमे़ले़क्‍के़ल्‍ले़ कुसेवारोबाहाॽरे़ मे़दे़न्‍दे़न्‍छाङ् मे़नाप्‍तु मे़देॽरुबा वबाक्‍किल्‍ले़ कुयाःम्‍बेओ अब्राहाम्‍मिल्‍ले़ अबिमे़ले़क्‍के़न् पान् मे़त्‍तुर चे़क्‍तु॥
 २६ हे़क्‍केःल्‍ले़ अबिमे़ले़क्‍के़ल्‍ले़ मे़त्‍तु, “हाःत्‍ले़ अक्‍खे चोगु आङ्‌गाॽ मे़न्‍निबा॥ खे़ने़ॽ के़म्‍मे़त्‍ताङ्‌ङिन् हे़क्‍क्‍याङ् कन् पाःन्‍निन् आङ्‌गाॽ आइन्‍लक् खे़प्‍सुङ्॥”


२७ हे़क्‍क्‍याङ् अब्राहाम्‍मिल्‍ले़ मे़ल्‍लुक् नु पित्‍हाॽ तारुसिआङ् अबिमे़ले़क्‍के़न् पिरु, हे़क्‍क्‍याङ् ने़प्‍मजाङ्‌ले़ कुदङ्‌बा माङ्‌हुप् चोगे़त्‍छु॥
 २८ अब्राहाम्‍मिल्‍ले़ मे़ल्‍लुक् लुप्‍पोलाम् नुसि कुम्‍मामा मे़ल्‍लुक्‍साःत्‍हाॽ से़न्‍दु लःत्‍तुसि॥
 २९ हे़क्‍क्‍याङ् अबिमे़ले़क्‍के़ल्‍ले़ अब्राहाम्‍मे़न् सेःन्‍दोसु, “थेआङ् खे़ने़ॽ नुसि कुम्‍मामा मे़लुक्‍साःत्‍हाॽ के़से़न्‍दु के़लःत्‍तुसिबाबे? कल्‍ले़ कुबेन् थेग?”


३० अब्राहाम्‍मिल्‍ले़ मे़त्‍तु, “कन् वबाक्‍किन् आङ्‌गाॽए तयुङ्‌बा फाॽआङ् खे़ने़ॽ आङ्‌गाॽ तोःन्‍दि पिमारे़ लागि कन् नुसि कुम्‍मामा मे़लुक्‍साःत्‍हाॽ आङ्‌गाॽ आहुक्‍कोलाम् खे़ने़ॽ तेॽरे़से़ॽओ॥”


३१ खे़ल्‍ले़ चोगुल्‍ले़ खे़न् ते़न्‍निल्‍ले़ कुमिङ् बेर्सेबाc पोःक्‍खे़, थेआङ्‌भे़ल्‍ले़ खे़प्‍मो खुन्‍छिॽ ने़प्‍मजाङ् माङ्‌हे़क्‍ने़छिआङ् वये़सि॥


३२ अक्‍खेलॽरिक् खुन्‍छिॽ बे़र्से़बाओ माङ्‌हे़क्‍ने़छिआङ् अबिमे़ले़क्‍के़न् नु कुधक्‍सुबाहाॽरे़ खुनिॽ थक्‍पेबा पिकोले़न् पलिस्‍तिहाॽरे़ खुनिॽ लाजेॽओ नुःक्‍खे़त्‍छि॥
 ३३ अब्राहाम्‍मिल्‍ले़ बे़र्से़बाओ लत्‍छा तामारिस्‍क मे़प्‍मनाबा सिङ्‌बुङ् थिक् लेःत्‍तु, हे़क्‍क्‍याङ् खे़प्‍मो आभे़ल्‍ले़ना आभे़ल्‍ले़साङ् के़वाॽबा नुप्‍मे़न्‍दिङ् यहवे दाङ्‌बा निङ्‌वाॽफुमाङ्‌ङिल्‍ले़ कुमिङ्‌ङो पेलि फाक्‍तु॥
 ३४ खे़न् एगाङ् अब्राहाम्‍मे़न् पलिस्‍तिहाॽरे़ खुन्‍छिॽ लाजेॽओ यरिक् ये़म् थारिक् युङे़॥


 


a २१:६ एःप्‍मा के़युबा– हिब्रुओ इसाहाक् मिङ्‌ङे़ल्‍ले़ कुबेन् “खुने़ॽ एःत्” पोःङ्‌ॽ (१७:१७-१९ ओ आङ् ओमे़त्‍ते़ॽ)॥ 


b २१:९ कुभा उनाहुरिबा हिब्रु पाःन्‍ले़ङ्‌हाॽओ “इस्‍माएलरे़ इसाहाक्‍के़न् के़ॽरुबा” मे़बत्‍ने़न्॥ कर “इस्‍माएलरे़ के़ॽरुर यागे़” रक् पत्॥


c २१:३१ बेर्सेबा– हिब्रुओ कल्‍ले़ कुबेन् “माङ्‌हुप् वबाक्” इग्र “नुसि वबाक्” पोःङ्‌ॽ (२६:३३ ओ आङ् ओमे़त्‍ते़ॽ)॥






निङ्‌वाॽफुमाङ्‌ङिल्‍ले़ अब्राहाम्‍मे़न् कुनिङ्‌वाॽ साॽरु



२२
 १ खे़न् एगाङ् निङ्‌वाॽफुमाङ्‌ङिल्‍ले़ अब्राहाम्‍मे़न् कुनिङ्‌वाॽ साॽरु, हे़क्‍क्‍याङ् खुने़ॽ मे़त्‍तु, “अब्राहाम्‍मे॥”


हम्‍भे़ल्‍ले़ खे़ल्‍ले़ खुने़ॽ मे़त्‍तु, “है, आङ्‌गाॽ आम्‍भा कॽयो वाॽआरो॥”


२ खे़ब्‍याङ् निङ्‌वाॽफुमाङ्‌ङिल्‍ले़ अब्राहाम्‍मे़न् मे़त्‍तु, “खे़ने़ॽ के़स्‍सा, खे़ने़ॽ साॽरिक् लुङ्‌माॽ के़दुक्‍तुबा लत्‍थिक्‍पा के़स्‍सा इसाहाक्‍के़न् मोरियाह लाजेॽओ तेॽरे़आङ् पेगे़ॽ हे़क्‍क्‍याङ् आङ्‌गाॽ ओसेःन्‍धाक्‍ने़बा कोःक्‍माओ खे़न् मिधिङ्‌मनादेमनाबा सिदुङजभा कुइसिःक् सिदुङ्‌जभा तोःन्‍दे़ॽ॥”


३ अब्राहाम्‍मे़न् खाओःत्‍ते़नुमे़ःन्‍ने तानाम्‍सा पोगे़आङ् अदङ्‌ङिन् कक् कुःत्‍तु, हे़क्‍क्‍याङ् ने़प्‍फु कुसेवारोबाहाॽ नु कुस्‍सा इसाहाक्‍के़न् तेॽरुसि॥ हे़क्‍क्‍याङ् वयागे़न् सिदुङ्‌जभा मिधिङ्‌मा सिङ् खे़रु, खे़ब्‍याङ् निङ्‌वाॽफुमाङ्‌ङिल्‍ले़ मे़त्‍तुबा ते़न्‍नो खुने़ॽ थासिङ्॥
 ४ लाम्‍दिक् मे़जोगे़बा सुम्‌यान् के़रे़ल्‍ले़ अब्राहाम्‍मिन् अक्‍खे ओमये़, हे़क्‍केःल्‍ले़ खुने़ॽ खे़न् ते़न्‍निन् माःङ्‌घालाम् निसु॥
 ५ खे़ब्‍याङ् अब्राहाम्‍मिल्‍ले़ खे़न् ने़प्‍फु कुसेवारोबाहाॽ मे़त्‍तुसि, “खे़न्‍छिॽ हाबा कॽयो अदङ्‌ङिन्‍नु युङे़से़ॽ॥ कन् चुक्‍पे़न् नु आङ्‌गाॽ चिनानाक् पित्‍छिगे़ हे़क्‍क्‍याङ् माङ्‌सेवा चोःक्‍सिगे़आङ् खे़न्‍छिॽओ आन्‍छिगे़ नुःङ्‌सि फे़न्‍छिगे़॥”


६ अब्राहाम्‍मिल्‍ले़ मिधिङ्‌मनादेमनाबा वयागे़न् सिदुङ्‌जभाःल्‍ले़ लागि सिङ्‌ङिन् पक्‍खुआङ् इसाहाक्‍के़न् कुःत्‍तु, हे़क्‍क्‍याङ् मि नु कार्दाःन् याङ्‌सिङ्॥ अक्‍खेलॽरिक् खे़ङ्‌हाॽ ने़प्‍मजाङ् सोरिक् पेगे़त्‍छिर पत्‍छे़सिल्‍ले़,
 ७ इसाहाक्‍के़ल्‍ले़ कुम्‍बा अब्राहाम्‍मे़न् मे़त्‍तु, “आम्‍बौ?”


कुम्‍बारे़ मे़त्‍तु, “थेग पाबुए?”


कुस्‍साःल्‍ले़ मे़त्‍तु, “कन् मिन् नु सिङ्‌ङिङ्‌ग वाॽ, कर वयागे़न् सिदुङ्‌जभा तोःम्‍मा थुःम्‍बाःङ्‌ग आत्‍ति वाॽबे?”


८ अब्राहाम्‍मिल्‍ले़ मे़त्‍तु, “आस्‍साए, मिधिङ्‌मनादेमनाबा वयागे़न् सिदुङ्‌जभारे़ लागि थुःम्‍बाःन् निङ्‌वाॽफुमाङ्‌ङिल्‍ले़ आबाङे तारु आबिःॽ॥” हे़क्‍क्‍याङ् खे़ङ्‌हाॽ ने़प्‍माङ् सोसोरिक् पेसि॥


९ निङ्‌वाॽफुमाङ्‌ङिल्‍ले़ खुने़ॽ मे़त्‍तुबा ते़न्‍नो खुन्‍छिॽ के़रे़त्‍छि, हे़क्‍क्‍याङ् अब्राहाम्‍मिल्‍ले़ खे़ॽयो लत्‍छा ले़त्‍ति तोःम्‍मादे़न् थिक् चोगुआङ् सिङ्‌ङिन् खे़ॽयो कुधाॽकुधाॽ से़त्‍तु॥ हे़क्‍क्‍याङ् कुस्‍सा इसाहाक्‍के़न् इघेःक्‍खुआङ् ले़त्‍ति तोःम्‍मा ते़न्‍नो सिङ्‌सम्‍धाङ् ने़स्‍सु॥
 १० खे़ब्‍याङ् अब्राहाम्‍मिल्‍ले़ आबाङे कुस्‍सान् वयागे़न् सिदुङ्‌जभा चोःक्‍मारे़ लागि कार्दाःन् थाःङ् फोःक्‍खु॥
 ११ कर यहवे दाङ्‌बे़ल्‍ले़ कुमाङ्‌ला इङ्‌बाधिक् साङ्‌ग्राम्‍पेदाङ्‌लाम् अःक्‍ते़आङ् मे़त्‍तु, “अब्राहाम्‍मे, अब्राहाम्‍मे!”


खुने़ॽ मे़त्‍तु, “आङ्‌गाॽ हाबा कप्‍मोए वाॽआरो॥”


१२ खे़ल्‍ले़ मे़त्‍तु, “खे़न् चुक्‍पे़न् हुक्‍मे़याक्‍ते़न्‍ने़ॽओ, हे़क्‍क्‍याङ् खे़न् थेआङ् मे़मे़त्‍ते़न्‍ने़ॽओ॥ खे़ने़ॽ निङ्‌वाॽफुमाङ्‌ङिन्‍नु के़गिरत्‍छ के़लॽबान् आल्‍ल आङ्‌गाॽ निङ्‌वाॽ खोसुङ्‌लो, थेआङ्‌भे़ल्‍ले़ खे़ने़ॽ के़स्‍सा, लत्‍थिक्‍थिक् के़स्‍साःन्‍नाङ् आङ्‌गाॽलाम् के़न्‍दाङ्‌घुन् के़न्‌युक्‍खुल्‍लो॥”


१३ अब्राहाम्‍मिन् थो ले़प्‍माङ् ओमये़ हे़क्‍केःल्‍ले़ खुने़ॽ लत्‍छा थुःम्‍बाधिक् फात्‍ताप्‍पो कुदाङ्‌ङिन् हाप्‍तुआङ् ये़बे़बा निसु॥ हे़क्‍क्‍याङ् खुने़ॽ पेआङ् खे़न् थुःम्‍बाःन् युरु, हे़क्‍क्‍याङ् खुने़ॽ कुस्‍साःल्‍ले़ कुले़क्‌वा खे़न् वयागे़न् सिदुङ्‌जभा तोःन्‍दु॥
 १४ खे़ल्‍ले़ चोगुल्‍ले़ अब्राहाम्‍मिल्‍ले़ खे़न् ते़न्‍निन् यहोवायिरे (खे़न् फाॽइन् यहवे दाङ्‌बाल्‍ले़ कुगोःक्‍माओ आदात् आबिःॽ फाॽआङ् मिङ् वाःत्‍तु॥) मनाहाॽरे़ आल्‍लो थारिक्‍साङ् “यहवे दाङ्‌बाल्‍ले़ कुगोःक्‍माओ आदात् आबिःॽ” फाॽआङ् मे़बाःत्‍तुरो॥


१५ यहवे दाङ्‌बाल्‍ले़ कुमाङ्‌ला इङ्‌बे़ल्‍ले़ निसिगेक्‍पाले़ङ् अब्राहाम्‍मे़न् साङ्‌ग्राम्‍पेदाङ्‌लाम् अःक्‍ते़आङ् मे़त्‍तु,
 १६ “यहवे दाङ्‌बाल्‍ले़ पाःत्‍तु, ‘आङ्‌गाॽ आबाङे आमिङ्‌ङो माङ्‌हे़क्‍सिङ्‌ङाआङ् वाॽआ, खे़ने़ॽ कङ् याःम्‍बक्‍किन् के़जोगुबाल्‍ले़ हे़क्‍क्‍याङ् खे़ने़ॽ के़स्‍सा, लत्‍थिक्‍थिक् के़स्‍साःन्‍नाङ्
 १७ के़न्‍दाङ्‌घुम्‍बाल्‍ले़ चोगुल्‍ले़ आङ्‌गाॽ से़क्‍खाए हाङ्‌वागे़न् मुॽइसाम् पिने़॥ खे़ने़ॽ के़मुॽइदासाहाॽ फोसुङ्‌सिङ्‌ङाङ् ताङ्‌साक्‍कोबा खेःम्‍सिक्‍पाहाॽ नु वरःङ्‌ङिल्‍ले़ कुयाओबा ये़ःङ्‌घा यारिक् यरिक् चोगुङ्‌सिङ्॥ खे़ने़ॽ के़मुॽइदाङ्‌साहाॽरे़ खुनिॽ निङ्‌मिहाॽरे़ खुन्‍छिॽ ये़क्‌यक्‍हाॽ मे़नाप्‍तुसिरो॥
 १८ खे़ने़ॽ के़मुॽइदाङ्‌साहाॽ लाम्‍बाए इक्‍सादिङ् खाम्‍बेःक्‍मोबा के़रे़क् मे़न्‍छाम् सुवाङ्‌हाॽरे़ हाङ्‌वागे़न् मुॽइसाम् मे़घोसु, थेआङ्‌भे़ल्‍ले़ खे़ने़ॽ आङ्‌गाॽ आबाःन्‍जाःक्‍किन् के़घे़प्‍सुरो॥’”


१९ खे़ब्‍याङ् अब्राहाम्‍मे़न् सेवारोबाहाॽओ नुःक्‍खे़ फे़रे़, हे़क्‍क्‍याङ् खे़ङ्‌हाॽ बेर्सेबा थारिक् सोसोरिक् मे़बे॥ हे़क्‍क्‍याङ् अब्राहाम्‍मे़न् बेर्सेबा ये़क्‌यक्‍को इरिक् युङे़॥



नाहोरले़ कुमुॽइदाङ्‌साहाॽ


२० मिसाक् याङ्‌सि मिल्‍काःल्‍ले़आङ् के़न्‍साॽ नाहोरे़न् ये़म्‍बित्‍छासाहाॽ कत्‍तुसि पिरु के़लॽबा पान् अब्राहाम्‍मिल्‍ले़ खे़प्‍सु॥


२१ तुम्‍बे़न् उज, खे़ल्‍ले़ कुन्‍साॽ बुज,


हे़क्‍क्‍याङ् कमुएल (आराम्‍मिल्‍ले़ कुम्‍बा),


२२ हे़क्‍क्‍याङ् केसेद, हजो, पिल्‍दास, यिदलाप नु बतुएल॥


२३ बतुएलरे़ रिबेकान् कत्‍तु॥


कङ् ये़त्‍छि ये़म्‍बित्‍छासाहाॽ अब्राहाम्‍मिल्‍ले़ कुन्‍साॽ नाहोरलाम् मिल्‍कारे़ कत्‍तुसि॥


 

२४ कङ्‌हाॽनुःल्‍ले़ वेॽ रुमा मिङ् के़वाःप्‍मा कुमेत् पाःक्‍मे़ल्‍ले़आङ्


तेबह, गहम, तहस नु माकान् मे़प्‍मनाबा साहाॽ कत्‍तुसिरो॥


 






सारान् मासिङ्‌ॽ



२३
 १ सारान् किप् थिक्‍काङ् निबोङ् नुसि तङ्‌बे थारिक् हिङे़॥
 २ सारान् कनान लाजेॽबा किर्यत-अर्बाओ स्‍ये़ (खे़न् ते़न्‍निन् हे़ब्रोःन्‍नाङ् मे़मे़त्‍तुॽ)॥ हे़क्‍क्‍याङ् खे़प्‍मो अब्राहाम्‍मिल्‍ले़ मे़रिङ् थक्‍ते़र सारान् हाःप्‍तु॥


३ खे़ब्‍याङ् अब्राहाम्‍मिन् के़सिमा मे़ल्‍लिङ्‌गे़न् कुमेःत्‍तिल्‍ले़ कुबेसाङ्‌लाम् पोगे़आङ् ये़म्‍सिङ्, हे़क्‍क्‍याङ् हित्‍तिहाॽ मे़त्‍तुसि,
 ४ “खिनिॽ लुम्‍मो आङ्‌गाॽ लत्‍छा वे़प्‍मिबाआ हे़क्‍क्‍याङ् वेॽ लाजेॽओबाआ॥ के़सिमा मेल्‍लिङ्‌गे़न् आमेःत्‍तिल्‍ले़ कुजेन् लुप्‍मारे़ लागि कॽयो लाजेॽधिक् इङ्‌मा आङ्‌गाॽ याप्‍मि आबिरे़ॽ, हे़क्‍केलॽरिक् के़सिमा आहिम्‍सामे़न् आङ्‌गाॽ खे़प्‍मो नुरिक्‍काङ् लुप्‍मा सुक्‍तुङ्‌ल॥”


५ हित्‍तिहाॽरे़ अब्राहाम्‍मिन् नोगप् मे़बिरु,
 ६ “आदाङ्‌बे, आघे़प्‍से़ॽओ॥ खे़ने़ॽग आनिगे लुम्‍मो मुक्‍के़गुबा हाङ्‌साने़रो, आनिगे इःप्‍पुङ्‌हाॽओ के़सेःक्‍सेःक्‍पा सेगे़ॽआङ् के़सिमा मे़ललिङ्‌गे़न् के़मेःत्‍तिन् खे़प्‍मो लुप्‍ते़ॽओ॥ आनिगे आत्‍तिल्‍ले़आङ् खुन्‍छिॽ इपुङ्‌ङो खे़ने़ॽ के़मेःत्‍तिल्‍ले़ कुसिवे़त् कुधक्‍किन् मे़ल्‍लुप्‍पे़ॽ मे़मे़त्‍तासिगे़ल्‍लो॥”


७ खे़ब्‍याङ् अब्राहाम्‍मे़न् पोगे़आङ् खे़ङ् लाजेॽबा मना हित्‍तिहाॽ से़वा मे़त्‍तुसि॥
 ८ खुने़ॽ खे़ङ्‌हाॽ अक्‍खे मे़त्‍तुसि, “आमेःत्‍तिल्‍ले़ कुसिवे़त् कुधक्‍किन् कप्‍मो लुप्‍मा याप्‍मि फाःक्‍मा खिनिॽ निङ्‌वाॽ वाॽने़ फाग्र, आङ्‌गाॽ याप्‍मि आघे़प्‍से़ॽओ, हे़क्‍क्‍याङ् सोहोरले़ कुस्‍सा ए़प्रोःन्‍ने़न् आङ्‌गाॽ आलागि पेलि आभाक्‍ते़ आबिरे़ॽओ॥
 ९ खुने़ॽ आबाङे कुलाजेॽ मक्‍पेलाबा फुक्‍कुन् आङ्‌गाॽ इङ्‌मा पिआर, खे़न् कुब्‍याङ्‌सिःल्‍ले़ कुयाओ ने़ःॽ॥ के़रे़क्‍ले़ खिनिॽ तगाङ् खे़न् ते़न्‍निन् के़बुॽबा कुमे़न्‍नो लत्‍छा इप्‍पुङ्‌ले़ लागि आङ्‌गाॽ पिआर॥”


१० खे़न् ये़म्‍मो एप्रोःन्‍ने़न् हित्‍तिहाॽरे़ खुनिॽ लुम्‍मोए युङे़गरे़॥ हे़क्‍क्‍याङ् कुये़क्‌यक्‍किल्‍ले़ लाम्‍धेःप्‍पो तगाङ् के़जुम्‍बा के़रे़क् हित्‍तिहाॽरे़ मे़घे़प्‍सुर एप्रोःन्‍ने़ल्‍ले़ अब्राहाम्‍मे़न् नोगप् पिरु,
 ११ “मेःन्‍लो आदाङ्‌बे, आबाःन्‍निन् खे़प्‍से़ॽओ॥ आङ्‌गाॽ खे़न् प्‍याङ्‌सिन् नु खे़प्‍मो के़ने़बा फुक्‍कुन्‍नाङ् पिने़॥ आमनाहाॽरे़ खुन्‍छिॽ तगाङ्‌ङे आङ्‌गाॽ खे़न् पिने़॥ खे़ने़ॽ खे़प्‍मोए के़सिमा के़हिम्‍सामे़न् लुप्‍ते़ॽओ॥”


१२ खे़ब्‍याङ् अब्राहाम्‍मिल्‍ले़ याम्‍मो खे़न् लाजेॽओबा मनाहाॽ अःक्‍खुम् फन्‍छिङ्‌ङाङ् से़वा मे़त्‍तुसि॥
 १३ हे़क्‍क्‍याङ् खे़प्‍मोबा के़रे़क् मनाहाॽरे़ मे़घे़प्‍सुर खुने़ॽ ए़प्रोःन्‍ने़न् मे़त्‍तु, “खे़प्‍से़ॽ, आङ्‌गाॽ खे़न् प्‍याङ्‌सिःल्‍ले़ के़बुॽबा कुमे़न् पिने़रो॥ खे़न् खे़ने़ॽ ताःक्‍ते़ॽओ हे़क्‍क्‍याङ् खे़प्‍मो के़सिमा आहिम्‍सामे़न् लुप्‍मा खोसुङ्‌लरो॥”


१४ एप्रोने़ल्‍ले़ अब्राहाम्‍मे़न् मे़त्‍तु,
 १५ “आदाङ्‌बे, आबाःन्‍निन् खे़प्‍से़ॽओ॥ प्‍याङ्‌सिःल्‍ले़ कुमे़न्‍ने़ङ्‌ग किप् लिसि युप्‍पायाङ्‌लो, कर आन्‍छिॽ लुम्‍मो खे़न् याङ्‌ङिन् थेसिक्‍काङ्‌निबे? के़सिमाल्‍ले़ कुधक्‍किन् खे़ॽयो लुप्‍ते़ॽओ॥”


१६ ए़प्रोने़ल्‍ले़ पाःत्‍तुबा पाःन्‍नो हित्‍तिहाॽरे़ खुन्‍छिॽ तगि अब्राहाम्‍मे़न् ते़न्‍दे़आङ् खे़न् ये़म्‍मो सामापुमा के़इङ्‌बा के़सङ्‌बा ले़ङ्‌हङ्‌बाहाॽरे़ मे़याङुबा इसिःक् पासाङ्‌गाओ किप् लिसि युप्‍पायाङ् थाङ्‌सुआङ् खुने़ॽ पिरु॥


१७ अक्‍खेलॽरिक् मक्‍पेलाओ के़ने़बा मम्रे कुबेसाङ्‌बा ए़प्रोने़ल्‍ले़ कुब्‍याङ्‌सिन् नु खे़प्‍मो के़ने़बा फुक्‍कुन् हे़क्‍क्‍याङ् सिङ्‌बुङ्‌हाॽआङ् हाॽयाक्
 १८ ये़क्‌यक्‍कोबा लाम्‍धेःप्‍पो के़जुम्‍बा के़रे़क् हित्‍तिहाॽरे़ खुन्‍छिॽ तगाङ् एप्रोने़ल्‍ले़ अब्राहाम्‍मिन् कुयुक्‍को पिरु॥


१९ खे़न् एगाङ् अब्राहाम्‍मिल्‍ले़ कुमेत् सारान् कनान लाजेॽओ के़ने़बा मम्रे (हेब्रोन) कुबेसाङ्‌बा मक्‍पेला प्‍याङ्‌सिओबा फुक्‍कुओ लुप्‍तु॥
 २० अक्‍खेलॽरिक् खे़न् प्‍याङ्‌सिन् नु खे़प्‍मोबा फुक्‍कुन् हित्‍तिहाॽरोलाम् इप्‍पुङ्‌दे़न्‍ले़ लागि अब्राहाम्‍मिल्‍ले़ कुलाजेॽ सिङ्‌बुङ् पोःक्‍खे़र मे़जोगुरो॥


 






इसाहाक्‍किल्‍ले़ मेःत् तारु



२४
 १ आल्‍ल अब्राहाम्‍मिन् काप्‍पोबा तुम्‍से़घे़रे़आङ् वये़, हे़क्‍क्‍याङ् यहवे दाङ्‌बाल्‍ले़ के़रे़क् पाःन्‍हाॽओ अब्राहाम्‍मे़न् हाङ्‌वागे़न् मुॽइसाम् पिरुआङ् वये़॥
 २ अब्राहाम्‍मिल्‍ले़ कुहिम्‍मो के़रे़क् पाःन्‍हाॽ के़हिबा के़दङ्‌बा के़रे़क्‍नुःल्‍ले़ यम्‍बा कुसेवारोबान् मे़त्‍तु, “खे़ने़ॽ के़हुक्‍किन् आलाङ् से़बङ्‌बाहाॽरे़ कुसिःक्‍तो ने़स्‍से़ॽआङ्a माङ्‌हे़क् चोगे़ॽ॥
 ३ आङ्‌गाॽ साम्‍ग्राम्‍पेदाङ् नु इक्‍सादिङ् खाम्‍बेःक्‍मोबा यहवे दाङ्‌बा निङ्‌वाॽफुमाङ्‌ङिल्‍ले़ कुमिङ्‌ङो कन् माङ्‌हे़क्‍किन् चोःक्‍पाङ्‌ने़, आल्‍लो आङ्‌गाॽ युङ्‌ङाबा ते़न्‍नोबा कनानि सुवाङ्‌हाॽरे़ खुन्‍छिॽ आत्‍तिन् मे़न्‍छुमा साहाॽनुआङ् आङ्‌गाॽ आसान् खे़ने़ॽ मेःक्‍खिम् मे़मे़त्‍ते़न्‍ने़ॽओ,
 ४ कर आङ्‌गाॽ आबाङे आलाजेॽओ के़बेःक्‍काङ् आङ्‌गाॽ आमनाहाॽओलाम्‍मे़ आस्‍सा इसाहाक्‍किल्‍ले़ कुलागि लत्‍छा पाङ्‌लिमा के़दारु के़बिरुर पोङ्‌लो॥”


५ से़वारोबाल्‍ले़ अब्राहाम्‍मे़न् मे़त्‍तु, “खे़न् मे़न्‍छुमाःन् कन् लाजेॽओ आङ्‌गाॽनु सोरिक् फे़म्‍मा मे़दे़न्‍ने़न्‍निल्‍ले़ग? खे़ने़ॽ के़ले़रु के़धबा लाजेॽओए के़स्‍सा इसहाक्‍किन् तेॽरुङ्‌बि?”


६ अब्राहाम्‍मिल्‍ले़ खे़न् मे़त्‍तु, “कन् पाःन्‍निन् निःन्‍धो चोगे़ॽ, खे़ने़ॽ आस्‍सान् खे़प्‍मो मे़नुःक्‍ते़न् मे़देॽरे़न्‍ने़ॽ॥
 ७ आङ्‌गाॽ आम्‍बारे़ कुहिम् नु आमनाहाॽरे़ खुन्‍छिॽ लाजेॽलाम् के़भे़प्‍पा साङ्‌ग्राम्‍पेदाङ् नु इक्‍सादिङ् खाम्‍बेःक्‍मोबा यहवे दाङ्‌बा निङ्‌वाॽफुमाङ्‌ङिन् माङ्‌हे़क्‍सिङ्‌ङाङ् आङ्‌गाॽनु कम्‍भलॽरिक् माङ्‌हुप् चोगुआङ् वाॽ, ‘आङ्‌गाॽ खे़ने़ॽ के़मुॽइदाङ्‌साहाॽए कन् लाजेन् पिरुङ्‌सिङ्॥’ आङ्‌गाॽ आस्‍साःल्‍ले़ कुलागि लत्‍छा मेःत्‍थिक् खे़प्‍मोलाम् फे़प्‍मा के़सुक्‍तुर फाॽआङ् खुने़ॽ कुमाङ्‌ला इङ्‌बाधिक् खे़ने़ॽ के़दगि पाङ्‌घुरो॥
 ८ खे़न् मे़न्‍छुमान् खे़ने़ॽनु फे़म्‍मा मे़दे़न्‍ने़न्‍निफाग्र आङ्‌गाॽ माङ्‌हे़क् चोगुङ्‌बा पाःन्‍निल्‍ले़ खे़ने़ॽ के़न्‍छुने़न्॥ कर आस्‍सान् खे़प्‍मो मे़नुःक्‍ते़न् मे़देॽरे़न्‍ने़ॽ॥”
 ९ खे़ब्‍याङ् खे़न् से़वारोबाल्‍ले़ कुन्‍दाङ्‌बा अब्राहाम्‍मिल्‍ले़ कुलाङ् से़बङ्‌बाल्‍ले़ कुसिःक्‍तो कुहुक्‍किन् ने़स्‍सुआङ् कन् पाःन्‍निल्‍ले़ कुयाःम्‍बेओ खुने़ॽनु माङ्‌हे़क्‍सिङ्॥


१० हे़क्‍क्‍याङ् खे़न् सेवारोबान् कुन्‍दाङ्‌बाल्‍ले़ थिबोङ् कुउमेहाॽ नु के़रे़क् परिक्‍ले़न् नुःब्नुबा मिक्‍तोक् चासुङ्‌हाॽ याङ्‌सिङ्‌ङाङ् थासिङ्॥ हे़क्‍क्‍याङ् अराम नहरैम् ले़प्‍माङ् थासिङ्‌ङाङ् नाहोरले़ कुये़क्‌यक्‍को पेगे़॥
 ११ युःन्‍छिक् मे़न्‍छुमा हिन्‍जाॽहाॽरे़ खुन्‍छिॽ च्‍वाःत् फाःप्‍मा ये़म् पोःक्‍खे़॥ हे़क्‍केःल्‍ले़ ये़क्‌यक् लाःक्‍कात् ले़प्‍माङ्‌बा वबाक्‍किल्‍ले़ कुबेसाङ् खुने़ॽ उमेहाॽ ये़प्‍सुसि॥


१२ हे़क्‍क्‍याङ् खे़ल्‍ले़ तुवा चोगु, “आन्‍दाङ्‌बा अब्राहाम्‍मिल्‍ले़ कुयहवे दाङ्‌बा निङ्‌वाॽफुमाङ्‌ङे, आइन् आङ्‌गाॽ आयाःम्‍बक्‍किन् कुलिङ्‌दो के़त्‍ताङ् पिराङ्‌ङे़ॽओ, खे़ब्‍याङ् आन्‍दाङ्‌बा अब्राहाम्‍मे़न् खे़ने़ॽ के़नुॽबा के़जोःक्‍पा पाःन्‍निन् उसेःन्‍धाक्‍ते़ॽओ॥
 १३ ओमे़त्‍ते़ॽओ, आङ्‌गाॽ कन् वबाक्‍किल्‍ले़ कुयाओ ये़प्‍पारो, हे़क्‍क्‍याङ् ये़क्‌यक्‍कोबा मे़न्‍छुमा साहाॽ च्‍वाःत् फाःत्‍छे़ मे़भे़न्‍ल मे़बत्॥
 १४ हे़क्‍केःल्‍ले़ अक्‍खे पोङ्‌लरो– आत्‍तिन् सिसादिङ् मे़न्‍छ्‌यान् आङ्‌गाॽ ‘के़गुःन्‍दाओलाम् च्‍वाःत् थुङ्‌मारे़लागि कुःन्‍दाःन् के़ःङ्‌या मे़त्‍तु पिराङ्‌ङे़ॽ’ मे़त्‍तुङ्, हे़क्‍क्‍याङ् आत्‍तिल्‍ले़ ‘थुङे़ॽबा’ मे़त्‍ताआङ् ‘के़उमेहाॽआङ् च्‍वाःत् थुङ्‌सुङ्‌सिङ्’ लॽ, हाबा खे़न्‍ने खे़ने़ॽ के़सेवारोबा इसाहाक्‍किल्‍ले़ कुलागि के़सेगुमा पोङ्‌लरो॥ खे़न्‍लाम्‍बाए खे़ने़ॽ के़नुॽबा के़जोक् के़लॽबा पाःन्‍निन् आङ्‌गाॽ आन्‍दाङ्‌बान् उसेःन्‍गे़धाक्‍तु फाॽआङ् आङ्‌गाॽ निङ्‌वाॽ खोसुङ्‌लो॥”


१५ खे़ल्‍ले़ कन् पाःप्‍माआङ् मे़न्‍छुःत्‍ते वये़र, रिबेकाःल्‍ले़ कुभक्‍ताङ्‌ङो कुःन्‍दाःन् पक्‍सुर खा फे़रे़॥ खे़न् अब्राहाम्‍मिल्‍ले़ कुन्‍साॽ नाहोरे़ल्‍ले़ कुमेत् मिल्‍कारे़ कुस्‍सा ये़म्‍बित्‍छा बतुए़लरे़ कुस्‍सा मे़न्‍छुमा वये़॥
 १६ सिसादिङ् मे़न्‍छ्‌यान् चाॽरिक् नुमासुक्‍मा चोगे़, हे़क्‍क्‍याङ् कम्‍भ थारिक् आत्‍तिन् ये़म्‍बित्‍छाःन्‍नुआङ् सोरिक् मे़न्‍ने़ए वये़॥ खुने़ॽ वबाक्‍को यो थ्‍ये़आङ् च्‍वाःत्‍तिन् फाःत्‍तु हे़क्‍क्‍याङ् थो थाङे़॥


१७ खे़न् सेवारोबान् हारा लोःक्‍ते़र पेआङ् मे़त्‍तु, “के़गुःन्‍दाओलाम् मिसाक् च्‍वाःत् थुङ्‌माजि पिराङ्‌ङे़ॽ॥”


१८ खे़ल्‍ले़ “पोङ् आदाङ्‌बे, थुङे़ॽबा” मे़त्‍तुआङ् खिमो कुगुःन्‍दाःन् मु थासु, हे़क्‍क्‍याङ् कुहुक्‍किल्‍ले़ कुःन्‍दाःन् ते़म्‍सुआङ् सेवारोबे़न् च्‍वाःत् थुङ्‌सु॥


१९ च्‍वाःत् थुङ्‌सुसुरुआङ् खे़ल्‍ले़ सेवारोबान् मे़त्‍तु, “के़उमेहाॽरे़ लागिआङ् खुन्‍छिॽ थुङ्‌धुङ् आङ्‌गाॽ च्‍वाःत् पागुङ् पिरुङ्‌सिङ्॥”
 २० हे़क्‍क्‍याङ् पजात् चात्‍ते़र वघोःङ्ओ खे़ल्‍ले़ कुगुःन्‍दाओबा च्‍वाःत्‍तिन् हुक्‍सुआङ् याम्‍मो च्‍वाःत् फाःत्‍छे़ वबाक् ले़प्‍माङ् लोःक्‍ते़र पे, हे़क्‍क्‍याङ् खे़ल्‍ले़ के़रे़क् कुउमेहाॽरे़ लागिआङ् च्‍वाःत् फाःत्‍तु पिरु॥
 २१ खे़न् से़वारोबाल्‍ले़ आङ्‌गाॽ आलाम्‍दिःक्‍को पोङ्‌मा के़बोङ्‌बा पाःन्‍हाॽ यहवे दाङ्‌बाल्‍ले़ के़त्‍तु पिराङ्‌बाबि मे़ःम्‍बि फाॽआङ् निङ्‌वाॽ खोमारे़ लागि मे़म्‍बाःत्‍ते स्‍वाःत् नुरिक्‍काङ् खे़न् ओमे़त्‍तुर युङे़॥


२२ उमेहाॽरे़ च्‍वाःत् मे़धुङु मे़सुरुआङ् खे़न् से़वारोबाल्‍ले़ तुक्‍सि ग्राम यारिक्‍ले़न् साम्‍म्‍याङ् मुन्‍द्रि नु किप् थिक् ग्राम यारिक्‍ले़न् ने़प्‍जाङ् साम्‍म्‍याङ् हुक्‍पाःङ्‌गिहाॽ लःत्‍तु॥
 २३ हे़क्‍क्‍याङ् मे़त्‍तु, “खे़ने़ॽ हाःत्‍ले़ कुस्‍साने़बे? खे़ने़ॽ के़म्‍बारे़ कुहिम्‍मो आइन् से़न्‍दिक् आनिगे लागि याङ्‌धोःक्‍मादे़न् ने़बि?”


२४ खुने़ॽ खे़न् मे़त्‍तु, “आङ्‌गाॽ नाहोरलाम् मिल्‍कारे़ कत्‍तुबा कुस्‍सा ये़म्‍बित्‍छा बतुए़लरे़ कुस्‍साआरो॥”
 २५ खे़ल्‍ले़ याम्‍मोआङ् मे़त्‍तु, “आनिगे चासेॽ नु याॽलाङ् सिदत् कत्‍तुम्‍बे, हे़क्‍क्‍याङ् युःन्‍छिक् खिनिॽ याःक्‍मारे़ लागि याङ्‌धोःक्‍मादे़न्‍नाङ् ने़ःॽ॥”


२६ खे़ब्‍याङ् खे़न् से़वारोबाल्‍ले़ यहवे दाङ्‌बान् अःक्‍खुम् फन्‍छिङ्‌ङाङ् से़वा मे़त्‍तुर मे़त्‍तु,
 २७ “यहवे दाङ्‌बा, आन्‍दाङ्‌बा अब्राहाम्‍मिल्‍ले़ कुनिङ्‌वाॽफुमाङ्‌ङिल्‍ले़ कुनारा पोररो, खुने़ॽ थधप् म़ेल्‍लॽमनाबा मिःम्‍जि नु नसाःन्‍साःन्‍बा चोःक्‍पा पाःन्‍निन् आन्‍दाङ्‌बान् ओसेःन्‍धाक्‍तुआङ् वाॽ॥ आङ्‌गाॽग यहवे दाङ्‌बाल्‍ले़ए लाम्‍मो तिःक्‍ताङ्‌ल आन्‍दाङ्‌बाल्‍ले़ कुइत्‍छाबाल्‍ले़ कुहिम्‍मो ताराङ्‌ङाङ् वाॽआरो॥”


२८ सिसादिङ् मे़न्‍छ्‌यान् पेआङ् कुम्‍मारे़ कुहिम्‍सयङ्‌हाॽ कन् के़रे़क् पाःन्‍हाॽ चे़क्‍तुसि॥
 २९ रे़बिकाःल्‍ले़ लाबान् मिङ् के़वाःप्‍पा कुम्‍भुॽधिक् वये़॥ हे़क्‍क्‍याङ् लाबाने़न् लःन्‍दे़आङ् अब्राहाम्‍मिल्‍ले़ कुसेवारोबा के़वाॽबा वबाक्‍किल्‍ले़ कुबेसाङ् लोःक्‍ते़र पे॥
 ३० खुने़ॽ कुन्‍साॽरे़ कुन्‍बोओ मुन्‍द्रि नु कुहुक्‍कोबा हुक्‍पाःङ्‌गिहाॽ निसु हे़क्‍क्‍याङ् “खे़न् मनाःल्‍ले़ आङ्‌गाॽ अक्‍खे मे़त्‍ताङ्” के़लॽबा पाःन्‍निन् कुन्‍साॽरोलाम् खे़प्‍सुनेमे़ःन्‍ने खुने़ॽ खे़न् मनाओ पेगे़॥ खे़न् मनान् वबाक्‍किल्‍ले़ कुयाओ उमेहाॽरे़ खुन्‍छिॽ पेसाङ् ये़बे़बा लाबाने़ल्‍ले़ निसु॥
 ३१ हे़क्‍क्‍याङ् खुने़ॽ मे़त्‍तु, “निङ्‌वाॽफुमाङ्‌ङिल्‍ले़ कुमुॽइसाम् के़घोबा आदाङ्‌बे सिगाङ् फे़रे़ॽओ॥ थेआङ् लाःक्‍कात् थःप्‍पे़त् के़ये़प्‍पाबे? खे़ने़ॽ के़लागि ने़मादे़न् नु उमेहाॽरे़ लागि ये़प्‍मादे़न् यारिप् चोगुङ्‌ङाङ् ने़रो॥”


३२ हे़क्‍क्‍याङ् खे़न् से़वारोबे़न् लाबाने़न्‍नु हिम्‍मो पेगे़, हे़क्‍क्‍याङ् लाबाने़ल्‍ले़ उमेहाॽओलाम् कक्‍हाॽ थासुआङ् खे़ङ्‌हाॽ याॽलाङ् नु चासेॽ पिरुसि॥ हे़क्‍क्‍याङ् अब्राहाम्‍मिल्‍ले़ कुसेवारोबान् हे़क्‍क्‍याङ् खे़न्‍नु के़वाॽबा मनाहाॽरे़ लागि खुन्‍छिॽ लाङ् वाहप्‍मा च्‍वाःत्‍ताङ् पिरुसि॥
 ३३ हे़क्‍क्‍याङ् खे़ल्‍ले़ कुदगाङ् चामा थुङ्‌मा कुजाहाॽ मे़युक्‍सु मे़बुरु, कर खे़ल्‍ले़ मे़त्‍तुसि, “आङ्‌गाॽ आइङ्‌घङ्‌ङिन् खिनिॽ मे़म्‍मे़त्‍तेग आङ्‌गाॽ मे़जाआन् मे़धुङ्‌ङाल्‍लो॥”


लाबाने़ल्‍ले़ मे़त्‍तु, “लु, आमे़त्‍ते़ॽ॥”


३४ हे़क्‍क्‍याङ् खे़ल्‍ले़ मे़त्‍तुसि, “अब्राहाम्‍मिल्‍ले़ कुसेवारोबाहाॽओ आङ्‌गाॽ थिक्‍पाआरो॥
 ३५ यहवे दाङ्‌बाल्‍ले़ आङ्‌गाॽ आन्‍दाङ्‌बे़न् यरिक् मुॽइसाम् पिरुआङ् खुने़ॽ याङ्‌साकुन्‍धेसाबा यम्‍बा मना पोःक्‍खे़आङ् वाॽ॥ यहवे दाङ्‌बाल्‍ले़ खुने़ॽ मे़ल्‍लुक् नु मे़ःन्‍दालुप्‍हाॽ, हे़क्‍क्‍याङ् पित्‍हाॽ, साम्‍म्‍याङ् युप्‍पा, से़वारोबा सेवारोमाहाॽ, उमेहाॽ हे़क्‍क्‍याङ् अदङ्‌हाॽ पिरुआङ् वाॽरो॥
 ३६ आङ्‌गाॽ आन्‍दाङ्‌बाल्‍ले़ कुहिम्‍सामा साराःल्‍ले़ कुगाप्‍मो तुम्‍मो अब्राहाम्‍मिन् ये़म्‍बित्‍छा साधिक् कत्‍तु पिरु, हे़क्‍क्‍याङ् आन्‍दाङ्‌बाल्‍ले़ कत्‍तुबा के़रे़क् पाःन्‍हाॽ खुने़ॽ पिरुआङ् वाॽ॥
 ३७ आन्‍दाङ्‌बाल्‍ले़ आङ्‌गाॽ अक्‍खे मे़त्‍ताङ्‌ङाङ् माङ्‌हे़क्‍सिङ्‌मा पाङ्‌घाङ्‌ङाङ् वाॽ, ‘खे़ने़ॽ आसाःल्‍ले़ कुलागि आङ्‌गाॽ आल्‍लो युङ्आबा लाजेॽओबा कनानिहाॽरे़ खुन्‍छिॽ सामे़न्‍छ्‌याहाॽ आत्‍तिन्‍नाङ् पाङ्‌लि मे़दारे़न् मे़बिरे़न्‍ने़ॽओ॥
 ३८ कर आङ्‌गाॽ आबाङे आलाजेॽओ नु आम्‍बारे़ कुमनाहाॽओ पेगे़ॽआङ् आस्‍सान् लत्‍छा मेःत्‍थिक् कोःत्‍ते़ तारे़बिरे़ॽओ॥’


३९ “खे़ब्‍याङ् आङ्‌गाॽ आन्‍दाङ्‌बेन् मे़त्‍तुङ्, ‘खे़न् मे़न्‍छुमान् आङ्‌गाॽनु फे़म्‍मा मे़दे़न्‍ने़न्‍निल्‍ले़ग?’


४० “खुने़ॽ मे़त्‍ताङ्, ‘आङ्‌गाॽ कुदगि लाङ्‌घेःक्‍काबा यहवे दाङ्‌बाल्‍ले़ए कुमाङ्‌लाइङ्‌बान् खे़ने़ॽनु पाङ्‌घु के़बि, हे़क्‍क्‍याङ् खे़ने़ॽ के़याःम्‍बक्‍किन् कुलिङ्‌दो के़त्, हे़क्‍क्‍याङ् खे़ने़ॽ आगाॽइ नु आम्‍बारे़ कुहिम्‍सयःङ्‌बाहाॽलाम् आस्‍साःल्‍ले़ कुलागि लत्‍छा मेःत् के़दारु के़बिरुरो॥
 ४१ खे़ने़ॽ आङ्‌गाॽ आगाॽइहाॽओ के़बेःक्‍काङ् खे़ने़ॽ माङ्‌गे़हे़क्‍सिङ्‌बा पाःन्‍निन् के़गे़त्‍तुबा पोङ्॥ कर खे़ङ्‌हाॽरे़ खुन्‍छिॽ सा मे़न्‍छुमान् फे़म्‍मा मे़म्‍भाःक्‍तुन्‍छाङ् खे़ने़ॽ माङ्‌गे़हे़क्‍सिङ्‌बा पाःन्‍नो के़न्‍धाने़न्‍लो॥’


४२ “आइन् वबाक्‍को के़राङ्‌ङाङ् आङ्‌गाॽ अक्‍खेलॽरिक् पेलिगे़न् तुवा चोगुङ्, ‘आङ्‌गाॽ आन्‍दाङ्‌बा अब्राहाम्‍मिल्‍ले़ कुनिङ्‌वाॽफुमाङ्, यहवे दाङ्‌बाए, खे़ने़ॽ निङ्‌वाॽ के़जोगुनिफाॽग्र आयाःम्‍बक्‍किन् कुलिङ्‌दो के़त्‍ल याःन्‍दे़ॽओ॥’
 ४३ आङ्‌गाॽ खा, कन् वबाक्‍को ये़प्‍पाबान् खे़ने़ॽ के़निसुरो, आत्‍तिन् मे़न्‍छ्‌यान् च्‍वाःत् फाःत्‍छे़ फे़न्, हे़क्‍क्‍याङ् आङ्‌गाॽ खे़न् ‘खे़ने़ॽ के़गुःन्‍दाओलाम् चबे़ःत्‍छिक् च्‍वाःत् थुङ्‌मा पिराङ्‌ङे़ॽ,’ मे़त्‍तुङ्‌ॽ॥
 ४४ खे़ल्‍ले़ ‘थुङे़ॽओ’ मे़त्‍ताने़भग्र हे़क्‍क्‍याङ् ‘आङ्‌गाॽ के़उमेहाॽआङ् च्‍वाःत् पागुङ् पिरुङ्‌सिङ्,’ पाःत्‍तुॽ, हाबा खे़न् मे़न्‍छुमाःन्‍ने आन्‍दाङ्‌बाल्‍ले़ कुस्‍साःल्‍ले़ कुलागि यहवे दाङ्‌बे़ल्‍ले़ सेगुमा पोङ्‌लरो॥


४५ “आङ्‌गाॽ कन् पाःन्‍निन् आनिङ्‌वाॽओ पाःप्‍मा सुःप्‍मानुःल्‍ले़ तगि, कुभक्‍ताङ्‌ङो कुगुःन्‍दाःन् पक्‍खुर रिबेकान् खा फे़रे़, हे़क्‍क्‍याङ् वबाक्‍को यो थासिङ्‌ङाङ् च्‍वाःत् फाःत्‍तु॥ हे़क्‍केःल्‍ले़ खुने़ॽ मे़त्‍तुङ्, ‘आङ्‌गाॽ च्‍वाःत्‍चि थुङ्‌मा पिराङ्‌ङे़ॽ॥’


४६ “खिमो खुने़ॽ कुगुःन्‍दाःन् कुभक्‍ताङ्‌ङोलाम् यो थासुआङ् मे़त्‍ताङ् ‘पोङ् थुङे़ॽसिने़, आङ्‌गाॽ खे़ने़ॽ के़उमेहाॽआङ् च्‍वाःत् थुङ्‌सुङ्‌सिङ्‌ॽ॥’ खे़ब्‍याङ् आङ्‌गाॽ च्‍वाःत् थुङुङ्, हे़क्‍क्‍याङ् खुने़ॽ आउमेहाॽआङ् च्‍वाःत् थुङ्‌सुसि॥


४७ “आङ्‌गाॽ खुने़ॽ खे़ने़ॽ ‘हाःत्‍ले़ कुस्‍साने़बे?’ फाॽआङ् सेःन्‍दोसुङ्॥


“खुने़ॽ पाःत्‍तु, ‘नाहोर नु मिल्‍कारे़ खुन्‍छिॽ ये़म्‍बित्‍छासा बतुएलरे़ कुस्‍साआरो॥’


“खे़ब्‍याङ् आङ्‌गाॽ खुने़ॽ कुन्‍बोओ मुन्‍द्रिःन् नु कुहुक्‍को हुक्‍पाःङ्‌गिहाॽ वाःत्‍तुङ्॥
 ४८ हे़क्‍क्‍याङ् आङ्‌गाॽ अःक्‍खुम् फन्‍छिङ्‌ङाआङ् यहवे दाङ्‌बान् से़वा मे़त्‍तुङ्॥ हे़क्‍क्‍याङ् आङ्‌गाॽ आन्‍दाङ्‌बा अब्राहाम्‍मिल्‍ले़ कुन्‍साॽरे़ कुम्‍मे़न्‍छाॽइन् आन्‍दाङ्‌बाल्‍ले़ कुस्‍साओ पाङ्‌लिमा ताःप्‍मारे़ लागि कुदोःप्‍मा लाम् के़दोःम्‍बा आन्‍दाङ्‌बा अब्राहाम्‍मिल्‍ले़ कुनिङ्‌वाॽफुमाङ् यहवे दाङ्‌बान् कुनारा फोसुङ्॥
 ४९ आल्‍ल आङ्‌गाॽ आन्‍दाङ्‌बान्‍नु खिनिॽ थधप् म़ेल्‍लॽमनाबा मिःम्‍जि नु से़क्‍खाबा याःम्‍बक् चोःक्‍मा निङ्‌वाॽ के़जोगुम्‍ने फाॽग्र आङ्‌गाॽ आमे़त्‍ते़ॽ॥ मे़ःन्‍ने फाॽसाङ् आङ्‌गाॽ आमे़त्‍ते़ॽ, हे़क्‍क्‍याङ् आङ्‌गाॽ थे चोःक्‍मा पोङ् आङ्‌गाॽ खे़न् चोःक्‍मा निङ्‌वाॽ चोगुङ्॥”


५० खे़ब्‍याङ् लाबाने़न् नु बतुएलरे़ नोगप् पिरे़छु, “कन् पाःन्‍निन् यहवे दाङ्‌बालाम् के़दाबारो, हे़क्‍केःल्‍ले़ आन्‍छिगे़ खे़ने़ॽ वेॽ पान् थेआङ् मे़प्‍मा मे़सुक्‍ने़छिगे़न्‍लो॥
 ५१ खा ओमे़त्‍ते़ॽ, रिबेकान् बाकप्‍मोए वाॽ, खुने़ॽ तेॽरे़आङ् पेगे़ॽ, हे़क्‍क्‍याङ् यहवे दाङ्‌बाल्‍ले़ पाःत्‍तुबा हे़क्‍केए खे़न् खे़ने़ॽ के़न्‍दाङ्‌बाल्‍ले़ कुस्‍साःल्‍ले़ कुमेत् पोङ्‌ल॥”


५२ अब्राहाम्‍मिल्‍ले़ कुसे़वारोबाल्‍ले़ खे़ङ्‌हाॽरे़ खुन्‍छिॽ पाःन्‍निन् खे़प्‍सुआङ् खाम्‍बाङ्‌ङो साम्‍बोःन् हबत् फन्‍छिङ्‌ङाङ् यहवे दाङ्‌बे़न् से़वा मे़त्‍तु॥
 ५३ खे़ब्‍याङ् खे़ल्‍ले़ साम्‍म्‍याङ् नु युप्‍पा वाःत्‍तिहाॽ हे़क्‍क्‍याङ् चाङ्‌हाॽ लःत्‍तुआङ् रिबेकान् पिरु॥ खे़ल्‍ले़ रिबेकाःल्‍ले़ कुम्‍मा नु कुम्‍भुॽसिआङ् यरिक् कुमे़न् के़घिःक्‍पा मिक्‍तोःक्‍हाॽ पिरुसि॥


५४ खे़ब्‍याङ् खे़न् हे़क्‍क्‍याङ् खुने़ॽनु के़वाॽबा मनाहाॽरे़ मे़ज मे़धुङु, खे़न् से़न्‍दिक् खे़प्‍मोए मे़ने़स्‍से़॥


कर कुदाःन्‍दिक्‍मा खाओःत्‍ते़नुमे़ःन्‍ने ताःनाम्‍सा खे़ल्‍ले़ मे़त्‍तुसि, “आङ्‌गाॽ पेक् आबाङ्‌घे़ॽओ हे़क्‍क्‍याङ् आन्‍दाङ्‌बे़ओ पेःक्‍कारो॥”


५५ कर रिबेकाःल्‍ले़ कुम्‍भुॽ नु कुम्‍मारे़ नोगप् पिरे़छु, “हिन्‍जाॽइन् थिबोङ् ये़न् यारिक् आनिगे़नु वाॽर हे़क्‍क्‍याङ् पेःक्‍साङ् नुॽ॥”


५६ कर खे़न् से़वारोबाल्‍ले़ खे़ङ्‌हाॽ मे़त्‍तुसि, “आङ्‌गाॽग नुःङ्‌ङा पेःक्‍का याप्‍मि आन्‍छाक्‍ते़न्‍ने़ॽओ, यहवे दाङ्‌बाल्‍ले़ आङ्‌गाॽ आलाम्‍दिक् चोःक्‍मा याःम्‍बक्‍किन् कुलिङ्‌दो के़त्‍ताङ् पिराङ्‌ङाङ् वाॽ॥ आङ्‌गाॽ पेक् आबाङ्‌घे़ॽओ हे़क्‍क्‍याङ् आन्‍दाङ्‌बे़ओ पेःक्‍कारो॥”


५७ खे़ङ्‌हाॽरे़ मे़त्‍ते़छु, “हिन्‍जाॽइन्‍ने आनिॽ सेःन्‍दोसुम् खुने़ॽ थे पाःत्‍तुइ॥”
 ५८ हे़क्‍क्‍याङ् खुन्‍छिॽ रिबेकान् उःत्‍ते़छुआङ् सेःन्‍दोसे़छु, “कन् मनाःन्‍नु पेःक्‍मा के़दे़म्‍बि?”


खुने़ॽ पाःत्‍तु “आङ्‌गाॽ पेःक्‍का॥”


५९ खे़ल्‍ले़ चोगुल्‍ले़ खे़ङ्‌हाॽरे़ खुन्‍छिॽ नुसाॽ रे़बिकाःन्, सेवारोमानु सोरिक् अब्राहाम्‍मिल्‍ले़ कुसेवारोबे़न् हे़क्‍क्‍याङ् खे़ल्‍ले़ कुमनाहाॽनु मे़बाङ्‌घुमे़देसु॥
 ६० खे़ङ्‌हाॽरे़ रिबेकान् मुॽइसाम् मे़धासु मे़बुरुआङ् मे़मे़त्‍तु,


“आनिगे चेलिमा नुसाॽए,


खे़ने़ॽ हे़न्‍छिङ् हे़न्‍छिङ्‌ले़ खुन्‍छिॽ मा के़बोङ्‌लरो,


हे़क्‍क्‍याङ् खे़ने़ॽ के़स्‍सा के़एहाॽनु


थङ् के़जोःक्‍पा निङ्‌मिहाॽरे़ खुनिॽ ये़क्‌यक्‍हाॽ


के़स्‍साहाॽ हुक्‍काप् मे़मे़त्‍छिङ्‌लरो॥”


६१ खे़ब्‍याङ् रिबेकान् नु कुसेवारोमाहाॽ उमेहाॽओ मे़लासे़आङ् खे़न् अब्राहाम्‍मिल्‍ले़ कुसेवारोबे़न्‍नु मे़धासिङ् मे़बे॥ अक्‍खेलॽरिक् रिबेकान् याङ्‌सिङ्‌ङाङ् खे़न् मनान् थासिङ् पे॥


६२ आल्‍ल इसाहाक्‍के़न् बेअर लहै रोइलाम् फे़रे़, थेआङ्‌भे़ल्‍ले़ खे़न् ये़म्‍मो खुने़ॽ कनानबा नेगेब मे़प्‍मनाबादे़न्‍नो युङे़॥
 ६३ खुने़ॽ थिक्‌यान् युःन्‍छिक् पेलिगे़न् तुवा चोःक्‍से़ प्‍याङ्‌सिओ लःन्‍दे़, हे़क्‍क्‍याङ् थो ओमये़ल्‍ले़ उमेहाॽ मे़भे़रे़र मे़बत्‍छे़बा निसुसि॥
 ६४ हे़क्‍क्‍याङ् रिबेकान्‍नाङ् ओमये़ल्‍ले़ इसाहाक्‍के़न् निसु, हे़क्‍क्‍याङ् उमेओलाम् थासिङ्॥
 ६५ खे़ब्‍याङ् खे़न् सेवारोबान् सेःन्‍लाप्‍तु, “आनिॽ तुम्‍से़ प्‍याङ्‌सिओलाम् के़भे़म्‍बार के़बप्‍पा याप्‍मिन् हाःप्‍पे?”


खे़न् से़वारोबाल्‍ले़ मे़त्‍तु, “खुने़ॽग आङ्‌गाॽ आन्‍दाङ्‌बारो॥” हे़क्‍केःल्‍ले़ रिबेकाःल्‍ले़ कुबःत्‍थाङ्‌ङिन् खुःक्‍सिङ्‌ङाङ् कुनारान् ते़प्‍तु॥


६६ हे़क्‍क्‍याङ् सेवाराबाल्‍ले़ खुने़ॽ चोगुबा के़रे़क् पाःन्‍हाॽ इसाहाक्‍के़न् चे़क्‍तु॥
 ६७ इसाहाक्‍के़ल्‍ले़ रिबेकान् आबाङे कुम्‍मा साराःल्‍ले़ कुसाःङ्‌गा हिम्‍मो तेॽरुआङ् मेःक्‍खिम् मे़त्‍तु॥ खे़ब्‍याङ् खे़न् खुने़ॽ कुमेत् पोःक्‍खे़, हे़क्‍क्‍याङ् इसाहाक्‍किल्‍ले़ रिबेकान् नानुॽरु॥ अक्‍खेलॽरिक् इसाहाक्‍किल्‍ले़ आबाङे कुम्‍मा मासिङ्‌बा एगाङ् खुने़ॽ आःन्‍छिङ्‌मा खोसुरो॥


 


a २४:२ के़हुक्‍किन् आलाङ् से़बङ्‌बाहाॽरे़ कुसिःक्‍तो ने़स्‍से़ॽआङ्– अक्‍खेलॽरिक् आभे़ल्‍ले़आङ् ले़ङ्‌मा मे़न्‍छुक्‍मनाबा माङ्‌हे़क् चोःक्‍मा थिम् वये़॥






अब्राहाम्‍मिन् मासिङ्



२५
 १ अब्राहाम्‍मिल्‍ले़ के़तुरा मिङ् के़वाःप्‍मा वेॽस्‍मा मे़न्‍छुमा थिक्‍काङ् ते़न्‍धाम् मेःक्‍खिम् मे़त्‍तु॥
 २ खे़ल्‍ले़ अब्राहाम्‍लाम् जिम्रान, योक्‍छान, मेदान, मिध्‍यान, यिस्‍बाक, हे़क्‍क्‍याङ् सुहन् कत्‍तुसि॥
 ३ योक्‍छाने़ल्‍ले़ सेबा नु ददान ने़प्‍फु कुस्‍सा ये़म्‍बित्‍छा वये़सि॥ ददाने़ल्‍ले़ कुस्‍साहाॽ अस्‍सुरि, लतुसि हे़क्‍क्‍याङ् लउम्‍मि मे़वये़॥
 ४ मिध्‍याने़ल्‍ले़ कुस्‍साहाॽ ए़पा, एपेर हनोक, अबिदा नु एल्‍दा मे़वये़॥ कङ्‌हाॽ के़रे़क् के़तुरारे़ कुमुॽइदाङ्‌साहाॽ मे़वये़॥


५ अब्राहाम्‍मिल्‍ले़ कत्‍तुबा के़रे़क् पाःन्‍हाॽ कुस्‍सा इसाहाक्‍के़न् पिरु॥
 ६ कर खुने़ॽ मासिङ्‌मानुःल्‍ले़ तगि हिङे़रए कुमेत् पाःक्‍माहाॽरे़ खुनिॽ साहाॽ मिक्‍तोःक्‍हाॽ पिरुसि, हे़क्‍क्‍याङ् इसाहाक्‍लाम् से़न्‍दुसिआङ् माःङ्‌घा नाम्‍गे़न् पिसाङ्‌बा लाजेॽओ पाङ्‌घुदेसुसि॥



अब्राहाम्‍मिन् मासिङ्‌ङाङ् मे़लुप्‍तुॽ


७ अब्राहाम्‍मे़न् किप् थिक् हे़क्‍क्‍याङ् नुबोङ्‌ङाङ् ङासि तङ्‌बे थारिक् हिङे़,
 ८ हे़क्‍क्‍याङ् खुने़ॽ यरिक् तङ्‌बे थारिक् हिङे़ हे़क्‍क्‍याङ् खदाक्‍मि तुम्‍से़आङ् मासिङ्॥ हे़क्‍क्‍याङ् आबाङे़ कुधाःक्‍थे़बाहाॽनु तङ्‌सिङ्‌से़ पे॥
 ९ खुने़ॽ कुस्‍सा इसाहाक् नु इस्‍माएलरे़ हित्‍ति सोअररे़ कुस्‍सा एप्रोने़ल्‍ले़ कुब्‍याङ्‌सि मम्रेलाम् नाम्‍गे़त् पिसाङ्‌बा मक्‍पेला फुक्‍कुओ खुने़ॽ कुधक्‍किन् लुप्‍ते़छु॥
 १० खे़न् प्‍याङ्‌सिन् अब्राहाम्‍मिल्‍ले़ हित्‍ति सुवाङ्‌हाॽलाम् इङुआङ् ने़स्‍से़॥ खे़ब्‍याङ् कुमेत् सारान् मे़लुप्‍तुबा ते़न्‍नोए खुने़ॽ मे़लुप्‍तु॥
 ११ अब्राहाम्‍मिन् मासिङ्‌ङाङ् कुस्‍सा इसाहाक्‍के़न् निङ्‌वाॽफुमाङ्‌ङिल्‍ले़ हाङ्‌वागे़न् मुॽइसाम् थासुपिरु॥ खे़न् ये़म्‍मो इसाहाक्‍के़न् बेअर लहै रोइरे़ कुबेसाङ् नेगे़बओ युङे़॥



इस्‍माएलरे़ कुस्‍साहाॽ


१२ साराःल्‍ले़ कुसेवारोमा मिस्रि हागार ले़प्‍माङ्‌लाम् साके़वाःन्‍छिङ्‌बा अब्राहाम्‍मिल्‍ले़ कुस्‍सा इस्‍माए़लरे़ कुस्‍सा कुम्‍मे़न्‍छाॽहाॽरे़ खुन्‍छिॽ साप्‍मुःन्‍धुम्‍मिन् हाबा कन्‍लो॥


 

१३ खे़ङ्‌हाॽ सामे़वाःन्‍छिङ्‌बा मिङ्‌स्रा कुइसिःक् इस्‍माए़लरे़ कुस्‍साहाॽरे़ खुन्‍छिॽ मिङ् कङ्‌हाॽरो–


इस्‍माए़लरे़ कुस्‍सा तुम्‍बान् नबायोत,


केदार, अदबेल, मिब्‍साम,


१४ मिस्‍मा, दुमा, मस्‍सा,


१५ हदद, तेमा, यतुर, नापिस नु केदमा॥


 

१६ इस्‍माएलरे़ कुस्‍साहाॽ कन्‍हाॽरो॥ खे़ङ्‌हाॽ थिक्‍ने़त् थाःक्‍हाॽरे़ खुन्‍छिॽ पाधे़बा मे़वये़ हे़क्‍क्‍याङ् खुन्‍छिॽ पाङ्‌भेॽ नु युङ्‌मादे़न् कुइसिःक् खुन्‍छिॽ मिङ्‌हाॽ पोःक्‍खे़॥


१७ इस्‍माएल्‍ले़न् १३७ तङ्‌बे के़रे़आङ् वये़, खे़ब्‍याङ् खुने़ॽ मासिङ् हे़क्‍क्‍याङ् कुधाःक्‍हाॽनु सोरिक् पोङ्‌से़ पे॥
 १८ खुने़ॽ कुमुॽइदाङ्‌साहाॽ मिस्र लाजेॽ इःन्‍दोःल्‍ले़ कुबेसाङ्‌बा अस्‍सुर लाजेॽ ले़प्‍माङ् हबिलालाम् सुर थारिक् खे़ङ्‌हाॽ मे़बोःन्‍दे़आङ् मे़युङे़॥ हे़क्‍क्‍याङ् खे़ङ्‌हाॽ के़रे़क् खुन्‍छिॽ फुॽनुस्‍साॽ लुम्‍मो निङ्‌मि मे़बोःक्‍खे़आङ् मे़न्‍दङ्‌ङे मे़युङे़॥



याकुब नु ए़साब


१९ अब्राहामरे़ कुस्‍सा इसाहाक्‍किल्‍ले़ कुसाप्‍मुःन्‍धुम् हाबा कल्‍लो॥


अब्राहाम्‍मिल्‍ले़ इसाहाक्‍के़न् कत्‍तु॥
 २० हे़क्‍क्‍याङ् इसाहाक्‍के़न् लिबोङ् तङ्‌बे के़रे़ल्‍ले़ पद्‌दन अराम्‍बा अरामि बतुए़लरे़ कुस्‍सा मे़न्‍छुमा अरामि लाबाने़ल्‍ले़ कुन्‍साॽ रिबेकान् ते़न्‍धाम् मेःक्‍खिम् मे़त्‍तु॥


२१ इसहाक्‍किल्‍ले़ कुमेःत्‍तिन् सामे़ङ्‌गप्‍मनामा पोःक्‍खे़बाल्‍ले़ चोगुल्‍ले़ खुने़ॽ कुमेःत्‍तिल्‍ले़ कुलागि यहवे दाङ्‌बान् पेलि फाक्‍तु॥ खुने़ॽ फाक्‍तुबा पेलिगे़न् तुवान् यहवे दाङ्‌बाल्‍ले़ खे़प्‍सु, हे़क्‍क्‍याङ् रिबेकान् मे़न्‍छुक्‍मा पोःक्‍खे़॥
 २२ खुने़ॽ कुसाप्‍पोःक्‍को अङे़ःक्‌वा ने़त्‍छि यागे़सि, खे़न् अङे़ःक्‌वाहाॽ चुङ्‌मा हेःक्‍ते़छि॥ “आङ्‌गाॽओ थेआङ् अक्‍खे पोःक्‍खे़बाबे?” पाःत्‍तुर खे़ल्‍ले़ यहवे दाङ्‌बान् सेःन्‍दोमा हेःक्‍तु॥


२३ यहवे दाङ्‌बे़ल्‍ले़ खुने़ॽ अक्‍खे मे़त्‍तुरो,


“खे़ने़ॽ के़साप्‍पोःक्‍को ने़त्‍छि सुवाङ्‌बा


मे़न्‍छाम् याप्‍मि याक्‍सिरो,


के़साप्‍पोःक्‍कोलाम् खे़ङ्‌हाॽ के़गत्‍तुसिल्‍ले़सा


खे़ङ्‌हाॽ एॽए ने़त्‍छि सुवाङ् लःन्‍छिरो॥


लत्‍छान् वेॽस्‍मान्‍नुःल्‍ले़ मुक्‍के़गुबा पोङ्‌लो,


हे़क्‍क्‍याङ् तुम्‍बाल्‍ले़ फोःक्‌वाबे़ल्‍ले़न् कुसे़वा चोगुरो॥”


२४ खे़ल्‍ले़ कुस्‍सागप्‍मा ये़म् के़रे़, हे़क्‍क्‍याङ् खे़ल्‍ले़ कुसाप्‍पोःक्‍को काप्‍साबा अङे़ःक्‌वा ने़त्‍छि यागे़त्‍छि॥
 २५ तुम्‍बे़न् हे़ःत्‍यङ्‌यङ्‌बा चोगे़, चाङ् चाक्‍सुबा हे़क्‍के कुधक्‍किन् सिदे़प् ते़प्‍तुर कुम्‍ब्रिॽ स्‍योःङ्‌स्‍योःङ् युङे़॥ खे़ल्‍ले़ चोगुल्‍ले़ खे़न् ए़साबa मिङ् मे़वाःत्‍तु॥
 २६ खे़न् एगाङ् ए़साबे़ल्‍ले़ कुलाङ्‌काक्‍थिःम्‍बे़न् ते़म्‍सुर कुन्‍साॽइन् लःन्‍दे़॥ खे़ल्‍ले़ चोगुल्‍ले़ खे़न् याकुबb मिङ् मे़वाःत्‍तु॥ रिबेकाःल्‍ले़ खे़ङ्‌हाॽ कत्‍तुसिल्‍ले़ इसाहाक्‍के़न् तुक्‍पोङ् तङ्‌बे के़रे़आङ् वये़॥



ए़साबे़ल्‍ले़ तुम्‍बा कुलक्‍किन् सङ्‌घुॽ


२७ कङ्‌हाॽ यम्‍बा पोःक्‍खे़छिआङ् ए़साबे़न् साॽरिक् के़ले़बा सावागे़म्‍बा नु ते़म्‍बेॽओ ताक्‍के़गम्‍बा के़जाबा मना पोःक्‍खे़, हे़क्‍क्‍याङ् याकुबे़न् साःङ्‌गाहिम्‍मो के़युङ्‌बा कुसुत्‍ना के़नुॽबा मना पोःक्‍खे़॥
 २८ इसाहाक्‍किल्‍ले़ ए़साबे़न् लुङ्‌माॽ तुक्‍तु, थेआङ्‌भे़ल्‍ले़ खे़ल्‍ले़ से़रुदारुबा साहाॽ चामा खोसुआङ् वये़॥ कर रिबेकाःल्‍ले़ग याकुबे़न् लुङ्‌माॽ तुक्‍तु॥


२९ थिक्‍ले़ङ् याकुबरे़ कुवा केःत्‍तुआङ् कारिॽइन् थे़न्‍दुर यागे़ल्‍ले़ ए़साबे़न् ते़म्‍बेॽओलाम् के़रे़द्‌ये़॥ खे़न् कुसे़त्‍लाःक्‍माल्‍ले़ कुधना ले़क्‍खे़आङ् वये़॥
 ३० ए़साबरे़ याकुबे़न् मे़त्‍तु, “हे़ःत्‍ताङ्‌बा कारिॽइल्‍ले़ कुवाजि आङ्‌गाॽ थुङ्‌मा पिराङ्‌ङे़ॽ॥ आङ्‌गाॽ आसे़त्‍लाःक्‍माल्‍ले़ आधना ले़क्‍खे़आङ् वाॽआ॥” (खे़ल्‍ले़ चोगुल्‍ले़ खुने़ॽ ए़दोम्‍माङ्c मे़मे़त्‍तु॥)


३१ याकुबरे़ मे़त्‍तु, “तगि खे़ने़ॽ तुम्‍बा के़लक्‍किन् आङ्‌गाॽ इङ्‌मा पिराङ्‌ङे़ॽ॥”


३२ ए़साबे़ल्‍ले़ मे़त्‍तु, “आङ्‌गाॽग सिमाए इःत्‍ताङ्‌लो॥ आङ्‌गाॽ सिआने़फाग्र तुम्‍बा आलक्‍किल्‍ले़ थे पोङ्‌ङाङ्‌बे?”


३३ कर याकुबे़ल्‍ले़ मे़त्‍तु, “खे़ने़ॽ तगि माङ्‌हे़क्‍सिङे़ॽआङ् पाःत्‍ते़ॽ॥” खे़ब्‍याङ् ए़साबे़न् माङ्‌हे़क्‍सिङ्, हे़क्‍क्‍याङ् खुने़ॽ तुम्‍बा कुलक्‍के़न् याकुबओ सङ्‌घुदेसु॥


३४ खे़न् एगाङ् याकुबरे़ ए़साबे़न् खरे़ःङ् नु थे़म्‍मनाबा कारिॽइल्‍ले़ कुवान् पिरु॥ खुने़ॽ थुङु चमाःन्‍दुआङ् लःन्‍दे़बे॥ अक्‍खेलॽरिक् ए़साबे़ल्‍ले़ तुम्‍बा कुलक्‍किन् कुनामे़न्‍छाॽ चोगु॥


 


a २५:२५ ए़साब– सेइरे़न् ओसेःन्‍धाङ् चोःक्‍मारे़ लागि कन् मिङ्‌ङे़न् कॽयो मे़दारुआङ् पत्, सेइर ते़ङ्‌गप्‍पिन् ए़साबरे़ कुमुॽइदाङ्‌साहाॽरे़ याङ्‌सि मे़युक्‍तुआङ् ने़स्‍से़, सेइर फाॽइन् हिब्रुओ “कुम्‍ब्रिक् स्‍योःङ्‌स्‍योःङ् के़युङ्‌बा” हे़क्‍के खे़म्‍दे़त्॥


b २५:२६ याकुब– कन् मिङ्‌ङे़न् हिब्रुओ “लाङ्‌गाक्‍थिःम्‍बा” नु “इङ्‌आले़क्‍ले़क्‍पा” हे़क्‍के खे़म्‍दे़त्॥


c २५:३० ए़दोम– कन् मिङ्‌ङे़न् हिब्रुओ “हे़ःत्‍ताङ्‌बा” हे़क्‍के खे़म्‍दे़त्॥






इसाहाक्‍किल्‍ले़ अबिमे़ले़क्‍के़न् इङ्‌ले़क्‍तु



२६
 १ आल्‍ल अब्राहाम्‍मिल्‍ले़ कुये़म्‍मो साक् पोगे़बा हे़क्‍के खे़न् लाजेॽओ याम्‍मो साक्‌वान् त्‍ये़॥ खे़ब्‍याङ् पलिस्‍तिहाॽरे़ खुन्‍छिॽ हाङ् अबिमे़ले़क्‍के़न् युङे़बादे़न् गे़रारओ इसाहाक्‍के़न् पे॥
 २ यहवे दाङ्‌बान् थाःन्‍छिङ्‌ङाङ् इसहाक्‍के़न् मे़त्‍तु, “मिस्र लाजेॽओ मे़म्‍बेःक्‍के़ॽ कर आङ्‌गाॽ मे़त्‍ने़बा ते़न्‍नोए युङे़ॽओ॥
 ३ हाबा कन् लाजेॽओ सप्‍फा युङे़ॽ, हे़क्‍के के़जोगुने़ फाग्र आङ्‌गाॽ खे़ने़ॽनु वाॽआ हे़क्‍क्‍याङ् हाङ्‌वागे़न् मुॽइसाम् पिने़॥ के़म्‍बा अब्राहाम्‍मे़न्‍नु चोगुङ्‌बा माङ्‌हुप्‍पिन् के़त्‍तुङ्‌ॽ हे़क्‍क्‍याङ् कन् के़रे़क् लाजेन् खे़ने़ॽ नु के़मुइदाङ्‌साहाॽ पिनिङ्‌लो॥
 ४ आङ्‌गाॽ के़मुॽइदाङ्‌साहाॽ ताङ्‌साङ्‌बो के़बप्‍पा खेसे खेःम्‍सिक्‍पाहाॽ हे़क्‍के आत्‍तातान्‍ने यरिक् चोगुङ्‌सिङ् हे़क्‍क्‍याङ् कन् के़रे़क् लाजेॽहाॽ खे़ङ्‌हाॽ पिरुङ्‌सिङ्॥ हे़क्‍क्‍याङ् खे़ने़ॽ के़मुॽइदाङ्‌साहाॽ लाम्‍बाए इक्‍सादिङ् खाम्‍बेःक्‍मोबा के़रे़क् मे़न्‍छाम् याप्‍मिहाॽरे़ हाङ्‌वागे़न् मुॽइसाम् मे़घोसुॽ,
 ५ थेआङ्‌भे़ल्‍ले़ अब्राहाम्‍मिल्‍ले़ आङ्‌गाॽ आबाःन्‍जाकिन् खे़प्‍सु, हे़क्‍क्‍याङ् आङ्‌गाॽ आधिम्‍हाॽ नु पिरुङ्‌बा आइङ्‌जाङ्‌हाॽ हे़क्‍क्‍याङ् आभाङ्‌हाॽ इःत्‍तु नाःत्‍तुरो॥”
 ६ खे़ल्‍ले़ चोगुल्‍ले़ इसाहाक्‍के़न् गरारओए युङ्‌सिङ्॥


७ हे़क्‍क्‍याङ् खे़प्‍मोबा याप्‍मिहाॽरे़ खुने़ॽ कुमेःत्‍तिल्‍ले़ कुयाःम्‍बेओ खुने़ॽ सेःन्‍मे़दोसुल्‍ले़, “खुने़ॽग आङ्‌गाॽ आन्‍जेलिमा आन्‍साॽ” मे़त्‍तुसि, थेआङ्‌भे़ल्‍ले़ खे़न् “आङ्‌गाॽ आमेःत्” फाॽआङ् मे़प्‍मासि खुने़ॽ किसे़आङ् वये़॥ खे़न् ते़न्‍नोबा मनाहाॽरे़ “रिबेकान् तेॽमारे़ लागि आङ्‌गाॽ मे़से़त्‍ता” फाॽआङ् खुने़ॽ इःत्‍तुआङ् वये़ थेआङ्‌भे़ल्‍ले़ खुने़ॽ साॽरिक् नुमा चोगे़॥


८ इसाहाक्‍के़न् खे़ॽयो यरिक् ये़न् थारिक् वये़, पलिस्‍तिहाॽरे़ खुनिॽ हाङ् अबिमे़ले़क्‍के़न् पे़धाःप्‍पोलाम् ओमये़ल्‍ले़ इसाहाक्‍के़ल्‍ले़ रिबेकान् सुःन्‍दुर यागे़बा निसु॥
 ९ खे़ल्‍ले़ चोगुल्‍ले़ अबिमे़ले़क्‍के़ल्‍ले़ इसाहाक्‍के़न् उःत्‍तुआङ् मे़त्‍तु, “खुने़ॽग से़क्‍खाए खे़ने़ॽ के़मेःत्‍रे़छ॥ ‘खुने़ॽ आन्‍साॽ’ लॽरिक् थेआङ् के़बाःत्‍तुबाबे?”


इसाहाक्‍के़ल्‍ले़ नुगप् पिरु, “खुने़ॽ तेॽमारे़ लागि कुभारे़ आङ्‌गाॽ मे़से़त्‍ता फाॽआङ् किसाङ्॥”


१० खे़ब्‍याङ् अबिमे़ले़क्‍के़ल्‍ले़ मे़त्‍तु, “थेआङ् खे़ने़ॽ कन् आनिगे़नु अक्‍खे के़जोगुबा? कुभा मनाहाॽओ थिक्‍पा के़मेःत्‍तिन्‍नु इप्‍सेल्‍ले़ग खे़ने़ॽ आनिगे़ओ आप्‍तिक् के़दारुमे़न्॥”


११ खे़ल्‍ले़ चोगुल्‍ले़ अबिमे़ले़क्‍के़ल्‍ले़ के़रे़क् मनाहाॽ अक्‍खेलॽरिक् इङ्‌जाङ् पिरुसि, “आत्‍तिल्‍ले़ कन् याप्‍मिन् इग्र कुमेःत्‍तिन् तुक्‍खे चाःत्‍तुॽ खे़न् से़प्‍मा पोङ्॥”


१२ इसाहाक्‍के़ल्‍ले़ याक्‌वा याॽरिःम्‍बा हेॽरु, हे़क्‍क्‍याङ् बाखे़न् तङ्‌बेओ किप्‍थिक् ले़ङ्‌नुःल्‍ले़ यरिक् कुजा फत्‍छु, थेआङ्‌भे़ल्‍ले़ यहवे दाङ्‌बाल्‍ले़ खुने़ॽ हाङ्‌वा मुॽइसाम् थासुपिरु॥
 १३ हे़क्‍क्‍याङ् खुने़ॽ याङ्‌साकुन्‍धेसाबा पोःक्‍खे़, हे़क्‍क्‍याङ् खुने़ॽ साॽरिक् के़गप्‍पा याङ्‌साकुन्‍धेसाबा मे़म्‍बोङ्‌ङे थारिक् चक्‍मे़न्‍लॽए कुयाङ्‌सा कुन्‍धेहाॽ पोरे़र पे॥
 १४ खुने़ॽ आत्‍तातान्‍ने यरिक् मे़ःन्‍दाॽ मे़ल्‍लुक्‍हाॽ हे़क्‍क्‍याङ् पित्‍हाॽ हे़क्‍क्‍याङ् से़वारोबा सेवारोमाहाॽ कत्‍तुसि॥ हे़क्‍केःल्‍ले़ पलिस्‍तिहाॽरे़ खुने़ॽ नामे़हे़त्‍तु॥
 १५ खुने़ॽ कुम्‍बा अब्राहाम्‍मिल्‍ले़ कुये़म्‍मो कुसेवारोबाहाॽरे़ मे़दयु मे़ने़स्‍सुबा के़रे़क् वबाक्‍हाॽ पलिस्‍तिहाॽरे़ मे़साक्‍तु, हे़क्‍क्‍याङ् खाम्‍लुङ्‌हाॽ मे़गेःत्‍तुआङ् मे़लुप्‍तु॥


१६ खे़ब्‍याङ् अबिमे़ले़क्‍के़ल्‍ले़ इसाहाक्‍के़न् मे़त्‍तु, “आल्‍ल आनिगे़ओलाम् माःङ्‌घा पेगे़ॽओ, थेआङ्‌भे़ल्‍ले़ खे़ने़ॽ आनिगे़नुःल्‍ले़ मुक्‍साम्‍साबा के़बोःक्‍खे़आङ् के़वाॽरो॥”


१७ खे़ल्‍ले़ चोगुल्‍ले़ इसाहाक्‍के़न् खे़प्‍मोलाम् लःन्‍दे़आङ् गरारबा ने़ने़बा ते़न्‍नो साःङ्‌गाहिम् खिङ्‌सुआङ् बाखे़प्‍मो युङ्‌मा हेःक्‍ते़॥
 १८ इसाहाक्‍के़ल्‍ले़ कुम्‍बा अब्राहाम्‍मिल्‍ले़ कुये़म्‍मो मे़दयुआङ् के़ने़बा वबाक्‍हाॽ याम्‍मो तमा पाङ्‌घुसि, थेआङ्‌भे़ल्‍ले़ अब्राहाम्‍मिन् मासिङ्‌ङाङ् एगाङ् पलिस्‍तिहाॽरे़ खे़न् वबाक्‍हाॽ मे़लुप्‍तु मे़देसुआङ् ने़स्‍से़॥ हे़क्‍क्‍याङ् कुम्‍बारे़ पाःत्‍तुधबा वबाक् मिङ्‌हाॽए खुने़ॽआङ् चोगु॥


१९ इसाहाक्‍के़ल्‍ले़ कुसेवारोबाहाॽरे ने़ने़बा ते़न्‍नो कुसङ् वबाक् मे़दयुल्‍ले़ च्‍वाःत् के़बुम्‍बा के़लःम्‍बा वबुन्‍दाक् मे़घोसु॥
 २० कर गरारबा पित् के़गम्‍बाहाॽ मे़द्‌ये़आङ् “कन् च्‍वाःत्‍तिन् आनिगे़न्” मे़लॽरे़र इसाहाक्‍के़ल्‍ले़ कुबित् के़गम्‍बाहाॽनु खेमा मे़हेःक्‍ते़॥ हे़क्‍केलॽरिक् खे़माॽ मे़जोगे़बाल्‍ले़ चोगुल्‍ले़ इसाहाक्‍के़ल्‍ले़ खे़न् वबाक्‍किल्‍ले़ कुमिङ् एसेक् मे़त्‍तु॥


२१ खे़ब्‍याङ् इसहाक्‍किल्‍ले़ कुसे़वारोबाहाॽरे़ वेॽस्‍मा वबाक् थिक्‍काङ् मे़दयु, कर खे़प्‍मोआङ् खे़माॽ पोःक्‍खे़॥ खे़ल्‍ले़ चोगुल्‍ले़ खे़न् वबाक्‍किल्‍ले़ कुमिङ् सित्‍ना मे़मे़त्‍तु॥
 २२ खुने़ॽ खे़प्‍मोलाम् वेॽस्‍मादे़न्‍नो पेगे़, हे़क्‍क्‍याङ् वेॽस्‍मा वबाक्‍थिक् तयु॥ खे़प्‍मोग आत्‍तिन्‍हाॽरे़आङ् खे़माॽ मे़न्‍जोगुन्॥ खे़ल्‍ले़ चोगुल्‍ले़ खे़न् वबाक्‍किल्‍ले़ कुमिङ् अक्‍खे पाःत्‍तुर “रहोबोत” युक्‍खु, “आल्‍लग यहवे दाङ्‌बाल्‍ले़ आनिॽ युङ्‌मादे़न् आबिरे़आङ् वाॽ, हे़क्‍क्‍याङ् आनिॽ कन् ते़न्‍नो आबोन् आधे़ॽरो॥”


२३ खे़प्‍मोलाम् इसाहाक्‍के़न् थो बेर्सेबा चत्‍छिङ् पे॥
 २४ हाबा खे़न् से़न्‍दिक् यहवे दाङ्‌बान् खुने़ॽओ निधाःम्‍सिङ्, हे़क्‍क्‍याङ् मे़त्‍तु, “आङ्‌गाॽ के़म्‍बा अब्राहाम्‍मिल्‍ले़ कुनिङ्‌वाॽफुमाङ्आ॥ खे़ने़ॽ मे़ङ्‌गिए़ॽ थेआङ्‌भे़ल्‍ले़ आङ्‌गाॽ खे़ने़ॽनु वाॽआ॥ आङ्‌गाॽ खे़ने़ॽ हाङ्‌वामुॽइ पिने़, आसे़वारोबा अब्राहाम्‍मिन्‍नु चोगुङ्‌बा माङ्‌हुप्‍पिल्‍ले़ चोगुल्‍ले़ आङ्‌गाॽ के़मुॽइदाङ्‌साहाॽ फोसुङ्‌सिङ् पिने़॥”


२५ खे़ब्‍याङ् इसहाक्‍के़ल्‍ले़ खे़प्‍मो ले़त्‍ति तोःम्‍मादे़न् थिक् चोगुआङ् यहवे दाङ्‌बान् पेलि फाक्‍तु॥ हे़क्‍क्‍याङ् कुसाःङ्‌गा हिम्‍मिन् हाबा खे़प्‍मो खिङ्‌सुआङ् खे़प्‍मो इसाहाकरे़ कुसेवारोबाहाॽरे़ लत्‍छा वबाक्‍थिक् मे़दयु॥



इसाहाक् नु अबिमे़ले़करे़ खुन्‍छिॽ माङ्‌हे़क्


२६ थिक्‌यान् गरारलाम्‍बा अबिमे़ले़क्‍के़न् कुसुजादाङ्‌बा अहुज्‍जते़न् नु कुधक्‍सुबाहाॽरे़ खुनिॽ थक्‍मोबा पिकोल्‍ले़न् सोरिक् तेॽरुसिआङ् इसाहाक्‍के़ल्‍ले़ कुदुम्‍से़ त्‍ये़॥
 २७ इसाहाक्‍के़ल्‍ले़ खे़ङ्‌हाॽ मे़त्‍तुसि, “निङ्‌मि कुसिक् आग्‍इते़आङ् खे़निॽ लाजेॽलाम् आङ्‌गाॽ याप्‍मि के़लःत्‍ते़ के़देसे़, हे़क्‍क्‍याङ् याम्‍मो थेआङ् आदुम्‍से़ के़द्‌ये़ॽइबाबे?”


२८ खे़ङ्‌हाॽरे़ खुने़ॽ मे़मे़त्‍तु, “यहवे दाङ्‌बान् खे़ने़ॽनु वाॽ के़लॽबान् आनिगे नुरिक्‍काङ् निःम्‍ना॥ खे़ल्‍ले़ चोगुल्‍ले़ हाबा कन् पाःन्‍निन् खे़ने़ॽ मे़प्‍मा निङ्‌वाॽ चोगुम्‍बे़ खे़ने़ॽनु आनिॽ लुम्‍मो पाःन्‍दङ् पोङ्‌ल, हे़क्‍क्‍याङ् खे़ने़ॽनु आनिॽ लुम्‍मो लत्‍छा माङ्‌हे़क् थिक् चोगुम्॥
 २९ आनिगे खे़ने़ॽ थेआङ् ताप्‍फे़ःल्‍लिक् मे़म्‍मे़त्‍ते नुरिक् मे़त्‍तासिगे़आङ् सनारुङ्‌ङो पाङ्‌ने़छिगे़बा हे़क्‍के खे़ने़ॽआङ् आनिगे हान्‍ति मे़जोगे़न्‍ने़ॽओ॥ हे़क्‍क्‍याङ् आल्‍ल ओमे़त्‍ते़ॽ, यहवे दाङ्‌बाल्‍ले़ खे़ने़ॽ कम्‍भ्‍यारिक् यरिक् मुॽइसाम् के़बिरे़आङ् वाॽ॥”


३० खे़ब्‍याङ् इसाहाक्‍के़ल्‍ले़ खे़ङ्‌हाॽरे़ खुनिॽ लागि सा नु तःक् थोःक्‍तुआङ् पिरुसि, हे़क्‍क्‍याङ् खे़ङ्‌हाॽरे़ मे़ज मे़धुङु॥
 ३१ कुदाःन्‍दिक्‍मा तानाम्‍सा खे़ङ्‌हाॽ मे़बोगे़, हे़क्‍क्‍याङ् खुन्‍छिॽलुम्‍मो माङ्‌मे़हे़क्‍सिङ्॥ खे़ब्‍याङ् इसाहाक्‍के़ल्‍ले़ खे़ङ्‌हाॽ लाम्‍मे़त्‍तुसिआङ् निङ्‌वाॽ याङ्‌याङ् लॽरिक् मे़बे॥


३२ हाबा खे़न् ये़न्‍नो इसाहाक्‍के़ल्‍ले़ कुसेवारोबाहाॽ मे़द्‌ये़आङ् खुन्‍छिॽ मे़दयुबा वबाक्‍किल्‍ले़ कुयाःम्‍बेओ खुने़ॽ मे़मे़त्‍तु, “आनिगे च्‍वाःत् वबुन्‍दाक् खोमनाआङ् ने़ःॽ॥”
 ३३ खे़ब्‍याङ् खुने़ॽ खे़न् वबाक्‍किल्‍ले़ कुमिङ् सिबा युक्‍खु॥ खे़ल्‍ले़ चोगुल्‍ले़ आल्‍ल थारिक् खे़न् ये़क्‌यक्‍किल्‍ले़ कुमिङ् बेर्सेबा मे़मे़त्‍तुरो॥



ए़साबे़ल्‍ले़ वेॽ लाजेॽओबा कुमेःत्‍हाॽ


३४ ए़साबे़न् लिबोङ् तङ्‌बे योरे़ल्‍ले़ खुने़ॽ हित्‍ति बेरिरे़ कुस्‍सा मे़न्‍छुमा यहुदिते़न् नु हित्‍ति एलोने़ल्‍ले़ कुस्‍सा मे़न्‍छुमा बासमते़न् ते़न्‍धाम् मेःक्‍खिम् मे़त्‍तु तारुसि॥
 ३५ खे़ङ् मे़न्‍छुमाहाॽरे़ चोगे़छुल्‍ले़ इसाहाक् नु रिबेकाःल्‍ले़ खुन्‍छिॽ हिङ्‌मन्‍नो साॽरिक् निङ्‌वाॽ तुक्‍मा पाःन्‍हाॽ पोःक्‍खे़द्‌ये़॥


 






इसाहाक्‍के़ल्‍ले़ याकुबे़न् हाङ्‌वागे़न् मुॽइसाम् पिरु



२७
 १ इसाहाक्‍के़न् खदाक्‍मि तुम्‍से़ल्‍ले़ मिक्‍निमा मे़न्‍छुक्‍मनाबा पोःक्‍खे़, खे़ब्‍याङ् कुस्‍सा तुम्‍बा ए़साबे़न् उःत्‍तुआङ् मे़त्‍तु, “आस्‍साए॥”


खे़ल्‍ले़ नुगप् पिरु, “है, आङ्‌गाॽ कॽयो वाॽआरो॥”


२ इसाहाक्‍के़ल्‍ले़ मे़त्‍तु, “आल्‍ल ओमे़त्‍ते़, आङ्‌गाॽ खदाक्‍मि तुम्‍साङ्॥ आङ्‌गाॽ आभे़ल्‍ले़ सिआ खे़न् पाःप्‍मा मे़सुक्‍कान्॥
 ३ आल्‍ल खे़ने़ॽ के़भे़जुम् के़भे़याहाॽ नु के़दोःङ् के़लिहाॽ याङ्‌सिङ्‌ङे़ॽआङ् ते़म्‍बेॽओ पेगे़ॽ, हे़क्‍क्‍याङ् आलागि सा से़रे़ तारे़ॽ॥
 ४ हे़क्‍क्‍याङ् आङ्‌गाॽ आलागि कुजागे़नुॽबा सा थोःक्‍ते़ॽआङ् पिराङ्‌ङे़ॽ, हे़क्‍क्‍याङ् आङ्‌गाॽ चाङ्‌ॽ॥ खे़ब्‍याङ् आङ्‌गाॽ सिमानुःल्‍ले़ तगि खे़ने़ॽ हाङ्‌वागे़न् मुॽइसाम् पिने़॥”


५ इसाहाक्‍के़न् ए़साबेन्‍नु ताॽजे़क्‍खे़र यागे़ल्‍ले़ रिबेकाःल्‍ले़ स्‍वाःत् खे़प्‍सुर युङे़॥ आल्‍ल ए़साबे़न् सा से़प्‍मा ताःप्‍मारे़ लागि ते़म्‍बेॽओ थासिङ् पे,
 ६ हे़क्‍केःल्‍ले़ रिबेकाःल्‍ले़ कुस्‍सा याकुबे़न् मे़त्‍तु, “ओमे़त्‍ते़ॽ, के़म्‍बारे़ के़म्‍भुॽ ए़साबे़न् अक्‍खे मे़त्‍तुर ताॽजे़क्‍तुर यागे़बा आङ्‌गाॽ खे़प्‍सुङ्,
 ७ ‘सा नाःत्‍ते़ॽआङ् से़रे़ तारे़ॽ, हे़क्‍क्‍याङ् आङ्‌गाॽ आलागि कुजागे़नुॽबा सा थोःक्‍ते़ॽ, हे़क्‍क्‍याङ् खे़न् आङ्‌गाॽ चाङ्‌ङाङ् आङ्‌गाॽ सिमानुःल्‍ले़ तगि यहवे दाङ्‌बाल्‍ले़ कुबेसाङ् खे़ने़ॽ मुॽइसाम् पिने़॥’
 ८ खे़ल्‍ले़ चोगुल्‍ले़ आस्‍साए, आङ्‌गाॽ आबाःन्‍निन् खे़प्‍से़ॽआङ् मे़त्‍ने़बा हे़क्‍के चोगे़ॽ॥
 ९ मे़ःन्‍दा लुप्‍पो पेगे़ॽआङ् वरुप्‍लुप्‍पा मे़ःन्‍दाज्‍याःक् ने़त्‍छि फे़त्‍ते़से़ॽ, हे़क्‍क्‍याङ् के़म्‍बारे़ कुसिराॽ के़धाङ्‌बा सा आङ्‌गाॽ थोःक्‍तुङ्‌ॽ॥
 १० हे़क्‍क्‍याङ् खे़न् थोःक्‍मनाबा सान् खे़ने़ॽ के़म्‍बारे़ओ तेॽरे़ॽ, हे़क्‍क्‍याङ् खुने़ॽ कन् चआङ् सिमानुःल्‍ले़ तगि खे़ने़ॽए मुॽइसाम् के़बिर॥”


११ याकुबे़ल्‍ले़ कुम्‍मा रिबेकान् मे़त्‍तु, “कर आम्‍भुॽ ए़साबे़ङ्‌ग कुम्‍ब्रिक् स्‍योःङ्‌स्‍योःङ् के़युङ्‌बा मना चोक्, हे़क्‍क्‍याङ् आङ्‌गाॽग कुम्‍ब्रिक् के़होःप्‍पा चोःक्‍का॥
 १२ आम्‍बारे़ आङ्‌गाॽ ससप् सोःम्‍आबिला, हे़क्‍क्‍याङ् खुने़ॽ कुदगि इङ्‌ले़क्‍पा पोङ्‌ङाआङ् मुॽइसाम्‍ग मेःन् कर आङ्‌गाॽ साङ्‌ग्रा माङ्‌देरे़नि ते़त्‍ताबि॥”


१३ कुम्‍मारे़ खुने़ॽ मे़त्‍तु, “आस्‍साए, खे़ने़ॽ साङ्‌ग्रा माङ्‌दे के़मे़प्‍पान् आङ्‌गाॽओए थार॥ आबाःन्‍निल्‍लक् स्‍वाःत् खे़प्‍से़ॽ, हे़क्‍क्‍याङ् पेगे़ॽआङ् आङ्‌गाॽ मे़त्‍ने़बान् ताराङ् पिराङ्‌ङे़ॽ॥”


१४ खे़ल्‍ले़ चोगुल्‍ले़ खुने़ॽ पेगे़आङ् खे़न् मे़ःन्‍दाज्‍याःक्‍हाॽ तारुसि हे़क्‍क्‍याङ् कुम्‍मा पिरु, खे़ब्‍याङ् खुने़ॽ याकुबे़ल्‍ले़ कुम्‍बारे़ कुसिराॽ के़धाङ्‌बा सा थोःक्‍तु॥
 १५ खे़ब्‍याङ् रिबेकाःल्‍ले़ हिम्‍मोलाम् कुस्‍सा तुम्‍बे़ल्‍ले़ नुःब्‍नुबा कुजाङ्‌हाॽ लःत्‍तुआङ् फे़त्‍तु, हे़क्‍क्‍याङ् कुस्‍सा फोःक्‌वाबा याकुबे़न् चाक्‍तु॥
 १६ खुने़ॽ याकुबे़ल्‍ले़ कुहुक्‍को नु कुसित्‍लाओ मुरिक् के़होःप्‍पा ते़न्‍नो मे़ःन्‍दा होरिक्‍हाॽ फत्‍छु पिरु॥
 १७ खे़ब्‍याङ् खुने़ॽ थोःक्‍तुबा कुजागे़नुॽबा सा सुम्‍बाक्‍किन् नु खरे़ःङिन् कुस्‍सा याकुबे़न् पिरु॥


१८ याकुबे़न् कुम्‍बारो पेआङ् मे़त्‍तु, “आम्‍बौ॥” इसाहाक्‍के़ल्‍ले़ मे़त्‍तु, “हे़, आस्‍साए, खे़ने़ॽ आत्‍तिन्‍ने़बे, ए़साबे़ने़बि इ याकुबने़बि?”


१९ याकुबे़ल्‍ले़ कुम्‍बा मे़त्‍तु, “आङ्‌गाॽ के़स्‍सा तुम्‍बा ए़साबआरो॥ खे़ने़ॽ मुरा के़मे़त्‍ताङ्‌बा हे़क्‍केए आङ्‌गाॽ चोगुङ्‌ङाङ् वाॽ॥ आल्‍ल पोगे़ॽआङ् युङे़ॽ, हे़क्‍क्‍याङ् आङ्‌गाॽ सा नाःत्‍तुङ्‌ङाङ् तारुङ्‌बा सान् च्‍ये़ॽआङ् मुॽइसाम् पिराङ्‌ङे़ॽ॥”


२० इसाहाक्‍के़ल्‍ले़ मे़त्‍तु, “आस्‍साए, खे़ने़ॽ आक्‍खेआङ् खे़न् खे़म्‌याक् हारा खोमा के़सुक्‍तुबे?”


खे़ल्‍ले़ नुगप् पिरु, “यहवे दाङ्‌बा, के़निङ्‌वाॽफुमाङ्‌ङिल्‍ले़ आङ्‌गाॽ खोमा के़सुक्‍पा चोगाङ्॥”


२१ खे़ब्‍याङ् इसाहाक्‍के़ल्‍ले़ याकुबे़न् मे़त्‍तु, “आस्‍साए, कत्‍ना आबेसाङ् फे़रे़ॽ सुने़साॽने़, खे़ने़ॽ आस्‍सा ए़साबे़न्‍ने़बि मे़ःन्‍ने़बि अक्‍खे ओमे़त्‍ने़साॽने़॥”


२२ याकुबे़न् कुम्‍बारे़ कुबेसाङ् पे, हे़क्‍क्‍याङ् इसाहाक्‍के़ल्‍ले़ सोःप्‍सुआङ् मे़त्‍तु, “इक्‍लाःङ्‌ग याकुबे़ल्‍ले़ कुइक्‍ला, कर हुक्‍हाॽग ए़साबे़ल्‍ले़ कुहुक्॥”
 २३ खे़ल्‍ले़ कुहुक्‍हाॽ ए़साबे़ल्‍ले़ कुहुक् हेक्‍के कुम्‍ब्रिक् स्‍योःङ्‌स्‍योःङ् के़लॽबा चोगे़बाल्‍ले़ खुने़ॽ कुसिङ् मे़निःत्‍तुन्॥ खे़ब्‍याङ् इसाहाक्‍के़ल्‍ले़ याकुबे़न् मुॽइसाम् पिमा इःत्‍तुल्‍ले़
 २४ खुने़ॽ याम्‍मो सेःन्‍लाप्‍तु, “सेक्‍खाए खे़ने़ॽ आस्‍सा ए़साबने़बि?”


याकुबे़ल्‍ले़ नुगप् पिरु, “आङ्‌गाॽ ए़साबआरो॥”


२५ खे़ब्‍याङ् इसाहाक्‍के़ल्‍ले़ मे़त्‍तु, “खे़ने़ॽ सागे़नाःत्‍तुआङ् के़दारुबा सान् कत्‍ना फे़त्‍ते़ॽ, हे़क्‍क्‍याङ् आङ्‌गाॽ चाङ्‌ङाङ् खे़ने़ॽ मुॽइसाम् पिने़॥”


खम्‍भ्‍याङ् याकुबे़ल्‍ले़ खे़न् कुम्‍बा युक्‍खु पिरु, हे़क्‍क्‍याङ् कुम्‍बारे़ खे़न् च॥ हम्‍भ्‍याङ् खे़ल्‍ले़ चे़ल्‍ले़क्‍सेॽ थिःन्‍नाङ् पिरु, हे़क्‍क्‍याङ् खुने़ॽ थुङु॥
 २६ खे़ब्‍याङ् कुम्‍बा इसाहाक्‍के़ल्‍ले़ खे़न् मे़त्‍तु, “आस्‍साए, आङ्‌गाॽ आबेसाङ् फे़रे़ॽआङ् चुप् मे़त्‍ताङ्‌ङे़ॽ॥”


२७ याकुबे़न् कुम्‍बारे़ कुबेसाङ् पेआङ् कुम्‍बा चुप् मे़त्‍तु॥ हे़क्‍क्‍याङ् इसाहाक्‍के़ल्‍ले़ खे़ल्‍ले़ कुजाङ्‌हाॽरे़ कुनाम्‍मिन् नाम्‍सुर अक्‍खेलॽरिक् मुॽइसाम् पिरु,


“आम्‍बि, आस्‍साःल्‍ले़ कुनाम्‍मिङ्‌ग,


यहवे दाङ्‌बाल्‍ले़ हाङ्‌वा माङ्‌वा थासुबा


प्‍याङ्‌सिःल्‍ले़ कुनाम् हे़क्‍के कुनाम् पनुॽनुॽरो॥


२८ निङ्‌वाॽफुमाङ्‌ङिल्‍ले़ खे़ने़ॽ ताङ्‌साङ्‌बोबा


सेःक्‌वालाम् नु इक्‍सादिङ् खाम्‍बेःक्‍मोबा आत्‍तातान्‍ने


यरिक् कुवाॽमा कुबेःक्‍मालाम्


यरिक् पुरुप्‍लुप्‍सेॽ थि नु पोगुगे़न् कुजा के़बिररो॥


२९ मे़न्‍छाम् सुवाङ्‌हाॽ खे़ने़ॽ के़सेरोवा मे़बोङ्‌लरो,


हे़क्‍क्‍याङ् मनाहाॽरे़ खे़ने़ॽ से़वा के़म्‍मे़त्‍लरो॥


के़म्‍भुॽ के़न्‍साॽसि के़युक्‍को मे़वाॽररो,


खे़ने़ॽ के़म्‍मारे़ कुस्‍साहाॽरे़ खे़ने़ॽ से़वा के़म्‍मे़त्‍लरो॥


खे़ने़ॽ साङ्‌ग्रा माङ्‌दे के़मे़प्‍पाहाॽ के़रे़क् साङ्‌ग्राःल्‍ले़ ते़त्‍तुसिररो,


हे़क्‍क्‍याङ् खे़ने़ॽ मुॽइसाम् के़बिबा के़रे़क्‍ले़ मुॽइसाम् मे़घोसुररो॥”



ए़साबे़ल्‍ले़ इसाहाकलाम् मुॽइसाम् नाःक्‍तु


३० इसाहाक्‍के़ल्‍ले़ याकुबे़न् मुॽइसाम् पिरुसुरुआङ् कुम्‍बारोलाम् खुने़ॽ लःन्‍दे़ पेनुमे़ःन्‍ने ए़साबे़न् सा नाःत्‍छे़ पेआङ् यागे़बालाम् खा के़रे़द्‌ये़॥
 ३१ खुने़ॽआङ् कुजा के़नुॽबा सादार्कारि थोःक्‍तु हे़क्‍क्‍याङ् कुम्‍बारो तारु, “आम्‍बौ, पोगे़ॽओ आङ्‌गाॽ सा नाःत्‍तुआङ् तारुबा सान् चे़ॽओ, हे़क्‍क्‍याङ् आङ्‌गाॽ मुॽइसाम् पिराङ्‌ङे़ॽओ॥”


३२ कुम्‍बा इसाहाक्‍के़ल्‍ले़ खुने़ॽ से़न्‍लाप्‍तु, “खे़ने़ॽ हाःत्‍ने़निग?”


खुने़ॽ नुगप् पिरु, “आङ्‌गाॽ खे़ने़ॽ के़स्‍सा तुम्‍बा ए़साबआरो॥”


३३ इसाहाक्‍के़न् साॽरिक् चिरिम्‍लिम्‍ना यक्‍खे़, हे़क्‍क्‍याङ् मे़त्‍तु, “हे़क्‍केने़ फाग्र खे़न् आत्‍तिन् वये़ग, खे़ल्‍ले़ सा से़रुआङ् कप्‍मो आङ्‌गाॽओ तारु, हे़क्‍क्‍याङ् खे़ने़ॽ तामानुःल्‍ले़ तगिसा खे़न् के़रे़क् आङ्‌गाॽ चाङ्‌ङाङ् खे़न् के़रे़क् मुॽइसाम् पिरुङ्‌सुरुङ्‌ग? ओरो, आल्‍ल से़क्‍खासाङ् खे़न्‍ने मुॽइसाबा पोङ्‌लो॥”


३४ कुम्‍बा इसाहाक्‍के़ल्‍ले़ पाःत्‍तुबा कन् पाःन्‍हाॽ ए़साबे़ल्‍ले़ खे़प्‍सु, खे़ब्‍याङ् खुने़ॽ यम्‍बा इक्‍लाओ उःक्‍काङ् उःक् हाबे़र साॽरिक् कुनिङ्‌वाॽ तुगे़, हे़क्‍क्‍याङ् कुम्‍बा मे़त्‍तु, “आम्‍बौ, आङ्‌गाॽआङ् मुॽइसाम् पिराङ्‌ङे़ॽ॥”


३५ कर इसाहाक्‍के़ल्‍ले़ मे़त्‍तु, “के़न्‍साॽरे़ इङ्‌ले़क् चोगुआङ् त्‍ये़, हे़क्‍क्‍याङ् खे़ने़ॽ खोमा के़बोङ्‌बा मुॽइसाम्‍मिन् तेॽरुआङ् पे॥”


३६ ए़साबे़ल्‍ले़ मे़त्‍तु, “खे़ल्‍ले़ कुमिङ् याकुब वाःप्‍मनाबे़न् मे़लाॽरुम्‍बि? थेआङ्‌भे़ल्‍ले़ खे़ल्‍ले़ आङ्‌गाॽ निले़ङ् इङ्‌ले़क्‍ताङ् सुराङ्॥ खे़ल्‍ले़ आङ्‌गाॽ तुम्‍बा आलक्‍किन् नाप्‍ताङ्, हे़क्‍क्‍याङ् आल्‍लो आङ्‌गाॽ खोमा के़बोङ्‌बा मुॽइसाम्‍मिन्‍नाङ् तेॽरु॥” खुने़ॽ याम्‍मोआङ् मे़त्‍तु, “खे़ने़ॽ आङ्‌गाॽ आलागि लत्‍थिक्‍काङ् मुॽइसाम् के़नन्‍छुबा होःप्‍पि?”


३७ इसाहाक्‍के़ल्‍ले़ ए़साबे़न् नोगप् पिरु, “ओमे़त्‍ते़ॽ, खे़न् खे़ने़ॽ के़न्‍दाङ्‌बा चोगुङ् सुरुङ्‌ङाङ् वाॽ॥ हे़क्‍क्‍याङ् खे़ल्‍ले़ कुम्‍भुॽ कुन्‍साॽसि के़रे़क् खुने़ॽ कुसे़वारोबा चोगुङ् तेसुङ्‌सिङ्॥ पोगुगे़न् कुजा नु चे़ल्‍ले़क्‍सेॽ थिःल्‍ले़ खे़न् खाःत्‍तुङ्‌ङाङ् वाॽ॥ आल्‍ल खे़ने़ॽ के़लागि थे चोःक्‍मा सुक्‍तुङ्‌बे, आस्‍साए?”


३८ ए़साबे़ल्‍ले़ कुम्‍बा मे़त्‍तु, “आम्‍बौ, खे़ने़ॽ लक्‍थिक्‍थिक् मुॽइसाम् के़गत्‍तुबि? आङ्‌गाॽआङ्‌सा मुॽइसाम् पिराङ्‌ङे़ॽना॥” हे़क्‍क्‍याङ् ए़साबे़न् यम्‍बा इक्‍लाओ उःक्‍काङ् उःक् हाबे़॥


३९ खे़ब्‍याङ् कुम्‍बा इसाहाक्‍के़ल्‍ले़ मे़त्‍तुरो,


“ओमे़त्‍ते़ॽ, खे़ने़ॽ के़युङ्‌मा के़वाॽमान्


खाम्‍बेःक्‍मोबा आत्‍तातान्‍ने नुॽमा तामालाम्


लाःक्‍कात् माःङ्‌घा पोङ्‌लो,


हे़क्‍क्‍याङ् ताङ्‌साङ्‌बोबा सेःक्‌वालाम्


लाःक्‍कात् माःङ्‌घा पोङ्‌लो॥


४० खे़ने़ॽ आबाङे के़दाभेःल्‍ले़ कुमुक्‍साम्‍मिल्‍ले़ के़हिङ्‌लो,


कर खे़ने़ॽ के़न्‍साॽरे़ कुसे़वारोबा के़बोङ्‌लो॥


कर खे़ने़ॽ के़नाके़सिआङ् खे़ने़ॽ खे़ल्‍ले़ कुजिघे़ःप्‍पिन्


के़निःङ्‌मोलाम् के़यक्‍खुआङ् लाप्‍के़भुसुरो॥”


४१ कुम्‍बारे़ याकुबे़न् मुॽइसाम् पिरुबा मुॽइसाम्‍मिल्‍ले़ चोगुल्‍ले़ ए़साबरे़ याकुबे़न् चिःप्‍मा हेःक्‍तु, हे़क्‍क्‍याङ् ए़साबरे़ कुनिङ्‌वाॽओ मे़त्‍छिङ्, “आम्‍बा मासिङ्‌मा चोक्॥ खे़न् एगाङ् आङ्‌गाॽ आन्‍साॽ याकुबे़न् सेरुङ्‌ॽ॥”


४२ कर खुने़ॽ कुस्‍सा तुम्‍बा ए़साबे़ल्‍ले़ चोःक्‍मा इःत्‍तुबान् रिबेकाःल्‍ले़ खे़प्‍सु॥ खे़ल्‍ले़ चोगुल्‍ले़ खुने़ॽ कुस्‍सा फोॽबा याकुबे़न् उःत्‍तुआङ् मे़त्‍तु, “ओमे़त्‍ते़ॽ, के़म्‍भुॽ ए़साबे़ल्‍ले़ खे़ने़ॽ से़प्‍मा निङ्‌वाॽ चोगुआङ् कुनिङ्‌वाॽ तासुआङ् वाॽ॥
 ४३ खे़ल्‍ले़ चोगुल्‍ले़ आस्‍साए, आङ्‌गाॽ मे़त्‍ने़बान् खे़प्‍से़ॽ॥ खे़ने़ॽ हारान लाजेॽओबा आङ्‌गाॽ आम्‍भुॽ लाबाने़ल्‍ले़ कुहिम्‍मो खे़त्‍छिङ्‌ङे़ॽआङ् पेगे़ॽ,
 ४४ हे़क्‍क्‍याङ् खे़ने़ॽ के़म्‍भुॽरे़ कुसाक्‍के़न् मे़न्‍जिःक्‍के थारिक् आङ्‌गाॽ आम्‍भुॽ लाबाने़न्‍नु वये़ॽ॥
 ४५ खे़ने़ॽ के़म्‍भुॽरे़ कुनिङ्‌वाॽ के़दुक्‍पा याःम्‍बक् के़जोगुबान् खे़ल्‍ले़ ताःन्‍दि निङ्‌वाॽ मुःत्‍छुॽ हे़क्‍क्‍याङ् खे़ने़ॽनु पोगे़बा कुसिक्‍के़न् चिःक्‍तुआङ् हिम्‍मो नुःङ्‌मारे़ लागि आङ्‌गाॽ इङ्‌घङ् हाक्‍ने़॥ थिक्‌याःल्‍ले़ खिन्‍छिॽ ने़प्‍माङ् मामाने़सिङ् मे़बोङ्‌ने़ल्‍ल॥”



इसाहाकरे़ याकुबे़न् लाबानरो पाङ्‌घुॽ


४६ खे़ब्‍याङ् रिबेकाःल्‍ले़ इसाहाक्‍के़न् मे़त्‍तु, “कॽयोबा हित्‍ति मे़न्‍छुमाहाॽरे़ मे़जोगुल्‍ले़ आङ्‌गाॽ आनिङ्‌साङ् पुगे़॥ याकुबे़ल्‍ले़आङ् कन् लाजेॽबा मे़न्‍छुमाहाॽ हे़क्‍तङ्‌मा लत्‍छा मे़न्‍छुमा थिक्‍नु मेःक्‍खिम् चोगुने़ फाग्र आङ्‌गाॽ हिङ्‌आबान् थेनाधे पोङ्‌लो॥”


 






२८
 १ खे़ब्‍याङ् इसाहाक्‍के़ल्‍ले़ याकुबे़न् उःत्‍तुआङ् मुॽइसाम् पिरु, हे़क्‍क्‍याङ् अक्‍खे मे़त्‍तुर इङ्‌जाङ् पिरु, “खे़ने़ॽ आत्‍तिन् कनानि मे़न्‍छुमाहाॽनुआङ् मेःक्‍खिम् मे़जोगे़न्‍ने़ॽ॥
 २ पद्‌दन आराम्‍मो के़म्‍मारे़ कुम्‍बा बतुएलरे़ कुहिम्‍मो पेगे़ॽआङ् खे़ने़ॽ के़ङ्‌ग्‍वा लाबाने़ल्‍ले़ कुस्‍सा मे़न्‍छुमाहाॽओ थिक्‍पानु मेःक्‍खिम् चोगे़ॽ॥
 ३ मुक्‍साम्‍दाङ्‌बा निङ्‌वाॽफुमाङ्‌ङिल्‍ले़a हाङ्‌वागे़न् मुॽइसाम् के़बिर, हे़क्‍क्‍याङ् खे़ने़ॽ के़बोःन् के़धे़ॽर चोगुआङ् के़भोर, हे़क्‍क्‍याङ् खे़ने़ॽलाम् यरिक् मे़न्‍छाम् सुवाङ् मे़बोङ्‌ल॥
 ४ निङ्‌वाॽफुमाङ्‌ङिल्‍ले़ खे़ने़ॽ नु के़मुॽइदाङ्‌साहाॽ अब्राहाम्‍मिल्‍ले़ खोसुबा हाङ्‌वागे़न् मुॽइसाम्‍मिन् के़बिरिर॥ खे़ने़ॽ के़युङ्‌बा कन् लाजेन् निङ्‌वाॽफुमाङ्‌ङिल्‍ले़ अब्राहाम्‍मिन् पिरुबारो, खे़न् खे़ने़ॽए के़युक्‍को पोङ्‌लरो॥”
 ५ अक्‍खेलॽरिक् इसाहाक्‍के़ल्‍ले़ याकुबे़न् लाबाने़न् वये़बा पद्‌दन आराम्‍मो पाङ्‌घुदेसु॥ हे़क्‍क्‍याङ् लाबाने़न् अरामि बतुएलरे़ कुस्‍सा हे़क्‍क्‍याङ् ए़साबे़न नु याकुबरे़ खुन्‍छिॽ मा रिबेकाःल्‍ले़ कुम्‍भुॽ वये़॥



ए़साबे़न् वेॽस्‍मा मे़न्‍छुमा थिक्‍नु मेःक्‍खिम् चोगे़


६ आल्‍ल इसाहाक्‍के़ल्‍ले़ याकुबे़न् हाङ्‌वागे़न् मुॽइसाम् पिरुआङ् मे़ल्‍लिङ्‌गे़न् मेःत् ताःत्‍छे़ खे़प्‍मोलाम्‍बा पद्‌दन आराम्‍मो पाङ्‌घुदेसुबा पाःन्‍निन् ए़साबे़ल्‍ले़ निङ्‌वाॽ खोसु॥ हे़क्‍क्‍याङ् हाङ्‌वागे़न् मुॽइसाम् पिरुल्‍ले़ याकुबे़न् मे़त्‍तु, “खे़ने़ॽ कनानि मे़न्‍छुमाहाॽओ आत्‍तिन्‍नुआङ् मेःक्‍खिम् मे़जोगे़न्‍ने़ॽ॥”
 ७ हे़क्‍क्‍याङ् याकुबे़ल्‍ले़ कुम्‍बा कुम्‍मासिरे़ खुन्‍छिॽ पाःन्‍निन् खे़म्‍मा ते़न्‍दे़आङ् पद्‌दन आराम ले़प्‍माङ् थासिङ्‌ङाङ् पे के़लॽबा पाःन्‍निन्‍नाङ् ए़साबरे़ निङ्‌वाॽ खोसु॥
 ८ कनानि मे़न्‍छुमाहाॽ कुम्‍बारे़ कुसिराॽ मे़न्‍धाङ्‌ने़म्‍बारछ के़लॽबा पाःन्‍निन् खुने़ॽ निङ्‌वा खोसु॥
 ९ खे़ब्‍याङ् खुने़ॽ इस्‍माएलरो पे, हे़क्‍क्‍याङ् खुने़ॽ वेॽ कुमेःत्‍हाॽ मे़वये़रसाङ् अब्राहाम्‍मिल्‍ले़ कुस्‍सा इसमाएलरे़ कुस्‍सा मे़न्‍छुमान्‍नु नबायोतरे़ कुन्‍साॽ महलते़न् मेःत् चोगु तारुसि॥



याकुबरे़ बेथेलओ से़प्‍माङ् माक्‍तुॽ


१० याकुबे़ल्‍ले़ बेर्सेबा ते़न्‍निन् ले़रुआङ् हारान ले़प्‍साङ् थासिङ् पे॥
 ११ नाम् थ्‍ये़ःल्‍ले़ खुने़ॽ लत्‍छा ते़न्‍नो के़रे़, हे़क्‍क्‍याङ् से़न्‍दिक् खे़प्‍मोए याङ्‌धोःक्‍ते़ याःक्‍ते़॥ खे़न् ते़न्‍नोबा लत्‍छा लुङ्‌धिक् तारुआङ् ताक्‍खोःङ् कोःक्‍सिङ् हे़क्‍क्‍याङ् इम्‍मारे़ लागि आम्‍भा खे़ॽयो ने़सिङ्॥
 १२ खुने़ॽ लत्‍छा अक्‍तङ्‌बा से़प्‍माङ्‌धिक् माक्‍तु, खाम्‍बेःक्‍मोलाम् साङ्‌ग्राम्‍पेदाङ् थारिक् के़सुबा लत्‍छा थरेॽधिक् ये़बे़, हे़क्‍क्‍याङ् निङ्‌वाॽफुमाङ्‌ङिल्‍ले़ कुमाङ्‌लाइङ्‌बाहाॽ खे़न् थरेॽओलाम् यो मे़धासिङ् मे़ये़ हे़क्‍क्‍याङ् थो मे़लिङु मे़देॽरु॥
 १३ हे़क्‍क्‍याङ् यहवे दाङ्‌बान् खे़ल्‍ले़ कुसम्‍धाङ् ये़म्‍सिङ्‌ङाङ् याकुबे़न् मे़त्‍तु, “आङ्‌गाॽ यहवे दाङ्‌बा के़न्‍धे़बा अब्राहाम्‍मिल्‍ले़ कुनिङ्‌वाॽफुमाङ् हे़क्‍क्‍याङ् के़म्‍बा इसाहाक्‍के़ल्‍ले़ कुनिङ्‌वाॽफुमाङ्‌आ॥ खे़ने़ॽ के़ने़बा कन् योॽबाःन् खे़ने़ॽ नु के़मुॽइदाङ्‌साहाॽ पिनिङ्॥
 १४ खे़ने़ॽ के़मुॽइदाङ्‌साहाॽ खाम्‍बेःक्‍मोबा खाम्‍भुत्रा यारिक् मे़बोङ्॥ खे़ने़ॽ नाम्‍गे़त्, नाम्‍धा, थाङ्‌गे़त् नु लाङ्‌गे़त् पिसाङ् के़बोःन्‍ल के़बेःक्॥ खे़ने़ॽ नु के़मुॽइदाङ्‌साहाॽ लाम्‍बाए इक्‍सा खाम्‍बेःक्‍मोबा के़रे़क् मे़न्‍छाम् याप्‍मिहाॽरे़ हाङ्‌वागे़न् मुॽइसाम् मे़घोसुरो॥
 १५ ओमे़त्‍ते़ॽ, आङ्‌गाॽ खे़ने़ॽनु वाॽआ हे़क्‍क्‍याङ् खे़ने़ॽ आत्‍ति के़बेःक्‍साङ् आङ्‌गाॽ कम्‍ब्राङ् मे़त्‍ने़॥ हे़क्‍क्‍याङ् आङ्‌गाॽ कन् ते़न्‍नो खे़ने़ॽ नुःक्‍ने़ ताःत्‍ने़, थेआङ्‌भे़ल्‍ले़ आङ्‌गाॽ खे़ने़ॽ मे़त्‍ने़बा पाःन्‍निन् मे़ङ्‌गे़त्‍ते़ थारिक् मे़ले़त्‍ने़ल्‍लो॥”


१६ खे़ब्‍याङ् याकुबे़न् कुमिक् युमालाम् सोरे़ लःन्‍दे़आङ् पाःत्‍तु, “से़क्‍खासाङ् कन् ते़न्‍नो यहवे दाङ्‌बान् वाॽरछ, आङ्‌गाॽ कन् मे़न्‍निबे़न्॥”
 १७ खुने़ॽ साॽरिक् किसे़आङ् पाःत्‍तु, “कन् ते़न्‍निङ्‌ग आक्‍तङ्‌बा किप्‍मा के़घुबा ते़न्‍निग॥ कङ्‌ग निङ्‌वाॽफुमाङ्‌ङिल्‍ले़ कुहिम्‍लो॥ कङ्‌ग साङ्‌ग्राम्‍पेदाङ्‌बा लाम्‍धेःत्‍निरछ!”


१८ याकुबे़न् तानाम् आन्‍देःन् पोगे़ हे़क्‍क्‍याङ् ताक्‍खोःङ् कोःक्‍सुबा लुङ्‌ङिन् सित्‍लाङ् हे़क्‍के निङ्‌वाॽसोक्‍ले़ लागि तक्‍पे़त् फोःक्‍सुआङ् कुसम्‍मो निःङ्‌गेल्‍ले़ ले़ःक्‍तुआङ् निङ्‌वाॽफुमाङ्‌ङो तोःन्‍दु॥
 १९ खुने़ॽ खे़न् ते़न्‍निल्‍ले़ कुमिङ् बे़थे़ल (निङ्‌वाॽफुमाङ्‌ङिल्‍ले़ कुहिम्) युक्‍खु॥ तगि खे़न् ते़न्‍निल्‍ले़ कुमिङ् लुज वये़॥


२० खे़ब्‍याङ् याकुबे़ल्‍ले़ अक्‍खे पाःत्‍तुर लत्‍छा माङ्‌हे़क् थिक् चोगु, “निङ्‌वाॽफुमाङ्‌ङिन् आङ्‌गाॽनु वाॽआङ्, आलाम्‍दिःक्‍को कम्‍ब्राङ् मे़त्‍ता, आजामा आधुङ्‌मा कुजा नु आजाङ्‌मा चाङ् पिआ,
 २१ हे़क्‍क्‍याङ् मे़ङ्‌गे़ङ् मे़न्‍छःन्‍ए थेआङ् मे़ल्‍लॽए आङ्‌गाॽ आम्‍बारे़ कुहिम्‍मो नुःङ्‌आ ताआने फाग्र, यहवे दाङ्‌बान्‍ने आङ्‌गाॽ आनिङ्‌वाॽफुमाङ् पोङ्‌लो॥
 २२ हे़क्‍क्‍याङ् आङ्‌गाॽ सित्‍लाङ् हे़क्‍के निङ्‌वाॽसोक्‍ले़ लागि हाक्‍तुङ्‌बा कन् लुङ्‌ङिन् निङ्‌वाॽफुमाङ्‌ङिल्‍ले़ कुहिम् पोङ्‌लो, हे़क्‍क्‍याङ् आङ्‌गाॽ खे़ने़ॽ के़बिआबा के़रे़क् पाःन्‍हाॽलाम् थिबोङ्‌लक् पिने़रो॥”


 


a २८:३ मुक्‍साम्‍दाङ्‌बा निङ्‌वाॽफुमाङ्– हिब्रुओ ए़ल-साद्‌दै॥






याकुबे़न् लाबाने़ल्‍ले़ कुहिम्‍मो के़त्



२९
 १ खे़ब्‍याङ् याकुबे़न् पोगे़आङ् लाम् थासिङ्, हे़क्‍क्‍याङ् नाम्‍गे़न् पिसाङ् के़युङ्‌बा मनाहाॽरे़ खुनिॽ लाजेॽओ के़रे़॥
 २ खे़न् ते़न्‍नोबा प्‍याङ्‌सिओ खुने़ॽ ओमे़त्‍तुल्‍ले़ लत्‍छा वबाक्‍थिक् निसु, हे़क्‍क्‍याङ् खे़ल्‍ले़ कुबेसाङ् सुम्‍सि मे़ल्‍लुक् लुप्‍हाॽ मे़ये़बे़, थेआङ्‌भे़ल्‍ले़ मनाहाॽरे़ आम्‍भा खे़न् वबाक्‍कोलाम् मे़ल्‍लुक् लुप्‍हाॽ च्‍वाःत् मे़धुङ्‌घुसि॥ खे़न् वबाक्‍किल्‍ले़ कुम्‍ब्रा ते़प्‍मा यम्‍बा लुङ्‌धिक् पत्‍छे़॥
 ३ के़रे़क् मे़ल्‍लुक् लुप्‍हाॽ खे़ॽयो मे़जुम् मे़जुःत्‍ताङ् मे़ल्‍लुक् ओगे़मप्‍पाहाॽरे़ वबाक्‍किल्‍ले़ कुसुःप्‍मा लुङ्‌ङिन् मे़इसुआङ् मे़ल्‍लुक्‍हाॽ च्‍वाःत् मे़धुङ्‌घुसि॥ खे़ब्‍याङ् खे़ङ्‌हाॽरे़ खे़न् लुङ्‌ङिन् याम्‍मो वबाक्‍किल्‍ले़ कुम्‍ब्राओ मे़भत्‍छु॥


४ याकुबे़ल्‍ले़ खे़न् मे़ल्‍लुक् ओगे़मे़प्‍पाहाॽ मे़त्‍तुसि, “आदाङ्‌बासे, खिनिॽ आत्‍ति के़युङ्‌बानिङ्‌बे?”


खे़ङ्‌हाॽरे़ मे़मे़त्‍तु, “आनिगे हारान के़युङ्‌बासिगे़रो॥”


५ खुने़ॽ मे़त्‍तुसि, “नाहोररे़ कुम्‍मे़न्‍छाॽ लाबान्‍ने़न् खिनिॽ कुसिङ् के़निःत्‍तुम्‍बि?”


खे़ङ्‌हाॽरे़ मे़मे़त्‍तु, “आनिगे खे़न् कुसिङ् निःत्‍तुम्‍बे़रो॥”


६ याकुबरे़ खे़ङ्‌हाॽ सेःन्‍दोसुसि, “खुने़ॽ नुॽदाआङ् वाॽबि?”


खे़ङ्‌हाॽरे़ मे़मे़त्‍तु, “खुने़ॽ नुॽदाआङ् वाॽरो॥ ओमे़त्‍ते़ॽ, खुने़ॽ कुस्‍सा मे़न्‍छुमा राहेलरे़ कुमे़ल्‍लुक्‍हाॽ फे़त्‍तुसिआङ् फे़ल्‍ल पत्॥”


७ खे़ब्‍याङ् याकुबे़ल्‍ले़ खे़ङ्‌हाॽ मे़त्‍तुसि, “ओमे़त्‍ते़म्‍मे़ॽ, नाम् मे़न्‍धाए वाॽ॥ मे़ःन्‍दा मे़ल्‍लुक्‍हाॽ सुम्‍मासि ये़म् मे़ङ्‌गे़त्‍ते वाॽ॥ मे़ल्‍लुक्‍हाॽ च्‍वाःत् थुङ्‌से़म्‍सिम्‍मे़ॽआङ् याम्‍मो चालाम्‍से़ तेॽराम्‍सिम्‍मे़ॽ॥”


८ खे़ङ्‌हाॽरे़ मे़मे़त्‍तु, “के़रे़क् मे़ल्‍लुक् लुप्‍हाॽ मे़न्‍जुम्‍मे थारिक् हे़क्‍क्‍याङ् वबाक्‍किल्‍ले़ कुसुःप्‍मा लुङ्‌ङिन् मे़न्‍इएग हे़क्‍के चोःक्‍मा मे़सुक्‍तुम्‍बे़न्॥ हे़क्‍क्‍याङ्‌लक् आनिगे मे़ल्‍लुक्‍हाॽ च्‍वाःत् थुङ्‌सुम्‍सिम्‍बे़॥”


९ याकुबे़न् खे़ङ्‌हाॽनु ताॽजे़क्‍खे़र ये़बे़ल्‍ले़, राहेल्‍ले़न् कुम्‍बारे़ कुमे़ल्‍लुक् लुप्‍हाॽ तारुसिआङ् खे़ॽयो के़रे़, थेआङ्‌भे़ल्‍ले़ मे़ल्‍लुक्‍हाॽ खुने़ॽए चाराम्‍सुसिर वये़॥
 १० याकुबे़ल्‍ले़ आबाङे कुङ्‌ग्‍वारे़ कुस्‍सा कुल्‍लुङ्‌वामा राहेल्‍ले़न् नु कुङ्‌ग्‍वारे़ कुमे़ल्‍लुक्‍हाॽ निसुसि, हे़क्‍केःल्‍ले़ वबाक्‍किल्‍ले़ कुबेसाङ् पेआङ् वबाक्‍किल्‍ले़ कुम्‍ब्राओबा लुङ्‌ङिन् खुने़ॽ आबाङे चिनानाक् इसु, हे़क्‍क्‍याङ् कुङ्‌ग्‍वारे़ कुमे़ल्‍लुक्‍हाॽ च्‍वाःत् थुङ्‌घुसि॥
 ११ खे़ब्‍याङ् याकुबे़ल्‍ले़ राहेल्‍ले़न् चुप् मे़त्‍तु हे़क्‍क्‍याङ् हाःप्‍मा हेःक्‍ते़॥
 १२ याकुबे़ल्‍ले़ राहेल्‍ले़न् “आङ्‌गाॽ के़म्‍बारे़ कुगाॽइ रेबिकाःल्‍ले़ कुस्‍साआ” मे़त्‍तु॥ खे़ब्‍याङ् राहेल्‍ले़न् लोःक्‍ते़र पेआङ् कन् पाःन्‍निन् कुम्‍बा चे़क्‍तु॥


१३ कुल्‍लाम्‍सा याकुबे़न् त्‍ये़बा इङ्‌घङ् खे़प्‍सुनुमे़ःन्‍ने लाबाने़न् खुने़ॽ कुदुम्‍से़ लोःक्‍ते़ फे़रे़आङ् हे़प्‍प्रे़क् हे़प्‍तुर चुप् मे़त्‍तु, हे़क्‍क्‍याङ् खे़न् कुहिम्‍मो तेॽरु॥ याकुबे़ल्‍ले़ के़रे़क् पाःन्‍हाॽ लाबाने़न् चे़क्‍तु॥
 १४ हे़क्‍क्‍याङ् लाबाने़ल्‍ले़ मे़त्‍तु, “से़क्‍खाःल्‍ले़ खे़ने़ॽ आङ्‌गाॽ आप्‍फेक् आमनाने़रो॥” याकुबे़न् लाधिक् थारिक् खुने़ॽनु वये़॥



राहेल नु लिआरे़ खुन्‍छिॽ लागि याकुबरे़ याःम्‍बक् चोगुॽ


१५ लाबाने़ल्‍ले़ याकुबे़न् मे़त्‍तु, “आङ्‌गाॽ आगाॽइ के़बोःक्‍खे़बाल्‍ले़ हने़ आयाःम्‍बक् के़जोगुबाबि? नाम्‌याक् आक्‍ख्‍यारिक् के़बाःत्‍तु आङ्‌गाॽ मे़त्‍ताङ्‌ङे़ॽ॥”


१६ आल्‍ल लाबाने़ल्‍ले़ कुस्‍सा मे़न्‍छुमा ने़त्‍छि वये़त्‍छि॥ तुम्‍मे़ल्‍ले़ कुमिङ् लिआ हे़क्‍क्‍याङ् फोःक्‌वामे़ल्‍ले़ कुमिङ् राहेल वये़॥
 १७ लिआरे़ कुमिक्‍हाॽ थःम्‍धःम्‍बा चोगे़, कर राहेल्‍ले़न् नारा नु थक्‍ला लिङ्‌गे़न्‍नो नुमा चोगे़॥


१८ याकुबे़ल्‍ले़ राहेल्‍ले़न् नानुॽरु हे़क्‍केःल्‍ले़ लाबाने़न् मे़त्‍तु, “खे़ने़ॽ के़स्‍सा फोःक्‌वामा राहे़लरे़ लागि आङ्‌गाॽ तङ्‌बे नुसि थारिक् के़से़वारोबा पोङ्‌आ॥”


१९ लाबाने़ल्‍ले़ मे़त्‍तु, “खे़न् वेॽ मनानु मेःक्‍खिम् चोःक्‍मा पिमानुःल्‍ले़ग खे़ने़ॽनु मेःक्‍खिम् चोःक्‍मा पिमाए नुबा पोङ्॥ नुॽ, आङ्‌गाॽनुए वये़ॽआङ् याःम्‍बक् चोगे़ॽ॥”
 २० खे़ल्‍ले़ चोगुल्‍ले़ याकुबे़ल्‍ले़ राहेलरे़ कुलागि तङ्‌बे नुसि थारिक् याःम्‍बक् चोगु॥ खुने़ॽ खे़न् साॽरिक् नानुॽरुबाल्‍ले़ चोगुल्‍ले़ नुसि तङ्‌बेन् खुने़ॽ कुलागि थिक्‌यान् नियान् कुसिङ्‌लक् पोःक्‍खे़॥


२१ खे़ब्‍याङ् याकुबरे़ लाबाने़न् मे़त्‍तु, “आङ्‌गाॽ के़से़वारोबा पोङ्‌माआङ् याःम्‍बक् चोःक्‍मा के़बोङ्‌बा ये़म्‍मिन् मारे़॥ आल्‍ल राहेल्‍ले़न् आमेःत् चोःक्‍मारे़ लागि आङ्‌गाॽ पिराङ्‌ङे़ॽ॥ आङ्‌गाॽ खे़न्‍नु इम्‍मा आसिराॽ थाङे़आङ् वाॽ॥”


२२ हे़क्‍केःल्‍ले़ लाबानरे़ खे़न् ते़न्‍नोबा के़रे़क् मनाहाॽ सुप्‍सुसिआङ् सा नु तःक् थोःक्‍तुआङ् पिरुसि॥
 २३ कर युःन्‍छिक् लाबाने़ल्‍ले़ कुस्‍सा लिआन् याकुबे़न् हुॽरु, हे़क्‍क्‍याङ् याकुबे़न् खे़न्‍नु इप्‍से़॥
 २४ लाबाने़ल्‍ले़ कुसे़वारोमा जिल्‍पान् कुस्‍सा लिआरे़ कुसे़वारोमा पोङ्‌से़ पिरु॥


२५ याकुबरे़ खाओःत्‍ते़आङ् तानाम् ओमे़त्‍तुल्‍ले़ग लिआःन्‍निरछ! खे़ब्‍याङ् लाबाने़न् मे़त्‍तु, “खे़ने़ॽ थेआङ् आङ्‌गाॽनु अक्‍खे के़जोगुबा? आङ्‌गाॽग राहेलरे़ लागिने़ याःम्‍बक् चोगुङ्‌बा मे़ःम्‍बि? थेआङ् खे़ने़ॽ आङ्‌गाॽनु अक्‍तङ्‌बा इङ्‌ले़क् के़जोगुबा?”


२६ लाबाने़ल्‍ले़ मे़त्‍तु, “आनिगे लाजेॽओ तुम्‍मे़ल्‍ले़ कुमेःक्‍खिम् पोङ्‌मानुःल्‍ले़ तगि फोॽमे़ल्‍ले़ कुमेःक्‍खिम् चोःक्‍मा थिम् होप्॥
 २७ मेःक्‍खिम्‍ले़ ससाङ्‌स्रोत् चोःक्‍मारे़ लागि नुसि ये़न् थारिक् लिआःन्‍नु वये़ॽ, हे़क्‍क्‍याङ् वेॽ तङ्‌बे नुसि आसे़वारोबा पोःक्‍खे़ॽ, खे़ल्‍ले़ कुले़क्‌वा आङ्‌गाॽ आस्‍सा फोॽमे़न्‍नाङ् खे़ने़ॽ पिने़देने़॥”


२८ हे़क्‍क्‍याङ् याकुबे़ल्‍ले़ हे़क्‍केए चोगु, खुने़ॽ लिआःन्‍नु वाॽमा नुसि ये़न् के़त्‍तु॥ हे़क्‍क्‍याङ् लाबाने़ल्‍ले़ कुस्‍सा राहे़ल्‍ले़न्‍नाङ् कुमेत् पोङ्‌से़ पिरु॥
 २९ लाबाने़ल्‍ले़ आबाङे कुसे़वारोमा बिल्‍हान कुस्‍सा राहेलरे़ कुसेवारोमा पोङ्‌से़ पिरु॥
 ३० याकुबे़न् राहेले़न्‍नुआङ् इप्‍से़, खुने़ॽ लिआःन्‍नुःल्‍ले़ खे़न् चाॽरिक् नानुॽरुआङ् वये़॥ हे़क्‍क्‍याङ् वेॽ नुसि तङ्‌बे थारिक् याकुबरे़ लाबाने़ल्‍ले़ कुयाःम्‍बक् चोगु पिरु॥



याकुबे़ल्‍ले़ कुस्‍सा कुएहाॽ


३१ लिआःन् कुये़म्‍बाःल्‍ले़ नामे़नुॽरुम्‍बा यहवे दाङ्‌बाल्‍ले़ निसुआङ् खुने़ॽ खे़न् सागे़गप्‍मा चोगु॥ कर राहेल्‍ले़ङ्‌ग सामे़ङ्‌गप्‍मनामा पोःक्‍खे़आङ् वये़॥
 ३२ लिआःन् मे़न्‍छुक्‍मा पोःक्‍खे़आङ् ये़म्‍बित्‍छा साधिक् कत्‍तु, हे़क्‍क्‍याङ् खे़ल्‍ले़ अक्‍खे पाःत्‍तुर खे़न् अङे़ःक्‌वाःल्‍ले़ कुमिङ् रुबे़न्a वाःत्‍तु, “से़क्‍खासाङ् यहवे दाङ्‌बाल्‍ले़ आदुक्‍खेन् निसुआङ् वाॽ थेआङ्‌भे़ल्‍ले़ आल्‍लग आये़म्‍बाःल्‍ले़ आङ्‌गाॽ लुङ्‌माॽ तुक्‍कारो॥”


३३ खे़न् याम्‍मोआङ् मे़न्‍छुक्‍मा पोःक्‍खे़, हे़क्‍क्‍याङ् वेॽ ये़म्‍बित्‍छा साधिक् कत्‍तु, खे़ल्‍ले़ पाःत्‍तु, “आङ्‌गाॽ आये़म्‍बाःल्‍ले़ नामे़नुॽराङ्‌ङिन्‍बान् यहवे दाङ्‌बाल्‍ले़ निसुबाल्‍ले़ खुने़ॽ कन् अङे़ःक्‌वाःन्‍नाङ् पिराङ्‌लो॥” हे़क्‍क्‍याङ् खे़ल्‍ले़ खे़न् अङे़ःक्‌वान् सिमियोनb मिङ् वाःत्‍तु॥
 ३४ याम्‍मोआङ् खे़न् मे़न्‍छुक्‍मा पोःक्‍खे़ हे़क्‍क्‍याङ् लत्‍छा ये़म्‍बित्‍छा साधिक् कत्‍तुआङ् पाःत्‍तु, “कन्‍छुम्‍मोग आयेम्‍बान् आङ्‌गाॽनु खे़ःम्‍सिङ्‌ॽ, थेआङ्‌भे़ल्‍ले़ आङ्‌गाॽ खुने़ॽ कुलागि सुम्‍सि ये़म्‍बित्‍छासाहाॽ कत्‍तुङ् पिरुङ्‌ङाङ् वाॽ॥” खे़ल्‍ले़ चोगुल्‍ले़ खे़न् अङे़ःक्‌वान् ले़बि मिङ् मे़वाःत्‍तु॥


३५ खे़ब्‍याङ् खे़न् याम्‍मोआङ् मे़न्‍छुक्‍मा पोःक्‍खे़आङ् ये़म्‍बिछासा कत्‍तु हे़क्‍क्‍याङ् पाःत्‍तु, “कन्‍छुम्‍मोग आङ्‌गाॽ यहवे दाङ्‌बान् मिमिदिङ् पिरुङ्‌लो॥” खे़ल्‍ले़ चोगुल्‍ले़ खे़न् अङे़ःक्‌वान् यहुदाc मिङ् वाःत्‍तु॥ खे़ब्‍याङ् खे़न् सागप्‍मा नाॽरे़॥


 


a २९:३२ रुबे़न्– कन् मिङ्‌ङे़न् हिब्रुओ “ये़म्‍बित्‍छा, सान् ओमे़त्‍ते़ॽ” नु “खुने़ॽ आदुक्‍खेन् निसुआङ् वाॽ” पोःङ्‌ॽ॥


b २९:३३ सिमियोन कन् मिङ्‌ङे़न् हिब्रुओ “खे़म्‍मा” हे़क्‍तङ्‌बा खे़म्‍दे़त्॥


c २९:३५ यहुदा– कन् मिङ्‌ङे़न् हिब्रुओ “कुनारा फोमा” हे़क्‍के खे़म्‍दे़त्॥






३०
 १ राहेलरे़ याकुबलाम् कुस्‍सा मे़बोःक्‍खे़म्‍बा निसुआङ् आबाङे़ कुन्‍ने़ॽ नाहे़प्‍मा हेःक्‍तु॥ खे़ल्‍ले़ याकुबे़न् मे़त्‍तु, “आङ्‌गाॽआङ् अङे़ःक्‌वा सा पिराङ्‌ङे़ॽ मे़ःन्‍ने़फाग्र सिआरो॥”


२ याकुबे़न् कुसिक् पोगे़आङ् मे़त्‍तु, “थे आङ्‌गाॽ निङ्‌वाॽफुमाङ्आबि?” खुने़ॽ सेःन्‍दोसु, “खुने़ॽए खे़ने़ॽ सामे़ङ्‌गप्‍मनामा के़जोगे़आङ् वाॽ॥”


३ खे़ब्‍याङ् राहे़लरे़ मे़त्‍तु, “आसे़वारोमा बिल्‍हाःन् ओघा कॽयो वाॽ, खे़न्‍नु इप्‍से़ॽ॥ हे़क्‍क्‍याङ् खे़ल्‍ले़ आलागि अङे़ःक्‌वा कत्‍तु पिआर, हे़क्‍क्‍याङ् आङ्‌गाॽआङ् आहिम्‍सयङ् मे़बोङ्‌ल॥”


४ खे़ल्‍ले़ चोगुल्‍ले़ राहे़लरे़ आबाङे कुसे़वारोमा बिल्‍हाःन् याकुबरे़ कुमेत् हे़क्‍के पिरु, हे़क्‍क्‍याङ् याकुबे़न् खे़न्‍नु इप्‍से़॥
 ५ हे़क्‍क्‍याङ् बिल्‍हाःन् मे़न्‍छुक्‍मा पोःक्‍खे़आङ् याकुबलाम् लत्‍छा ये़म्‍बित्‍छा साधिक् कत्‍तु॥
 ६ खे़ब्‍याङ् राहेलरे़ पाःत्‍तु, “निङ्‌वाॽफुमाङ्‌ङिल्‍ले़ आङ्‌गाॽ ले़प्‍माङ् खासे़न् लोःन्‍दाङ् पिराङ्, हे़क्‍क्‍याङ् आबेलिन् खे़प्‍सुआङ् ये़म्‍बित्‍छा साधिक् पिराङ्॥” खे़ल्‍ले़ चोगुल्‍ले़ खे़न् अङे़ःक्‌वान् दानa मिङ् वाःत्‍तु॥


७ राहेलरे़ कुसे़वारोमा बिल्‍हाःन् याम्‍मो मे़न्‍छुक्‍मा पोःक्‍खे़, हे़क्‍क्‍याङ् खे़ल्‍ले़ याकुबलाम् वेॽ ये़म्‍बित्‍छा साधिक् कत्‍तु॥
 ८ खे़ब्‍याङ् राहेलरे़ पाःत्‍तु, “आन्‍ने़ॽनु साॽरिक्‍के थक्‍ताङ् हे़क्‍क्‍याङ् आङ्‌गाॽ नाःन्‍दुङ्॥” खे़ल्‍ले़ चोगुल्‍ले़ खुने़ॽ खे़न् अङे़ःक्‌वान् नप्‍तालिb मिङ् वाःत्‍तु॥


९ हाबा खे़न् ये़म्‍मो लिआःल्‍ले़ आङ्‌गाॽ सागप्‍मा नाॽराङ् के़लॽबा निसुआङ् कुसे़वारोमा जिल्‍पान् तेॽरुआङ् याकुबे़न् कुमेत् चोःक्‍से़ पिरु॥
 १० खे़ब्‍याङ् जिल्‍पाःल्‍ले़ याकुबलाम् ये़म्‍बित्‍छा साधिक् कत्‍तु॥
 ११ लिआःल्‍ले़ “आङ्‌गाॽ साॽरिक् कुदॽयान् के़नुॽमाआरो” पाःत्‍तु॥ खे़ल्‍ले़ चोगुल्‍ले़ अङे़ःक्‌वान् गादc मिङ् वाःत्‍तु॥


१२ लिआःल्‍ले़ कुसे़वारोमा जिल्‍पारे़ याकुबलाम् याम्‍मो वेॽ ये़म्‍बित्‍छा साधिक् कत्‍तु॥
 १३ हे़क्‍क्‍याङ् लिआःल्‍ले़ पाःत्‍तु, “आङ्‌गाॽ कुनिङ्‌वाॽ ये़ये़ के़लॽमाआरो॥ आल्‍ल मे़न्‍छुमाहाॽरे़ आङ्‌गाॽ के़सःप्‍मा मे़मे़त्‍ता॥” खे़ल्‍ले़ चोगुल्‍ले़ अङे़ःक्‌वान् आसेरd मिङ् वाःत्‍तु॥


१४ मासि हे़क्‍मा ये़म्‍मो रुबे़ने़न् प्‍याङ्‌सिओ पेगे़, हे़क्‍क्‍याङ् आममबा सिङ्‌सेॽहाॽ खोसु तारुआङ् खे़न् कुम्‍मा लिआःन् पिरु॥ राहेलरे़ लिआःन् मे़त्‍तु, “के़साःल्‍ले़ तारुबा सिङ्‌सेहाॽ आङ्‌गाॽजि आजे़ःत्‍छिक् पिराङ्‌ङे़ॽना॥”


१५ कर लिआःल्‍ले़ खे़न् मे़त्‍तु, “आङ्‌गाॽ आये़ःम्‍बाःन् के़नाप्‍ताङ्‌ङाङ्‌साङ् के़निङ्‌वाॽ मे़द्‌ये़ने़म्‍बि? आल्‍ल खे़ने़ॽ आसाःल्‍ले़ तारुबा मे़न्‍द्रे़क्e मे़प्‍मनाबा याःन्‍निन् तेॽमा के़गोःत्‍तुबि?”


राहेलरे़ मे़त्‍तु, “के़साःल्‍ले़ तारुबा मे़न्‍द्रे़क् याःन्‍निन् के़बिआने़भग्र आइन् से़न्‍दिक् याकुबे़न्‍नु इम्‍मा के़सुक्॥”


१६ युःन्‍छिक् याकुबे़न् प्‍याङ्‌सिओलाम् के़रे़द्‌ये़ हे़क्‍क्‍याङ् लिआःन् खुने़ॽ कुदुम्‍से़ पेआङ् मे़त्‍तु, “खे़ने़ॽ आइन् से़न्‍दिक् आङ्‌गाॽनु के़इम्‍ल पोङ्, थेआङ्‌भे़ल्‍ले़ आसाःल्‍ले़ तारुबा मे़न्‍द्रे़क् याःन्‍निल्‍ले़ खे़ने़ॽ थे़ॽने़आङ् वाॽ॥” खे़ल्‍ले़ चोगुल्‍ले़ याकुबे़न् खे़न् से़न्‍दिक् लिआःन्‍नु इप्‍से़॥


१७ निङ्‌वाॽफुमाङ्‌ङिल्‍ले़ लिआःल्‍ले़ कुबेलिन् खे़प्‍सु हे़क्‍क्‍याङ् खे़न् मे़न्‍छुक्‍मा पोःक्‍खे़आङ् याकुबलाम् खे़ल्‍ले़ ङासिगेःक्‍पा ये़म्‍बित्‍छासा कत्‍तु॥
 १८ खे़ब्‍याङ् लिआःल्‍ले़ पाःत्‍तु, “आङ्‌गाॽ आसे़वारोमान् आहिम्‍साबे़न् पिरुङ्‌बाल्‍ले़ निङ्‌वाॽफुमाङ्‌ङिल्‍ले़ थुम्‍घो पिराङ्‌लो॥” खे़ल्‍ले़ चोगुल्‍ले़ खुने़ॽ खे़न् इस्‍साकारf मिङ् वाःत्‍तु॥


१९ लिआःन् याम्‍मोआङ् मे़न्‍छुक्‍मा पोःक्‍खे़, हे़क्‍क्‍याङ् याकुबलाम् तुक्‍सिगेःक्‍पा ये़म्‍बित्‍छासा कत्‍तु॥
 २० खे़ल्‍ले़ पाःत्‍तु, “निङ्‌वाॽफुमाङ्‌ङिल्‍ले़ आङ्‌गाॽ नुबा मिक्‍तोक् पिराङ्‌लो॥ आल्‍ल आये़म्‍बाःल्‍ले़ आङ्‌गाॽ इङ्‌धाङ् पिआबा पोःक्‍खे़, थेआङ्‌भे़ल्‍ले़ आङ्‌गाॽ तुक्‍सि ये़म्‍बित्‍छासाहाॽ खुने़ॽ कत्‍तुङ् पिरुङ्‌ङाङ् वाॽ” खे़ल्‍ले़ चोगुल्‍ले़ अङे़ःक्‌वान् जबुलुनg मिङ् वाःत्‍तु॥


२१ खे़न् एगाङ् खे़ल्‍ले़ लत्‍छा मे़न्‍छुमा साधिक् कत्‍तु, हे़क्‍क्‍याङ् खे़ल्‍ले़ खे़न् अङे़ःक्‌वान् दिना मिङ् वाःत्‍तु॥


२२ खे़ब्‍याङ् निङ्‌वाॽफुमाङ्‌ङिल्‍ले़ राहेल्‍ले़न् निङ्‌वाॽ इःत्‍तु, हे़क्‍क्‍याङ् खुने़ॽ कुबेलिन् खे़प्‍सुआङ् सागप्‍मा के़सुक्‍मा चोगु॥
 २३ खे़न् मे़न्‍छुक्‍मा पोःक्‍खे़आङ् लत्‍छा ये़म्‍बित्‍छा साधिक् कत्‍तु, हे़क्‍क्‍याङ् खुने़ॽ पाःत्‍तु, “निङ्‌वाॽफुमाङ्‌ङिल्‍ले़ आङ्‌गाॽ हिनाःम् मे़जोगाङ्‌बान् खे़त्‍तुदेसु पिराङ्‌लो॥”
 २४ हे़क्‍क्‍याङ् “यहवे दाङ्‌बाल्‍ले़ याम्‍मो वेॽ साआङ् पिआर” फाॽआङ् खे़न् अङे़ःक्‌वान् खुने़ॽ युसुफ मिङ् वाःत्‍तु॥



याकुबरे़ लाबाने़न् कुमे़न् नाःक्‍तुॽ


२५ राहेलरे़ युसुफे़न् सावाःन्‍दुबा कुभा ये़म् एगाङ् याकुबरे़ लाबान्‍ने़न् मे़त्‍तु, “आङ्‌गाॽ पेःक्‍मा फाःक्‍ताङ्‌ङे़ॽ खे़ब्‍याङ् आङ्‌गाॽ पेःक्‍का॥
 २६ आङ्‌गाॽ आमेःत्‍हाॽ नु आस्‍साहाॽ ते़ॽमासिआङ् पेःक्‍मा फाःक्‍ताङ्‌ङे़ॽ, खे़ङ्‌हाॽरे़ लागि आङ्‌गाॽ के़याःम्‍बक् के़से़वा चोगुङ्‌ङाङ् वाॽ॥ आङ्‌गाॽ के़से़वा चोगुङ्‌बान् खे़ने़ॽ के़निसुआङ् वाॽरो॥”


२७ लाबाने़ल्‍ले़ नोगप् पिरु, “आङ्‌गाॽ के़सिराॽ थाङ्‌ङाने फाग्र पक्‍मे़ध्‍याङ्‌ङे़न्‍ने़ॽ॥ खे़ने़ॽ कप्‍मो के़वाॽबाल्‍ले़ चोगुल्‍ले़ यहवे दाङ्‌बाल्‍ले़ आङ्‌गाॽ मुॽइसाम् पिराङ्‌ङाङ् वाॽ के़लॽबा पाःन्‍निन् खाइक्‍लाम् आङ्‌गाॽ निसुङ्‌ङाङ् वाॽरो॥
 २८ आभ्‍यारिक् नाम्‌याक् के़नाःक्‍तुॽ? आङ्‌गाॽ मे़त्‍ताङ्‌ङे़ॽ, खे़म्‍भ्‍यारिक् आङ्‌गाॽ पिने़॥”


२९ याकुबरे़ लाबाने़न् नोगप् पिरु, “आक्‍खेलॽरिक् के़याःम्‍बक् चोगुङ्, हे़क्‍क्‍याङ् के़धक्‍साहाॽ आगम्‍ब्राङ्‌ङो आक्‍खेलॽरिक् मे़बोःन्‍दे़ खे़ङ्‌ग खे़ने़ॽए के़निसुआङ् वाॽरो॥
 ३० थेआङ्‌भे़ल्‍ले़ आङ्‌गाॽ तामानुःल्‍ले़ तगि खे़ने़ॽ मिसाक्‍लक् के़गत्‍तुसि हे़क्‍क्‍याङ् आल्‍लो आत्‍तातान्‍ने यरिक् मे़बोःन्‍दे़आङ् मे़वाॽ॥ आङ्‌गाॽ चोगुङ्‌बा के़रे़क् पाःन्‍नो यहवे दाङ्‌बाल्‍ले़ मुॽइसाम् के़बिरे़आङ् के़वाॽ॥ कर आङ्‌गाॽ आहिम्‍सयङ्‌हाॽरे़ लागि आभे़ल्‍ले़ याःम्‍बक् चोगुङ्‌बाबे?”


३१ लाबाने़ल्‍ले़ याम्‍मो से़ःन्‍दोसु, “नाम्‌याक् आक्‍खे़न् चाहा के़जोक्?”


याकुबरे़ मे़त्‍तु, “आङ्‌गाॽ थेआङ् मे़बिराङ्‌ङे़न्‍ने़ॽ॥ खे़ने़ॽ आङ्‌गाॽ आलागि लत्‍छा पाःन्‍धिक् के़जोगुने़फाॽग्र के़धक्‍साहाॽ हाबा चाराम्‍सुङ्‌सिङ् ओमे़त्‍तुङ्‌सिङ् पिने़॥
 ३२ आइन् के़रे़क् के़धक्‍सा लुप्‍हाॽओलाम् माक्‍ताङ्‌बा थुःम्‍बाहाॽ, ते़क्‍क्राबा नु फदाङ्‌बा माक्‍ताङ्‌बा कुम्‍ब्रिक् के़युङ्‌बा मे़ःन्‍दा नु मे़ल्‍लुक्‍हाॽ से़म्‍मा लःप्‍मासि फाःक्‍ताङ्‌ङे़ॽ॥ हे़क्‍क्‍याङ् आनाम्‌याक् हाबा खे़ङ्‌हाॽ मे़बोङ्‌ल॥
 ३३ आङ्‌गाॽ आनाम्‌याक् के़बिआल्‍ले़ आङ्‌गाॽ कुदोःप्‍मा चोःक्‍काबि मे़ःम्‍बि के़लॽबा पाःन्‍निन् खे़ने़ॽ ओमे़प्‍मा उसुरु पोङ्॥ आधक्‍साहाॽओ ते़क्‍क्राबा फजिखे़ःङ् माक्‍चिखे़ःङ् मे़ःन्‍नेबा कुभरा नु कुमाक्‍ला मे़ःन्‍दा नु मे़ल्‍लुक्‍हाॽ के़घोसुसिने फाग्र आङ्‌गाॽ खे़ङ्‌हाॽ खे़ने़ॽओलाम् खुःत्‍तुङ्‌सिङ्‌बा फाॽआङ् निङ्‌वाॽ के़घोसुॽ॥”


३४ लाबाने़ल्‍ले़ मे़त्‍तु, “ओःक्, खे़ने़ॽ के़बाःत्‍तुबा हे़क्‍केए पोङ्‌लरो॥”
 ३५ बाखे़न् ये़न्‍नो लाबाने़ल्‍ले़ फदाङ्‌बा मिक्‍सेःन् के़बप्‍पा के़रे़क् फजिघेःङ् माक्‍चिघे़ःङ् के़लॽबा मे़ःन्‍दमा नु कुम्‍बाबा मे़ःन्‍दाहाॽ हे़क्‍क्‍याङ् कुमाक्‍ला थुःम्‍बाहाॽ के़रे़क् से़न्‍दुसिआङ् खुने़ॽ कुस्‍साहाॽरे़ खुनिॽ हुक्‍को ओमे़त्‍छे़ पिरुसि॥
 ३६ हे़क्‍क्‍याङ् याकुबे़न् नु खुन्‍छिॽलुम्‍मो लाबाने़ल्‍ले़ सुम्‌ये़न् थारिक्‍पा लाम् लाःत्‍लाःत् चोगुआङ् खे़ङ्‌हाॽ मे़युङे़॥ हे़क्‍क्‍याङ् याकुबरे़ लाबाने़ल्‍ले़ के़वाॽबा कुमे़ःन्‍दा कुमे़ल्‍लुक् लुप्‍हाॽ कम्‍मा ओमे़प्‍मा हेःक्‍तुसि॥


३७ खे़ब्‍याङ् याकुबरे़ पिपोर इवाःत्, खे़ङ्‌जा हे़क्‍क्‍याङ् ते़म्‍बेॽओ के़युङ्‌बा कुलेःत्‍लाॽ सिङ्‌बोराःक्‍हाॽ तक्‍कात् याङ्‌सिङ्‌ङाङ् खे़ङ्‌हाॽओ कुभरा कुसाप् चोःक्‍मारे़ लागि कुहोरिक्‍पान् थिःक्‍तु॥
 ३८ हे़क्‍क्‍याङ् खुने़ॽ थिःक्‍तुबा सिङ्‌बोराःक्‍हाॽ मे़ःन्‍दा नु मे़ल्‍लुक्‍हाॽरे़ खुन्‍छिॽ च्‍वाःत् थुङ्‌मादे़न् वघोःङ्ओ ये़प्‍सु॥ खे़न् मे़ःन्‍दा मे़ल्‍लुक्‍हाॽ च्‍वाःत् थुङ्‌से़ मे़द्‌ये़ःल्‍ले़ खे़ङ्‌हाॽ हाबा खे़प्‍मो मे़लिङ्‌सिङ् मे़लाम्‍सिङ्॥
 ३९ खे़न् मे़ःन्‍दा मे़ल्‍लुक् लुप्‍हाॽ खे़न् तक्‍काःत्‍हाॽ तगि मे़लाम्‍सिङ्‌बाल्‍ले़ चोगुल्‍ले़ खे़ङ्‌हाॽरे़ बाहे़क्‍तङ्‌बा ते़क्‍क्राबा, फजिखे़ःङ् माक्‍चिखे़ःङ् के़लॽबा मे़ःन्‍दज्‍याःक् मे़ल्‍लुक्‍साःत्‍हाॽ मे़धाप्‍तुसि॥
 ४० हे़क्‍क्‍याङ् याकुबे़ल्‍ले़ हे़क्‍तङ्‌बा मे़ःन्‍दा मे़ल्‍लुक् साःत्‍हाॽ से़न्‍दुसि हे़क्‍क्‍याङ् वेॽहाॽ लाबाने़ल्‍ले़ फजिघेःङ् माक्‍चिखे़ःङ् के़लॽबा कुमे़ःन्‍दा कुमे़ल्‍लुक्‍हाॽ ले़प्‍माङ् हिसुसि॥ हे़क्‍केलॽरिक् खुने़ॽ कुधक्‍सा लुप्‍हाॽ लाबाने़ल्‍ले़ कुमे़ःन्‍दा कुमे़ल्‍लुक्‍हाॽनु मे़म्‍भुत्‍छिङ्‌ङे आबाङे कुलागि एःक् कत्‍तुसि॥
 ४१ खे़न् तक्‍काःत्‍हाॽ तगिए मे़लाम्‍सिङ्‌ल फाॽआङ् के़मे़ॽबा मे़ःन्‍दा मे़ल्‍लुक् लुप्‍हाॽ मे़लाम्‍सिङ्‌ङे़ल्‍ले़ याकुबरे़ वघोःङ्‌ङो खे़न् मे़ःन्‍दा मे़ल्‍लुक् लुप्‍हाॽ तगि खे़न् तक्‍काःत्‍हाॽ खुन्‍छि मिक्‍किल्‍ले़ निसुर ये़प्‍सु॥
 ४२ कर ये़ःङ्‌घिःक्‍खिःक्‍पा मे़ःन्‍दा मे़ल्‍लुक्‍हाॽरे़ लागिग खे़न् तक्‍काःत्‍हाॽ मे़ये़प्‍सुन् मे़बिरुन्‍छिन्॥ खे़ल्‍ले़ चोगुल्‍ले़ ये़ःङ्‌घिःक्घिःक्‍पाहाॽ लाबाने़ल्‍ले़न् मे़बोःक्‍से़ हे़क्‍क्‍याङ् के़मे़ॽबाहाॽ याकुबरे़न् मे़बोःक्‍से़॥
 ४३ अक्‍खेलॽरिक् याकुबे़न् आत्‍तातान्‍ने याङ्‌साकुन्‍धेसाबा पोःक्‍खे़॥ खुने़ॽ यरिक् मे़ःन्‍दाक्, मे़ल्‍लुक् लुप्‍हाॽ, से़वारोबा, से़वारोमाहाॽ हे़क्‍क्‍याङ् उमेहाॽ नु अदङ्‌हाॽ कत्‍तुसिरो॥


 


a ३०:६ दान– कन् मिङ्‌ङे़न् हिब्रुओ “कुदोःप्‍मा खासे़न् लोःम्‍मा” हे़क्‍के खे़म्‍दे़त्॥


b ३०:८ नप्‍तालि– कन् मिङ्‌ङे़न् हिब्रुओ “थक्‍मा” हे़क्‍के खे़म्‍दे़त्॥


c ३०:११ गाद– कन् मिङ्‌ङे़न् हिब्रुओ “तॽयान् नुॽमा” पोःङ्‌ॽ॥


d ३०:१३ आसेर– कन् मिङ्‌ङे़न् हिब्रुओ “सःप्‍मा” पोःङ्‌ॽ॥


e ३०:१५ खे़न् ये़म्‍मोबा मनाहाॽरे़ कन् मे़न्‍द्रे़क् मे़प्‍मनाबा याःन्‍निल्‍ले़ कुबक्‍किन् सागप्‍मा सुक्‍ते़त्‍ल फाॽआङ् मे़ज॥


f ३०:१८ इस्‍साकार– कन् मिङ्‌ङे़न् हिब्रुओ “थुम्‍घोन् कॽयो वाॽ” हे़क्‍के खे़म्‍दे़त्॥


g ३०:२० जबुलुन– कन् मिङ्‌ङे़न् हिब्रुओ “ताःक्‍मा” नु “मिक्‍तोःक्” हे़क्‍के खे़म्‍दे़त्॥






याकुबे़न् लाबाने़ल्‍लोलाम् खे़त्‍छिङ्‌ॽ



३१
 १ थिक्‍ले़ङ् लाबाने़ल्‍ले़ कुस्‍साहाॽरे़ अक्‍खे मे़बाःत्‍तुर मे़यागे़बा याकुबरे़ खे़प्‍सु, “आनिॽ पाप्‍पाॽरे़ कत्‍तुबा के़रे़क् याकुबरे़ तेॽरु माःन्‍दु, हे़क्‍क्‍याङ् आनिॽ पाप्‍पाॽरे़ कुयाङ्‌सा कुन्‍धेलाम् खे़ल्‍ले़ कम्‌याक् यरिक् थगुबारो॥”
 २ हे़क्‍क्‍याङ् लाबाने़ल्‍ले़ तगि हे़क्‍के खुने़ॽ नुरिक् मे़मे़त्‍तुम्‍बा याकुबरे़ निसु॥


३ खे़ब्‍याङ् यहवे दाङ्‌बाल्‍ले़ याकुबे़न् मे़त्‍तु, “खे़ने़ॽ के़सुधे़बा के़दाक्‍थे़बाहाॽ नु के़गाॽइहाॽरे़ खुनिॽ लाजेॽओ नुःक्‍खे़ पेगे़ॽ, हे़क्‍क्‍याङ् आङ्‌गाॽ खे़ने़ॽ नु वाॽआ॥”


४ खे़ल्‍ले़ चोगुल्‍ले़ याकुबरे़ राहेल्‍ले़न् नु लिआःन् खुने़ॽ कुमे़ल्‍लुक् मे़ःन्‍दा मे़वये़बादे़न्‍नो उःत्‍तुसि॥
 ५ हे़क्‍क्‍याङ् खे़ल्‍ले़ मे़त्‍तुसि, “खिन्‍छिॽ पाःल्‍ले़ तगि हे़क्‍के नुरिक् मे़मे़त्‍तान्‍बा आङ्‌गाॽ निसुङ्‌ॽ॥ कर आङ्‌गाॽ आम्‍बारे़ कुनिङ्‌वाॽफुमाङ्‌ङिन् आङ्‌गाॽनु वाॽ॥
 ६ आङ्‌गाॽ थुम्‍दाङ्‌ङाङ् आसुक्‍सुक् खे़न्‍छिॽ पानुदिङ् पान् से़वा याःम्‍बक् चोगुङ् पिरुङ्‌बाङ्‌ग खिन्‍छिॽ के़निसे़छुआङ्‌ङे़ के़वाॽसिरो॥
 ७ हे़क्‍केसाङ् खिन्‍छिॽ पाःल्‍ले़ आङ्‌गाॽ इङ्‌ले़क्‍ताङ्‌ङाङ् वाॽ, हे़क्‍क्‍याङ् आनाम्‌याक्‍किन् थिबोङ्‌ले़ङ् थारिक् ले़क्‍तु पिराङ्‌ङाङ् वाॽ॥ करसाङ् निङ्‌वाॽफुमाङ्‌ङिल्‍ले़ खुने़ॽ आहान्‍ति चोःक्‍मा मे़बाङ्‌घुन्॥
 ८ खुने़ॽ ते़क्‍क्राबाहाॽ खे़ने़ॽइन् मे़बोङ्‌ल पाःत्‍तुल्‍ले़ मे़ल्‍लुक् मे़ःन्‍दाहाॽरे़ ते़क्‍क्राबाए मे़धाप्‍तुसि॥ हे़क्‍क्‍याङ् फजिघेःङ् माक्‍चिघे़ःङ् के़लॽबाहाॽ खे़ने़ॽइन् मे़बोङ्‌ल पाःत्‍तुल्‍ले़ के़रे़क् मे़ल्‍लुक् मे़ःन्‍दाहाॽरे़ फजिघेःङ् माक्‍चिघे़ःङ् के़लॽबाए मे़धाप्‍तुसि॥
 ९ अक्‍खेलॽरिक् निङ्‌वाॽफुमाङ्‌ङिल्‍ले़ खिन्‍छिॽ पाःल्‍ले़ कुमे़ल्‍लुक् कुमे़ःन्‍दा लुप्‍हाॽ आङ्‌गाॽ पिराङ्॥


१० “खिन्‍छिॽ मे़ल्‍लुक् मे़ःन्‍दालुप्‍हाॽ मे़लाम्‍सिङ्‌ङे़ल्‍ले़ थुःम्‍बाहाॽ नु कुम्‍बाबा मे़ःन्‍दाहाॽ ते़क्‍क्राबा फजिखे़ःङ् माक्‍चिखे़ःङ् के़लॽबा हे़क्‍क्‍याङ् फदाङ्‌बा माक्‍ताङ्‌बा कुम्‍ब्रिक् के़युङ्‌बा मे़जोगे़बा आङ्‌गाॽ से़प्‍माङ्‌मो निसुङ्॥
 ११ खे़न् ये़म्‍मो निङ्‌वाॽफुमाङ्‌ङिल्‍ले़ कुमाङ्‌लाइङ्‌बाल्‍ले़ से़प्‍माङ्‌मो आङ्‌गाॽ ‘याकुबए’ मे़त्‍ताङ्॥ हे़क्‍क्‍याङ् ‘है, आङ्‌गाॽ कॽयो वाॽआरो’ मे़त्‍तुङ्॥
 १२ हे़क्‍क्‍याङ् खुने़ॽ मे़त्‍ताङ्, ‘मे़ल्‍लुक् मे़ःन्‍दालुप्‍हाॽ के़लिङ्‌बा थुःम्‍बाहाॽ नु कुम्‍बाबा मे़ःन्‍दाहाॽ नुरिक्‍काङ् ओमे़त्‍ते़से़ॽ॥ खे़ङ्‌हाॽ फजिखे़ःङ् माक्‍चिखे़ःङ् के़लॽबा नु माक्‍ताङ्‌बा फदाङ्‌बा कुम्‍ब्रिक् के़युङ्‌बा मे़बोःक्‍खे़र आङ्‌गाॽ चोगुङ्‌सिङ् थेआङ्‌भे़ल्‍ले़ लाबाने़ल्‍ले़ खे़ने़ॽओ चोगुर याक्‍पा पाःन्‍निन् आङ्‌गाॽ निसुङ्‌ङाङ् वाॽ॥
 १३ खे़ने़ॽ निङ्‌वाॽसोक्‍ले़ लागि सित्‍लाङ्‌ङिन् के़हाक्‍तुआङ् निःङ्‌गेॽ के़ले़ःक्‍तुबा नु माङ्‌गे़हे़क्‍सिङ्‌बा ते़न् बे़थे़लओ निगे़धाःम्‍सिङ्‌बा निङ्‌वाॽफुमाङ्‌ङिन् आङ्‌गाॽएरो॥ आल्‍ल पोगे़ॽ हे़क्‍क्‍याङ् कन् ते़न्‍नोलाम् खे़ने़ॽ सागे़वाःन्‍छिङ्‌बा लाजेॽओ पेगे़ॽ॥’”


१४ खे़ब्‍याङ् राहेल्‍ले़न् नु लिआःल्‍ले़ खुने़ॽ मे़त्‍ते़छु, “आन्‍छिगे़ पाःल्‍ले़ कुहिम्‍मो आन्‍छिगे़ खोमा लक् थे़मा वाॽआङ्‌बे?
 १५ खुने़ॽ वेॽ लाजेॽबा हे़क्‍के आन्‍छिगे़ मे़मे़त्‍ते़छिगे़न्‍नाङ् मे़वाॽने़म्‍बि? हे़क्‍क्‍याङ् आन्‍छिगे़ ते़न्‍धाम् मेःक्‍खिम् मे़प्‍मारे़ लागि खे़ने़ॽ के़हुङुबा याङ्‌ङिन्‍नाङ् खुने़ॽए फे़त्‍लाःन्‍दुदेसुआङ् वाॽ॥
 १६ आनिॽ पाप्‍पाॽलाम्‍बा निङ्‌वाॽफुमाङ्‌ङिल्‍ले़ तेॽरुबा कन् याङ्‌साकुन्‍धेःन् आनिॽइन् नु आनिॽ साहाॽरे़न् पोःक्‍खे़आङ् वाॽ॥ आल्‍ल निङ्‌वाॽफुमाङ्‌ङिल्‍ले़ खे़ने़ॽ के़मे़त्‍ते़बा हे़क्‍केए चोगे़ॽ॥”


१७ खे़ब्‍याङ् याकुबे़न् पोगे़आङ् कुस्‍सा कुएहाॽ नु कुमेःत्‍हाॽ उमेहाॽ सम्‍दाङ् युक्‍खुसि॥
 १८ हे़क्‍क्‍याङ् खे़ल्‍ले़ के़रे़क् कुमे़ल्‍लुक् कुमे़ःन्‍दा कुधक्‍सा लुप्‍हाॽ नु खुने़ॽ पद्‌दन आराम्‍मो वये़ल्‍ले़ खुने़ॽ खोसुबा के़रे़क् याङ्‌साकुन्‍धेहाॽ याङ्‌सिङ्॥ खे़ब्‍याङ् कुम्‍बा इसाहाक्‍के़ल्‍ले़ कुलाजेॽ कनाननो थासिङ्‌ङाङ् पे॥


१९ खे़न् ये़म्‍मो लाबाने़न् मे़ल्‍लुक् मुरिक् खक्‍से़ पेआङ् यागे़॥ हे़क्‍केःल्‍ले़ राहेलरे़ग कुम्‍बारे़ कुहिम्‍साम्‍माङ्‌हाॽ खुःत्‍तुसिआङ् तेॽरुसि॥
 २० खे़न्‍नुःल्‍ले़ वेॽ “आङ्‌गाॽ पेःक्‍का” फाॽआङ् याकुबे़ल्‍ले़ अरामि लाबान्‍ने़न् मे़मे़त्‍तुन्‍नाङ् इङ्‌ले़क्‍तु॥
 २१ कम्‍भलॽरिक् खुने़ॽ कत्‍तुबा के़रे़क् चिगक्‌वाहाॽ याङ्‌सिङ्‌ङाङ् याकुबे़न् खे़त्‍छिङ् पे, हे़क्‍क्‍याङ् पयम् यम्‍बा युफ्रे़तिस वहःङ्‌ङिन् काःक्‍तुदेॽरुआङ् गिलादबा कोःक्‍मा लाजेॽ ले़प्‍माङ् थासिङ् पे॥



लाबाने़ल्‍ले़ याकुबे़न् नाःत्‍तुॽ


२२ सुम्‌यान् के़रे़ल्‍ले़ याकुबे़न् खे़त्‍छिङ् पे के़लॽबा पाःन्‍निन् लाबाने़ल्‍ले़ खे़प्‍सु॥
 २३ हे़क्‍क्‍याङ् खुने़ॽ कुम्‍भुॽ कुन्‍साॽहाॽ फुक्‍सुसिआङ् नुसि ये़न् थारिक् याकुबे़न् मे़नाःत्‍तु मे़देॽरु, हे़क्‍क्‍याङ् खे़न् गिलादबा कोःक्‍मा लाजेॽओ खुने़ॽ मे़सिॽरु॥
 २४ खे़ब्‍याङ् से़न्‍दिक् से़प्‍माङ्‌मो अरामि लाबाने़न्‍नु निङ्‌वाॽफुमाङ्‌ङिन् थाःन्‍छिङ्, हे़क्‍क्‍याङ् खुने़ॽ मे़त्‍तु, “सिङ्‌सिङ् ये़क्‌ये़क् लॽरे़ॽ खे़ने़ॽ याकुबे़न् मे़भे़ःक्‍ते़न्‍ने़ॽ॥”


२५ लाबाने़ल्‍ले़ याकुबे़न् सिॽरुल्‍ले़ याकुबरे़ गिलादबा कोःक्‍मा फाङ्‌जङ्‌बा लाजेॽओ कुसाःङ्‌गा हिम्‍मिन् खिङ्‌सुआङ् ने़स्‍से़, लाबाने़ल्‍ले़आङ् कुम्‍भुॽ कुन्‍साॽहाॽनु सोरिक् कुसाःङ्‌गा हिम्‍मिन् बाखे़प्‍मो खिङ्‌सु॥
 २६ लाबाने़ल्‍ले़ याकुबे़न् मे़त्‍तु, “खे़ने़ॽ आङ्‌गाॽ इङ्‌गे़ले़क्‍ताङ्‌ङाङ् ते़न्‍धङ्‌ङोबा पुङ्‌लाधाबा हे़क्‍के आस्‍साहाॽ के़देॽरुसिआङ् कन् थे के़जोगुबाबे?
 २७ आङ्‌गाॽ मे़म्‍मे़त्‍ते खे़ने़ॽ स्‍वाःत् सुल्‍लि के़घे़त्‍छिङ्‌ङाङ् थेआङ् आङ्‌गाॽ इङ्‌गे़ले़क्‍ताङ्‌बा? आङ्‌गाॽ मुक्‍ला नु सःप्‍मा लाःङ्‌मा हे़क्‍क्‍याङ् निङ्‌वाॽ पद्‌ये़द्‌ये़र पाङ्‌ने़सामे़न्॥
 २८ आस्‍साहाॽ हे़क्‍क्‍याङ् आम्‍मे़न्‍छाॽहाॽनु से़म्‍मुॽइ चोःक्‍माआङ् चुप् मे़प्‍मासि आङ्‌गाॽ थेआङ् के़म्‍बाङ्‌घाङ्‌ङिन्‍बा? खे़ने़ॽ कन् ताप्‍फे़ःम्‍बा याःम्‍बक् के़जोगु॥
 २९ खे़ने़ॽ हान्‍ति के़बोङ्‌ल चोःक्‍मा मुक्‍साम् आङ्‌गाॽ कत्‍तुङ्॥ कर मिःप्‍मा युसिक् के़म्‍बारे़ कुनिङ्‌वाॽफुमाङ्‌ङिल्‍ले़ आङ्‌गाॽ अक्‍खे मे़त्‍ताङ्, ‘सिङ्‌सिङ् ये़क्‌ये़क् लॽरे़ॽ, खे़ने़ॽ याकुबे़न् मे़भे़ःक्‍ते़न्‍ने़ॽ॥’
 ३० हे़क्‍क्‍याङ् आल्‍ल खे़ने़ॽ के़म्‍बारे़ कुहिम्‍मो पेःक्‍मा साॽरिक् निङ्‌वाॽ के़जोगुआङ् लाम् के़धासिङ्‌ङाङ् के़वाॽ, कर थेआङ् आहिम्‍साम्‍माङ्‌हाॽ के़घुःत्‍तुसिबाबे?”


३१ याकुबरे़ लाबाने़न् नोगप् पिरु, “खे़ने़ॽ के़स्‍सा मे़न्‍छुमाहाॽ आङ्‌गाॽ साक्‍के़ल्‍ले़क्‍काङ् के़नाप्‍पा के़देॽआबि फाॽआङ् आङ्‌गाॽ किसाङ्॥
 ३२ कर खे़ने़ॽ के़हिम्‍साम्‍माङ्‌हाॽ आत्‍तिन् मनाओ के़घोसुॽ खे़न् कुहिङ्‌वे़त् मे़दाङ्‌ने़न्॥ आङ्‌गाॽओ के़वाॽबा के़जिगक्‌वाहाॽ आनिॽ काॽइहाॽरे़ खुनिॽ तगि कुसिङ् निःत्‍ते़आङ् तेॽरे़ओ॥” राहेलरे़ खे़ङ्‌हाॽ खुःत्‍तुसिबान् याकुबे़ल्‍ले़ निमाए मे़न्‍निए वये़॥


३३ खे़ब्‍याङ् लाबाने़न् याकुबरे़ कुसाःङ्‌गाहिम् सिगाङ् लासे़ हे़क्‍क्‍याङ् लिआरे़ कुसाःङ्‌गा हिम्‍मो नु ने़प्‍मजाङ् से़वारोमाहाॽरे़ खुन्‍छिॽ साःङ्‌गाहिम् सिगाङ् लासे़, कर खुने़ॽ थेआङ् मे़घोसुन्॥ कुनुप्‍मो खुने़ॽ राहेलरे़ कुसाःङ्‌गा हिम्‍मो लासे़॥
 ३४ कर राहेले़ङ्‌ग खे़न् हिम्‍साम्‍माङ्‌हाॽ याङ्‌सिङ्‌ङाङ् उमेःल्‍ले़ कक् वेॽमादे़न्‍नो युक्‍खुसिआङ् बाखे़ल्‍ले़ कुजङ्‌ङो युङे़ज्‍ये़॥ लाबाःन्‍ने़ल्‍ले़ साःङ्‌गाहिम् सिगाङ् के़रे़क् पिसाङ् कोःत्‍तु कर हिम्‍साम्‍माङ्‌हाॽ खोमा मे़सुक्‍तुन्॥


३५ राहेलरे़ कुम्‍बा मे़त्‍तु, “आदाङ्‌बे, के़याःक् मे़ले़ॽरे़न्‍ने़ॽओ॥ आङ्‌गाॽ सिम् वहप्‍माल्‍ले़ सुसाङ्‌ङाङ् वाॽआ खे़ल्‍ले़ चोगुल्‍ले़ के़दगाङ् आङ्‌गाॽ ये़प्‍मा मे़नुरे़न्॥” कम्‍भलॽरिक् खुने़ॽ कोःप्‍माग कोःत्‍तुसि, कर खे़न् हिम्‍साम्‍माङ्‌हाॽ खोमा मे़सुक्‍तुसिन्॥


३६ याकुबे़न् थे़क्‍तुक् कुयाःक्‍ले़ॽरे़ हे़क्‍क्‍याङ् लाबाने़न् फे़ःक्‍तुआङ् पान् मे़त्‍तु, “आङ्‌गाॽ थे़मा याःम्‍बक् फेःन्‍दुङ्‌ङाङ् वयाङ्‌ङाङ् खे़ने़ॽ अक्‍खेलॽरिक् के़भत्‍ताङ्‌बाबे?
 ३७ आल्‍ल खे़ने़ॽ के़रे़क् आजिगक्‌वाहाॽ के़साॽरु॥ के़हिम्‍मोबा के़सामा के़बुमाहाॽ आत्‍ति वाॽ, के़घोसुबि? खे़ङ्‌हाॽ खे़ने़ॽ के़मनाहाॽ नु आमनाहाॽरे़ खुनिॽ तगि ने़स्‍से़ पिरे़से़ॽ॥ खे़ङ्‌हाॽरे़ आन्‍छिॽ लुम्‍मो खासे़न् मे़जोगुर॥


३८ “कन् निबोङ् तङ्‌बेआङ्‌धो आङ्‌गाॽ खे़ने़ॽनुए वाॽआ॥ कम्‍भ्‍यारिक् थारिक्‍ले़ खे़ने़ॽ के़मे़ल्‍लुक्‍हाॽ नु के़मे़ःन्‍दाहाॽरे़ आभे़ल्‍ले़आङ् सामे़ल्‍ले़म्‍सुसिन्॥ आङ्‌गाॽ के़धक्‍सा लुप्‍पोबा लत्‍छा मे़ल्‍लुक्‍काङ् मे़न्‍जाबा॥
 ३९ ताम्‍भुङ् थक्‍साहाॽरे़ मे़घाःन्‍दुसिबाहाॽआङ् आङ्‌गाॽ खे़ने़ॽओ मे़दारुङ्‌सिङ् खे़ङ्‌हाॽरे़ कुले़क्‌वा आङ्‌गाॽए हुङुङ्॥ से़न्‍दिक् इग्र ले़न्‍दिक् आभे़ल्‍ले़साङ् के़रे़क् के़माबाहाॽरे़ कुमे़न्‍नाङ् खे़ने़ॽ आङ्‌गाॽए के़गुःत्‍ताङ्॥
 ४० ले़न्‍दिक्‍पा हाङ्‌वा से़ःक्‍माल्‍ले़ आङ्‌गाॽ साॽरिक् तराङ् हे़क्‍क्‍याङ् से़न्‍दिक्‍पा चुङ्‌सिःक्‍माल्‍ले़ चोगुल्‍ले़ आङ्‌गाॽ आमिक्‍के मे़युसे़न्॥
 ४१ हे़क्‍केलॽरिक् निबोङ् तङ्‌बे खाराक् आङ्‌गाॽ के़याःम्‍बक् चोगुङ् पिने़आङ् वये़॥ के़स्‍सा मे़न्‍छुमा ने़त्‍छिरे़ लागि थिबोङ्‌ङाङ् लिसि तङ्‌बे थारिक् याःम्‍बक् चोगुङ्, हे़क्‍क्‍याङ् तुक्‍सि तङ्‌बे थारिक् खे़ने़ॽ के़मे़ःन्‍दा के़मे़ल्‍लुक्‍हाॽ ओमे़त्‍तुङ्‌सिङ्॥ हे़क्‍क्‍याङ् खे़ने़ॽ आनाम्‌याक्‍किन् थिबोङ्‌ले़ङ् थारिक् के़ले़क्‍खु॥
 ४२ आङ्‌गाॽ आम्‍बारे़ कुनिङ्‌वाॽफुमाङ् अब्राहाम्‍मिल्‍ले़ कुनिङ्‌वाॽफुमाङ् हे़क्‍क्‍याङ् आम्‍बा इसाहाक्‍के़ल्‍ले़ ‘मिङ्‌सो इङ्‌धाङ् पिरुबा’ कुनिङ्‌वाॽफुमाङ्‌ङिन् आङ्‌गाॽनु होःप्‍ते़ल्‍ले़ग खे़ने़ॽ आङ्‌गाॽ थेधिक्‍काङ् मे़ःन्‍ने कुघाले़म् हुक् के़बाङ्‌साङ् के़देसाङ्‌बामे़न्॥ कर निङ्‌वाॽफुमाङ्‌ङिल्‍ले़ आदुक्‍खेन् नु आङ्‌गाॽ साक्‍ते़र चोगुङ्‌बा आयाःम्‍बक्‍किन् निसुआङ् मिःप्‍मा से़न्‍दिक् खे़ने़ॽ पान् के़मे़त्‍ते़बारो॥”



याकुब नु लाबानरे़ चोगे़त्‍छुबा माङ्‌हे़क्


४३ खे़ब्‍याङ् लाबाने़ल्‍ले़ याकुबे़न् नोगप् पिरु, “कन् मे़न्‍छुमाहाॽ आङ्‌गाॽए आस्‍सा मे़न्‍छुमासि॥ हे़क्‍क्‍याङ् कङ् हिन्‍जाॽहाॽ आङ्‌गाॽए आम्‍मे़न्‍छाॽसि, हे़क्‍क्‍याङ् के़गत्‍तुबा थक्‍सालुप्‍हाॽ के़रे़क् आङ्‌गाॽइन्‍छि॥ हे़क्‍क्‍याङ् खे़ने़ॽ कॽयो के़निसुसिबा के़रे़क् पाःन्‍हाॽ आङ्‌गाॽइन्‍छि॥ कर आइन् आङ्‌गाॽ आस्‍साहाॽ नु आम्‍मे़न्‍छाॽहाॽ आङ्‌गाॽनु वये़म्‍मे़ॽ फाॽआङ् थे मे़प्‍मा सुक्‍तुङ्‌सिङ्‌ङाङ्‌बे?
 ४४ आल्‍ल खे़ने़ॽ कत्‍ना फे़रे़ॽ, हे़क्‍क्‍याङ् खे़ने़ॽ नु आङ्‌गाॽ लत्‍छा माङ्‌हे़क् थिक् चोःक्‍सु, हे़क्‍क्‍याङ् बाखे़न् आन्‍छिॽ लुम्‍मो तोःन्‍दि तसि पोङ्‌ल॥”


४५ खे़ब्‍याङ् याकुबे़ल्‍ले़ निङ्‌वाॽसोक्‍ले़ लागि लत्‍छा लुङ्‌धिक् तारुआङ् सित्‍लाङ् कुइसिःक् तक्‍पे़त् ये़प्‍सु॥
 ४६ हे़क्‍क्‍याङ् याकुबे़ल्‍ले़ कुगाॽइहाॽ मे़त्‍तुसि खिनिॽआङ् लुङ्‌हाॽ तारे़म्‍मे़ॽ॥ खे़ङ्‌हाॽरे़ लुङ्‌हाॽ मे़दारुआङ् लत्‍छादे़न्‍नो मे़लुप्‍सु हे़क्‍क्‍याङ् बाखे़प्‍मो खे़ङ्‌हाॽरे़ मे़ज मे़धुङु॥
 ४७ लाबाने़ल्‍ले़ खे़न् लुङ् मे़लुप्‍सुबा ते़न्‍निन्‍ले़ कुमिङ् यगर-सहदताa युक्‍खु, हे़क्‍क्‍याङ् याकुबे़ल्‍ले़ खे़न् गले़दb मे़त्‍तु॥


४८ लाबाने़ल्‍ले़ याकुबे़न् मे़त्‍तु, “आइन् कन् लुङ् लुम्‍मनाबा ते़न्‍निन् खे़ने़ॽ नु आङ्‌गाॽ आलुम्‍मो पर्माङ्‌गि हे़क्‍के ये़प्‍लो॥” खे़ल्‍ले़ चोगुल्‍ले़ खे़ल्‍ले़ कुमिङ् गालिद मिङ् मे़युक्‍खु॥
 ४९ खे़न् मिस्‍पाआङ्c मे़मे़त्‍तु, थेआङ्‌भे़ल्‍ले़ लाबाने़ल्‍ले़ पाःत्‍तु, “आन्‍छिॽ एॽए आसे़न्‍दे़छिसाङ् खे़ने़ॽ नु आङ्‌गाॽ लुम्‍मो यहवे दाङ्‌बाल्‍ले़ आत्‍छिॽ ने़प्‍माङ् ओआमे़त्‍छिर॥”
 ५० लाबाने़ल्‍ले़ याम्‍मो पाःत्‍तु, “खे़ने़ॽ आङ्‌गाॽ आस्‍साहाॽ ताप्‍फे़ःल्‍लिक् के़मे़त्‍तुसिने फाग्र हे़क्‍क्‍याङ् आस्‍साहाॽनुःल्‍ले़ वेॽ एयाङ्‌मा मेःत् के़दारुसिने फाग्र आन्‍छिॽ लुम्‍मो हाःत्‍ताङ् मे़होःप्‍साङ् खे़ने़ॽ नु आङ्‌गाॽ आन्‍छिॽ लुम्‍मो निङ्‌वाॽफुमाङ्‌ङिन् के़निबा वाॽ फाॽआङ् निङ्‌वाॽ इत्‍ते़ॽओ॥”


५१ लाबाने़ल्‍ले़ याकुबे़न् याम्‍मो मे़त्‍तु, “खे़ने़ॽ नु आङ्‌गाॽ आन्‍छिॽ लुम्‍मो निङ्‌वाॽसोक्‍ले़ लागि लुप्‍सुङ्‌बा लुङ्‌ङिन् हे़क्‍क्‍याङ् लुङ्‌सित्‍लाङ्‌ङिन् ओमे़त्‍ते़ॽ॥
 ५२ निङ्‌वाॽसोक्‍ले़ लागि लुम्‍मनाबा कन् लुङ्‌ङिन् नु कन् सित्‍लाङ्‌ङिन् पर्माङ्‌गि तोःन्‍दि पोङ्‌ल, कन् लुङ् लुम्‍मनाबा ते़न्‍निन् काःक्‍तुङ्‌ङाङ् नाहाङ्‌दाङ् आङ्‌गाॽ खे़ने़ॽओ हान्‍ति चोःक्‍से़ मे़भे़न्‍आन् हे़क्‍क्‍याङ् खे़ने़ॽआङ् निङ्‌वाॽसोक्‍ले़ लागि कन् लुम्‍मनाबा लुङ्‌ङिन् नु सित्‍लाङ्‌ङिन् मे़गाःक्‍ते़न्‍ने़ॽआङ् आङ्‌गाॽओ हान्‍ति चोःक्‍से़ मे़म्‍भे़न्‍ने़ॽ॥
 ५३ अब्राहाम्‍मिल्‍ले़ कुनिङ्‌वाॽफुमाङ् हे़क्‍क्‍याङ् नाहोरले़d कुनिङ्‌वाॽफुमाङ् हे़क्‍क्‍याङ् खुन्‍छिॽ पाहाॽरे़ खुनिॽ निङ्‌वाॽफुमाङ्‌ङिल्‍ले़ आन्‍छिॽ लुम्‍मो खासे़न् चोगुर॥”


खे़ल्‍ले़ चोगुल्‍ले़ कुम्‍बा इसाहाकरे़ मिङ्‌सो इङ्‌धाङ् पिरुबा निङ्‌वाॽफुमाङ्‌ङिल्‍ले़ कुमिङ्‌ङो याकुबे़न् माङ्‌हे़क्‍सिङ्॥
 ५४ याकुबे़ल्‍ले़ खे़न् कोःक्‍मा फाङ्‌जङ् थे़गु माङ्‌वाओ के़ने़बा लाजेॽओ सिदुङ्‌जभा तोःन्‍दु, हे़क्‍क्‍याङ् कुगाॽइहाॽ कुजा चासे़ उःत्‍तुसिआङ् मे़ज मे़धुङु॥ खे़न् से़न्‍दिक् खे़ङ्‌हाॽ आम्‍भा खे़प्‍मोए मे़ने़स्‍से़॥


५५ लाबाने़न् तानाम्‍सा पोगे़आङ् कुस्‍साहाॽ नु कुम्‍मे़न्‍छाॽहाॽ चुप् मे़त्‍तुसिआङ् हाङ्‌वागे़न् मुॽइसाम् पिरुसि॥ खे़ब्‍याङ् खुने़ॽ से़म्‍मुइ पोःक्‍खे़आङ् हिम्‍मो नुःक्‍खे़ पेरो॥


 


a ३१:४७ यगर-सहदता– कन् मिङ्‌ङे़ल्‍ले़ कुबेन् आरामिकओ “लुम्‍मनाबा लुङ्‌ङिल्‍ले़ निङ्‌वाॽ इःप्‍मा आबाङ्” पोःङ्‌ॽ॥


b ३१:४७ गले़द– कन् मिङ्‌ङे़ल्‍ले़ कुबेन् हिब्रुओ “लुम्‍मनाबा लुङ्‌ङिल्‍ले़ निङ्‌वाॽ इःप्‍मा आबाङ्” पोःङ्‌ॽ॥


c ३१:४९ मिस्‍पा– कन् मिङ्‌ङे़न् हिब्रुओ “ओमे़प्‍मादे़न्” पोःङ्‌ॽ॥ 


d ३१:५३ अब्राहाम...नाहोर– अब्राहाम्‍मिन् याकुबरे़ कुन्‍धे़बा वये़ हे़क्‍क्‍याङ् नाहोरे़न् लाबाने़ल्‍ले़ कुन्‍धे़बा वये़॥






याकुबे़न् ए़साबरे़ कुदुम्‍से़ पेःक्‍मा यारिप् पोःङ्‌ॽ



३२
 १ याकुबे़न्‍नाङ् कुहिम् ले़प्‍माङ् थासिङ्, हे़क्‍क्‍याङ् निङ्‌वाॽफुमाङ्‌ङिल्‍ले़ कुमाङ्‌लाइङ्‌बाहाॽरे़ खुने़ॽ मे़दुमु॥
 २ याकुबे़ल्‍ले़ खे़ङ्‌हाॽ निसुसिआङ् पाःत्‍तु, “कङ्‌ग निङ्‌वाॽफुमाङ्‌ङिल्‍ले़ कुधक्‍सुबा कुदुरायक्‍लो!” खे़ल्‍ले़ चोगुल्‍ले़ खुने़ॽ खे़न् ते़न्‍निल्‍ले़ कुमिङ् महनोमa मे़त्‍तु॥


३ कुम्‍भुॽ ए़साबरे़ कुदुम्‍से़ ए़दोम लाजेॽओबा सेइर ते़ङ्‌गप्‍पो याकुबे़ल्‍ले़ खुने़ॽनुःल्‍ले़ तगि इङ्‌घङ् के़साबाहाॽ पाङ्‌घुदेसुसि॥
 ४ याकुबे़ल्‍ले़ खे़ङ्‌हाॽ अक्‍तङ्‌बा इङ्‌जाङ् पिरुसि, “आङ्‌गाॽ आन्‍दाङ्‌बा ए़साबे़न् अक्‍खे मे़त्‍ते़म्‍मे़ॽ, के़से़वारोबा याकुबरे़ अक्‍खे पाःत्‍तु, ‘आङ्‌गाॽ लाबाने़न्‍नु वयाङ् हे़क्‍क्‍याङ् आल्‍ल थारिक् खुने़ॽनु वयाङ्॥
 ५ आङ्‌गाॽ पित्‍हाॽ, अदङ्‌हाॽ, मे़ल्‍लुक् मे़ःन्‍दाहाॽ हे़क्‍क्‍याङ् से़वारोबाहाॽ नु से़वारोमाहाॽ कत्‍तुङ्‌सिङ्‌ॽ॥ आल्‍ल आङ्‌गाॽ आन्‍दाङ्‌बाल्‍ले़ कुसिराॽथाङ्‌ङाबि फाॽआङ् कन् इङ्‌घङ्‌ङिन् हाङुङ्‌बारो॥’”


६ खे़न् इङ्‌घङ् के़साबाहाॽ याकुबरो मे़नुःक्‍से़ मे़भे़रे़आङ् खे़ङ्‌हाॽरे़ मे़बाःत्‍तु, “आनिगे पेःक्‍मनाआङ् के़म्‍भुॽ ए़साबे़न् तुम्‍ना, हे़क्‍क्‍याङ् आल्‍लो खुने़ॽ किप् लिसि मनाहाॽनु खे़ने़ॽ के़दुम्‍से़ फे़न्‍ल पत्॥”


७ हे़क्‍केःल्‍ले़ याकुबे़न् साॽरिक् किसे़आङ् निङ्‌साम्‍मो थ्‍ये़॥ खुने़ॽनु के़वाॽबा मनाहाॽ कुलुप् ने़त्‍छिओ फःक्‍खुसि हे़क्‍क्‍याङ् मे़ल्‍लुक् मे़ःन्‍दाहाॽ, पित्‍हाॽ, हे़क्‍क्‍याङ् उमेहाॽआङ् कुलुप् ने़त्‍छिओ फःक्‍खुसि॥
 ८ “ए़साबे़न् फे़न्‍नाङ् लत्‍छा लुप्‍पोबाहाॽ से़रुसिसाङ् वेॽस्‍मा लुप्‍पोबाहाॽग मे़दाङ्” फाॽआङ् खुने़ॽ निङ्‌वाॽ इःत्‍तु॥


९ खे़ब्‍याङ् याकुबे़ल्‍ले़ पेलिगे़न् तुवा चोगु, “आन्‍धे़बा अब्राहाम्‍मिल्‍ले़ कुनिङ्‌वाॽफुमाङ्, आम्‍बा इसाहाक्‍के़ल्‍ले़ कुनिङ्‌वाॽफुमाङ्, यहवे दाङ्‌बाए, ‘खे़ने़ॽ आबाङे के़लाजेॽओ हे़क्‍क्‍याङ् के़गाॽइहाॽओ नुःक्‍खे़ पेगे़ॽओ, हे़क्‍क्‍याङ् आङ्‌गाॽ नुरिक् मे़त्‍ने़रो’ के़मे़त्‍ताङ्‌ङाङ् वये़॥
 १० खे़ने़ॽ के़से़वारोबान् उसेःन्‍धाङ् के़जोगुबा लुङ्‌माॽ के़दुक्‍तुबान् नु नसाःन्‍साबा के़बोःक्‍खे़बा पाःन्‍नो आङ्‌गाॽ मिसाक्‍काङ् मे़लाॽआन्‍लो॥ थेआङ्‌भे़ल्‍ले़ आङ्‌गाॽ यर्दन यङ्‌घङ्‌ङिन् काःक्‍तुङ्‌ङाङ् फे़राङ्‌ङिल्‍ले़ लत्‍छा तक्‍कात् थिक्‍लक् फे़त्‍तुङ्‌ङाङ् वये़॥ कर आल्‍लो कुलुप् ने़त्‍छि हिम्‍सयङ् नु कम्‍भ्‍यारिक् यरिक् थक्‍साहाॽ कत्‍तुङ्‌सिङ्‌ॽ॥
 ११ आङ्‌गाॽ पेलि फाक्‍ने़रो, आम्‍भुॽ ए़साबरे़ कुहुक्‍कोलाम् आङ्‌गाॽ से़ःप्‍ताङ्‌ङे़ॽओ, थेआङ्‌भे़ल्‍ले़ आनिगे कुम्‍मा कुस्‍साहाॽआङ् के़रे़क् से़रिगे़बि फाॽआङ् आङ्‌गाॽ खुने़ॽनु किआरो॥
 १२ कर खे़ने़ॽ के़बाःत्‍तुआङ् वाॽ, ‘आङ्‌गाॽ से़क्‍खासाङ् खे़ने़ॽ के़नुॽ के़दार चोगुङ्, हे़क्‍क्‍याङ् के़मुॽइदाङ्‌साहाॽ वरःङ्‌ङोबा ये़ःङ्‌घा कुइसिःक् निःत्‍मे़दे़त् चोगुङ्‌सिङ्‌ॽ॥’”


१३ याकुबे़न् खे़न् से़न्‍दिक् हाबा खे़प्‍मो याङ्‌धोःक्‍ते़आङ् ने़स्‍से़, हे़क्‍क्‍याङ् खुने़ॽ कुयाङ्‌सा कुन्‍धेलाम् कुम्‍भुॽ ए़साबे़न् पिमा फाॽआङ् मिक्‍तोक् सुङ्‌हाॽ से़न्‍दु॥
 १४ खे़न् मिक्‍तोक् सुङ्‌हाॽ– कुगिप् ने़त्‍छि मे़ःन्‍दामा, निबोङ् कुम्‍बाबा मे़ःन्‍दा, किप् ने़त्‍छि कुम्‍मामा मे़त्‍लुक् हे़क्‍क्‍याङ् निबोङ् थुःम्‍बा,
 १५ सुम्‍बोङ् के़धाप्‍मा उमे नु उमेसाःत्‍हाॽ, हे़क्‍क्‍याङ् लिबोङ् पित्‍मा, थिबोङ् पित्, निबोङ् कुम्‍मामा अदङ् नु थिबोङ् अदङ्‌हाॽ मे़वये़॥
 १६ खुने़ॽ खे़ङ्‌हाॽ के़रे़क् कुलुप् कुलुप् से़न्‍दुसि हे़क्‍क्‍याङ् कुसे़वारोमाहाॽरे़ खुन्‍छिॽ कम्‍ब्राङ्‌ङो पिरुसिआङ् खे़ङ्‌हाॽ मे़त्‍तुसि, “आङ्‌गाॽनुःल्‍ले़ तगि पेगे़म्‍मे़ॽ हे़क्‍क्‍याङ् थक्‍सा लुप्‍हाॽरे़ खुन्‍छिॽलुम्‍मो मिसाक् ताम्‍दाम्‍बा चोगे़म् ने़से़म्‍मे़ॽ॥”


१७ खुने़ॽ के़रे़क्‍नुःल्‍ले़ तगि लाम्‍गे़लोबान् सुजा पिरुआङ् मे़त्‍तु, “आम्‍भुॽ ए़साबरे़ खे़ने़ॽ के़दुम्‍माङ् से़ःन्‍गे़दोःॽ ‘खे़ने़ॽ हाःत्‍ले़ कुमनाने़? खे़ने़ॽ आत्‍तान् के़बेःक्‍पाने़? के़दगि के़बेःक्‍पा कन् थक्‍सालुप्‍हाॽ हाःत्‍ले़न्‍छिबे?’
 १८ खे़ने़ॽ अक्‍खे मे़त्‍ते़ॽ, ‘खे़ङ्‌हाॽग के़से़वारोबा याकुबरे़ कुधाःक्‍सासे॥ कङ्‌हाॽ के़रे़क् आदाङ्‌बे ए़साबरे़ कुलागि मिक्‍तोक् सुङ्‌ले़ लागि हाङुबा॥ खुने़ॽग आनिगे एगाङ् फे़ल्‍ल पत्॥’”


१९ खुने़ॽ निसिगेःक्‍पा, सुम्‍सिगेःक्‍पा हे़क्‍क्‍याङ् थक्‍सालुप् के़दिःक्‍पाहाॽ के़रे़क् इङ्‌जाङ् पिरुसि, “ए़साबे़न् केदुम्‍मुम्‍मिल्‍ले़ खिनिॽ हाबाहे़क्‍के मे़त्‍ते़म्‍मे़ॽओ॥
 २० ‘के़से़वारोबा याकुबे़न् आनिगे एगाङ् एगाङ् फे़ल्‍ल पत्’ फाॽआङ् ए़साबे़न् मे़त्‍ताम्‍मे़ॽओ॥” थेआङ्‌भे़ल्‍ले़ “आङ्‌गाॽ आदगि हाङुङ्‌बा मिक्‍तोःक्‍किल्‍ले़ ए़साबे़ल्‍ले़ कुसाक्‍के़न्‍निन् चिःक्‍मा सुक्‍तुबिला, हे़क्‍क्‍याङ् खे़न् एगाङ् आङ्‌गाॽ तुमुङ्‌ङिल्‍ले़ खुने़ॽ ताःक्‍काबिला” फाॽआङ् इःत्‍तुआङ् वये़॥
 २१ खे़ल्‍ले़ चोगुल्‍ले़ याकुबरे़ कुमिक्‍तोक् सुङ्‌हाॽ खुने़ॽनुःल्‍ले़ तगि हाङुदेसु, हे़क्‍क्‍याङ् खुने़ॽ आबाङे़ग खे़न् से़न्‍दिक् आबाङे कुसाःङ्‌गा हिम्‍मो याःक्‍ते़॥



पनिएल मे़प्‍मनाबा ते़न्‍नो याकुबे़न् चुङ्‌ॽ


२२ खे़न् से़न्‍दिक् याकुबे़न् पोगे़, हे़क्‍क्‍याङ् ने़त्‍छि मेल्‍लिङ्‌गे़न् कुमेःत्‍हाॽ, ने़त्‍छि कुसे़वारोमाहाॽ नु थिबोङ्‌ङाङ् थिक् कुस्‍सा ये़म्‍बित्‍छाहाॽ याङ्‌सिङ्‌ङाङ् यब्‍बोक् यङ्‌घङ्‌ङिन् काःक्‍तु॥
 २३ खुने़ॽ खे़ङ्‌हाॽ यङ्‌घङ्‌ङिल्‍ले़ नाधाःम्‍बि पाङ्‌घुसि, हे़क्‍केलॽरिक्‍के खुने़ॽ कत्‍तुबा के़रे़क् कुजिगक्‌वाहाॽआङ् हाङुदेसु॥
 २४ अक्‍खेलॽरिक् याकुबे़न् एःक् याःक्‍ते़॥ हे़क्‍क्‍याङ् लत्‍छा मनाधिक् खामे़न्‍ओःत्‍ते थारिक् खुने़ॽनु चुङे़॥
 २५ खे़न् मनाःल्‍ले़ याकुबे़न् नाःम्‍मा मे़सुक्‍तुम्‍बा निसुआङ् खे़ल्‍ले़ याकुबरे़ कुलाङ्‌भिःप्‍मे़न् सुसु पिरु, खे़ल्‍ले़ चोगुल्‍ले़ खे़न् मनाःन्‍नु चुङे़ल्‍ले़ याकुबरे़ कुलाङ्‌ङिन् लिघे़ॽ ले़न्‍दे़॥
 २६ खे़ब्‍याङ् खे़न् मनाःल्‍ले़ मे़त्‍तु, “खाओःप्‍मा चोक्, आङ्‌गाॽ पेःक्‍मा पाङ्‌घाङ्‌ङे़ॽ॥”


कर याकुबरे़ नुगप् पिरु, “आङ्‌गाॽ मुॽइसाम् के़म्‍बिआन्‍ल थारिक् मे़ले़त्‍ने़न्॥”


२७ खे़न् मनाःल्‍ले़ मे़त्‍तु, “के़मिङ् थेग?”


खुने़ॽ नुगप् पिरु, “याकुब॥”


२८ खे़न् मनाःल्‍ले़ खुने़ॽ मे़त्‍तु, “आल्‍ल खे़ने़ॽ के़मिङ् याकुब मे़ःन् कर इस्राइलb पोङ्, थेआङ्‌भे़ल्‍ले़ खे़ने़ॽ निङ्‌वाॽफुमाङ्‌ङिन्‍नु हे़क्‍क्‍याङ् मे़न्‍छाम् याम्‍मिहाॽनु के़धक्‍ते़आङ् के़नाःन्‍दुरो॥”


२९ खे़ब्‍याङ् याकुबे़ल्‍ले़ खे़न् से़ःन्‍लाप्‍तु, “आङ्‌गाॽ पेलि फाक्‍ने़, के़मिङ् थेग? मे़त्‍ताङ्‌ङे़ॽ॥”


कर खे़ल्‍ले़ मे़त्‍तु, “थेआङ् आमिङ् से़ःन्‍गे़दोआबे?” खे़ब्‍याङ् याकुबे़न् मुॽइसाम् पिरु॥


३० खे़ल्‍ले़ चोगुल्‍ले़ याकुबरे़ खे़न् ते़न्‍निन् पनिएलc मिङ् वाःत्‍तु, थेआङ्‌भे़ल्‍ले़ “निङ्‌वाॽफुमाङ्‌ङिन् निसुङ्‌साङ् आङ्‌गाॽ कुहिङ्‌वे़त्‍ते़ वाॽआरो” लॽरिक् खुने़ॽ पाःत्‍तु॥


३१ खे़ल्‍ले़ कुलाङ्‌ङिल्‍ले़ चोगुल्‍ले़ ए़ःक्‍खङ् ए़ःक्‍खङ् लॽरे़र लाङ्‌घेगे़ हे़क्‍क्‍याङ् नाम् के़रे़ल्‍ले़ पनिएल मे़प्‍मनाबा ते़न्‍निन् ले़रुध॥
 ३२ खे़न् मनाःल्‍ले़ याकुबरे़ कुलाङ्‌भिःप्‍मो सुसु पिरु खे़ल्‍ले़ चोगुल्‍ले़ आल्‍लो थारिक्‍साङ् इस्राइलिहाॽरे़ सालाङ्‌भिःप्‍मोबा सान् मे़न्‍जने़ल्‍लो॥


 


a ३२:२ महनोम– कन् मिङ्‌ङे़ल्‍ले़ कुबेन् हिब्रुओ “ने़त्‍छि तुरायक्” पोङ्॥ 


b ३२:२८ इस्राइल– कन् मिङ्‌ङे़न् हिब्रुओ “खुने़ॽ निङ्‌वाॽफुमाङ्‌ङे़न्‍नु थक्” इग्र “निङ्‌वाॽफुमाङ्‌ङिन् थक्” खे़म्‍दे़त्॥


c ३२:३० पनिएल– कन् मिङ्‌ङे़न् हिब्रुओ “निङ्‌वाॽफुमाङ्‌ङिल्‍ले़ कुनारा” खे़म्‍दे़त्॥






याकुबरे़ ए़साबे़न् तुमुॽ



३३
 १ याकुबे़ल्‍ले़ अक्‍खे ओमे़त्‍तुल्‍ले़ ए़साबे़न् हे़क्‍क्‍याङ् खुने़ॽनु सोरिक् किप् लिसि मनाहाॽ मे़भे़रे़र मे़बत्‍छे़बा निसुसि॥ हे़क्‍केःल्‍ले़ खुने़ॽ लिआ नु राहेल हे़क्‍क्‍याङ् ने़त्‍छि खुन्‍छिॽ से़वारोमाहाॽरे़ खुनिॽ कम्‍ब्राङ्‌ङो कुस्‍साहाॽ से़न्‍दुसि॥
 २ खुने़ॽ कुसे़वारोमाहाॽ नु खुन्‍छिॽ साहाॽ के़रे़क्‍नुःल्‍ले़ तगि लाम्‍लोसुसि, खे़ङ्‌हाॽरे़ खुन्‍छिॽ एगाङ् लिआःन् नु कुस्‍साहाॽ हे़क्‍क्‍याङ् के़रे़क्‍नुःल्‍ले़ एगाङ् राहेल नु युसुफे़न् फत्‍छुसि॥
 ३ खे़ङ्‌हाॽ के़रे़क्‍ले़ खुनिॽ तगि खुने़ॽ आबाङे़ग कुम्‍भुॽरे़ कुबेसाङ् मे़ङ्‌गे़त्‍ते थारिक् लाम्‍लोसिङ्‌ङाङ् नुसिले़ङ् साम्‍बोःन् हबत्‍ताङ् से़वा मये़र पे॥


४ कर ए़साबे़न् याकुबे़ल्‍ले़ कुदुम्‍से़ लोःक्‍ते़र फे़रे़ हे़क्‍क्‍याङ् खे़न् हे़प्‍प्रे़क् हे़प्‍तु, खे़ब्‍याङ् कुसाःङ्‌भेॽओ खिम्‍सिङ्‌ङाङ् खुने़ॽ चुप् मे़त्‍तु हे़क्‍क्‍याङ् खे़ङ्‌हाॽ ने़प्‍मजाङ् साॽरिक् हाबे़छि॥
 ५ खे़ब्‍याङ् ए़साबे़न् अक्‍खे ओमये़ल्‍ले़ मे़न्‍छुमाहाॽ नु हिन्‍जाॽ पित्‍छाॽहाॽ निसुसिआङ् मे़त्‍तु, “खे़ने़ॽनु के़वाॽबा के़वाॽमा कन् याप्‍मिहाॽ हाःत्‍छिनिबे?”


याकुबरे़ नुगप् पिरु, “निवाॽफुमाङ्‌ङिल्‍ले़ खे़ने़ॽ के़से़वारोबान् लुङ्‌माॽ तुक्‍तुआङ् पिरुबा हिन्‍जाॽसिरो॥”


६ खे़ब्‍याङ् से़वारोमाहाॽ नु खुन्‍छिॽ साहाॽ निःत्‍ताङ् मे़भे़रे़ हे़क्‍क्‍याङ् अःक्‍खुम् मे़भन्‍छिङ्‌ङाङ् ए़साबे़न् से़वा मे़मे़त्‍तु॥
 ७ खे़न् एगाङ् लिआःन् नु कुस्‍साहाॽ मे़भे़रे़आङ् से़वा मे़मे़त्‍तु॥ के़रे़क्‍नुःल्‍ले़ याङ्‌सि युसुफे़न् नु राहे़ले़न् फे़रे़छि हे़क्‍क्‍याङ् खे़ङ्‌हाॽरे़आङ् से़वा मे़त्‍ते़छु॥


८ ए़साबे़ल्‍ले़ याकुबे़न् से़ःन्‍लाप्‍तु, “आङ्‌गाॽ फे़राङ्‌ङिल्‍ले़ लाम्‍मो तुमुङ्‌सिङ्‌बा कन् थक्‍सालुप्‍हाॽ थेआङ् के़बाङ्‌घु के़भे़न्‍छुसिबाबे?”


याकुबरे़ नुगप् पिरु, “आदाङ्‌बे खे़ङ्‌हाॽग खे़ने़ॽ लुङ्‌माॽ के़दुक्‍कार फाॽआङ् मिक्‍तोक् सुङ् फे़त्‍तुङ्‌सिङ्‌बारो॥”


९ कर ए़साबे़ल्‍ले़ नोगप् पिरु, “आन्‍साॽए, आङ्‌गाॽ आलागि के़योबा कत्‍तुङ्‌सिङ्॥ खे़ने़ॽ के़गत्‍तुसिबाहाॽ खे़ने़ॽए कत्‍ते़से़ॽ॥”


१० याकुबे़ल्‍ले़ मे़त्‍तु, “मेःन्‍लो, खे़ने़ॽ के़सिराॽ थाङ्‌ङाने फाग्र आहुक्‍कोलाम् कन् मिक्‍तोक् सुङ्‌हाॽ ताःक्‍ते़ॽओ॥ खे़ने़ॽ नुरिक्‍काङ् लाङ् के़दाःक्‍ताङ्॥ से़क्‍खाए खे़ने़ॽ तुम्‍ने़ल्‍ले़ आङ्‌गाॽ निङ्‌वाॽफुमाङ्‌ङिन् तुमुङ्‌बा हे़क्‍के पोःक्‍खे़रो॥
 ११ खे़ने़ॽए के़लागि फाॽआङ् हुॽने़बा मिक्‍तोःक्‍किन् ताःक्‍ते़ॽ फाॽआङ् पेलि फाक्‍ने़रो॥ आङ्‌गाॽ आलागि के़योबा कत्‍तुङ् थेआङ्‌भे़ल्‍ले़ निङ्‌वाॽफुमाङ्‌ङिल्‍ले़ आङ्‌गाॽ नुरिक् मे़त्‍ताङ्‌ङाङ् वाॽ॥” कम्‍भलॽरिक् याकुबरे़ ये़ःक्‍काङ् ये़ःक् मे़त्‍तुबाल्‍ले़ चोगुल्‍ले़ ए़साबरे़ खे़न् मिक्‍तोक् सुङ्‌ङिन् ताःक्‍तु॥


१२ खे़ब्‍याङ् ए़साबे़ल्‍ले़ मे़त्‍तु, “आल्‍ल आनिॽ थाआसि॥ आङ्‌गाॽ खिनिॽ लाम्‍लोनिङ्॥”


१३ कर याकुबे़ल्‍ले़ मे़त्‍तु, “आदाङ्‌बारे़ के़निसुआङ्‌ङे के़वाॽरो, कन् हिन्‍जाॽ पित्‍छाॽहाॽ मे़जुःक् हे़क्‍क्‍याङ् सावामा थक्‍साहाॽ नुरिक् ओमे़प्‍मासि पोङ्॥ खे़ङ्‌हाॽ थिक् ये़न्‍धिक् च्‍यरिक् लाङ्‌घेःङ्‌मासिल्‍ले़ के़रे़क् मे़सिबिला॥
 १४ खे़ल्‍ले़ चोगुल्‍ले़ आदाङ्‌बान् पेलि फाक्‍ने़, खे़ने़ॽए आनिगे़नुःल्‍ले़ तगि पेगे़ॽओ॥ आङ्‌गाॽ आदगि के़बेःक्‍पा थक्‍साहाॽ हे़क्‍क्‍याङ् कन् हिन्‍जाॽपित्‍छाॽ लाङ्‌मे़घेःक्‍पा कुइसिःक् सेइरओ खे़ने़ॽ मे़न्‍दुम्‍मे थारिक् आङ्‌गाॽ मस्‍सुआङ् फे़न्‍नारो॥”


१५ ए़साबे़ल्‍ले़ मे़त्‍तु, “हे़क्‍केग्र खे़ने़ॽ के़भाॽसे़ कुभा आमनाहाॽ ले़रुङ्‌धाङ्‌सिङ्॥”


कर याकुबरे़ मे़त्‍तु, “कन् चाहाब् मे़जोःक्‍कान्‍ना॥ खे़ने़ॽ लुङ्‌माॽरक् के़दुक्‍काआङ्‌ग पोङ्॥”


१६ खे़ल्‍ले़ चोगुल्‍ले़ हाबा खे़न् ये़न्‍नो ए़साबे़न् सेइर ले़प्‍मा थासिङ् पे॥
 १७ कर याकुबे़ङ्‌ग सुक्‍कोतa ले़प्‍माङ् थासिङ्, हे़क्‍क्‍याङ् आबाङे़ खुने़ॽ कुलागि हिम्‍धिक् नु कुधक्‍साहाॽरे़ लागि याक्‍माहिम्‍हाॽ चोगु॥ खे़ल्‍ले़ चोगुल्‍ले़ खे़न् ते़न्‍निल्‍ले़ कुमिङ् सुक्‍कोत पोःक्‍खे़रो॥


१८ याकुबे़न् पद्‌दन आराम्‍लाम् लाङ्‌घेगे़ पेआङ् कनान लाजेॽओबा सकेम ये़क्‌यक्‍को नुरिक्‍काङ् के़रे़, हे़क्‍क्‍याङ् खे़न् ये़क्‌यक्‍किल्‍ले़ कुबेसाङ् साःङ्‌गाहिम् लेःत्‍तुआङ् युङ्‌सिङ्॥
 १९ याकुबरे़ खुने़ॽ साःङ्‌गाहिम् लेःत्‍तुबा ते़न्‍निन् सकेमे़ल्‍ले़ कुम्‍बा हामोरे़ल्‍ले़ कुस्‍साहाॽलाम् किप् थिक् युप्‍पा याङ्‌इत्‍छि कुमे़ल्‍लुङ् केःत्‍तुआङ् इङु॥
 २० खे़प्‍मो खुने़ॽ लत्‍छा ले़त्‍ति तोःम्‍मादे़न् थिक् चोगु हे़क्‍क्‍याङ् “ए़ल ए़लोह इस्राइल” (निङ्‌वाॽफुमाङ्‌ङिन्‍ग इस्राइलबा निङ्‌वाॽफुमाङ्) मिङ् युक्‍खुरो॥


 


a ३३:१७ सुक्‍कोत– कन् मिङ्‌ङे़ल्‍ले़ कुबेन् हिब्रुओ “याक्‍माहिम्‍हाॽ” पोःङ्‌ॽ॥ 






दिनाःन् फे़त्‍मे़लाःन्‍दु



३४
 १ याकुब नु लिआरे़ खुन्‍छिॽ सा दिनाःन् थिक्‌ये़न् खे़न् लाजेॽओबा मे़न्‍छुमाहाॽ तुम्‍मासि फाॽआङ् पे॥
 २ खे़न् ते़ङ्‌गप्‍पोबा हाङ् हिब्‍बि हामोरे़ल्‍ले़ कुस्‍सा सकेमे़ल्‍ले़ दिनाःन् निसु, हे़क्‍क्‍याङ् उःक्‍खु तेॽरुआङ् मेःत्‍मे़त्‍तु॥
 ३ खे़ब्‍याङ् खे़ल्‍ले़ कुनिङ्‌वान् याकुबरे़ कुस्‍सा दिनाःन् ले़प्‍माङ् हिसिङ्॥ हे़क्‍क्‍याङ् खे़ल्‍ले़ खे़न् मे़न्‍छ्‌यान् लुङ्‌माॽ तुक्‍तुआङ् खे़न् नुःब्नुबा पाःन्‍हाॽ मे़त्‍तु॥
 ४ हे़क्‍क्‍याङ् सकेमे़ल्‍ले़ कुम्‍बा हमोरे़न् मे़त्‍तु, “खे़न् सिसादिङ् मे़न्‍छ्‌यान् आङ्‌गाॽ आहिम्‍सामा पोङ्‌से़ ताराङ् पिराङ्‌ङे़ॽ॥”


५ याकुबरे़ कुस्‍सा दिनाःन् सकेमे़ल्‍ले़ फे़त्‍लाःन्‍दुबा पाःन्‍निन् खे़प्‍सु॥ कर खुने़ॽ कुस्‍साहाॽ पित् कम्‍से़ मे़बेआङ् मे़वये़बाल्‍ले़ चोगुल्‍ले़ खे़ङ्‌हाॽ हिम्‍मो मे़न्‍नुःङ् मे़न्‍दाए थारिक् खुने़ॽ स्‍वाःत् युङे़॥


६ खे़ब्‍याङ् सकेमे़ल्‍ले़ कुम्‍बा हमोरे़न् याकुबरे़ कुहिम्‍मो ताॽजे़ङ्‌से़ फे़रे़॥
 ७ आल्‍ल याकुबरे़ कुस्‍साहाॽरे़ थे पोःक्‍खे़ के़लॽबा पाःन्‍निन् मे़घे़प्‍सुनुमे़ःन्‍ने पित् चाराम्‍मा ते़न्‍नोलाम् मे़नुःक्‍खे़ मे़द्‌ये़॥ खे़ङ्‌हाॽरे़ खुनिॽ निङ्‌वाॽ तुगे़आङ् खुन्‍छिॽ सिक् पोगे़आङ् वये़, थेआङ्‌भे़ल्‍ले़ सकेमे़ल्‍ले़ याकुबरे़ कुस्‍सान् फे़त्‍लाःन्‍दुआङ् के़रे़क् इस्राइलिहाॽरे़ खुन्‍छिॽ ने़बो तेसुआङ् वये़॥ अक्‍तङ्‌बा याःम्‍बक् चोःक्‍मा मे़न्‍नुॽमनाबा वये़॥


८ कर हमोरे़न् खे़ङ्‌हाॽनु अक्‍खेलॽरिक् ताॽजे़क्‍खे़, “आस्‍सा सकेमे़ल्‍ले़ कुनिङ्‌वाॽइन् खे़ने़ॽ के़स्‍सा मे़न्‍छुमान् ले़प्‍माङ् इगेःक्‍काङ् पत्॥ आस्‍सान् दिनाःन्‍नु मेःक्‍खिम् मे़प्‍मा आभाःक्‍ते़ॽ॥
 ९ खिनिॽ आनिगे़नु ते़न्‍धाम् मेःक्‍खिम् चोगे़म्‍मे़ॽ॥ खिनिॽ मे़न्‍छुमा साहाॽ आनिगे आबिरे़ॽ हे़क्‍क्‍याङ् आनिगे मे़न्‍छुमा साहाॽ खिनिॽ लागि तेॽराम्‍सिम्‍मे़ॽ॥
 १० खिनिॽ आनिगे़नु युङ्‌मा के़सुक्‍तिॽ, हे़क्‍क्‍याङ् कन् लाजेन् खिनिॽ ओगप् चोगे़म्‍मे़ॽ॥ खिनिॽ कप्‍मोए युङे़म्‍मे़ॽ, कप्‍मोए ले़ङ्‌हङ् चोगे़म्‍मे़ॽ हे़क्‍क्‍याङ् लाजेॽसिङ्‌बुङ् इङाम्‍मे़ॽ॥”


११ खे़ब्‍याङ् सकेम्‍मे़ल्‍ले़आङ् दिनारे़ कुम्‍बा नु कुम्‍भुॽसि मे़त्‍तुसि, “खिनिॽ याप्‍मि नुरिक् आमे़त्‍ते़ॽ, हे़क्‍क्‍याङ् खिनिॽ च्‍या के़नाःक्‍तुम्‍साङ् आङ्‌गाॽ पिनिङ्॥
 १२ मेःक्‍खिम्‍ले़ लागि आभ्‍यारिक् याङ् के़सिक्‍सुम्‍साङ् आङ्‌गाॽ पिनिङ्॥ खे़न् सिसादिङ् मे़न्‍छ्‌याःन्‍नु मेःक्‍खिम् चोःक्‍मारक् आबिरे़ॽओ॥”


१३ सकेमे़ल्‍ले़ खुन्‍छिॽ नुसाॽ दिनाःन् फे़त्‍लाःन्‍दुबाल्‍ले़ चोगुल्‍ले़ याकुबरे़ कुस्‍साहाॽ सकेम हे़क्‍क्‍याङ् खे़ल्‍ले़ कुम्‍बा हमोरे़न्‍नु इङ्‌ले़क् पान् मे़बारे़॥
 १४ खे़ङ्‌हाॽरे़ मे़मे़त्‍तुसि, “हर्दो मे़न्‍हे़क्‍केबा मनान् आनिगे नुसाॽइन् पिमा मे़सुक्‍तुम्‍बे़न्॥ थेआङ्‌भे़ल्‍ले़ हे़क्‍के चोगुम्‍बे़ल्‍ले़ग आनिगे चाःत्‍थि पेक्॥
 १५ कर खे़ने़ॽ के़बाःत्‍तुबा पाःन्‍निन् आनिगे लत्‍छा पाःन्‍नोरक् ते़न्‍दिगे, खिनिॽआङ् ये़म्‍बित्‍छा के़रे़क्‍ले़ आनिगे हे़क्‍के हर्दो के़हे़गुम्‍लए पोङ्॥
 १६ खे़ब्‍याङ्‌लक् आनिगे मे़न्‍छुमा साहाॽ खिनिॽ पिने़त्‍छिगे़॥ हे़क्‍क्‍याङ् आनिगे खिनिॽ मे़न्‍छुमा साहाॽ तेॽरुम्‍सिम्‍बे़आङ् खिनिॽनु लत्‍छा सुवाङ् पोःक्‍खिगे़आङ् खिनिॽनु सोरिक् युङिगे़॥
 १७ कर आनिगे पाःन्‍निन् के़ङ्‌घे़प्‍सुम्‍मिन्‍नाङ् हर्दो हे़क्‍मा के़न्‍दे़दिन्‍ने़फाग्र आनिगे नुस्‍साॽइन् तेॽरुम्‍बे़आङ् पेगिगे़॥”


१८ हमोर नु सकेमरे़ खे़ङ्‌हाॽरे़ खुन्‍छिॽ पाःन्‍निन् खे़म्‍मा ते़न्‍दे़त्‍छि॥
 १९ खे़न् थाङ्‌बे़न्‍निल्‍ले़ खे़ङ्‌हाॽरे़ मे़बाःत्‍तुबा हे़क्‍के चोःक्‍मा मिसाक्‍काङ् मे़सुसे़न्, थेआङ्‌भे़ल्‍ले़ खुने़ॽ याकुबरे़ कुस्‍सा दिनाःन् नानुॽरुआङ् वये़॥ खुने़ॽग कुम्‍बारे़ कुहिम्‍सयङ्‌ङो के़रे़क्‍नुःल्‍ले़ इङ्‌धाङ्‌साबा चोगे़॥
 २० खे़ल्‍ले़ चोगुल्‍ले़ हमोरे़न् नु कुस्‍सा सकेम्‍मिन् ये़क्‌यक्‍कोबा मा लाम्‍धेःप्‍पो पेसि हे़क्‍क्‍याङ् खुन्‍छिॽ ये़क्‌यक्‍को के़युङ्‌बाहाॽ अक्‍खे मे़त्‍ते़छुसि,
 २१ “कङ् मनाहाॽ आनिॽनु आदङ्‌दङ्‌बा मे़जोक्॥ खे़ङ्‌हाॽ आनिॽ लाजेॽओ मे़युङ्‌ङाङ् ले़ङ्‌हङ् मे़जोःक्‍ल॥ खे़ङ्‌हाॽरे़ खुन्‍छिॽ लागि योॽबा सिङ्‌बुङ्‌आङ् ने़ःॽ॥ खे़ङ्‌हाॽरे़ खुन्‍छिॽ सा मे़न्‍छुमाहाॽ आनिॽ तेॽरुम्‍सिम् हे़क्‍क्‍याङ् आनिॽ सा मे़न्‍छुमाहाॽ खुन्‍छिॽ पिरुम्‍सिम्॥
 २२ कर खे़न् मनाहाॽ आनिॽनु लत्‍छा सुवाङ् हे़क्‍के पोङ्‌माआङ् युङ्‌मारे़ लागि लत्‍छा पाःन्‍नोरक् मे़दे़न्, खे़ङ्‌ग खे़ङ्‌हाॽ हे़क्‍के आनिॽओ के़रे़क् ये़म्‍बिछाहाॽरे़ हर्दो मे़हे़गुरए पोङ्॥
 २३ खे़ङ्‌हाॽरे़ खुनिॽ पित्‍मे़ःन्‍दाहाॽ हे़क्‍क्‍याङ् खुन्‍छिॽ याङ्‌साकुन्‍धेहाॽ हे़क्‍क्‍याङ् खे़ङ्‌हाॽरे़ मे़गत्‍तुसिबा वेॽ थक्‍साहाॽ आनिॽइन् मे़बोङ्‌ने़न्‍बि? खे़ङ्‌हाॽरे़ मे़बाःत्‍तुबा पाःन्‍निन्‍लक् चोःक्‍मा ते़न्‍दि, हे़क्‍क्‍याङ् खे़ङ्‌हाॽ आनिॽनु मे़युङ्॥”


२४ ये़क्‌यक्‍किल्‍ले़ मा लाम्‍धेःप्‍पो के़जुम्‍बा के़रे़क् मनाहाॽरे़ हमोरे़न् नु कुस्‍सा सकेम्‍मे़ल्‍ले़ मे़त्‍ते़छुसिबा पाःन्‍निन् खे़म्‍मा मे़दे़न्‍दे़॥ हे़क्‍क्‍याङ् ये़क्‌यक्‍कोबा के़रे़क् ये़म्‍बिछासाहाॽरे़ हर्दो मे़हे़गु॥


२५ सुम्‌ये़न् एगाङ् हर्दो मे़हे़गुबा याम् तुक्‍माल्‍ले़ खे़ङ्‌हाॽ चाॽरिक् याःन्‍दुसिआङ् मे़ने़स्‍से़, हे़क्‍केःल्‍ले़ याकुबरे़ कुस्‍साहाॽ, दिनारे़ कुम्‍भुॽ ने़प्‍फु सिमियोन नु ले़बिःल्‍ले़ आबाङे़ खुन्‍छिॽ ताभेहाॽ याङ्‌ने़छिआङ् स्‍वाःत्‍ताङ् ये़क्‌यक्‍को लासे़छि हे़क्‍क्‍याङ् के़रे़क् ये़म्‍बित्‍छाहाॽ च्‍ये़प्‍तु से़रे़छुसि॥
 २६ खे़न् ने़प्‍फुरे़ हमोरे़न् नु खुने़ॽ कुस्‍सा सके़म्‍मिन्‍नाङ् ताभेःल्‍ले़ च्‍ये़प्‍ते़छु से़रे़छुसि, हे़क्‍क्‍याङ् सकेम्‍मिल्‍ले़ कुहिम्‍मोलाम् दिनाःन् लःत्‍ते़छु तेॽरे़छु॥
 २७ हे़क्‍क्‍याङ् याकुबरे़ वेॽ कुस्‍साहाॽ के़सिबाहाॽरे़ खुनिॽ ये़क्‌यक्‍को मे़बेआङ् खे़ङ्‌हाॽरे़ खुनिॽ चिगक्‌वाहाॽ स्‍याक् वयाक् मे़नाःत्‍तुसि थेआङ्‌भे़ल्‍ले़ खे़ङ्‌हाॽरे़ खुन्‍छिॽ नुस्‍साॽइन् फे़त्‍मे़लाःन्‍दुआङ् वये़॥
 २८ खे़ङ्‌हाॽरे़ पित् मे़ःन्‍दा, थक्‍सालुप्‍हाॽ, अदङ्‌हाॽ मे़देॽरुसि हे़क्‍क्‍याङ् ये़क्‌यक्‍कोबा नु लाःक्‍कात् प्‍याङ्‌सिओबा थेआङ् मे़न्‍नन्‍छुन्॥
 २९ खे़ङ्‌हाॽरे़ खुन्‍छिॽ के़रे़क् याङ्‌साकुन्‍धेहाॽ हिम्‍धाःङ्‌हाॽ मे़नाप्‍तुसि॥ हे़क्‍क्‍याङ् खे़ङ्‌हाॽरे़ खुनिॽ हिन्‍जाॽबित्‍छाॽहाॽ नु मेःत्‍हाॽआङ् पुङ्‌लाधाबा हे़क्‍के मे़दे़म्‍सु मे़दे़ॽरुसि॥


३० खे़ब्‍याङ् याकुबरे़ सिमियोन नु ले़बिन् मे़त्‍तुसि, “आनिॽ आयुङ्‌बा कनानि नु परिज्‍जिहाॽरे़ खुनिॽ कन् लाजेॽओ आङ्‌गाॽ ताप्‍फे़ःम्‍बा पोःक्‍खाङ्‌ल के़जोगे़छुआङ् आङ्‌गाॽ के़साक्‍पो थ्‍याङ्‌ल याप्‍मि के़याःन्‍दे़छि॥ आङ्‌गाॽ आमनाहाॽ मिसाक्‍लक् मे़वाॽ॥ खे़ङ्‌हाॽ के़रे़क् मे़भुङ्‌सिङ्‌ङाङ् आङ्‌गाॽ मे़सॽआआङ् ते़न्‍धङ् मे़जोगुल्‍ले़ग आङ्‌गाॽ आहिम्‍मोबा के़रे़क् थाप्‍पु थ्‍यःङ् मे़जोगिगे़रो॥”


३१ कर खे़ङ्‌हाॽरे़ नोगप् पिरे़छु, “खे़ल्‍ले़ आनिगे नुसाॽइन् ये़म्‍बा के़गोःप्‍मा हे़क्‍के के़त्‍निमा चोःक्‍मा नुॽबि?”


 






निङ्‌वाॽफुमाङ्‌ङिल्‍ले़ याकुबे़न् बे़थे़लओ हाङ्‌वा मुॽइसाम् पिरुॽ



३५
 १ खे़ब्‍याङ् निङ्‌वाॽफुमाङ्‌ङिल्‍ले़ याकुबे़न् मे़त्‍तुॽ, “पोगे़ॽआङ् थो बेथेलओ पेगे़ॽ हे़क्‍क्‍याङ् खे़प्‍मोए युङे़ॽओ, के़म्‍भुॽ ए़साबरोलाम् खे़ने़ॽ के़घे़त्‍छिङ्‌ङे़ल्‍ले़ खे़ने़ॽओ के़धाःम्‍सिङ्‌बा निङ्‌वाॽफुमाङ्‌ङिल्‍ले़ कुलागि खे़प्‍मो लत्‍छा ले़त्‍ति तोःम्‍मादे़न् थिक् चोगे़ॽओ॥”


२ खे़ल्‍ले़ चोगुल्‍ले़ याकुबरे़ कुहिम्‍सयङ् हे़क्‍क्‍याङ् खुने़ॽनु के़वाॽबाहाॽ के़रे़क् मे़त्‍तुसि, “खिनिॽ के़गत्‍तुम्‍सिम्‍बा मुरे़न्‍लाजेॽबा माङ्‌हाॽ लाप्‍फेसाम्‍सिम्‍मे़ॽ हे़क्‍क्‍याङ् आबाङे़ सेसेसाङ्‌साङ् चोःक्‍सिङ्‌ङाम्‍मे़ॽआङ् चाङ् ले़क्‍सिङाम्‍मे़ॽ॥
 ३ खे़ब्‍याङ् आनिॽ बेथेलओ पेगि, हे़क्‍क्‍याङ् आङ्‌गाॽ आदुक्‍खे़रे़न् ये़न्‍नो आबेलि के़घे़म्‍बा हे़क्‍क्‍याङ् आङ्‌गाॽ आत्‍तान् पेःक्‍कासाङ् आङ्‌गाॽनु सोसोरिक् के़वाॽबा निङ्‌वाॽफुमाङ्‌ङिल्‍ले़ कुलागि खे़प्‍मो आङ्‌गाॽ लत्‍छा ले़त्‍ति तोःम्‍मादे़न् थिक् चोगुङ्‌ॽ॥”
 ४ खे़ल्‍ले़ चोगुल्‍ले़ खे़ङ्‌हाॽरे़ आबाङे मे़गत्‍तुबा मुरे़न्‍लाजेबा माङ्‌हाॽ हे़क्‍क्‍याङ् आबाङे़ खुनिॽ ने़क्‍खोओ मे़वारुबा निरिक्‌वाहाॽ मे़भे़न्‍दुआङ् याकुबे़न् मे़बिरु हे़क्‍क्‍याङ् याकुबरे़ सकेमरे़ कुबेसाङ्‌बा यहिबा सिङ्‌बुङ्‌ङिल्‍ले़ कुबुङ्‌ङो लुप्‍तु॥


५ खे़ङ्‌हाॽ लाम्‍दिःक्‍को मे़धासिङ्‌ङे़ल्‍ले़ खिर्लिबा ये़क्‌यक्‍हाॽओ निङ्‌वाॽफुमाङ्‌लाम् किमा यङ्‌मा त्‍ये़, हे़क्‍क्‍याङ् आत्‍तिल्‍ले़आङ् खे़ङ्‌हाॽ मे़म्‍भत्‍तुन्‍सिन्‍लो॥


६ याकुब हे़क्‍क्‍याङ् खुने़ॽनु के़वाॽबा के़रे़क् कनान् लाजेॽबा लुज पाङ्‌जुम्‍मो (बेथेलआङ् मे़मे़त्‍तुॽ) मे़गे़रे़॥
 ७ खे़प्‍मो खुने़ॽ लत्‍छा ले़त्‍ति तोःम्‍मादे़न् थिक् चोगु॥ खे़न् ते़न्‍निन् खुने़ॽ ए़ल्‍बेथे़ल मिङ् वाःत्‍तु थेआङ्‌भे़ल्‍ले़ खुने़ॽ कुम्‍भुॽरोलाम्‍बा खे़त्‍छिङ्‌ङे़ल्‍ले़ निङ्‌वाॽफुमाङ्‌ङिन् आबाङे खे़प्‍मो खुने़ॽनु थाःम्‍सिङ्‌ङाङ् वये़॥


८ खे़प्‍मो रे़बिकारे़ कुसेवारोमा दे़बोरान् स्‍ये़ हे़क्‍क्‍याङ् खे़न् बेथेलरे़ कुबेसाङ्‌बा ये़हिबा सिङ्‌बुङ्‌ङिल्‍ले़ कुबुङ्‌ङो मे़लुप्‍तु॥ खे़ल्‍ले़ चोगुल्‍ले़ खे़न् ते़न्‍निल्‍ले़ कुमिङ् अल्‍लोन कुबत मिङ् मे़वातु॥


९ याकुबे़न् पदन आरामलाम् नुःक्‍से़आङ् याम्‍मो निङ्‌वाॽफुमाङ्‌ङिन् थाःम्‍सिङ् हे़क्‍क्‍याङ् खुने़ॽ हाङ्‌वा मुॽइसाम् पिरु॥
 १० निङ्‌वाॽफुमाङ्‌ङिल्‍ले़ खुने़ॽ मे़त्‍तु, “खे़ने़ॽ के़मिङ्‌ङिन्‍ग याकुबरो, कर आल्‍लआङ्‌धो खे़ने़ॽ याकुब के़मे़म्‍मे़त्‍ने़ल्‍लो, खे़ने़ॽ के़मिङ् इस्राइल पोङ्‌लो॥” खे़ल्‍ले़ चोगुल्‍ले़ निङ्‌वाॽफुमाङ्‌ङिल्‍ले़ कुमिङ् इस्राइल मे़त्‍तु॥
 ११ निङ्‌वाॽफुमाङ्‌ङिल्‍ले़ खुने़ॽ मे़त्‍तु, “आङ्‌गाॽ मुक्‍साम्‍दाङ्‌बा निङ्‌वाॽफुमाङ्‌आरो॥ फुङ्‌वाफे़क्‍ते़ॽर पेगे़ॽ, हे़क्‍क्‍याङ् यरिक् पोःन्‍दे़ॽर पेगे़ॽ॥ लत्‍छा सुबाङ् हे़क्‍क्‍याङ् सुवाङ्‌हाॽरे़ खुन्‍छि लुप्‍हाॽ खे़ने़ॽलाम्‍मे़ मे़बोःन्‍लो, हे़क्‍क्‍याङ् हाङ्‌हाॽआङ् खे़ने़ॽलाम् मे़लःन्‍लो॥
 १२ अब्राहाम नु इसाहाक्‍के़न् पिरुङ्‌सिङ्‌बा लाजेन् आङ्‌गाॽ खे़ने़ॽ पिने़, हे़क्‍क्‍याङ् आङ्‌गाॽ खे़न् लाजेन् खे़ने़ॽ के़एगाङ् के़स्‍सा के़म्‍मे़न्‍छाॽहाॽ पिरुङ्‌सिङ्‌ॽ॥”
 १३ खे़ब्‍याङ् खुने़ॽनु ताॽजे़क्‍खे़बा ते़न्‍नोलाम् निङ्‌वाॽफुमाङ्‌ङिन् थो पेगे़रो॥


१४ निङ्‌वाॽफुमाङ्‌ङिन् खुने़ॽनु ताॽजे़क्‍खे़बा ते़न्‍नो याकुबरे़ निङ्‌वाॽसोक्‍ले़ लत्‍छा लुङ् सित्‍लाङ् थिक् फोःक्‍सु॥ हे़क्‍क्‍याङ् खुने़ॽ खे़ॽयो निङ्‌वाॽफुमाङ्‌ङो चे़ल्‍ले़क्‍सेॽ थि सिदुङ्‌जभा तोःन्‍दु हे़क्‍क्‍याङ् निःङ्‌गेॽइल्‍ले़ ले़ःक्‍तु॥
 १५ हे़क्‍क्‍याङ् याकुबरे़ निङ्‌वाॽफुमाङ्‌ङिन् खुने़ॽनु ताॽजे़क्‍खे़बा ते़न्‍निल्‍ले़ कुमिङ् बेथेल युक्‍खु॥



राहेल्‍ले़न् मासिङ्‌ॽ


१६ खे़ङ्‌हाॽ याम्‍मो बे़थे़ल्‍लाम् मे़धासिङ्‌ङाङ् एप्रात के़प्‍मा मिसाक्‍लक् वये़ल्‍ले़ राहेल्‍ले़न् कुसादुङ्‌ङिल्‍ले़ तरु हे़क्‍क्‍याङ् खे़न् साॽरिक् तुगे़॥
 १७ खे़न् कुसादुङ्‌ङे़ल्‍ले़ तम्‍मा ले़रुआङ् हुक्‍के़लामे़ल्‍ले़ खे़न् मे़त्‍तु, “मे़ङ्‌गिएओ वेॽ के़स्‍सा ये़म्‍बित्‍छाधिक् पोःक्‍खे़॥”
 १८ खे़ल्‍ले़ कुसक्‍मा पेःक्‍मा चोगे़ल्‍ले़ खे़ल्‍ले़ खे़न् अङे़ःक्‌वान् बे़न–ओनि (आङ्‌गाॽ आदुक्‍खेःल्‍ले़ कत्‍तुङ्‌बा सा) मिङ् वाःत्‍तु॥ कर कुम्‍बारे़ खे़न् अङे़ःक्‌वान् बे़न्‌यामिन् (आजुक्‌वा हुक् सा) मिङ् वाःत्‍तु॥


१९ अक्‍खेलॽरिक् राहे़लले़न् स्‍ये़, हे़क्‍क्‍याङ् एप्रात (बेथले़हे़म) पेःक्‍मा लाम्‍मो खे़ङ्‌हाॽरे़ खे़न् मे़लुप्‍तु॥
 २० याकुबरे़ खे़ल्‍ले़ कुइःत्‍तिल्‍ले़ सम्‍दाङ् लत्‍छा सित्‍लाङ्‌धिक् लेःत्‍तु॥ कन् राहेलरे़ कुइःत्‍तोबा सित्‍लाङ्‌ङिन् आल्‍लो थारिक्‍आङ् ने़रो॥


२१ इस्राइल्‍ले़न् लाम्‍दिःक्‍को तगि थासिङ् खुने़ॽ मिगदल एदेरलाम् नाधाःम्‍बि साःङ्‌गाहिम् लेःत्‍तु॥



याकुबरे़ कुस्‍सा कुएहाॽ


(१ साप्‍मु २:१-२)


२२ इस्राइल्‍ले़न् खे़न् लाजेॽओ वये़ल्‍ले़ रुबे़न्‍ने़न् कुम्‍बारे़ कुजक्‍मेत् बिल्‍हाःन्‍नु इप्‍से़, हे़क्‍क्‍याङ् इस्राइलरे़ कन् पाःन्‍निन् खे़प्‍सु॥


 

याकुबरे़ थिक्‍ने़त् कुस्‍सा ये़म्‍बित्‍छाहाॽ मे़वये़–


 

२३ लिआ ले़प्‍माङ्‌बा कुस्‍साहाॽ–


तुम्‍बे़न् रुबे़न्


खे़ब्‍याङ् सिमियोन, ले़बि, यहुदा, इस्‍साखार हे़क्‍क्‍याङ् जबलुन॥


२४ राहे़ल ले़प्‍माङ्‌बा कुस्‍सा ये़म्‍बित्‍छाहाॽ


युसुफ नु बे़न्‌यामिन्॥


२५ राहे़लरे़ कुसेवारोमा बिल्‍हालाम्‍बा के़बोङ्‌बा कुस्‍सा ये़म्‍बित्‍छाहाॽ,


दान नु नप्‍तालि॥


२६ लिआरे़ कुसेवारोमा जिल्‍पा ले़प्‍माङ्‌लाम् के़बोङ्‌बा कुस्‍सा ये़म्‍बित्‍छाहाॽ


गाद नु आसेर॥


 

पदन आरामओ साके़वाःन्‍छिङ्‌बा याकुबरे़ कुस्‍सा ये़म्‍बित्‍छाहाॽ हाबा कन्‍हाॽसिरो॥



इसाहाक्‍के़न् मासिङ्‌ॽ


२७ याकुबे़न् खुने़ॽ कुम्‍बा इसाहाकरो मम्रे इग्र किर्यतअर्बाओ त्‍ये़ (खे़ङ्‌ग हे़ब्रोनरो), खे़प्‍मो अब्राहाम नु इसाहाक युङे़त्‍छिआङ् वये़सि॥
 २८ इसाहाक्‍के़न् किप्‍थिक्‍काङ् ये़त्‍पोङ् तङ्‌बे के़रे़आङ् वये़॥
 २९ खे़ब्‍याङ् इसाहाके़न् मासिङ्॥ खुने़ॽ खदाक्‍मि तुम्‍से़र थारिक् हिङे़ हे़क्‍क्‍याङ् कुसुधे़बा कुधाक्‍थे़बाहाॽनु तङ्‌से़ पे॥ हे़क्‍क्‍याङ् कुस्‍सा ए़साब नु याकुबरे़ खे़न् लुप्‍ते़त्‍छु॥


 






ए़साबरे़ कुमुॽइदाङ्‌साहाॽ



३६
 १ ए़साबे़ल्‍ले़ कुधाःक्‍हाॽरे़ खुन्‍छिॽ साप्‍मुःन्‍धुम्‍मिन् हाबा कन्‍लो (खे़न् एदोम्‍माङ् मे़मे़त्‍तु)॥


 

२ ए़साबरे़ कनानि मे़न्‍छुमाहाॽ कुभा मेःत्‍हाॽ तारुसि॥ हित्‍ति एलोनरे़ कुस्‍सा मे़न्‍छुमा आदान्, हे़क्‍क्‍याङ् हिब्‍बि सिबोरे़ कुस्‍सा ये़म्‍बित्‍छा आनारे़ कुस्‍सा मे़न्‍छुमा ओहोलिबामान्,
 ३ हे़क्‍क्‍याङ् इस्‍माए़लरे़ कुस्‍सा मे़न्‍छुमा नबायोतरे़ कुन्‍साॽ बासमते़न्॥


४ ए़साबलाम् आदाःल्‍ले़ एलिपजे़न् कत्‍तु हे़क्‍क्‍याङ् बासमते़ल्‍ले़ रुएल्‍ले़न् कत्‍तु,
 ५ हे़क्‍क्‍याङ् ओहोलिबामाःल्‍ले़ ये़उस, यालाम नु कोरहन् कत्‍तु॥ कनान् लाजेॽओ सागे़वाःन्‍छिङ्‌बा ए़साबरे़ कुस्‍साहाॽ हाबा कन्‍हाॽरो॥


६ हे़क्‍क्‍याङ् ए़साबरे़ आबाङे कुमेःत्‍हाॽ, कुस्‍साहाॽ हे़क्‍क्‍याङ् कुस्‍सा मे़न्‍छुमाहाॽ खुने़ॽ कुहिम्‍मोबा के़रे़क् मनाहाॽ पित्‍मे़ःन्‍दाहाॽ हे़क्‍क्‍याङ् कनान लाजेॽओ थगुबा के़रे़क् कुयाङ्‌सा कुन्‍धेहाॽ याङ्‌सिङ्आङ् कुन्‍साॽ याकुबनु से़न्‍दे़आङ् वेॽस्‍मा लाजेॽओ पेगे़॥
 ७ खुन्‍छिॽ साॽरिक् यरिक् याङ्‌साकुन्‍धे कत्‍ते़छुबाल्‍ले़ चोगुल्‍ले़ खुन्‍छिॽ युङे़छिबा ते़न्‍निल्‍ले़ खुन्‍छिॽ थक्‍साहाॽ सोरिक् वाॽमारे़ लागि मे़योरुन्‍सिन्॥
 ८ खे़ल्‍ले़ चोगुल्‍ले़ ए़साबे़न् (ए़दोमआङ् मे़मे़त्‍तु) कोःक्‍मा फाङ्‌जङ् सेइर लाजेॽओ युङ्‌मा हेःक्‍ते़॥


 

९ सेइरबा थे़गु माङ्‌वा कोःक्‍मा फाङ्‌जङ् लाजेॽओ के़युङ्‌बा ए़साबरे़ कुमुॽइदाङ्‌सा एदोमिहाॽरे़ खुन्‍छिॽ साप्‍मुःन्‍धुम्‍मिन् हाबा कन्‍हाॽरो॥


 

१० ए़साबरे़ कुस्‍साहाॽरे़ खुनिॽ मिङ्‌हाॽ हाबा कन्‍लो–


ए़साबरे़ कुमेत् आदारे़ कुस्‍सा एलिपज, हे़क्‍क्‍याङ् ए़साबरे़ कुमेत् बासमतरे़ कुस्‍सा रुएल॥


११ एलिपजरे़ कुस्‍सा ये़म्‍बित्‍छाहाॽ–


ते़मान, ओमार, सपो, गाताम, हे़क्‍क्‍याङ् कनज॥
 १२ ए़साबरे़ कुस्‍सा एलिपजरे़ तिम्‍न मिङ् के़वाःप्‍मा लत्‍छा कुजक्‍मेःत् थिक् वये़॥ एलिपजलाम् खे़ल्‍ले़ अमाले़क्‍के़न् कत्‍तु॥ ए़साबरे़ कुमेत् आदारे़ कुम्‍मे़न्‍छाॽहाॽ हाबा कन्‍हाॽरो॥


१३ रुएलरे़ कुस्‍साहाॽ–


नहत, जेरह, सम्‍मा नु मिज्‍जा॥ ए़साबरे़ कुमेत् बासमतरे़ कुम्‍मे़न्‍छाॽहाॽ हाबा कन्‍हाॽरो॥


१४ ए़साबरे़ कुमेत् ओहोलिबामा, खुने़ॽग सिबोने़ल्‍ले़ कुम्‍मे़न्‍छाॽ हे़क्‍क्‍याङ् अनारे़ कुस्‍सा वये़, ए़साबलाम् खुने़ॽ कत्‍तुसिबा कुस्‍साहाॽ हाबा कन्‍हाॽरो–


येउस, यालाम नु कोरह॥


 

१५ ए़साबरे़ कुधाःक्‍हाॽओ तुम् लाम्‍लोबाहाॽ हाबा कन्‍हाॽ मे़वये़रो–


ए़साबरे़ कुस्‍सा तुम्‍बा एलिपजरे़ कुस्‍साहाॽओ तुम् लाम्‍लोबाहाॽ तेमान, ओमार, सपो, कनज,
 १६ कोरह, गाताम हे़क्‍क्‍याङ् अमाले़क॥ ए़दोम लाजेॽओ एलिपजलाम् के़बोङ्‌बा तुम् लाम्‍लाम्‍लोबाहाॽ हाबा कन्‍हाॽरो॥ कन्‍हाॽ आदारे़ कुम्‍मे़न्‍छाॽसिरो॥


१७ ए़साबे़ल्‍ले़ कुस्‍सा रुएलरे़ कुस्‍सा तुम् लाम्‍लोबाहाॽ


नहत, जेरह सम्‍मा हे़क्‍क्‍याङ् मिज्‍जा॥ ए़दोम लाजेॽओ रुएललाम् के़बोङ्‌बा तुम् लाम्‍लोबाहाॽ हाबा कन्‍हाॽरो॥ ए़साबरे़ कुमेत् बासमतरे़ कुम्‍मे़न्‍छाॽहाॽ हाबा कन्‍हाॽ मे़वये़॥


१८ ए़साबरे़ कुमेत् ओहोलिबामारे़ तुम् लाम्‍लोबा कुस्‍साहाॽ–


ये़उस, यालाम् हे़क्‍क्‍याङ् कोरह॥ अनारे़ कुस्‍सा ए़साबरे़ कुमेत् ओहोलिबारे़ कत्‍तुसिबा तुम् लाम्‍लाम्‍लोबाहाॽ हाबा कन्‍हाॽ मे़वये़॥


१९ ए़साबे़ल्‍ले़ (ए़दोम फाॽआङ्‌ङाङ् कुसिङ् निःत्‍ते़त्) कुस्‍साहाॽ हाबा कन्‍हाॽरो, हे़क्‍क्‍याङ् खे़ङ्‌हाॽरे़ खुनिॽ तुम् लाम्‍लोबाहाॽ कङ्‌हाॽरो॥



सेइरले़ कुमुॽइदाङ्‌साहाॽ


(१ साप्‍मु १:३८-४२)


२० खे़न् लाजेॽओ के़युङ्‌बा होरि सेइरले़ कुस्‍साहाॽ हाबा कन्‍हाॽरो–


लोतान, सोबाल, सिबोन, अना
 २१ दिसोन, एसेर नु दिसान॥ सेइररे़ कन् कुमुॽइदाङ्‌सा होरिहाॽ ए़दोम लाजेॽओ तुम् लाम्‍लोबा मे़वये़॥


२२ लोतानरे़ कुस्‍साहाॽ–


होरि नु हेमाम॥ तिम्‍नन् लोताने़ल्‍ले़ कुन्‍साॽ मे़न्‍छुमा वये़॥


२३ सोबालरे़ कुस्‍साहाॽ–


अल्‍बान, मानहत, एबाल, सपो नु ओनाम॥


२४ सिबोनरे़ कुस्‍साहाॽ–


अय्‍या नु अना॥ हाबा कन् अनाःल्‍ले़ए कुम्‍बा सिबोनरे़ कुअदङ्‌हाॽ कमुसि कत्‍तुल्‍ले़ एःक्‍सादे़न्‍नो मक्‌वा च्‍वाःत्‍तिल्‍ले़ वबुन्‍दाक् खोसुआङ् वये़॥


२५ अनारे़ कुस्‍साहाॽ–


दिसोन नु अनारे़ कुस्‍सा मे़न्‍छुमा ओहोलिबामा॥


२६ दिसोनरे़ कुस्‍साहाॽ–


हेम्‍दान, एस्‍बान, यित्रान नु करान॥


२७ ए़सेररे़ कुस्‍साहाॽ–


बिल्‍हान, जाबान नु अकान॥


२८ दिसानरे़ कुस्‍सा–


ये़म्‍बित्‍छाहाॽ उज नु अरान॥


२९ कन्‍हाॽए होरिहाॽरे़ खुन्‍छिॽ तुम् लाम्‍लोबासिरो–


लोतान, सोबाल, सिबोन, अना,
 ३० दिसोन, एसेर नु दिसान॥


सेइर लाजेॽओ खे़ङ्‌हाॽरे़ खुनिॽ थाःक्‍हाॽओ होरि तुम् लाम्‍लोबाहाॽ हाबा कन्‍हाॽरो॥



एदोम्‍बा हाङ्‌हाॽ


(१ साप्‍मु १:४३-५४)


३१ इस्राइलबा आत्‍तिन् हाङ्‌हाॽरे़आङ् हाङ्‌युक् मे़न्‍जोःक्‍के तगि ए़दोम लाजेॽओ हाङ्‌युक् के़जोःक्‍पा हाङ्‌हाॽ हाबा कन्‍हाॽरो–


३२ बओररे़ कुस्‍सा बेलारे़ ए़दोमओ हाङ्‌युक् चोगुआङ् वये़॥ खुने़ॽ कुहाङ्‌बाङ्‌भेॽइल्‍ले़ कुमिङ् दिन्‍हावा ने़स्‍से़॥


३३ बेलान् स्‍ये़आङ् खुने़ॽ कुले़क्‌वा बोज्राओ के़युङ्‌बा जेरहरे़ कुस्‍सा योबाबे़ल्‍ले़ हाङ् चोगु॥


३४ योबाबे़न् मासिङ्‌ङाङ् खुने़ॽ कुले़क्‌वा ते़मानिहाॽरे़ खुनिॽ लाजेॽबा हुसामे़ल्‍ले़ हाङ्‌युक् चोगु॥


३५ हुसामे़न् मासिङ्‌ङाङ् बददरे़ कुस्‍सा हददे़न् हाङ् पोःक्‍खे़॥ खुने़ॽ मोआब लाजेॽओ मिद्‌यानिहाॽ नाःन्‍दुसि॥ खुने़ॽ कुये़क्‌यक्‍किल्‍ले़ कुमिङ् अवित ने़स्‍से़॥


३६ हददे़न् मासिङ्‌ङाङ् खुने़ॽ कुले़क्‌वा मास्रेकाओ के़युङ्‌बा सम्‍लारे़ हाङ्‌युक् चोगु॥


३७ सम्‍लाःन् मासिङ्‌ङाङ् युफ्रेतिस वहःङ्‌ङिल्‍ले़ कुयाओ के़ने़बा रहोबोतबा सौले़न् हाङ् पोःक्‍खे़॥


३८ सौले़न् मासिङ्‌ङाङ् अक्‍बोररे़ कुस्‍सा बाल-हानाने़न् हाङ् पोःक्‍खे़॥


३९ अक्‍बोररे़ कुस्‍सा बाल-हानाने़न् स्‍ये़आङ् खुने़ॽ कुले़क्‌वा हददरे़ हाङ्‌युक् चोगु॥ खे़ल्‍ले़ कुये़क्‌यक्‍किल्‍ले़ कुमिङ् पाउ ने़स्‍से़॥ खुने़ॽ कुमेःत्‍तिल्‍ले़ कुमिङ् महेतबेल वये़, खुने़ॽ मत्रेदरे़ कुस्‍सा, मे-जाहाबरे़ कुम्‍मे़न्‍छाॽमा वये़॥


 

४० ए़साबलाम् के़बोङ्‌बा कुधे़गेक् लाम्‍लाम्‍लोबाहाॽ खे़ङ्‌हाॽरे़ खुनिॽ मिङ् लाजेॽ नु खुन्‍छिॽ थाःक् कुइसिःक् कन्‍हाॽएरो–


तिम्‍न, अल्‍वा, यतेत,


४१ ओहोलिबामा, एलाह, पिनोन,


४२ कनज, तेमान, मिब्‍सार,


४३ मग्‍दिएल नु इराम॥


खे़ङ्‌हाॽरे़ मे़नाःन्‍दुसिबा लाजेॽओ खे़ङ्‌हाॽरे़ खुनिॽ युङ्‌मादे़न् कुइसिःक् एदोम्‍बा कुधे़गेक् लाम्‍लाम्‍लोबाहाॽ हाबा कन्‍हाॽरो॥


 

कन्‍हाॽ के़रे़क् ए़साबलाम्‍बा के़बोःम्‍बा के़धे़ॽबा एदोमिहाॽरे़ खुनिॽ सुधे़बा ताक्‍थे़बासिरो॥


 






युसुफ नु खुने़ॽ कुम्‍भुॽ कुन्‍साॽहाॽ



३७
 १ याकुबे़न् आबाङे कुम्‍बा युङे़बा कनान लाजेॽओ युङे़॥


२ याकुबे़ल्‍ले़ कुयाःम्‍बेॽओ के़बोङ्‌बा साप्‍मुःन्‍धुम्‍मिन् हाबा कल्‍लो॥


युसुफे़न् थिबोङ्‌ङाङ् नुसि तङ्‌बे के़रे़ल्‍ले़ खुने़ॽ कुम्‍बारे़ कुमेत् जिल्‍पा नु बिल्‍हारे़ खुन्‍छिॽ ये़म्‍बित्‍छासा खुने़ॽ कुम्‍भुॽसिनु थिक्‌यान् मे़ःन्‍दा मे़ल्‍लुक् चाराम्‍नु वये़॥ थिक्‌यान् कुम्‍भुॽसिरे़ खुनिॽ कुइभे़म्‍मा याःम्‍बक्‍किन् निसुआङ् कुम्‍बा चे़क्‍तु॥


३ याकुबे़न् काप्‍पोबा तुम्‍से़ल्‍ले़ युसुफे़न् कत्‍तुबाल्‍ले़ चोगुल्‍ले़ वेॽ कुस्‍साहाॽनुःल्‍ले़ यरिक् खुने़ॽ लुङ्‌माॽ तुक्‍तु॥ हे़क्‍क्‍याङ् याकुबे़ल्‍ले़ कुस्‍सा युसुफे़न् कुभुङ् इसेःङ्‌बा लत्‍छा केःम्‍बा लगेःत्‍थिक् तॽरु॥
 ४ कर कुम्‍भुॽसिरे़ युसुफे़न् खुन्‍छिॽ पाःल्‍ले़ खुन्‍छिॽनुःल्‍ले़आङ् यरिक् लुङ्‌माॽ तुक्‍तुबा मे़निसुबाल्‍ले़ चोगुल्‍ले़ खुने़ॽ चिःप्‍मा मे़हेःक्‍तु हे़क्‍क्‍याङ् खे़ङ्‌हाॽ खुने़ॽनु नुरिक्‍काङ् मे़म्‍बारे़न्॥


५ थिक्‍ले़ङ् योसेफरे़ से़प्‍माङ्‌धिक् माक्‍तु॥ खुने़ॽ खे़न् कुसे़प्‍माङ्‌ङिन् कुम्‍भुॽसि चे़क्‍तुसि खे़ङ्‌हाॽरे़ खुने़ॽ तगिनुःल्‍ले़आङ् साॽरिक् चिःप्‍मा मे़हेःक्‍तु॥
 ६ खुने़ॽ खे़ङ्‌हाॽ मे़त्‍तुसि, “आङ्‌गाॽ माक्‍तुङ्‌बा से़प्‍माङ्‌ङिन् खे़प्‍से़म्‍मे़ॽओ॥
 ७ आनिॽ के़रे़क् प्‍याङ्‌सिओ सिधःङ्‌मा इआघेःक्‍सुम्‍ल आयागे़॥ आङ्‌गाॽ इघेःक्‍सुङ्‌बा सिधःङ्‌मा आगक्‍किन् पोगे़, हे़क्‍क्‍याङ् खिनिॽ सिधःङ्‌मा कक्‍हाॽ खिर्लि मे़जुप्‍से़आङ् आङ्‌गाॽ आसिधःङ्‌मा आगक्‍किन् से़वा मे़मे़त्‍तु॥”


८ खे़ल्‍ले़ कुम्‍भुॽसिरे़ खुने़ॽ मे़मे़त्‍तु, “खे़ने़ॽ थे आनिगे सम्‍धाङ् हाङ्‌युक् के़जोगुबाबि? थे खे़ने़ॽ आनिगे याप्‍मि के़युक्‍पाबि?” हे़क्‍क्‍याङ् खे़ल्‍ले़ कुसे़प्‍माङ्‌ङिन् नु खुने़ॽ कुबाःन्‍निल्‍ले़ चोगुल्‍ले़ खे़ङ्‌हाॽरे़ छान् साॽरिक् चिःप्‍मा मे़हेःक्‍तु॥


९ खे़ब्‍याङ् खुने़ॽ वेॽ से़प्‍माङ्‌धिक् माक्‍तु हे़क्‍क्‍याङ् कुम्‍भुॽसि चे़क्‍तुसि, “खे़प्‍से़म्‍मो, आङ्‌गाॽ वेॽ से़प्‍माङ्‌धिक् माक्‍तुङ्॥ नाम्, लाबा नु थिबोङ्‌ङाङ् थिक् खेःम्‍सिक्‍पाहाॽरे़ आङ्‌गाॽ से़वा मे़मे़त्‍ताङ्॥”


१० कुम्‍भुॽसि चे़क्‍तुसिबा हे़क्‍के खुने़ॽ कुसे़प्‍माङ्‌ङिन् कुम्‍बा चे़क्‍तुल्‍ले़, कुम्‍बारे़ फे़ःक्‍तुर मे़त्‍तु, “खे़ने़ॽ कन् के़माक्‍तुबा से़प्‍माङ्‌ङिन् थे़माबे? से़क्‍खाए खे़ने़ॽ के़म्‍मा नु के़म्‍भुॽसि हे़क्‍क्‍याङ् आङ्‌गाॽ फे़रिगे़आङ् साम्‍बोन् हबत्‍ताङ् से़वा मे़त्‍तासिगे़बाबि?”
 ११ खे़ब्‍याङ् खे़ल्‍ले़ कुम्‍भुॽसिरे़ खुने़ॽ नाहे़प्‍मा मे़हेःक्‍तु॥ कर कन् पाःन्‍निन् खुने़ॽ कुम्‍बारे़ग कुनिङ्‌वाॽओए युक्‍खु॥



युसुफे़न् मिस्र लाजेॽओ मे़सङ्‌घु मे़देसुॽ


१२ थिक्‍ले़ङ् युसुफरे़ कुम्‍भुॽहाॽ कुम्‍बारे़ कुमे़ल्‍लुक् कुमे़ःन्‍दा मे़ल्‍लुक् चाराम्‍से़ सकेम कुबेसाङ् मे़बेआङ् मे़वये़॥
 १३ हे़क्‍क्‍याङ् याकुबे़ल्‍ले़ युसुफे़न् मे़त्‍तु, “के़म्‍भुॽसि सकेम्‍मो मे़ल्‍लुक्‍हाॽ चामे़राम्‍सुसिर मे़याक्॥ फे़रे़ॽसाॽरे़, आङ्‌गाॽ खुन्‍छिॽओ खे़ने़ॽ पाङ्‌ने़देने़॥” युसुफरे़ मे़त्‍तु, “ओक्, आङ्‌गाॽ पेःक्‍का॥”


१४ कुम्‍बारे़ खुने़ॽ मे़त्‍तु, “के़म्‍भुॽसि नु मे़ल्‍लुक्‍हाॽ आक्‍खे मे़लॽ मे़जाइ पेगे़ॽआङ् ओमे़त्‍ते़से़ॽ॥ हे़क्‍क्‍याङ् आङ्‌गाॽओ इङ्‌घङ् तारे़ॽओ॥” खे़ब्‍याङ् याकुबरे़ खे़न् हे़ब्रोनबा ने़ने़बादे़न्‍नोलाम् सकेम्‍मो पाङ्‌घुदेसु, युसुफे़न् सकेम्‍मो के़रे़॥
 १५ लत्‍छा मनाधिक्‍ले़ खुने़ॽ प्‍याङ्‌सिओ ताक्‍कन्‍दे़र वये़बा तुमु॥ खे़न् मनाःल्‍ले़ खुने़ॽ सेःन्‍दोसु, “खे़ने़ॽ हात् के़गोःत्‍तुर के़वाॽबाबे?”


१६ युसुफरे़ खे़न् मे़त्‍तु, “आङ्‌गाॽ आम्‍भुॽसि कोःत्‍तुङ्‌सिङ्‌ल वाॽआबा॥ आत्‍तिसोरि खे़ङ्‌हाॽरे़ खुनिॽ मे़ल्‍लुक् लुप्‍हाॽ चामे़राम्‍सुसिर मे़वाॽबे मे़त्‍ताङ्‌ङे़ना?”


१७ खे़न् मनाःल्‍ले़ मे़त्‍तु, “खुन्‍छिॽग कॽयोलाम् मे़बे, थेआङ्‌भे़ल्‍ले़ ‘आनिॽ दोतान ले़प्‍माङ् पेगि’ मे़लॽरे़र मे़यागे़बा आङ्‌गाॽ खे़प्‍सुङ्‌सिङ्॥” खे़ल्‍ले़ चोगुल्‍ले़ युसुफे़न् दोतान ले़प्‍माङ् कुम्‍भुॽसि कोःत्‍तु हक्‍सुसिर पेआङ् खे़ङ्‌हाॽ तुमुसि॥


१८ खे़ङ्‌हाॽरे़ खुने़ॽ माःङ्‌घालाम्‍मे फे़रे़र पत्‍छे़बा मे़निसु, हे़क्‍क्‍याङ् खुन्‍छिॽ पेसाङ् के़प्‍मानुःल्‍ले़ तगिए खुने़ॽ से़प्‍मा पान् इङ्‌मे़दङ्‌घु॥ खे़ङ्‌हाॽ अक्‍खे मे़मे़त्‍छिङ्,
 १९ “खे़न् से़प्‍माङ् के़माक्‍पे़न् फे़ल्‍ल पत्‍लो॥
 २० लु, आल्‍ल खे़न् से़रुम्‍माङ् लत्‍छा वबाक्‍को लाप्‍फेसुम् केःत्‍तुम्॥ ‘ताम्‍भुङ् थक्‍साःल्‍ले़ खे़न् चरछ’ फाॽआङ् पाप्‍पाॽ मे़त्‍तुम्, खे़ब्‍याङ् खे़ल्‍ले़ कुसे़प्‍माङ्‌हाॽ थे पोङ्‌बि, ओमे़त्‍तुम् साॽरुम्॥”


२१ कन् पाःन्‍निन् खे़प्‍सुआङ् रुबे़ने़ल्‍ले़ अक्‍खे़ पाःत्‍तुर खे़ङ्‌हाॽरे़ खुनिॽ हुक्‍को थामालाम् से़ःप्‍मा कोःत्‍तुर मे़त्‍तुसि, “आनिॽ खे़न् से़प्‍माएग मे़नुॽने़न्॥
 २२ आनिॽ खे़ल्‍ले़ कुमाक्‍खिॽ से़सुम् मे़ःन्॥ एःक्‍सादे़न्‍नोबा लत्‍छा वबाक्‍कोरक् आक्‍तुम्, कर खुने़ॽ खाःन्‍दुम् मे़ःन्॥” खे़ङ्‌हाॽरे़ खुन्‍छिॽ हुक्‍कोलाम् से़ःप्‍माआङ् खे़न् कुम्‍बारो तेॽमा फाॽआङ् रुबे़ने़ल्‍ले़ हे़क्‍के मे़त्‍तुसिआङ् वये़॥
 २३ कल्‍ले़चोगुल्‍ले़ युसुफे़न् कुम्‍भुॽसिरे़ खुनिॽ पेसाङ् के़रे़ल्‍ले़ खुने़ॽ चाक्‍सुबा नुबा कुभुङ् इस्‍सेःङ्‌बा केःम्‍बा कुलगेःत्‍तिन् मे़भे़न्‍दु मे़बिरुआङ् मे़नाप्‍तु॥
 २४ हे़क्‍क्‍याङ् खे़ङ्‌हाॽरे़ खे़न् लत्‍छा केःम्‍बा वबाक्‍को लाप्‍मे़देसु मे़गेःत्‍तु॥ खे़न् च्‍वाःत् के़होःप्‍पा से़ङ्‌से़ङ्‌बा वबाक् ने़स्‍से़॥


२५ हे़क्‍क्‍याङ् खे़ङ्‌हाॽ तःक् चासे़ मे़युङ्‌सिङे़ल्‍ले़ खे़ङ्‌हाॽ अक्‍खे थो ओमे़मये़ हे़क्‍केःल्‍ले़ ले़ङ्‌हङ् के़जोःक्‍पा गिलादलाम् के़भे़म्‍बार के़बप्‍पा इस्‍माइलि मनाजि थे़ःक्‍पे़त् मिस्र लाजेॽ ले़प्‍माङ् कुनाम्‍गे़नुॽबा मारुक्, हुःत्‍छिङ्‌मनाबा फात्‍छे, हे़क्‍क्‍याङ् मुर्र कक्‍हाॽ उमेहाॽ मे़गुःत्‍तुसिहाङ् मे़देॽरुसिर मे़बत्‍छे़बा मे़निसुसि॥
 २६ खे़ब्‍याङ् यहुदाःल्‍ले़ कुम्‍भुॽ कुन्‍साॽहाॽ मे़त्‍तुसि, “आनिॽ नुसाॽइन् आसे़रुम्‍माङ् आमाॽरुम्‍मिल्‍ले़ आनिॽ थे आघोसुम्‍माङ्‌बे?
 २७ फे़रे़म्‍मे़ॽ, आल्‍ल आनिॽ खे़न् इस्‍माएलिहाॽरे़ खुनिॽ हुक्‍को सङ्‌सुम्‍देसुम्॥ आनिॽ खे़न् खाःन्‍दुम् मे़ःन्॥ थेआङ्‌भे़ल्‍ले़ खे़न् आबाङे आनिॽ नुसाॽरो, आनिॽग लत्‍छा पाःल्‍ले़ कुस्‍सादि॥” खुने़ॽ कुम्‍भुॽ कुन्‍साॽसिरे़ कुबाःन्‍निन् मे़घे़प्‍सु॥
 २८ खे़ल्‍ले़ चोगुल्‍ले़ मिध्‍यान के़युङ्‌बा ले़ङ्‌हङ् के़जोःक्‍पाहाॽ हाबा खे़न् लाम्‍मोलाम् मे़भे़रे़ल्‍ले़ युसुफे़न् खुने़ॽ कुम्‍भुॽसिरे़ वबाक्‍कोनु मे़उःक्‍खु मे़लःत्‍तुआङ् खे़न् इस्‍माएलिहाॽरे़ खुनिॽ हुक्‍को निबोङ् युप्‍पायाङ्‌ङो मे़सङ्‌घु मे़देसु॥ हे़क्‍क्‍याङ् खे़ङ्‌हाॽरे़ युसुफे़न् मिस्र लाजेॽओ मे़देॽरुआङ् मे़बे॥


२९ रुबे़ने़न् लुम्‍बाःत्‍तो नुःक्‍खे़ त्‍ये़ःल्‍ले़ युसुफे़न् खे़न् वबाक्‍को होःप्‍ते़बा निसुआङ् खुने़ॽ कुजाङ्‌ङिन् थे़ःक्‍खु॥
 ३० हे़क्‍क्‍याङ् कुन्‍साॽहाॽरो पेगे़आङ् मे़त्‍तुसि, “हिन्‍जाॽइन्‍ग होःप्‍पिङग? आल्‍ल आङ्‌गाॽ आत्‍तान् पेःक्‍काबाबे?”


३१ खे़ब्‍याङ् खे़ङ्‌हाॽरे़ लत्‍छा मे़ःन्‍दासाःत्‍थिक् मे़से़रुआङ् युसुफरे़ कुदेःत्‍तिन् खे़न् माक्‍खिॽओ मे़निःप्‍सु॥
 ३२ हे़क्‍क्‍याङ् खे़न् नुबा कुभुङ् इस्‍सेःङ्‌बा लगेःत्‍तिन् खे़ङ्‌हाॽरे़ खुनिॽ पा याकुबरो मे़दारुआङ् मे़मे़त्‍तु, “कन् आनिगे खोसुम्‍बे़॥ ओमे़त्‍ते़साॽरे़ॽ, कन् के़स्‍साःल्‍ले़न्‍बि मे़ःम्‍बि?”


३३ कुम्‍बारे़ खे़न् लगेःत्‍तिन् कुसिङ् निःत्‍तुआङ् पाःत्‍तु, “कन् लगेःत्‍तिङ्‌ग आस्‍साःल्‍ले़ए कुलगेःत्‍लो॥ से़क्‍खासाङ् ताम्‍भुङ् थक्‍साःल्‍ले़ चदेसुआङ् कुजक्‍ता कुले़म्‍दा पोःक्‍खे़बिला॥”
 ३४ खे़ब्‍याङ् याकुबरे़ कुलगेःत्‍तिन् थे़ःक्‍खु, हे़क्‍क्‍याङ् फॽइ युम्‍मा ते़न्‍नो सगितेत् कित्‍छिङ्‌ङाङ् कुस्‍साःल्‍ले़ कुलागि यरिक् ये़न् थारिक् मेरिङ् थक्‍ते़॥
 ३५ खुने़ॽ के़रे़क् कुस्‍सा ये़म्‍बित्‍छाहाॽ नु मे़न्‍छुमाहाॽ मे़द्‌ये़आङ् हाङ्‌हाङ् मे़प्‍मा मे़गोःत्‍तु, कर खुने़ॽ कुनिङ्‌वाॽओ सनारुङ् मे़बोःक्‍खे़न्॥ खुने़ॽ पाःत्‍तु, “मे़ःन्, आस्‍सान् मेरिङ् थक्‍तुङ्‌ल आङ्‌गाॽ सिआरो॥” अक्‍खेलॽरिक् युसुफे़न् कुम्‍बारे़ खे़न् हाःप्‍तु॥


३६ हाबा खे़न् ये़म्‍मो मिध्‍यानबा मनाहाॽरे़ युसुफे़न् मिस्र लाजेॽबा हाङ्‌हिम् कम्‍ब्राङ् के़मे़प्‍पा थक्‍पेबा पोतिफरे़ल्‍लो मे़सङ्‌घु मे़देसुरो॥


 






यहुदा नु तामारे़न्



३८
 १ खे़न् ये़म्‍मो यहुदाःङ्‌ग कुम्‍भुॽ कुन्‍साॽसि ले़रुसिआङ् अदुल्‍लाम् ये़क्‌यक्‍को के़युङ्‌बा हैरा मे़प्‍मनाबा मनाःल्‍लो युङ्‌से़ पेगे़॥
 २ खे़ॽयो यहुदाःल्‍ले़ सुआ मिङ् के़वाःप्‍पा कनानि मनाधिक्‍ले़ कुस्‍सा मे़न्‍छुमान् निसु॥ खुने़ॽ खे़न् ते़न्‍धाम् मेःक्‍खिम् मे़त्‍तुआङ् खे़न्‍नु इप्‍से़॥
 ३ खे़न् मे़न्‍छुमान् मे़न्‍छुक्‍मा पोःक्‍खे़आङ् ये़म्‍बित्‍छा साधिक् कत्‍तु, हे़क्‍क्‍याङ् खे़ल्‍ले़ कुमिङ् ए़र वाःत्‍तु॥
 ४ खे़न् याम्‍मो मे़न्‍छुक्‍मा पोःक्‍खे़आङ् वेॽ ये़म्‍बित्‍छा साधिक् कत्‍तु॥ खे़ल्‍ले़ खे़न् ओनान मिङ् वाःत्‍तु॥
 ५ याम्‍मोआङ् खे़न् मे़न्‍छुक्‍मा पोःक्‍खे़आङ् ये़म्‍बित्‍छा साधिक् कत्‍तु॥ हे़क्‍क्‍याङ् खे़ल्‍ले़ खे़न् सेलह मिङ् वाःत्‍तु॥ कजिब मे़प्‍मनाबादे़न्‍नो मे़युङ्‌ङे़ल्‍ले़ खे़ल्‍ले़ सेलहःन् कत्‍तु॥


६ यहुदाःल्‍ले़ कुस्‍सा तुम्‍बा ए़रले़ कुलागि लत्‍छा मेःत् तारु पिरु॥ खे़ल्‍ले़ कुमिङ् तामार वये़॥
 ७ कर यहुदाःल्‍ले़ कुस्‍सा तुम्‍बा ए़रे़न् यहवे दाङ्‌बे़ल्‍ले़ कुनिमो कुॽइके़भे़म्‍बा वये़, हे़क्‍क्‍याङ् यहवे दाङ्‌बे़ल्‍ले़ खे़न् से़रु॥


८ खे़ब्‍याङ् यहुदाःल्‍ले़ ओनाने़न् मे़त्‍तु, “के़म्‍भुॽरे़ कुमेःत्‍तिन्‍नु इप्‍से़ॽ, हे़क्‍क्‍याङ् नुसाॽरे़ चोःक्‍मा के़बोङ्‌बा थिम् इसिःक् चोगे़ॽ, हे़क्‍केःल्‍ले़ के़म्‍भुॽरे़ कुलागि साहाॽ के़गत्‍तुसिर॥”
 ९ कर आबाङे़ कुस्‍सा मे़म्‍बोङ्‌मनाबा निसुआङ् ओनाने़ल्‍ले़ कुन्‍ने़द्रेःन्‍नु इप्‍से़ल्‍ले़ कुम्‍भुॽरे़ कुलागि कुस्‍सा मे़बोङ्‌ने़ल्‍ल फाॽआङ् याॽरिःम्‍बे़न् लाःक्‍कात् खाम्‍बाङ्‌ङो मुत्‍थासुदेसु॥
 १० खे़ल्‍ले़ चोगुबा कन् याःम्‍बक्‍किन् यहवे दाङ्‌बाल्‍ले़ कुनिमो ताप्‍फे़ःम्‍बा थाबे़, हे़क्‍क्‍याङ् खुने़ॽ खे़न्‍नाङ् स्‍ये़र याःन्‍दु॥


११ खे़ब्‍याङ् यहुदाःल्‍ले़ कुम्‍बाङ्‌लि तामारे़न् मे़त्‍तु, “आस्‍सा सेलहःन् यम्‍बा मे़म्‍बोङ्‌ङे थारिक् खे़नेॽ के़म्‍बारे़ कुहिम्‍मो मेमेदुमाए पोःक्‍खे़आङ् वये़ॽ॥” सेलहःन्‍नाङ् कुम्‍भुॽसि हे़क्‍केए सिबिला फाॽआङ् खुने़ॽ किसे़आङ् वये़ खे़ल्‍ले़ चोगुल्‍ले़ तामारे़न् कुम्‍बारे़ कुहिम्‍मो युङ्‌से़ पेआङ् वये़॥


१२ कुभा तङ्‌बे एगाङ् यहुदाःल्‍ले़ कुहिम्‍सामा सुआरे़ कुस्‍सान् मासिङ्॥ मेरिङ् थक्‍मा ये़म् चुरे़आङ् यहुदान् अदुल्‍लाम् के़युङ्‌बा कुन्‍जुम् हैराने़न् तेॽरुआङ् तिम्‍नाओ कुमे़ल्‍लुक् मुरिक् के़घक्‍पाहाॽ साॽसे़ पेगे़॥


१३ कुन्‍नुःप्‍पे़न् तिम्‍नाओ मे़ल्‍लुक् मुरिक् के़घक्‍पाहाॽरो पेर पत्‍छे़बा इङ्‌घङ् तामारे़ल्‍ले़ खोसु॥
 १४ खुने़ॽ सेलहःन् यम्‍बा पोःक्‍खे़आङ्‌साङ् खे़ल्‍ले़ कुमेत् पोङ्‌मा मे़घोसुम्‍बा निसु॥ हे़क्‍केःल्‍ले़ खुने़ॽ मेमेदुमा कुजाङ्‌ङिन् फे़न्‍दुआङ् पःत्‍थाङ्‌ङिल्‍ले़ कुनाःन् ते़प्‍तु हे़क्‍क्‍याङ् वेॽ मे़न्‍छुमा ले़ङ्‌सिङ्‌ङाङ् तिम्‍ना के़बेःक्‍पा लाम्‍मो एनैम ये़क्‌यक्‍कोबा लाम्‍धेःप्‍पो युङ्‌सिङ्॥


१५ खे़ल्‍ले़ कुनाःन् ते़प्‍तुबा यहुदाःल्‍ले़ निसुआङ् ये़म्‍बा के़गोःप्‍मा के़त्‍निमारछ लॽरे़॥
 १६ लाम्‍मिल्‍ले़ कुयाओ पेआङ् खुने़ॽ खे़न् मे़त्‍तु, “लु, आङ्‌गाॽ खे़ने़ॽनु इम्‍से़ फे़न्‍ना॥” आल्‍ल खुने़ॽ आबाङे कुम्‍बाङ्‌लिन् फाॽआङ् मे़निसुन्॥


खे़ल्‍ले़ मे़त्‍तु, “खे़ने़ॽ आङ्‌गाॽनु के़इम्‍मिल्‍ले़ थे के़बिआबे?”


१७ खुने़ॽ मे़त्‍तु, “मे़ःन्‍दा लुप्‍पोलाम् लत्‍छा मे़ःन्‍दाज्‍याःक् थिक् खे़ने़ॽ पिने़ॽ॥”


खे़ल्‍ले़ मे़त्‍तु, “खे़ने़ॽ खे़न् मे़न्‍हाङ्‌ङे थारिक् आङ्‌गाॽनु कुभा मिक्‍सेन् के़धाॽआबि?”


१८ यहुदाःल्‍ले़ मे़त्‍तु, “आङ्‌गाॽ थे खे़ने़ॽ थाॽने़बे?”


खे़ल्‍ले़ मे़त्‍तु, “खे़ने़ॽ के़इःत्‍छाःप्‍पिन् हे़क्‍क्‍याङ् के़इदाःक्‍किन् नु कङ् के़हुक्‍कोबा तक्‍कातिन् के़युक्‍खु के़धःल्‍ले़ नुॽ॥” खे़ल्‍ले़ चोगुल्‍ले़ यहुदाःल्‍ले़ खे़न् पाःन्‍हाॽ खे़न् पिरु, हे़क्‍क्‍याङ् खे़न्‍नु इप्‍से़॥ हे़क्‍क्‍याङ् खुने़ॽलाम्‍बा खे़न् मे़न्‍छुक्‍मा पोःक्‍खे़॥
 १९ खे़ब्‍याङ् खे़न् पोगे़आङ् थासिङ् पे, हे़क्‍क्‍याङ् कुबःत्‍थाङ्‌ङिन् फुन्‍दुआङ् याम्‍मु मेमेदुमा चाङ्‌ङिन् चाक्‍सिङ्॥


२० यहुदाःल्‍ले़ ने़स्‍सुधबा कुजिगक्‌वाहाॽरे़ कुधे़ॽसे़ अदुल्‍लाम के़युङ्‌बा कुन्‍देःङ्‌बाल्‍ले़ कुहुक्‍को लत्‍छा मे़ःन्‍दाज्‍याःक् थिक् हाङुदेसु॥ कर खे़ल्‍ले़ खे़न् मे़न्‍छुमान् मे़दुमुन्॥
 २१ “एनैमओ लाम्‍मिल्‍ले़ कुयाओ के़युङ्‌मा के़त्‍निमान् आत्‍ति वाॽबे?” मे़त्‍तुसिर खुने़ॽ खे़न् ते़न्‍नोबा मनाहाॽ सेःन्‍लाप्‍तुसि॥


कॽयोग “के़त्‍निमाग हाःत्‍ताङ् होप्‍लो” फाॽआङ् खे़ङ्‌हाॽरे़ मे़मे़त्‍तु॥


२२ खे़ब्‍याङ् खे़न् यहुदाःल्‍लो नुःक्‍खे़ फे़रे़आङ् मे़त्‍तु, “आङ्‌गाॽग खे़न् मे़ङ्‌घोबाङ्॥ याम्‍मो खे़न् ते़न्‍नोबा मनाहाॽरे़आङ् ‘कॽयोग के़त्‍निमाग हाःत्‍ताङ् होप्‍लो’ मे़बाःत्‍तु॥”


२३ यहुदाःल्‍ले़ पाःत्‍तु, “खे़ल्‍ले़ खे़न् चिगक्‌वाहाॽ खे़ल्‍ले़ए युक्‍खुर, मेःन्‍ने़फाग्र मनारे़ आम्‌येःत्‍ताङ् नाधारो॥ ओमे़त्‍ते़ॽ, आल्‍ल आङ्‌गाॽ कङ् मे़ःन्‍दासाःत्‍लिन् खुने़ॽ हाक्‍तुङ्‌ङाङ्‌ङे वये़, कर खे़ने़ॽ खे़न् के़न्‍दुमुन्॥”


२४ खप्‍मे़न् ला सुम्‍सि एगाङ् “खे़ने़ॽ के़म्‍बाङ्‌लि तामारे़न् ये़म्‍बा के़गोःप्‍मा के़त्‍निमा ले़ङ्‌सिङ्‌ङाङ् वाॽरो हे़क्‍क्‍याङ् आल्‍लो मे़न्‍छुक्‍मा वाॽ” के़लॽबा इङ्‌घङ्‌ङिन् कुभा मनारे़ यहुदान् मे़मे़त्‍तु॥


खे़ब्‍याङ् यहुदाःल्‍ले़ मे़त्‍तुसि, “खे़न् कॽयो तारे़म्‍मे़ॽआङ् मिओ लाबाम्‍मे़ॽ॥”


२५ खे़न् मे़भे़त्‍तुर मे़बत्‍छे़ल्‍ले़ कुन्‍नुःप्‍पे़न् अक्‍तङ्‌बा इङ्‌घङ् हाक्‍तु, “कन् चिगक्‌वाहाॽरे़ कुन्‍दाङ्‌बाल्‍लोलाम् आङ्‌गाॽ मे़न्‍छुक्‍मा पोःक्‍खाङ्‌बारो॥” हे़क्‍क्‍याङ् खे़ल्‍ले़ पाःत्‍तु, “ओमे़त्‍ते़म्‍मे़ॽ, कन् इत्‍छाःप्‍पिन् हे़क्‍क्‍याङ् इदाःक्‍किन् नु कङ् तक्‍कातिन् हाःत्‍ले़न्‍बे?”


२६ खे़ब्‍याङ् यहुदाःल्‍ले़ खुने़ॽ कुजिगक्‌वाहाॽ कुसिङ् निःत्‍तुआङ् मे़त्‍तुसि, “खे़ङ्‌ग आङ्‌गाॽनुःल्‍ले़आङ् साम्‌योनिमारे़छ, थेआङ्‌भे़ल्‍ले़ आस्‍सा सेलहःन् खे़ल्‍ले़ कुये़म्‍बा पोङ्‌से़ मे़म्‍बिबान्॥” खे़ब्‍याङ्‌ङाङ्‌धो खुने़ॽ खे़न्‍नु याम्‍मो मे़इप्‍से़न्॥


२७ तामारे़ल्‍ले़ कुस्‍सागप्‍मा ये़म् के़रे़ल्‍ले़ खे़ल्‍ले़ कुसाप्‍पोःक्‍को काप्‍साबा याक्‍सिॽ के़लॽबा हुक्‍के़लामाहाॽरे़ निङ्‌वाॽ मे़घोसु॥
 २८ खे़ल्‍ले़ कुस्‍सागप्‍मा ये़म्‍मो लत्‍थिक्‍ले़ कुहुक्‍किन् लाःक्‍कात् लःत्‍तु, हे़क्‍क्‍याङ् हुक्‍के़लिःङ्‌मे़ल्‍ले़ “कन् तगि सागे़वाःन्‍छिङ्‌बा” पाःत्‍तुर खे़ल्‍ले़ कुहुक्‍को हे़ःत्‍ताङ्‌बा खिःल्‍ले़ इभुत्‍तु पिरु॥
 २९ कर खे़ल्‍ले़ कुहुक्‍किन् याम्‍मो सिगाङ् केःत्‍तुआङ् खे़ल्‍ले़ कुन्‍साॽइन्‍ने़ तगि सावाःन्‍छिङ्॥ हे़क्‍क्‍याङ् खे़ल्‍ले़ अक्‍खे मे़त्‍तु, “हौ, खे़ने़ॽग आक्‍खेआङ्‌नि तगि के़भक्‍ते़ के़लःन्‍दे़ग?” हे़क्‍क्‍याङ् खे़न् फारेसa मिङ् मे़वाःत्‍तु॥
 ३० खे़ब्‍याङ् याङ्‌सि कुहुक्‍को हे़ःत्‍ताङ्‌बा खिःल्‍ले़ इभुप्‍मनाबे़न् सावाःन्‍छिङ्॥ खे़न् जेरहb मिङ् मे़वाःत्‍तु॥


 


a ३८:२९ फारेस– कन् मिङ्‌ङे़ल्‍ले़ कुबेन् हिब्रुओ “फक्‍मा लःम्‍मा” पोङ्‌ॽ॥


b ३८:३० जेरह– कन् मिङ्‌ङे़न् हिब्रुओ “तानाम् हे़ःत् लॽरिक् नाम्‍गे़के़प्‍पा पाःन्‍छेःक्‌वा” हे़क्‍के खे़म्‍दे़त्॥






युसुफे़न् नु पोतिफरे़ल्‍ले़ कुमेःत्‍तिन्



३९
 १ आल्‍ल युसुफे़न् मिस्र लाजेॽओ मे़दे़ॽरु, फारो हाङ्‌ङिल्‍ले़ कुसुहाङ्‌युक्‍पा, थक्‍कम्‍ब्राङ् के़मे़प्‍पा थक्‍पे़बा पोतिफर मे़प्‍मनाबा लत्‍छा मिस्रिधिक्‍ले़ खे़न् खे़ॽयो के़दाःप्‍पा इस्‍माइलिहाॽरे़ खुन्‍छिॽ हुक्‍कोलाम् इङु॥


२ यहवे दाङ्‌बान् युसुफे़न्‍नु वये़, खे़ॽयो खुने़ॽ नुरे़दासे़॥ हे़क्‍क्‍याङ् खुने़ॽ मिस्रि कुन्‍दाङ्‌बाल्‍ले़ कुहिम्‍मो वये़॥
 ३ खुने़ॽ कुन्‍दाङ्‌बाल्‍ले़ यहवे दाङ्‌बान् युसुफे़न्‍नु वाॽ के़लॽबान् निसु हे़क्‍क्‍याङ् वहवे दाङ्‌बे़ल्‍ले़ खुने़ॽ चोगुबा के़रे़क् याःम्‍बक्‍हाॽ कुलिङ्‌दो के़त्‍तु पिरु के़लॽबान् निङ्‌वाॽ खोसु॥
 ४ खे़ल्‍ले़ चोगुल्‍ले़ पोतिफरे़न् युसुफे़न्‍नु कुनिङ्‌वाॽ त्‍ये़॥ युसुफरे़ खुने़ॽ कुयाःम्‍बक् चोगु पिरु, खे़ल्‍ले़ खुने़ॽ कुहिम्‍मोबा के़रे़क् हुक्‍सुप्‍तुआङ् याःम्‍बक्‍हाॽ के़हिबा के़दङ्‌बा चोगु॥
 ५ खुने़ॽ कुहिम्‍मोबा हे़क्‍क्‍याङ् कत्‍तुबा के़रे़क् पाःन्‍हाॽओ के़हिबा के़दङ्‌बा चोगुबा ये़म्‍माङ्‌धो यहवे दाङ्‌बाल्‍ले़ युसुफरे़ चोगुल्‍ले़ खे़न् मिस्रिःल्‍ले़ कुहिम्‍मो नु कुइक्‍ताप्‍पो हाङ्‌वामुॽइ थासु॥ यहवे दाङ्‌बे़ल्‍ले़ कुहाङ्‌वा मुॽइःन् कुहिम् कुधाःङ्‌ङो, इक्‍ताप्‍पोबा कुजा कुधिओ हे़क्‍क्‍याङ् के़रे़क् पाःन्‍हाॽओ थ्‍ये़आङ् वये़॥
 ६ खे़ल्‍ले़ चोगुल्‍ले़ खुने़ॽ कत्‍तुबा के़रे़क् पाःन्‍हाॽ युसुफरे़ कुहुक्‍को युक्‍खु पिरु॥ खुने़ॽ कुजामा कुधुङ्‌माआङ्‌धो खुने़ॽ कत्‍तुबा आत्‍तिन् पाःन्‍निन्‍नाङ् यार मे़जोगुन्॥


युसुफे़न् कुइत् के़दाबा नु नुबासुक्‍पा चोगे़॥


७ कुभा ये़म् एगाङ् खुने़ॽ कुन्‍दाङ्‌बाल्‍ले़ कुहिम्‍सामाल्‍ले़ युसुफे़न् कुसिराॽ थाङे़आङ् अक्‍खे मे़त्‍तु, “आङ्‌गाॽनु इप्‍से़ॽ॥”


८ कर खुने़ॽ मे़दे़न्‍दे़न्‍नाङ् कुन्‍दाङ्‌बाल्‍ले़ कुहिम्‍सामे़न् मे़त्‍तु, “ओमे़त्‍ते़ॽ, आङ्‌गाॽ कन् हिम्‍मो वाॽआबाल्‍ले़ चोगुल्‍ले़ आन्‍दाङ्‌बान् आत्‍तिन् पाःन्‍नोआङ् निङ्‌साङ् मे़जोःक्‍ने़न्, हे़क्‍क्‍याङ् खुने़ॽ कत्‍तुबा के़रे़क् पाःन्‍हाॽ आहुक्‍को पिराङ्‌ङाङ् वाॽ॥
 ९ कन् हिम्‍मो आङ्‌गाॽनुःल्‍ले़ यम्‍बा हाःत्‍ताङ् होप्॥ खे़ने़ॽरक् मे़ःन्‍नाङ् खुने़ॽ के़रे़क् पाःन्‍हाॽ आङ्‌गाॽ पिराङ्‌ङाङ् वाॽ, थेआङ्‌भे़ल्‍ले़ खे़ने़ॽग आन्‍दाङ्‌बाल्‍ले़ कुमेःत्‍ने़रो॥ खे़बे़ल्‍ले़ आक्‍खेलॽरिक् निङ्‌वाॽप्‍फुमाङ्‌ङिल्‍ले़ कुदक्‍ले़ङ्‌वाओ अक्‍तङ्‌बा ताप्‍फे़ःम्‍बा लायो चोगुङ्‌बाबे?”
 १० हे़क्‍केसाङ् खे़न् मे़न्‍छुमाःल्‍ले़ थिक्‌याःन्‍धक् आन्‍छिॽ इम्‍सि मे़त्‍तुसाङ् युसुफे़न् इम्‍मा मे़दे़न्‍दे़न् हे़क्‍क्‍याङ् खे़न्‍नु वाॽमा मे़दे़न्‍दे़न्॥


११ थिक्‌यान् युसुफे़न् हिम्‍सिगाङ् कुयाःम्‍बक् चोःक्‍से़ लासे़आङ् यागे़॥ हिम्‍मो याःम्‍बक् के़जोःक्‍पा वेॽ सेवारोबाहाॽ हाःत्‍ताङ् मे़होःप्‍ते़॥
 १२ खे़ल्‍ले़ युसुफरे़ कुलगेःत्‍तिन् ते़म्‍सुआङ् मे़त्‍तु, “फे़रे़ॽ आङ्‌गाॽनु इप्‍से़ॽ॥” कर युसुफे़न् हिम्‍मोलाम् लाःक्‍कात् खे़त्‍छिङ् लःन्‍दे़ खुने़ॽ कुलगेःत्‍तिन् खे़ल्‍ले़ कुहुक्‍कोए ले़रुध॥


१३ युसुफरे़ कुलगेःत्‍तिन् खे़ल्‍ले़ कुहुक्‍कोए ले़रुधआङ् हिम्‍मोलाम् खे़त्‍छिङ् लःन्‍दे़बा निसुआङ्,
 १४ खे़ल्‍ले़ कुहिम्‍मोबा से़वारोबाहाॽ उःत्‍तुसिआङ् मे़त्‍तुसि, “ओमे़त्‍ते़म्‍मे़ॽ, आङ्‌गाॽ आहिम्‍दाङ्‌बे़ल्‍ले़ तारुबा हिब्रुःङ्‌ग आनिॽ साम्‍मिक् थासे़ने त्‍ये़बारछ॥ खे़न् आङ्‌गाॽनु इम्‍से़ सिगाङ् लासे़भे़रे़, हे़क्‍क्‍याङ् आङ्‌गाॽ अःक्‍ताङ् फिःक्‍ताङ्॥
 १५ आङ्‌गाॽ अःक्‍ताङ् फिःक्‍ताङ्‌बा खे़प्‍सुआङ् खे़ल्‍ले़ कुलगेःत्‍तिन् आङ्‌गाॽओए ले़रुधआङ् खे़त्‍छिङ्, हे़क्‍क्‍याङ् हिम्‍मोलाम् लाःक्‍कात् ह्‌याप् लःन्‍दे़बे॥”


१६ खे़ल्‍ले़ कुये़म्‍बाःन् हिम्‍मो मे़न्‍दाए थारिक् खुने़ॽ खे़न् लगेःत्‍तिन् हाबा कत्‍तुआङ् युङे़॥
 १७ हे़क्‍क्‍याङ् कुये़म्‍बाःन् त्‍ये़आङ् खे़ल्‍ले़ अक्‍खे मे़त्‍तुर आम्‍भा खे़न् पाःन्‍निन् चे़क्‍तु, “आनिॽओ के़दारुबा हिब्रु से़वारोबान् आङ्‌गाॽ आउःङ्‌से़ कॽयो सिगाङ् लासे़॥
 १८ कर आङ्‌गाॽ अःक्‍ताङ् फिःक्‍ताङ्‌नुमे़ःन्‍ने खे़ल्‍ले़ कुलगेःत्‍तिन् आङ्‌गाॽओ ले़रुधआङ् हिम्‍मोलाम् खे़त्‍छिङ्‌ङाङ् पेगे़॥”


१९ “खे़ने़ॽ के़से़वारोबाल्‍ले़ आङ्‌गाॽ अक्‍खेलॽरिक् मे़त्‍ताङ्” के़लॽबा पाःन्‍निन् युसुफरे़ कुन्‍दाङ्‌बे़ल्‍ले़ आबाङे कुमेःत्‍लाम्‍बा खे़प्‍सु खे़ब्‍याङ् कुसाक्‍के़न्‍निल्‍ले़ खुने़ॽ मि पोःक्‍खे़॥
 २० खे़ल्‍ले़ युसुफे़न् हाङ्‌ङिल्‍ले़ कुमना मे़साक्‍तुसिबा पुङ्‌लाहिम्‍मो तेॽरुआङ् यो चिसाक् साक्‍तु॥


हे़क्‍केलॽरिक् युसुफे़न् पुङ्‌लाहिम्‍मो साक्‍पा थ्‍ये़॥
 २१ कर यहवे दाङ्‌बान् युसुफे़न्‍नु वये़, हे़क्‍क्‍याङ् खुने़ॽ खे़न् कुलुङ्‌माॽ स्‍याःत् लॽरे़, हे़क्‍क्‍याङ् खे़न् पुङ्‌लाहिम् ओगे़मप्‍पा सुहाङ्‌गे़म्‍बाल्‍ले़ खुने़ॽ नुरिक् मे़त्‍तुर याःन्‍दु॥
 २२ खे़ल्‍ले़ चोगुल्‍ले़ पुङ्‌लाहिम्‍मोबा सुहाङ्‌गे़म्‍बाल्‍ले़ खे़न् पुङ्‌लाहिम्‍मो के़याक्‍पा के़रे़क् पुङ्‌लाथाबाहाॽ युसुफे़न् ओमे़प्‍मा पाङ्‌घु॥ खे़प्‍मो च्‍याज्‍या पोःक्‍खे़साङ् खे़ङ्‌हाॽ के़रे़क् युसुफरे़ पाःत्‍तुबा हे़क्‍केए पोङ्‌मा के़बोङ्‌बा वये़॥
 २३ युसुफरे़ ओमे़प्‍मा के़बोङ्‌बा आत्‍तिन् पाःन्‍नोआङ् पुङ्‌लाहिम् ओगे़मप्‍पा सुहाङ्‌गे़म्‍बाल्‍ले़ ओमे़प्‍मा चाहाब् मे़जोगे़न्, थेआङ्‌भे़ल्‍ले़ यहवे दाङ्‌बान् युसुफे़न्‍नु वये़॥ युसुफे़ल्‍ले़ थे चोगुसाङ् यहवे दाङ्‌बाल्‍ले़ खुने़ॽ कुलिङ्‌दो के़त्‍तुबिरुरो॥


 






युसुफरे़ पुङ्‌लाथाबाहाॽरे़ खुन्‍छिॽ से़प्‍माङ्‌ङिल्‍ले़ कुबे हन्‍दुॽ



४०
 १ मिसाक् ये़म् एगाङ्, मिस्रबा हाङ्‌ङिन् थि के़दोःम्‍बा के़बिबा तुम् कुमनान् नु तःक् के़धोःक्‍पा तुम् कुमनाःल्‍ले़ मिस्रबा हाङ् खुन्‍छिॽ आबाङे दाङ्‌बान् कुसिक् फोःक्‍खे़छु॥
 २ हे़क्‍क्‍याङ् फारोन् कन् ने़प्‍फु कुसुहाङ्‌गे़म्‍बाहाॽनु साॽरिक् कुसिक् पोगे़॥
 ३ खुने़ॽ खे़ङ्‌हाॽ थक्‍कम्‍ब्राङ् के़मे़प्‍पा थक्‍पे़बाल्‍ले़ कुहिम्‍मो पुङ्‌लाहिम्‍मो साक्‍तुसि॥ युसुफे़न्‍नाङ् हाबा खे़ॽयो साक्‍ते़आङ् यागे़॥
 ४ थक्‍कम्‍ब्राङ् के़मे़प्‍पा थक्‍पे़बाल्‍ले़ खे़ङ् ने़प्‍फुहाॽ युसुफे़न् हुक्‍सुप्‍तुसिआङ् खुने़ॽ खे़ङ्‌हाॽ ओमे़त्‍तुसि, हे़क्‍क्‍याङ् खुने़ॽ खे़ङ्‌हाॽ ओमे़त्‍तुसि॥


कुभा ये़म् थारिक् खे़ङ्‌हाॽ साक्‍पा के़धाबा कम्‍ब्राङ्‌ङो वये़सि॥


५ थिक्‍ले़ङ् थिक्‍से़न्‍ले़ पुङ्‌लाहिम्‍मो साक्‍पा के़धाबा मिस्रबा हाङ्‌ङिल्‍ले़ तुम् कुधि के़दोःम्‍बे़न्‍नु तुम् कुदःक् के़धोःक्‍पे़ल्‍ले़ आबाङे कुबे के़याक्‍पा से़प्‍माङ् माक्‍ते़त्‍छु॥


६ युसुफे़न् तानाम् खुन्‍छिओ त्‍ये़ःल्‍ले़ खे़ङ्‌हाॽ खुन्‍छिॽ नामाक्‍ते़बा निसुसि॥
 ७ खे़ल्‍ले़ चोगुल्‍ले़ खुने़ॽ खे़ङ्‌हाॽ सेःन्‍लाप्‍तुसि, “आइन् थेआङ् खिन्‍छिॽ नामाक्‍पाबे?”


८ खे़ङ्‌हाॽरे़ खुने़ॽ मे़त्‍ते़छु, “आन्‍छिगे़ ने़प्‍माङ्‌ले़ से़प्‍माङ् माक्‍ते़त्‍छुगे़, कर खे़ल्‍ले़ कुबे के़हम्‍बा मना हाःत्‍ताङ् होप्॥”


युसुफरे़ खे़ङ्‌हाॽ मे़त्‍तुसि, “से़प्‍माङ्‌ङिल्‍ले़ कुबेःङ्‌ग निङ्‌वाॽफुमाङ्‌ङिल्‍ले़ कुहुक्‍को मे़वाॽने़म्‍बि? खे़न्‍छिॽ से़प्‍माङ्‌हाॽ आमे़त्‍ते़छे़ॽ॥”


९ खे़ब्‍याङ् थि के़दोःम्‍बा के़बिबा तुम् मनाःल्‍ले़ कुसे़प्‍माङ्‌ङिन् अक्‍खेलॽरिक् युसुफे़न् चे़क्‍तु, “आङ्‌गाॽ माक्‍तुङ्‌बा से़प्‍माङ्‌मो आदगाङ् लत्‍छा चे़ल्‍ले़क्‍सेल्‍ले़ कुबुङ्‌धिक् युङे़॥
 १० चे़ल्‍ले़क्‍सेल्‍ले़ कुबुङ्‌ङो सुम्‍सि कुबोराक् पत्‍छे़॥ खे़ॽयो कुजङ् लिङे़ थाङे़आङ् कुभुङ् फे़क्‍ते़, हे़क्‍क्‍याङ् चे़ल्‍ले़क्‍सेल्‍ले़ कुजाॽ थोःक्‍ते़आङ् कुबजाहाॽ मराःक् यारिक् तुम्‍से़॥
 ११ फारोल्‍ले़ कुजल्‍लाङ्‌ना खोर्‍यान् आङ्‌गाॽ आहुक्‍कोए कत्‍तुङ्, हे़क्‍क्‍याङ् आङ्‌गाॽ चे़ल्‍ले़क्‍सेल्‍ले़ कुजाॽइन् तुबुङ्‌ङाङ् चिबुत् चिबुत् पुत्‍तुङ् हे़क्‍क्‍याङ् फारोल्‍ले़ कुजल्‍लाङ्‌ना खोर्‍याओ केःत्‍तुङ्, हे़क्‍क्‍याङ् खे़न् कुहुक्‍को युक्‍खुङ् पिरुङ्॥”


१२ युसुफरे़ खे़न् मे़त्‍तु, “कल्‍ले़ कुबेन् हाबा कन्‍लो– सुम्‍सि कुबोराक्‍हाॽ फाॽइन् सुम्‌ये़न्‍लो॥
 १३ सुम्‌ये़न् थारिक्‍ले़ फारोल्‍ले़ खे़ने़ॽ के़ना चाङ्‌जाङ् चोगु के़बि, हे़क्‍क्‍याङ् याम्‍मो खे़ने़ॽ के़याःम्‍बक्‍किन् के़बिरो, तगि खुने़ॽ तुम् कुधि के़दोःम्‍बा के़बिबा के़वये़बान् हे़क्‍के याम्‍मो फारोल्‍ले़ कुजल्‍लाङ्‌ना खोर्‍यान् खुने़ॽ के़दोःन्‍दु के़बिरुरो॥
 १४ कर खे़ने़ॽ के़नुॽ के़दाःल्‍ले़ आङ्‌गाॽआङ् इःत्‍ताङ्‌ङे़ॽओ॥ आङ्‌गाॽ आयाःम्‍बेओ फारोःन्‍नु ताॽजे़क्‍खे़आङ् आङ्‌गाॽ कन् पुङ्‌लाहिम्‍मोलाम् लःत्‍ताङ्‌ङे़ॽओ॥
 १५ थेआङ्‌भे़ल्‍ले़ आङ्‌गाॽग से़क्‍खाःल्‍ले़ हिब्रुहाॽरे़ खुन्‍छिॽ लाजेॽलाम् मे़घुःत्‍ताङ्‌ङाङ् मे़दाराङ्‌बारो, हे़क्‍क्‍याङ् कॽयोआङ् पुङ्‌लाहिम्‍मो थामै के़बोङ्‌बा याःम्‍बक् मे़न्‍जोःक्‍के वयाङ्॥”


१६ से़प्‍माङ्‌ङिल्‍ले़ कुबेन् नुबा निसुआङ् तुम् तःक् के़धोःक्‍पे़ल्‍ले़आङ् युसुफे़न् चे़क्‍तु, “आङ्‌गाॽआङ् अक्‍तङ्‌बा से़प्‍माङ्‌धिक् माक्‍तुङ्॥ आध्‍गेक्‍को खरे़ःङ् याङ्‌मा सुम्‍सि पक्‌वाहाॽ युङे़॥
 १७ थोस्‍मा पक्‌वाओ फारोल्‍ले़ कुलागि परिक् परिक्‍पा कुजाहाॽ यागे़, कर आध्‍गेक् सम्‍धाङ्‌बा पक्‌वाओबा खरे़ःङ्‌ङिन् पुहाॽरे़ मे़अगुए मे़जर मे़यागे़॥”


१८ युसुफरे़ मे़त्‍तु, “कल्‍ले़ कुबेन् हाबा कन्‍लो– सुम्‍सि पक्‌वाहाॽ सुम्‌ये़न्‍लो॥
 १९ सुम्‌ये़न् थारिक्‍ले़ फारोल्‍ले़ खे़ने़ॽ के़धे़गेःक्‍किन् फुत्‍चिक् च्‍ये़प्‍तुदेसु के़बि, हे़क्‍क्‍याङ् सिङ्‌बुङ्‌ङो के़भोःन्‍लो, हे़क्‍क्‍याङ् पुहाॽरे़ के़ने़क्‍सान् मे़अगुए मे़जरो॥”


२० सुम्‍सिगेक्‍पा ये़न्‍नो फारोल्‍ले़ कुसावाःन्‍छिङ्‌मा साभङ्‌जा ये़न् वये़॥ खे़न् ये़न्‍नो खुने़ॽ कुसुहाङ्‌गे़म्‍बाहाॽ के़रे़क् उःत्‍तुसिआङ् चामा थुङ्‌मा पिरुसि, हे़क्‍क्‍याङ् खे़न् सुहाङ्‌गे़म्‍बाहाॽरे़ खुन्‍छिॽ तगि तुम् थि के़दोःम्‍बा के़बिबा मनान् नु तुम् तःक् के़धोःक्‍पे़न् ये़प्‍सुसि॥
 २१ खुने़ॽ तुम् थि के़दोःम्‍बा के़बिबे़न् आबाङे कुयाःम्‍बक्‍को याम्‍मो फत्‍छु, हे़क्‍क्‍याङ् खे़ल्‍ले़ फारोन् चल्‍लाङ्‌ना खोर्‍यान् तोःन्‍दु पिरु॥
 २२ कर युसुफरे़ खे़ल्‍ले़ से़प्‍माङ्‌ङिल्‍ले़ कुबेन् हन्‍दु पिरुबा हे़क्‍केए तुम् तःक् के़धोःक्‍पे़न् ते़ल्‍ले़म् फोःन्‍दु॥


२३ हे़क्‍केसाङ् तुम् थि के़दोःम्‍बा के़बिबाल्‍ले़ युसुफे़न् निङ्‌वाॽ मे़इःत्‍तुन्, कर खुने़ॽ निङ्‌वाॽ सर्मुःन् मुःत्‍छु॥


 






युसुफरे़ हाङ्‌ङिल्‍ले़ कुसे़प्‍माङ्‌ङिल्‍ले़ कुबे हन्‍दुॽ



४१
 १ तङ्‌बे ने़त्‍छि के़रे़आङ् एगाङ् फारोल्‍ले़ लत्‍छा से़प्‍माङ्‌धिक् माक्‍तु॥ से़प्‍माङ्‌ङो खुने़ॽ निल यङ्‌घङ्‌ङिल्‍ले़ कुयाओ ये़बे़बा माक्‍तु॥
 २ निल यङ्‌घङ्‌ङोलाम् साॽरिक् वरिक्‍लिक्‍मा के़मे़ॽमा नुसि पिप्‍माहाॽ मे़लःन्‍दे़ मे़धाङे़, हे़क्‍क्‍याङ् सारान् चामा मे़हेःक्‍तु॥
 ३ खे़न् एगाङ् वेॽ नुसि ये़प् नु होरिक्‍लक् के़बप्‍पा ये़ःङ्‌घिःक्‍खिःक्‍मा पिप्‍माहाॽ मे़लःन्‍दे़, हे़क्‍क्‍याङ् निल यङ्‌घङ्‌ङिल्‍ले़ कुयाओ के़ये़प्‍मा तगिबा पिप्‍माहाॽनु मे़ये़म्‍सिङ्॥
 ४ खे़न् नुसि ये़प्‍पा नु होरिक्‍लक् के़बप्‍पा ये़ःङ्‌घिःक्‍खिःक्‍मा पिप्‍माहाॽरे़ के़मे़ॽमा वरिक्‍लिक्‍मा नुसि पिप्‍माहाॽ मे़जमे़देसुसि॥ खे़ब्‍याङ् फारोन् सोरे़॥


५ खे़न् एगाङ् खुने़ॽ याम्‍मो इप्‍से़लासे़, हे़क्‍क्‍याङ् वेॽ से़प्‍माङ्‌धिक् माक्‍तु॥ पनुॽ के़नुॽबा नु नुसि नुबा चादाप्‍माहाॽ लत्‍छा कुबुङ्‌ङो लिङ्‌से़आङ् पत्‍छे़॥
 ६ खे़ब्‍याङ् कुभिॽ इस्‍सेःङ्‌बा हे़क्‍क्‍याङ् नाम्‍गे़न् पिसाङ्‌लाम् के़बोःक्‍पा साम्‍मिःत्‍तिल्‍ले़ मुःत्‍तुआङ् इगे़ले़म्‍बा वेॽ नुसि चादाप्‍माहाॽ मे़गे़रे़॥
 ७ हे़क्‍क्‍याङ् खे़न् कुभिॽ इस्‍सेःङ्‌बा चादाप्‍माहाॽरे़ कुजाॽइ नुसि नुबा चादाप्‍माहाॽ मे़लरु मे़देसुसि॥ खे़ब्‍याङ् फारोन् सोरे़, खे़ङ्‌ग से़प्‍माङ्‌निरे़छ फाॽआङ् निङ्‌वाॽ खोसु॥


८ सोरे़आङ् तानाम् कुनिङ्‌वाॽ साॽरिक् तुक्‍खे च्‍ये़, हे़क्‍क्‍याङ् मिस्र लाजेॽबा के़रे़क् कित्‍चाक्‍हाॽ नु खे़ॽयोबा सिक्‍कुम्‍साबा मनाहाॽ खुने़ॽ उःत्‍तुसि॥ फारोल्‍ले़ खे़ङ्‌हाॽ कुसे़प्‍माङ्‌हाॽ चे़क्‍तुसि, कर खे़ॽयो खुने़ॽ कुसे़प्‍माङ्‌ङिल्‍ले़ कुबे के़हम्‍बा के़बिबा हाःत्‍ताङ् मे़होःप्‍ते़॥


९ खे़ब्‍याङ् खे़न् तुम् थि के़दोःम्‍बा के़बिबाल्‍ले़ फारोन् मे़त्‍तु, “आङ्‌गाॽ निङ्‌वाॽ मुःत्‍छुङ्‌बा पाःन्‍निन् आइन् आनिङ्‌वाॽ सुम्‍लॽरे़॥
 १० कुभा ये़म् तगि खे़ने़ॽ के़सेवारोबाहाॽनु के़सिक् पोगे़आङ् आङ्‌गाॽ नु तुम् तःक् के़धोःक्‍पे़न् थक्‍कम्‍ब्राङ् के़मे़प्‍पा थक्‍पे़बे़ल्‍ले़ कुबुङ्‌लाहिम्‍मो याप्‍मि के़याक्‍ते़ल्‍ले़
 ११ थिक्‍से़न्‍नो खुने़ॽ नु आङ्‌गाॽ आबाङे कुबे हम्‍मा के़बोङ्‌बा से़प्‍माङ् माक्‍ते़छुगे़॥
 १२ खे़ॽयो थक्‍कम्‍ब्राङ् के़मे़प्‍पा थक्‍पे़बे़ल्‍ले़ कुसे़वारोबा लत्‍छा हिब्रु थाङ्‌बे़न्‍धिक् आन्‍छिगे़नु वये़, हे़क्‍क्‍याङ् आन्‍छिगे़ ने़प्‍माङ्‌ले़ से़प्‍माङ्‌ङिन् खे़न् चे़क्‍ते़छुगे़, हे़क्‍क्‍याङ् आन्‍छिगे़ ने़प्‍माङ्‌ले़न् से़प्‍माङ्‌ङिल्‍ले़ आबाङे वेॽ वेॽ कुबे हन्‍दु पिरे़त्‍छिगे़॥
 १३ खे़ल्‍ले़ आक्‍तङ्‌बा कुबे हन्‍दुआङ् वये़, हे़क्‍तङ्‌बाए पोःक्‍खे़रो॥ आङ्‌गाॽ आबाङे़ आयाःम्‍बक्‍को याम्‍मो लासाङ्, कर खे़न् तुम् तःक् के़धोःक्‍पे़न्‍ग मे़भोःन्‍दुरो॥”


१४ खे़ल्‍ले़ चोगुल्‍ले़ फारोल्‍ले़ युसुफे़न् कुउःत्‍छे़ पाङ्‌घुसि, हे़क्‍क्‍याङ् खे़ङ्‌हाॽरे़ खिमो पुङ्‌लाहिम्‍मोलाम् मे़लःत्‍तु मे़भे़त्‍तु॥ खुने़ॽ कुम्‍धोॽ नु कुधे़गेक् नःक्‍खु, हे़क्‍क्‍याङ् चाङ् ले़क्‍सिङ्‌ङाङ् खुने़ॽ फारोःल्‍लो त्‍ये़॥


१५ फारोल्‍ले़ युसुफे़न् मे़त्‍तु, “आङ्‌गाॽ लत्‍छा से़प्‍माङ्‌धिक् माक्‍तुङ्, कर कॽयो आत्‍तिल्‍ले़आङ् खे़ल्‍ले़ कुबे हम्‍मा मे़न्‍छुक्‍तुन्॥ आङ्‌गाॽ खे़ने़ॽ के़याःम्‍बेओ खे़प्‍सुङ्, खे़ने़ॽ से़प्‍माङ् के़घे़प्‍सुआङ् खे़ल्‍ले़ कुबे हम्‍मा के़सुक्‍तुमु॥”


१६ युसुफरे़ फारोन् मे़त्‍तु, “अक्‍तङ्‌बा साम्‍जिःक्‍क आङ्‌गाॽ मे़गत्‍तान्॥ कर निङ्‌वाॽफुमाङ्‌ङिल्‍ले़ के़से़प्‍माङ्‌ङिल्‍ले़ कुबे के़हन् के़बिःॽ हे़क्‍क्‍याङ् के़निङ्‌वाॽ याःन्‍दिक् ताःॽ॥”


१७ खे़ब्‍याङ् फारोल्‍ले़ युसुफे़न् मे़त्‍तु, “आङ्‌गाॽ आसे़प्‍माङ्‌ङो निल यङ्‌घङ्‌ङिल्‍ले़ कुयाओ ये़बाङ्‌ज्‍याङ्‌बा माक्‍तुङ्॥
 १८ निल यङ्‌घङ्‌ङोलाम् साॽरिक् वरिक्‍लिक्‍मा के़मे़ॽमा नुसि पिप्‍माहाॽ मे़लःन्‍दे़ मे़धाङे़, हे़क्‍क्‍याङ् सारा के़युङ्‌बा ते़न्‍नो चालाम्‍मा मे़हेःक्‍ते़॥
 १९ खे़न् एगाङ् ये़प्‍पा नु होरिक्‍लक् के़बप्‍पा नुसि ये़ःङ्‌घिःक्‍खिःक्‍मा पिप्‍माहाॽरे़ तगिबा पिप्‍माहाॽ मे़दिम्‍दुसि हे़क्‍तङ्‌बा पिप्‍माहाॽ मिस्र लाजेॽओ आङ्‌गाॽ मे़न्‍निसिङ्‌ङे वयाङ्॥
 २० खे़न् नुसि ये़प्‍पा नु होरिक्‍लक् के़बप्‍मा ये़ःङ्‌घिःक्‍खिःक्‍मा पिप्‍माहाॽरे़ के़मे़ॽमा वरिक्‍लिक्‍मा नुसि पिप्‍माहाॽ मे़जमे़देसुसि॥
 २१ कर खे़ङ्‌हाॽरे़ खे़न् नुसि पित्‍माहाॽ मे़जमे़देसुसिसाङ् खे़ङ्‌हाॽरे़ मे़जसि फाॽआङ् हाःत्‍ले़आङ् पाःप्‍मा मे़न्‍छुक्‍तुन्, थेआङ्‌भे़ल्‍ले़ खे़ङ्‌हाॽ आल्‍लसाङ् तगिबा हे़क्‍के ये़ःङ्‌घिःक्‍खिःक्‍माए मे़जोगे़॥ खे़ब्‍याङ् आङ्‌गाॽ निःत्‍छिङ्‌ङाङ् लःन्‍दाङ्॥


२२ “आङ्‌गाॽ निसिगेक्‍पा आसे़प्‍माङ्‌ङो कन्‍नाङ् माक्‍तुङ्– लत्‍छा कुबुङ्‌ङो कुजाॽ इस्‍सेःङ्‌बा नु पनुॽ के़नुॽबा नुसि चादाप्‍माहाॽ लिङ्‌से़॥
 २३ याम्‍मो कुभिॽ इस्‍सेःङ्‌बा हे़क्‍क्‍याङ् नाम्‍गे़न् पिसाङ्‌लाम् के़बोःक्‍पा साम्‍मिःत्‍तिल्‍ले़ मुःत्‍तुआङ् इगे़ले़म्‍बा वेॽ नुसि चादाप्‍माहाॽ मे़गे़रे़॥
 २४ खे़न् कुभिॽ इस्‍सेःङ्‌बा चादाप्‍माहाॽरे़ पनुॽ के़नुॽबा नुसि नुबा कुजाॽइ चादाप्‍माहाॽ मे़लरु मे़देसुसि॥ आङ्‌गाॽ कित्‍चाक्‍हाॽ कन् से़प्‍माङ्‌हाॽ चे़क्‍तुङ्‌सिङ् कर कल्‍ले़ कुबे हाःत्‍ले़आङ् मे़न्‍हन्‍दाङ्‌ङे़न् मे़म्‍बिराङ्‌ङे़न्॥”


२५ खे़ब्‍याङ् युसुफरे़ फारोन् मे़त्‍तु, “फारोल्‍ले़ कुसे़प्‍माङ्‌हाॽ लत्‍छासिरो॥ निङ्‌वाॽफुमाङ्‌ङिल्‍ले़ चोःक्‍मा कोःत्‍तुआङ् के़वाॽबा याःम्‍बक्‍किन् निङ्‌वाॽफुमाङ्‌ङिल्‍ले़ फारोन् ओसेःन्‍धाक्‍तुबारो॥
 २६ खे़न् वरिक्‍लिक्‍मा के़मे़ॽमा नुसि पिप्‍माहाॽ नुसि तङ्‌बे हे़क्‍क्‍याङ् कुजाॽइ नुसि नुबा चादाप्‍माहाॽ नुसि तङ्‌बेसिरो॥ से़प्‍माङ्‌ङिन् लत्‍छारो॥
 २७ खे़ङ्‌हाॽरे़ खुन्‍छिॽ एगाङ् के़दाबा नुसि ये़प्‍पा नु होरिक्‍लक् के़बप्‍मा ये़ःङ्‌घिःक्‍खिःक्‍मा पिप्‍माहाॽ नुसि साक्‌वान् पोःक्‍मा नुसि तङ्‌बेरो॥ हे़क्‍क्‍याङ् कुभिॽ इस्‍सेःङ्‌बा हे़क्‍क्‍याङ् नाम्‍गे़न् पिसाङ्‌लाम् के़बोःक्‍पा साम्‍मिःत्‍तिल्‍ले़ मुःत्‍तुबा नुसि चादाप्‍माहाॽआङ् साक्‌वान् पोःक्‍मा नुसि तङ्‌बेरो॥


२८ “कङ्‌ग आङ्‌गाॽ खे़ने़ॽ मे़त्‍ने़बा हे़क्‍दङ्‌बारो– चोःक्‍मा कोःत्‍तुआङ् के़वाॽबा याःम्‍बक्‍किन् निङ्‌वाॽफुमाङ्‌ङिल्‍ले़ फारोन् ओसेःन्‍धाक्‍तुबारो॥
 २९ के़रे़क् मिस्र लाजेॽओ तङ्‌बे नुसि थारिक् पोगुगे़न् कुजा नुरिक् थोक्,
 ३० कर खे़न् एगाङ् साक्‍किल्‍ले़न् नुसि तङ्‌बे ताःॽ, हे़क्‍क्‍याङ् के़रे़क् मिस्र लाजेॽओ खे़न् पोगुगे़न् कुजा के़नुॽबा तङ्‌बेःल्‍ले़ ये़म्‍मिन् निङ्‌वाॽ मुःन्‍लो॥ हे़क्‍क्‍याङ् साक् पोःक्‍काङ् लाजेन् थ्‍यःङ् पोङ्‌लो॥
 ३१ एगाङ् के़दाबा साक्‍किल्‍ले़ चोगुल्‍ले़ लाजेॽओ पोगुगे़न् कुजा पोगे़बान् निङ्‌वाॽसुम् मे़दाने़ल्‍लो, थेआङ्‌भे़ल्‍ले़ खे़न् साक्‍किन् साॽरिक् किप्‍मा के़घुबा पोङ्‌लो॥
 ३२ खे़ने़ॽ याम्‍मो के़माक्‍तुबा कन् से़प्‍माङ्‌ङिल्‍ले़ग निङ्‌वाॽफुमाङ्‌ङिल्‍ले़ चोःक्‍मा निङ्‌वाॽ चोगुबान् तगि निङ्‌सेक् चोगुसुरुआङ् वाॽ के़लॽबा ओसेःन्‍धाङ् चोगुॽ, हे़क्‍क्‍याङ् खुने़ॽ हाराए चोगुरो॥


३३ “खे़ल्‍ले़ चोगुल्‍ले़ आल्‍ल खे़ने़ॽ लत्‍छा चाःप्‍पा नु सिक्‍कुम्‍साबा मनाधिक् सेगे़ॽआङ् मिस्र लाजेॽओ के़रे़क् युक् चोगुर फाॽआङ् मुरा मे़त्‍ते़ॽ॥
 ३४ पोगुगे़न् कुजा के़बप्‍पा नुसि तङ्‌बे थारिक् मिस्रओ के़बोःक्‍पा कुजाःल्‍ले़ कुलक् ङासिन् फोःङ्‌मारे़ लागि लाजेॽओ याःम्‍बक् के़जोःक्‍पाहाॽ मुरा मे़मे़त्‍तुसिर॥
 ३५ खे़ङ्‌हाॽरे़ के़दाबा पोगुगे़न् कुजा के़बप्‍पा तङ्‌बेहाॽओ के़रे़क् कुजाहाॽ मे़भोःक्‍सुर, हे़क्‍क्‍याङ् ये़क्‌यक् थप्‍मे चामारे़ लागि फारोल्‍ले़ पाःत्‍तुबा कुइसिःक् चाहाॽ मे़लुप्‍सुर हे़क्‍क्‍याङ् खे़न् मे़गोसुर॥


३६ “साक्‍किल्‍ले़ लाजेन् मे़मे़क्‍ने़ल्‍ल फाॽआङ् मिस्र लाजेॽओ के़दाबा के़ने़प्‍पा नुसि तङ्‌बेबा साक्‍को चामा फाॽआङ् लाजेःल्‍ले़ लागि चाहाॽ सुम्‍मा युङ्‌मा पोङ् हे़क्‍केलॽरिक् मिस्र लाजेन् साक्‍किल्‍ले़ मे़मे़क्‍ने़ल्‍ल॥”



युसुफे़न् मिस्रबा सुहाङ्‌युक्‍पा पोःङ्‌ॽ


३७ कन् सुजान् फारोन् नु कुसुहाङ्‌गे़म्‍बा के़रे़क्‍ले़ खुन्‍छिॽ सिराॽथाङे़॥
 ३८ हे़क्‍क्‍याङ् फारोल्‍ले़ खे़ङ्‌हाॽ मे़त्‍तुसि, “कन् मनान् हे़क्‍तङ्‌बा निङ्‌वाॽफुमाङ्‌ङिल्‍ले़ कुयाम्‍साम् के़गप्‍पा वेॽ मना आनिॽ हात् खोमा आसुक्‍तुम्‍बे?”
 ३९ खे़ब्‍याङ् फारोल्‍ले़ युसुफे़न् मे़त्‍तु, “थेआङ्‌भे़ल्‍ले़ निङ्‌वाॽफुमाङ्‌ङिल्‍ले़ के़रे़क् पाःन्‍हाॽ ओसेःन्‍गे़धाक्‍ते़आङ् वाॽ, खे़ने़ॽ हे़क्‍तङ्‌बा चाःप्‍पा नु सिक्‍कुम्‍साबा मना वेॽ हाःत्‍ताङ् होप्‍लो॥
 ४० आङ्‌गाॽ आहिम्‍मो खे़ने़ॽए युक् चोगे़ॽ, हे़क्‍क्‍याङ् खे़ने़ॽ के़बाःत्‍तुबा हे़क्‍के के़रे़क् आङ्‌गाॽ आमनाहाॽरे़ मे़जोगुरो॥ हाङ्‌युक्‍नाःल्‍ले़ कुयाःम्‍बेओरक् आङ्‌गाॽ खे़ने़ॽनुःल्‍ले़ थो वाॽआ॥”


४१ हे़क्‍क्‍याङ् फारोल्‍ले़ युसुफे़न् मे़त्‍तु, “ओमे़त्‍ते़ॽ, आङ्‌गाॽ मिस्र लाजेॽबा के़रे़क् युक्‍किन् खे़ने़ॽ पिने़आङ् वाॽ॥”
 ४२ खे़ब्‍याङ् फारोल्‍ले़ कुएःप्‍साप् स्‍वागेःप्‍पिन् कुहुक्‍चोःत्‍लोलाम् फिःक्‍खुआङ् युसुफरे़ कुहुक्‍चोःत्‍लो वाःत्‍तु, हे़क्‍क्‍याङ् खे़न् पारान्‍ला चाङ्‌ङिन् चाक्‍तु, हे़क्‍क्‍याङ् खे़ल्‍ले़ कुसित्‍लाओ साम्‍म्‍याङ् सिक्रिःन् वाःत्‍तु॥
 ४३ खे़न् फारोल्‍ले़ आबाङे कुसिःक्‍तोबा निसिगेक्‍पा ताक्‍फाओबा सुहाङ्‌युक्‍पा हे़क्‍के अन्‍लाधाओ युक्‍खुआङ् लाङ्‌घेःक्‍सु॥ मनाहाॽ खुने़ॽ कुदगि “थुम्‍बोॽहजॽ युङे़म्‍मे़ॽआङ् साम्‍बोन् फन्‍छिङ्‌ङे़म्‍मे़ॽ” मे़बाःत्‍तुर मे़अःक्‍ते़र लाङ्‌मे़घेगे़॥ अक्‍खेलॽरिक् मिस्र लाजेॽओ के़रे़क् युक्‍किन् खुने़ॽ पिरु॥


४४ फारोल्‍ले़ याम्‍मोआङ् युसुफे़न् मे़त्‍तु, “आङ्‌गाॽ फारोआ, कर आङ्‌गाॽ कन् पाःत्‍तुङ् खे़ने़ॽ के़निङ्‌वाॽ इसिःक्‍काङ्‌धो वेॽ आत्‍तिन् मनाःल्‍ले़आङ् मिस्र लाजेॽओ थेआङ् चोःक्‍मा मे़घोसुल्‍लो॥”
 ४५ फारोल्‍ले़ युसुफरे़ कुमिङ् सापनत-पानेह युक्‍खु, हे़क्‍क्‍याङ् खुने़ॽ खे़न् ओनबा निङ्‌वाॽफुसाम्‍बा पोतिपेराःल्‍ले़ कुस्‍सा मे़न्‍छुमा आसनते़न्‍नु ते़न्‍धाम् मेःक्‍खिम् मे़त्‍तु॥ खे़न् एगाङ् युसुफे़न् मिस्र लाजेॽ खाराक् लाम्‍दिक् चोःक्‍मा हेःक्‍ते़॥


४६ मिस्रबा हाङ् फारोल्‍ले़ कुहाङ् याःम्‍बक्‍को सेगे़ल्‍ले़ युसुफे़न् तङ्‌बे सुम्‍बोङ् के़रे़आङ् वये़॥ हे़क्‍क्‍याङ् युसुफे़न् फारोल्‍ले़ कुदगाङ्‌लाम् लःन्‍दे़आङ् मिस्र लाजेॽ खाराक् ताक्‍कन्‍दे़॥
 ४७ कुजा के़बप्‍पा नुसि तङ्‌बेहाॽओ आत्‍तातान्‍ने चा नुरे़॥
 ४८ युसुफरे़ कुजा के़बप्‍पा नुसि तङ्‌बे थारिक् मिस्रबा के़रे़क् चाहाॽ सुप्‍सु, हे़क्‍क्‍याङ् ये़क्‌यक् थप्‍मे चाहाॽ फुक्‍खुयुक्‍खु॥ खुने़ॽ के़रे़क् ये़क्‌यक्‍को खिरिबा प्‍याङ्‌सिओबा चाहाॽ युक्‍खु॥
 ४९ युसुफरे़ वरःङ्‌ङोबा ये़ःङ्‌घा यारिक् चा सुप्‍सुयुक्‍खु, खे़न् यरिक् पोःक्‍खे़बाल्‍ले़ चोगुल्‍ले़ खुने़ॽ खे़न् खारात् साप्‍मा युङ्‌माआङ् ले़रुदेसु॥


५० साक्‍के़ल्‍ले़ तङ्‌बेहाॽ तामानुःल्‍ले़ तगि ओनबा निङ्‌वाॽफुसाम्‍बाल्‍ले़ कुस्‍सा मे़न्‍छुमा आसनतलाम्‍बा युसुफरे़ ने़प्‍फु कुस्‍सा ये़म्‍बित्‍छा वये़सि॥
 ५१ तुम्‍बे़ल्‍ले़ कुमिङ् युसुफरे़ मनस्‍सेa वाःत्‍तु, हे़क्‍क्‍याङ् खुने़ॽ पाःत्‍तु, “निङ्‌वाॽफुमाङ्‌ङिल्‍ले़ आदुक्‍खेहाॽ नु आम्‍बारे़ कुहिम्‍मिल्‍ले़ निङ्‌वासुम्‍मिन् निङ्‌वाॽ मुःत्‍छुङ्‌ल याःन्‍दाङ्‌ङाङ् वाॽ॥”
 ५२ वेॽस्‍माल्‍ले़ कुमिङ् खुने़ॽ एफ्राइम्b वाःत्‍तु हे़क्‍क्‍याङ् पाःत्‍तु, “निङ्‌वाॽफुमाङ्‌ङिल्‍ले़ आङ्‌गाॽ तुक्‍खे च्‍याङ्‌बा लाजेॽओ नुॽमा तामान् पिराङ्‌ङाङ् वाॽ॥”


५३ मिस्रबा चा नुॽमा नुसि तङ्‌बेहाॽ ले़क्‍ते़॥
 ५४ खे़ब्‍याङ् युसुफरे़ पाःत्‍तुबा हे़क्‍केए साक्‍के़ल्‍ले़ नुसि तङ्‌बेहाॽ तामा हेःक्‍ते़॥ के़रे़क् लाजेॽहाॽओ साक्‌वान् पोगे़, कर मिस्र खाराक् चा वये़॥
 ५५ के़रे़क् मिस्रओ साक्‍के़न् त्‍ये़ःल्‍ले़, यक्‌युङ्‌बाहाॽरे़ फारोन् चारे़ लागि पेलि मे़भाक्‍तु॥ फारोल्‍ले़ के़रे़क् मिस्रिहाॽ मे़त्‍तुसि, “युसुफरे़ओ पेगे़म्‍मे़ॽ, खुने़ॽ थे चोःक्‍मा के़बाङ्‌घिॽ खे़न्‍ने चोगाम्‍मे़ॽ॥”


५६ के़रे़क् लाजेॽ खाराक् साक्‍के़न् त्‍ये़ःल्‍ले़, युसुफरे़ के़रे़क् चायुङ्‌मा ते़न्‍हाॽ हन्‍दुआङ् मिस्रबा मनाहाॽओ चा सङ्‌मा हेःक्‍तु, थेआङ्‌भे़ल्‍ले़ मिस्र खाराक् के़साक्‍पा साक् पोगे़आङ् वये़॥
 ५७ खे़ल्‍ले़ चोगुल्‍ले़ के़रे़क् लाजेॽओबा मनाहाॽ मिस्रओ युसुफरो चा इङ्‌से़ मे़द्‌ये़॥ थेआङ्‌भे़ल्‍ले़ इक्‍सादिङ् खाम्‍बेक् खाराक् साॽरिक् यम्‍बा साक् पोगे़आङ् वये़॥


 


a ४१:५१ मनस्‍से– कन् मिङ्‌ङे़न् हिब्रुओ “निङ्‌वाॽमुःम्‍मा आयान्” हे़क्‍तङ्‌बा खे़म्‍दे़त्॥


b ४१:५२ एफ्राइम्– कन् मिङ्‌ङे़न् हिब्रुओ “निङ्‌वाॽफुमाङ्‌ङिल्‍ले़ सा-ए पिराङ्” हे़क्‍के खे़म्‍दे़त्॥






मिस्र लाजेॽओ युसुफरे़ कुम्‍भुॽसि चा इङ्‌से़ मे़बेःक्



४२
 १ मिस्र लाजेॽओ चा वाॽ के़लॽबा निङ्‌वाॽ खोसुआङ् याकुबरे़ कुस्‍साहाॽ मे़त्‍तुसि, “खिनिॽ थेआङ् ओगे़मे़त्‍तासिआङ् के़युङिबाबे?
 २ मिस्र लाजेॽओ चा वाॽमु के़लॽबा खे़प्‍सुङ्‌ङाङ् वाॽ॥ आनिॽ हिङ्‌माए पोङ्‌ने़ फाॽग्र खे़ॽयो पेगे़म्‍मे़ॽआङ् आनिॽ लागि चा इङे़म् थाक्‍ते़म्‍मे़ॽ॥”


३ कल्‍ले़चोगुल्‍ले़ युसुफरे़ थिबोङ् कुम्‍भुॽहाॽ मिस्रओ चा इङ्‌से़ मे़बे॥
 ४ कर याकुबे़ल्‍ले़ युसुफरे़ कुन्‍साॽ बे़न्‍जामिने़ङ्‌ग कुम्‍भुॽसिनु मे़बाङ्‌घुन्, थेआङ्‌भे़ल्‍ले़ खे़न् के़साक्‍पो थाबि फाॽआङ् याकुबे़न् किसे़॥
 ५ अक्‍खेलॽरिक् वेॽ चा इङ्‌से़ के़बेःक्‍पाहाॽनु सोरिक् याकुबरे़ कुस्‍साहाॽआङ् चा इङ्‌से़ मे़बे, थेआङ्‌भे़ल्‍ले़ कनान लाजेॽओआङ् साक् पोगे़आङ् ने़स्‍से़॥


६ खे़न् ये़म्‍मो युसुफे़न् मिस्र लाजेॽओ सुहाङ्‌युक्‍पा वये़॥ लाजेॽओबा के़रे़क् मनाहाॽ चा के़सङ्‌बा के़बिबाआङ् खुने़ॽए वये़॥ खे़ल्‍ले़ चोगुल्‍ले़ युसुफे़ल्‍लो कुम्‍भुॽसि मे़द्‌ये़आङ् खाम्‍बाङ्‌ङो थारिक् अःक्‍खुम् मे़भन्‍छिङ्‌ङाङ् से़वा मे़मे़त्‍तु॥
 ७ युसुफरे़ कुम्‍भुॽसि निसुसिआङ् कुसिङ् निःत्‍तुसि, कर खुने़ॽ खे़ङ्‌हाॽ कुसिङ् मे़निःत्‍तुन्‍छिन्‍बा हे़क्‍के ले़ङ्‌सिङ्‌ङाङ् माङ्‌भा चाॽरे़र खे़ङ्‌हाॽ सेःन्‍लाप्‍तुसि, “खिनिॽ आत्‍तोलाम् के़द्‌ये़ॽइबाबे?”


खे़ङ्‌हाॽरे़ मे़मे़त्‍तु, “कनान लाजेलाम् चा इङ्‌से़ त्‍ये़ॽइगे़बारो॥”


८ युसुफरे़ आबाङे कुम्‍भुॽसि कुसिङ् निःत्‍तुसि, कर खे़ङ्‌हाॽरे़ खुने़ॽ कुसिङ् मे़न्‍निःत्‍तुन्॥
 ९ खे़ब्‍याङ् युसुफरे़ खुन्‍छिॽ याःम्‍बेओ से़प्‍माङ् माक्‍तुबा से़प्‍माङ्‌हाॽ निङ्‌वाॽ इःत्‍तु, हे़क्‍क्‍याङ् खुने़ॽ खे़ङ्‌हाॽ मे़त्‍तुसि, “खिनिॽ योःक्‍थक्‍पानिङ्॥ कन् लाजेन् आक्‍खेआङ् नाःम्‍मा सुक्‍ते़त्‍ति फाॽआङ् कुओमे़त्‍छे़ के़द्‌ये़ॽइबारो॥”


१० खे़ङ्‌हाॽरे़ युसुफे़न् मे़मे़त्‍तु, “आदाङ्‌बे, हे़क्‍के मेःन्‍लो॥ आनिगे आदाङ्‌बारे़ के़से़वारोबाहाॽ चा इङ्‌से़ त्‍ये़ॽइगे़बारो॥
 ११ आनिगे लत्‍छा मनाःल्‍ले़ कुस्‍सादिगे़रो॥ आनिगे़ग कुदोःप्‍मा मनासिगे़, थोःम्‍स्‍वाबादिगे़ मेःल्‍लो॥”


१२ खुने़ॽ खे़ङ्‌हाॽ मे़त्‍तुसि, “मेःन्, कन् लाजेन् आक्‍खेआङ् नाःम्‍मा सुक्‍ते़त्‍ति फाॽआङ् कुओमे़त्‍छे़ के़द्‌ये़ॽइबारो॥”


१३ खे़ब्‍याङ् खे़ङ्‌हाॽरे़ मे़मे़त्‍तु, “आनिगे आदाङ्‌बारे़ के़से़वारोबाहाॽ थिबोङ्‌ङाङ् ने़त्‍छि वाॽमना॥ कनान लाजेॽओबा लत्‍छा मनाःल्‍ले़ कुस्‍सादिगे़रो॥ फोःक्‌वाबे़न् आल्‍लो आनिगे पाःन्‍नु वाॽ, हे़क्‍क्‍याङ् लत्‍छाःङ्‌ग मासिङ्‌ङाङ् आल्‍लो होप्॥”


१४ युसुफरे़ खे़ङ्‌हाॽ मे़त्‍तुसि, “आङ्‌गाॽ पाःत्‍तुङ्‌बा हे़क्‍केए खिनिॽ थोःम्‍स्‍वाबानिङ्‌रछ॥
 १५ आल्‍ल अक्‍खेलॽरिक् खिनिॽ साॽनिङ्‌लो॥ फारोन् कुहिङ्‌वे़त् वाॽबा हे़क्‍के, खिनिॽ फोःक्‌वाबा नुसाॽइन् मे़न्‍दाए थारिक् खिनिॽ कन् ते़न्‍नोलाम् पेःक्‍मा के़ङ्‌घोसिल्‍लो॥
 १६ खिनिॽओ थिप्‍पा खिनिॽ नुसाॽ लासे़ पाङ्‌घे़म्‍मे़ॽ॥ खुने़ॽ कुयुयु खिनिॽ पुङ्‌लाहिम्‍मो यागाम्‍मे़ॽ॥ अक्‍खेलॽरिक् खिनिॽ के़बाःत्‍तुम्‍बा पाःन्‍निन् से़क्‍खाबि मेःम्‍बि फाॽआङ् साॽरुङ्॥ मेःन्‍ने़फाग्र फारोल्‍ले़ कुहिङ्‌मन्‍नो माङ्‌हे़क्‍सिङ्‌आ खिनिॽग थोःम्‍स्‍वाबानिङ्‌ङेरो॥”
 १७ हे़क्‍क्‍याङ् युसुफरे़ खे़ङ्‌हाॽ पुङ्‌लाहिम्‍मो थिक्‍मे़त् सुम्‌ये़न् युक्‍खुसि॥


१८ सुम्‌ये़न्‍नो युसुफरे़ खे़ङ्‌हाॽ मे़त्‍तुसि, “अक्‍खे चोगे़म्‍मे़ॽ, हे़क्‍क्‍याङ् खिनिॽ के़हिङिरो, थेआङ्‌भे़ल्‍ले़ आङ्‌गाॽ निङ्‌वाॽफुमाङ्‌ङिन्‍नु किआ॥
 १९ खिनिॽ कुदोःप्‍मानिङ्‌ने़ फाग्र खिनिॽ फुॽनुसाॽहाॽओ थिप्‍पा कॽयो पुङ्‌लाहिम्‍मो युङे़म्‍मे़ॽ, हे़क्‍क्‍याङ् वेॽहाॽरे़ खिनिॽ हिम्‍सयङ्‌हाॽरे़ कुजा चामा मे़घोसुर फाॽआङ् चा कुयाम् तेॽराम्‍मे़ॽ॥
 २० कर खिनिॽ फोःक्‌वाबा नुसाॽइन् कॽयो आङ्‌गाॽओ तारे़म्‍मे़ॽ॥ अक्‍खेलॽरिक् खिनिॽ पाःन्‍निन् से़क्‍खारो फाॽआङ् निदे़त्‍लो, हे़क्‍क्‍याङ् खिनिॽ के़न्‍छ्‌ये़ॽइन्‍लो॥” खे़ङ्‌हाॽ हे़क्‍के़ चोःक्‍मा मे़दे़न्‍दे़॥


२१ खुन्‍छिॽ लुम्‍मो अक्‍खे मे़मे़त्‍छिङ्, “से़क्‍खासाङ् आनिॽ नुसाॽइल्‍ले़ कुयाःम्‍बेओ आप्‍तिक् आघोसुम्‍माङ् आवाॽ, थेआङ्‌भे़ल्‍ले़ खे़ल्‍ले़ पेलि आभाक्‍ते़ल्‍ले़ खे़ल्‍ले़ कुनिङ्‌वाॽ तुगे़बान् आनिॽ आनिसुम्‍माङ्‌साङ् खे़ल्‍ले़ कुबाःन्‍निन् आङ्‌घे़प्‍सुम्‍ने़न्॥ खे़ल्‍ले़ चोगुल्‍ले़ कन् ये़त्‍तुक्‍खेन् आनिॽओ त्‍ये़बारो॥”


२२ रुबे़ने़ल्‍ले़ खे़ङ्‌हाॽ नोगप् पिरुसि, “खे़न् चुःक्‍पे़ल्‍ले़ कुदक्‍ले़ङ्‌वाओ लायो मे़जोगे़म्‍मिन्‍ने़ॽ फाॽआङ् खिनिॽ मे़त्‍निङ्‌बा मे़ःम्‍बि? कर खिनिॽ खे़म्‍माए के़ङ्‌घे़प्‍सुम्‍ने़न्॥ आल्‍ल खे़ल्‍ले़ कुमाक्‍खिॽइल्‍ले़ कुले़क्‌वा आनिॽ आदुमुम्‍ल पोङ्॥”
 २३ युसुफे़न् नु कुम्‍भुॽ कुन्‍साॽसि लुम्‍मो पान् के़ले़ङ्‌बा मनाधिक् वये़बाल्‍ले़ चोगुल्‍ले़ खुन्‍छिॽ पाःन्‍निन् युसुफरे़ कुसिङ्‌निःत्‍तु फाॽआङ् मे़न्‍निसुन्॥


२४ युसुफे़न् खे़ङ्‌हाॽलाम् थिक्‍ले़प्‍माङ् हिसिङ्‌ङाङ् हाबे़ हे़क्‍क्‍याङ् याम्‍मो खुन्‍छिॽ ले़प्‍माङ् हिसिङ्‌ङाङ् खे़ङ्‌हाॽनु ताॽजे़क्‍खे़॥ खुने़ॽ खे़ङ्‌हाॽरे़ खुन्‍छिॽ तगिए खे़ङ्‌हाॽरे़ मे़निसुरए सिमियोने़न् इघेःक्‍खु॥



युसुफरे़ कुम्‍भुॽसि कनान लाजेॽ मे़नुःङ्‌ॽ


२५ युसुफरे़ खुन्‍छिॽ सुक्‌वाहाॽओ चा केःत्‍ते़म् पिरे़म्‍सिम्‍मे़ॽ हे़क्‍क्‍याङ् खे़ङ्‌हाॽरे़ खुन्‍छिॽ युप्‍पा याङ्‌हाॽ आबाङे खुन्‍छिॽ चा सुक्‌वाओए केःत्‍ते़म् पिरे़म्‍सिम्‍मे़ॽ हे़क्‍क्‍याङ् खुन्‍छिॽ लाम्‍दिःक्‍को चाहाब् के़जोःक्‍पा चासाक् कुःत्‍ते़म्‍देसे़म्‍से़ॽ फाॽआङ् मुरा मे़त्‍तुसि॥ खे़ङ्‌हाॽरे़ खुन्‍छिॽ लागि हे़क्‍केए मे़जोगु॥
 २६ खे़ब्‍याङ् खुन्‍छिॽ अदङ्‌हाॽ चागक् मे़गुःत्‍तुसिआङ् खे़ॽयोलाम् मे़धासिङ् मे़बे॥


२७ याङ्‌धोःक्‍मा ते़न्‍नो खे़ङ्‌हाॽओ थिक्‍ले़ कुअदङ्‌ङिन् चा पिमा फाॽआङ् कुसुक्‌वान् हन्‍दुल्‍ले़ कुयुप्‍पा याङ्‌हाॽ कुसुक्‌वाःल्‍ले़ कुसम्‍धाङ् यागे़बा निसु॥
 २८ खे़ल्‍ले़ कुम्‍भुॽ कुन्‍साॽसि मे़त्‍तुसि, “आङ्‌गाॽ आयुप्‍पा याङ्‌ङिङ्‌ग मे़नुःक्‍ताङ् मे़बिराङ्‌निबि? ओमे़त्‍ते़म्‍मे़ॽ, आसुक्‌वाःल्‍ले़ कुसम्‍धाङ्‌ङे याक्‍लो॥”


कन् मे़निसुआङ् खे़ङ्‌हाॽ किमाल्‍ले़ खुन्‍छिॽ साम्‍मिक् मये़, हे़क्‍क्‍याङ् खे़ङ्‌हाॽ चिरिम्‍लिम्‍ना मे़यक्‍खे़र ओमे़मत्‍छिङ्‌ल अक्‍खे मे़त्‍छिङ्‌मा मे़हेःक्‍ते़, “निङ्‌वाॽफुमाङ्‌ङिल्‍ले़ कन् आनिॽ थे चोःक्‍मा इःत्‍तुइरो?”


२९ खे़ङ्‌हाॽ कनान लाजेॽओ खुन्‍छिॽ पानुदिङ् पा याकुबरो मे़गे़रे़, खे़ब्‍याङ् खुन्‍छिॽनु पोःक्‍खे़बा के़रे़क् पाःन्‍हाॽ मे़मे़त्‍तु,
 ३० “खे़न् लाजेःल्‍ले़ कुन्‍दाङ्‌बे़ल्‍ले़ आनिगे़नु के़साक्‍पा पान् पाःत्‍तु॥ आनिगे़ग खे़न् लाजेॽओ खे़ल्‍ले़ थोःम्‍स्‍वाबा लेःत्‍तिगे़॥
 ३१ कर आनिगे खे़न् मे़प्‍मना, ‘आनिगे कुदोःप्‍मा मनासिगे़॥ आनिगे थोःमस्‍वाबा मेःन्‍छिगे़॥
 ३२ आनिगे पाःल्‍ले़ थिबोङ्‌ङाङ् ने़त्‍छि कुस्‍सासिगे़॥ लत्‍छाग मासिङ्‌ङाङ् आल्‍लो होप्, फोःक्‌वाबे़ङ्‌ग आल्‍लो आनिगे पाःन्‍नु वाॽ॥’


३३ “खे़न् लाजेॽओबा सुहाङ्‌युक्‍पाल्‍ले़ मे़त्‍तिगे़, ‘कन् पाःन्‍नोलाम् खिनिॽ कुदोःप्‍मा मनानिङ् फाॽआङ् आङ्‌गाॽ निङ्‌वाॽ खोसुङ्‌लो, खिनिॽ फुॽनुस्‍साॽओ थिप्‍पा कॽयो आङ्‌गाॽनु युक्‍खे़म् थ्‍ये़म्‍मे़ॽ, हे़क्‍क्‍याङ् साक्‍को खिनिॽ हिम्‍सयङ्‌हाॽ खाःप्‍मासिरे़ लागि चा याङ्‌ङासिम्‍मे़ॽआङ् थासिङ्‌ङाम्‍मे़ॽ॥
 ३४ कर खिनिॽ फोःक्‌वाबा नुसाॽइन् कॽयो ताराम्‍मे़ॽ॥ खे़ब्‍याङ्‌लक् खिनिॽ थोःम्‍स्‍वाबा मेःन्‍निङ्, कर कुदोःप्‍मा मनानिङ् फाॽआङ् आङ्‌गाॽ निङ्‌वाॽ खोसुङ्‌लो, हे़क्‍क्‍याङ् आङ्‌गाॽ कन् खिनिॽ नुसाॽइन् खिनिॽ हुक्‍को पिनिङ्, हे़क्‍क्‍याङ् खिनिॽ कन् लाजेॽओ ले़ङ्‌हङ् चोःक्‍मा के़घोसुम्‍लो॥’”


३५ खे़ङ्‌हाॽरे़ खुन्‍छिॽ सुक्‌वान् मे़लिङ्‌सुल्‍ले़ के़रे़क्‍ले़ खुन्‍छिॽ युप्‍पा याङ्‌ङिल्‍ले़ कुसुङ्‌मे़न् आबाङे खुन्‍छिॽ सुक्‌वाओ यागे़रछ॥ खे़ङ्‌हाॽरे़ हे़क्‍क्‍याङ् खुन्‍छिॽ पाःल्‍ले़ खे़न् युप्‍पा याङ्‌ङिल्‍ले़ कुसुङ्‌मे़न् निसुआङ् खे़ङ्‌हाॽ मे़गिसे़॥
 ३६ खुन्‍छिॽ पा याकुबरे़ खे़ङ्‌हाॽ मे़त्‍तुसि, “खिनिॽग आङ्‌गाॽ आस्‍साहाॽ आग्‍नाप्‍ते़आङ् आङ्‌गाॽ साॽरिक् मे़रिङ्‌ङो याप्‍मि के़धासे़आङ् वाॽ॥ युसुफे़न् होप्, सिमियोने़न् होप्, आल्‍ल बे़न्‍जामिने़न्‍नाङ् तेॽमा के़जोगुम्॥ कन् के़रे़क् पाःन्‍हाॽ आङ्‌गाॽ आसम्‍धाङ् थ्‍ये़आङ् वाॽ॥”


३७ खे़ब्‍याङ् रुबे़ने़ल्‍ले़ कुम्‍बा मे़त्‍तु, “आङ्‌गाॽ बे़न्‍जामिने़न् खे़ने़ॽओ मे़दाःत्‍तान्‍ने फाग्र आङ्‌गाॽ ने़प्‍फु आस्‍साहाॽ स्‍ये़रे़से़ॽ॥ बे़न्‍जामिने़न् आङ्‌गाॽ आहुक्‍को पिराङ्‌ङे़ॽ॥ खे़न् आङ्‌गाॽ खे़ने़ॽओ नुःक्‍तुङ्‌ङाङ् तारुङ्‌लो॥”


३८ कर याकुबरे़ मे़त्‍तु, “आङ्‌गाॽ आस्‍सान् खिनिॽनु मे़बेःक्‍ने़न्, थेआङ्‌भे़ल्‍ले़ कुम्‍भुॽइन् मासिङ्‌घे़रे़, हे़क्‍क्‍याङ् आल्‍ल खुने़ॽरक् ताङे़आङ् वाॽ॥ खिनिॽ लाम्‍दिःक्‍को खुने़ॽआङ् के़साक्‍पा पान् तुमुल्‍ले़ग, खिनिॽ कन् के़भुप्‍पा आधे़गेःक्‍के़न् निङ्‌वाॽ मे़न्‍दाए इप्‍पुङ्‌ङो के़गे़त्‍तुम्‍लो॥”


 






युसुफरे़ कुम्‍भुॽसि बे़न्‍जामिने़न्‍नु सोरिक् मिस्रओ मे़बेःक्



४३
 १ कनान् लाजेॽओ के़साक्‍पा साॽरिक् यम्‍बा साक् पोगे़आङ् वये़॥
 २ मिस्रलाम् मे़दारुबा चाःन् खे़ङ्‌हाॽरे़ मे़जमे़माःन्‍दु, खे़ब्‍याङ् खुन्‍छिॽ पाःल्‍ले़ खे़ङ्‌हाॽ मे़त्‍तुसि, “आनिॽ लागि चा इङ्‌से़ याम्‍मो पेगे़म्‍मे़ॽ॥”


३ कर यहुदाःल्‍ले़ खुने़ॽ मे़त्‍तु, “खे़न् मनाःल्‍ले़ ‘खिनिॽ नुसाॽइन् खिनिॽनु मे़न्‍दाःत्‍ते थारिक् आङ्‌गाॽओ तामा के़ङ्‌घोसिन्’ मे़त्‍तिगे़आङ् के़साक्‍पा साम्‍दिङ् पिरिगे़आङ् वाॽ॥
 ४ खे़ने़ॽ आनिगे नुसाॽइन् आनिगे़नु के़बाङ्‌सुग्ररक् आनिगे पेगिगे़आङ् के़लागि चा इङुम् थाक्‍तुम्‍बे़॥
 ५ कर खे़न् के़म्‍बाङ्‌सुन्‍ने़ फाग्र आनिगे मे़बेगिगे़न्‍लो, थेआङ्‌भे़ल्‍ले़ खे़न् मनाःल्‍ले़ ‘खिनिॽ नुसाॽइन् खिनिॽनु होःप्‍ने़ फाग्र आङ्‌गाॽ आदगाङ् तामा के़ङ्‌घोसिल्‍लो’ फाआङ् आनिगे मे़त्‍तिगे़आङ् वाॽ॥”


६ याकुबरे़ मे़त्‍तु, “खिनिॽ खे़न् मनान् आनिगे वेॽ नुसाॽधिक् वाॽ के़मे़त्‍तुमाङ् खिनिॽ थेआङ् आङ्‌गाॽओ तुक्‍खे के़दारुम्‍बाबे?”


७ खे़ङ्‌हाॽरे़ नोगप् मे़बिरु, “खे़न् मनाःल्‍ले़ अक्‍खे मे़त्‍तिगे़र आनिगे काॽइरे़ कुयाःम्‍बेओ सेःन्‍दोसिगे़, ‘खिनिॽ पानुदिङ् पान् आल्‍लसाङ् वाॽबि? खिनिॽ वेॽ नुसाॽआङ् वाॽबि?’ आनिगे़ग हाबा कन् सेःन्‍दोःल्‍ले़ कुनोगप्‍लक् पिमना॥ खे़ल्‍ले़ ‘खिनिॽ नुसाॽइन् कॽयो ताराम्‍मे़ॽ’ आनिगे मे़त्‍तिगे़ फाॽआङ् आत्‍तिलाम् निसुम्‍बे़ग?”


८ खे़ब्‍याङ् यहुदाःल्‍ले़ कुम्‍बा मे़त्‍तु, “कन् चुःक्‍पे़न् आङ्‌गाॽनु पाङ्‌से़ॽ, हे़क्‍क्‍याङ् आनिगे खिमो थाने़छिगे़, खे़ल्‍ले़ चोगुल्‍ले़ आनिगे नु खे़ने़ॽ हे़क्‍क्‍याङ् आनिॽ साहाॽनु स्‍ये़ॽइ मे़ःन् कर हिङिरो॥
 ९ कल्‍ले़ लागि आङ्‌गाॽए पोःक्‍साङ्, खे़न् योधो पोङ्‌ने़ फाग्र आङ्‌गाॽ ते़म्‍साङ्‌ङे़ॽ॥ आङ्‌गाॽ कन् नुःक्‍तुङ्‌ङाङ् मे़न्‍दाःप्‍पान्‍ने फाग्र हे़क्‍क्‍याङ् खे़ने़ॽ के़दगाङ् मे़न्‌युङ्‌बान्‍ने़ फाग्र, आङ्‌गाॽ सदादिङ्‌ले़ लागि आप्‍तिक् कुयुङ्‌लो॥
 १० आनिॽ आन्‍छुसे़न्‍निल्‍ले़ग निले़ङ्‌ङाङ् आगे़रे़ आधाङे़बारो॥”


११ खे़ब्‍याङ् खुन्‍छिॽ पा याकुबरे़ खे़ङ्‌हाॽ मे़त्‍तुसि, “अक्‍खे पोङ्‌मै पोङ्‌ग्र अक्‍खे चोगे़म्‍मे़ॽ, कन् लाजेॽओ के़बोःक्‍पा नुःब्नुबा पाःन्‍हाॽ, कुभा कुनाम् के़नुॽबा हुःत्‍छिङ्‌मनाबा, कुभा सक्‌वा खु, कुभा कुनाम् के़नुॽबा मारुक्, मुर्र, पेस्‍ता हे़क्‍क्‍याङ् खङ्‌जङ्‌सेॽहाॽ खे़न् मनाःल्‍ले़ कुलागि खिनिॽ सुक्‌वाओ आक्‍ते़म्‍मे़ॽआङ् चे़सुङ् हे़क्‍के तेॽराम् पिरे़म्‍मे़ॽ॥
 १२ खिनिॽनु युप्‍पायाङ्‌ङिन् ने़त्‍छिले़ङ्‌बा यारिक् याङ्‌ङाङ् तेॽरे़म्‍मे़ॽ, थेआङ्‌भे़ल्‍ले़ खे़न् खिनिॽ सुक्‌वाःल्‍ले़ कुसम्‍धाङ् के़याक्‍पा युप्‍पायाङ्‌ङिन् नुःक्‍मा पोङ्॥ खे़न् मे़भेःन्‍दुआङ् मे़गेःत्‍तुबिला॥
 १३ खिनिॽ नुसाॽइन् तेॽरे़म्‍मे़ॽआङ् हारा खे़न् मनाःल्‍लो याम्‍मो पेगे़म्‍मे़ॽ॥
 १४ खिनिॽ वेॽ नुसाॽइन् ले़प्‍मारे़ लागि बे़न्‍जामिने़न् खे़निॽनु नुःङ्‌भे़ल्‍ल खे़न् मनाःल्‍ले़ कुदगि मुक्‍साम्‍दाङ्‌बा निङ्‌वाॽफुमाङ्‌ङिल्‍ले़ खिनिॽ नुरिक् के़मे़त्‍तिर॥ आङ्‌गाॽ आस्‍साहाॽ मामै पोङ्‌साङ्, हे़क्‍केए पोङ्‌लरो॥”


१५ खे़ब्‍याङ् खे़न् मनाहाॽ चे़सुङ्, ने़त्‍छिले़ङ् यारिक् युप्‍पायाङ् हे़क्‍क्‍याङ् बे़न्‍जामिने़न् खुन्‍छिॽनु मे़याङ्‌सिङ्‌ङाङ् मिस्र ले़प्‍माङ् मे़धासिङ्, हे़क्‍क्‍याङ् युसुफरे़ कुदगि मे़दोःन्‍छिङ्॥
 १६ युसुफरे़ खे़ङ्‌हाॽनु बेन्‍जामिने़न् निसु खे़ब्‍याङ् खुने़ॽ कुहिम्‍मोबा के़हिबा के़दङ्‌बा से़वारोबान् मे़त्‍तु, “कन् मनाहाॽ आहिम्‍मो तेॽरे़से़ॽ, हे़क्‍क्‍याङ् लत्‍छा थक्‍साधिक् से़रे़ॽआङ् साभङ्‌जा यारिप् चोगे़ॽ॥ थेआङ्‌भे़ल्‍ले़ कन् मनाहाॽ आइन् आङ्‌गाॽनुए तःक् मे़जारो॥”


१७ युसुफरे़ इङ्‌जाङ् पिरुबा हे़क्‍के खे़न् मनाःल्‍ले़ चोगु, हे़क्‍क्‍याङ् खे़न् मनाहाॽ युसुफरे़ कुहिम्‍मो तारुसि॥
 १८ कर युसुफरे़ कुहिम्‍मो मे़दारुसिबाल्‍ले़ युसुफरे़ कुम्‍भुॽहाॽ मे़गिसे़आङ् अक्‍खे मे़मे़त्‍छिङ्, “तगिस्‍मो आनिॽ सुक्‌वाओ मे़नुःक्‍तुबा युप्‍पाःल्‍ले़ चोगुल्‍ले़ आनिॽ कॽयो आम्‍दारे़बाबिला॥ आल्‍ल खे़ल्‍ले़ आनिॽ आदे़म्‍माङ् आनिॽ योक् आजोःक् हे़क्‍क्‍याङ् आनिॽ अदङ्‌हाॽ आनाप्‍पिला॥”


१९ कल्‍ले़चोगुल्‍ले़ युसुफरे़ कुहिम्‍मो के़हिबा के़दङ्‌बा से़वारोबाल्‍ले़ कुलाम्‍धेःप्‍पुङ्‌ङो मे़बेआङ् खे़ङ्‌हाॽरे़ मे़मे़त्‍तु,
 २० “आदाङ्‌बे, तगिस्‍मा ये़म्‍मो आनिगे चा इङ्‌से़ तामनाआङ् वये़॥
 २१ आनिगे नुःक्‍खिगे़र पत्‍छिगे़ल्‍ले़ याङ्‌धोःक्‍मा ते़न्‍नो के़रिगे़ हे़क्‍क्‍याङ् आनिगे सुक्‌वाहाॽ फाःक्‍खुम्‍बे़ल्‍ले़ आनिगे के़रे़क्‍ले़ सुक्‌वाओ आबाङे आनिगे कत्‍तुम्‍बे़बा के़रे़क् युप्‍पान् खोमना॥ खे़ल्‍ले़ चोगुल्‍ले़ खे़न् आनिगे़नुए युरुम्‍बे़आङ् वाॽ॥
 २२ चा इङ्‌मारे़ लागि वे़ॽ च्‍यल्‍लिक् युप्‍पाआङ् तारुम्‍बे़आङ् वाॽ॥ आनिगे सुक्‌वाहाॽओ आनिगे युप्‍पान् हाःत्‍ले़ केःत्‍तु पिरिगे़ खे़न् आनिगे मे़निसुम्‍बे़ल्‍लो॥”


२३ खे़ल्‍ले़ नोगप् पिरुसि, “नुॽ, मे़गिसे़म्‍मिन्‍ने़ॽ॥ से़क्‍खासाङ् खिनिॽ निङ्‌वाॽफुमाङ्, खिनिॽ पाःल्‍ले़ कुनिङ्‌वाॽफुमाङ्‌ङिल्‍ले़ खिनिॽ सुक्‌वाहाॽओ याङ् केःत्‍तु के़बिरिबाबिला॥ खिनिॽ युप्‍पाःङ्‌ग आङ्‌गाॽ खोसुङ्‌ङाङ्‌ङे वये़॥” खे़ब्‍याङ् खे़ल्‍ले़ सिमियोने़न् लःत्‍तुआङ् खे़ङ्‌हाॽरो तारु॥


२४ खे़न् मनाःल्‍ले़ खे़ङ्‌हाॽ युसुफरे़ कुहिम्‍सिगाङ् तेॽरुसि, हे़क्‍क्‍याङ् खुन्‍छिॽ लाङ् वाहप्‍मारे़ लागि च्‍वाःत् पिरुसि, हे़क्‍क्‍याङ् खुन्‍छिॽ अदङ्‌हाॽआङ् कुजा पिरुसि॥
 २५ ले़न्‍दिक् युसुफे़न् कुदुम्‍मा ये़म्‍ले़ लागि खे़ङ्‌हाॽरे़ चे़सुङ् यारिप् मे़जोगु, थेआङ्‌भे़ल्‍ले़ खे़प्‍मोए तःक् चामा पोङ् फाॽआङ् मे़मे़त्‍तुसिआङ् वये़॥


२६ युसुफे़न् हिम्‍मो त्‍ये़ःल्‍ले़ खे़ङ्‌हाॽरे़ खुन्‍छिॽ मे़दारुबा चे़सुङ्‌ङिन् खुने़ॽ पिमा फाॽआङ् कुहिम्‍मो मे़दारु, हे़क्‍क्‍याङ् खुने़ॽ साम्‍बोन् हबत्‍ताङ् से़वा मे़मे़त्‍तु॥
 २७ खुने़ॽ खे़ङ्‌हाॽनु हे़ना मये़र से़ःन्‍लाप्‍तुसिआङ् मे़त्‍तुसि, “खिनिॽ पा खदाक्‍मिन् नुॽआङ् वाबि? खुने़ॽ आल्‍लसाङ् वाॽबि?”


२८ खे़ङ्‌हाॽरे़ मे़मे़त्‍तु, “के़से़वारोबा आनिगे पानुदिङ् पान् नुॽदारो, हे़क्‍क्‍याङ् आल्‍ल थारिक् वाॽरो॥” खे़ब्‍याङ् खाम्‍बाङ्‌ङो थारिक् साम्‍बोन् मे़भन्‍छिङ्‌ङाङ् खे़ङ्‌हाॽरे़ खुने़ॽ से़वा मे़मे़त्‍तु॥


२९ युसुफरे़ अक्‍खे ओमये़र आबाङे कुन्‍साॽ, आबाङे कुम्‍मारे़ कुस्‍सा, बे़न्‍जामिने़न् निसुआङ् मे़त्‍तुसि, “खिनिॽ आङ्‌गाॽ याप्‍मि के़मे़त्‍ते़बा खिनिॽ फोःक्‌वाबा नुसाॽइन् हाबा कन्‍बि?” खे़ब्‍याङ् युसुफरे़ मे़त्‍तु, “पाबु, निङ्‌वाॽफुमाङ्‌ङिल्‍ले़ कुलुङ्‌गुम्‍मिन् खे़ने़ॽनु वाॽर॥”
 ३० खुने़ॽ कुन्‍साॽरे़ लागि कुयोःम् पुॽरे़ थाङे़आङ् कुहाःप्‍मा युसे़आङ् चात्‍ते़र हाःप्‍मा ते़न् कोःत्‍तुर कुयाक्‍फाओ लासे़आङ् हाबे़॥


३१ खे़ब्‍याङ् कुनाःन् हप्‍तुआङ् लाःक्‍कात् लःन्‍दे़, हे़क्‍क्‍याङ् आबाङे ते़म्‍सिङ्‌ल खुने़ॽ मे़त्‍तुसि, “आल्‍ल तःक् फे़त्‍ताम्‍मे़ॽ॥”


३२ खे़ब्‍याङ् युसुफरे़ कुलागि वेॽ हे़क्‍क्‍याङ् खुने़ॽ कुम्‍भुॽ कुन्‍साॽसिरे़ लागि वेॽ हे़क्‍क्‍याङ् खुने़ॽनु के़जाबा मिस्रिहाॽरे़ लागि वेॽ तःक् मे़युक्‍खु, थेआङ्‌भे़ल्‍ले़ मिस्रिहाॽरे़ हिब्रुहाॽनु सोसोरिक् युङ्‌माआङ् चामा मे़न्‍नुॽमनाबा वये़॥ हे़क्‍के चोःक्‍मा मिस्रिहाॽरे़ लागि सिक्‍के़ले़ःङ्‌बा पान् वये़॥
 ३३ तुम्‍बाआङ्‌धो फोःक्‌वाबा थारिक् खुन्‍छिॽ तङ्‌बे इसिःक् युसुफरे़ युक्‍खुसिआङ् युङे़॥ खे़न् मनाहाॽ खुन्‍छिॽ निङ्‌वाॽ मये़आङ् ओमे़मे़त्‍छिङ्‌ल मे़युङे़॥
 ३४ खे़ङ्‌हाॽरे़ खुन्‍छिॽ लक्‍किन् युसुफरे़ कुजामाने़त्‍तो लाम्‍बा मे़धाबु मे़बिरुसिआङ् वये़॥ कर बे़न्‍जामिने़ल्‍ले़ कुलक्‍किन् खुन्‍छिॽ के़रे़क्‍ले़ लक्‍किन्‍नुःल्‍ले़ ङासिले़ङ् यारिक् यल्‍लिक् योरे़॥ अक्‍खेलॽरिक् खे़ङ्‌हाॽरे़ युसुफे़न्‍नु सोरिक् मे़ज मे़धुङुआङ् ये़ये़ मे़लॽरे़॥


 






के़माबा चःङ्‌गे खोर्‍यान्



४४
 १ खे़ब्‍याङ् युसुफरे़ कुहिम्‍मो के़हिबा के़दङ्‌बा से़वारोबे़न् अक्‍खे मे़त्‍तुर इङ्‌जाङ् पिरु, “खे़ङ्‌हाॽरे़ आक्‍ख्‍यारिक् कुमा मे़सुक्‍तुॽ खुन्‍छिॽ सुक्‍सुक् खे़न् मनाहाॽरे़ खुन्‍छिॽ सुक्‌वाओ चा सिःक्‍ते़ पिरे़से़ॽ, हे़क्‍क्‍याङ् के़रे़क् मनाहाॽरे़ खुन्‍छिॽ याङ्‌इत्‍छेन् आबाङे सुक्‌वाःल्‍ले़ कुम्‍ब्राओ केःत्‍ते़ पिरे़स्‍से़ॽ॥
 २ हे़क्‍क्‍याङ् आङ्‌गाॽ युप्‍पा आघोर्‍यान् खे़न् फोःक्‌वाबे़ल्‍ले़ चायाङ्‌मा कुसुक्‌वाओ याङ्‌इत्‍छेन्‍नु सोरिक् केःत्‍ते़बिरे़ॽ॥” हे़क्‍क्‍याङ् खे़ल्‍ले़ युसुफरे़ मे़त्‍तुबा इसिःक् चोगु॥


३ तानाम् खाओःत्‍ते़नु मेःन्‍ने खुन्‍छि अदङ्‌हाॽनु सोरिक् खे़ल्‍ले़ खे़न् मनाहाॽ पाङ्‌घुदेसुसि॥
 ४ खे़ङ्‌हाॽ ये़क्‌यक्‍कोलाम् मिसाक् नानाक् मे़गे़रे़आङ् युसुफरे़ हिम्‍मो के़हिबा के़दङ्‌बा से़वारोबे़न् मे़त्‍तु, “हारा खे़न् मनाहाॽरे़ खुन्‍छि एगाङ् एगाङ् पेगे़ॽ, हे़क्‍क्‍याङ् खे़ङ्‌हाॽ सिॽरे़से़ॽआङ् मे़त्‍ते़से़ॽ, ‘खे़निॽनु नुबा चोगुङ्‌ङिल्‍ले़ थेआङ् खे़निॽ ताप्‍फे़ःम्‍बा के़जोगुम्‍बाबे?
 ५ हाबा कन् चःङ्‌गे खोर्‍यालाम् आन्‍दाङ्‌बे़ल्‍ले़ थुङु मे़ःम्‍बि हे़क्‍क्‍याङ् खे़न् लाम्‍बाए नुबा नु ताप्‍फे़ःम्‍बा ओमे़मे़त्‍तुन्‍बि? कङ्‌ग खिनिॽ मे़न्‍नुबा याःम्‍बक् के़जोगुम्‍लो!’”


६ खे़ल्‍ले़ खे़ङ्‌हाॽ सिॽरुसिआङ् हाबाहे़क्‍के खे़ङ्‌हाॽ मे़त्‍तुसि॥
 ७ खे़ङ्‌हाॽरे़ खे़न् मे़मे़त्‍तु, “आदाङ्‌बे, थेआङ् अक्‍खेदङ्‌बा पान् के़बाःत्‍तुबाबे? अक्‍खेदङ्‌बा याःम्‍बक् आदाङ्‌बारे़ के़सेवारोबाहाॽरोलाम् मे़बोङ्‌ने़ल्‍लरो॥
 ८ ओमत्‍ते़ॽ, आनिगे सुक्‌वाःल्‍ले़ कुसम्‍धाङ्‌बा युप्‍पाःन्‍ग कनान लाजेॽलाम् नुःक्‍तुम्‍बे़ल्‍ले़ थेआङ् के़न्‍दाङ्‌बाल्‍ले़ कुहिम्‍मोलाम् युप्‍पा इग्र साम्‍म्‍याङ् खुःत्‍तुम्‍बे़ग?
 ९ आदाङ्‌बारे़ के़सेवारोबाहाॽरो आत्‍तिल्‍लो खे़न् के़घोसुॽ, खे़न् से़प्‍मा पोङ्॥ हे़क्‍क्‍याङ् आनिगे वेॽहाॽ आदाङ्‌बारे़ के़योःग्‍बा पोःक्‍खिगे़रो॥”


१० खे़ल्‍ले़ मे़त्‍तुसि, “खे़निॽ के़बाःतुम्‍बा हे़क्‍केए पोङ्‌लरो॥ कर आत्‍तिल्‍लो खे़न् खोदे़त् खे़न्‍लक् आयोःग्‍बा पोङ्॥ वेॽग पेःक्‍मा के़सुक्‍तिॽ॥”
 ११ खे़ब्‍याङ् आल्‍लोघ्रो मे़जात्‍ते़र आबाङे सुक्‌वाहाॽ खाम्‍बाङ्‌ङो मे़धासुआङ् मे़भाःक्‍खु॥
 १२ हे़क्‍क्‍याङ् तङ्‌हिबाल्‍ले़ तुम्‍बे़ल्‍लोलाम् फोःक्‌वाबे़ल्‍लो थारिक् साॽरु, हे़क्‍क्‍याङ् खे़न् युप्‍पा खोर्‍यान् बे़न्‍जामिने़ल्‍ले़ कुसुक्‌वाओ खोसु॥
 १३ खे़ब्‍याङ् कुम्‍भुॽसिरे़ खुन्‍छिॽ सिक्‍फे़क्‍ते़बाल्‍ले़ चोगुल्‍ले़ खुन्‍छिॽ चाङ्‌हाॽ मे़धे़ःक्‍खु, अदङ्‌हाॽ कक् मे़गुःत्‍तुसिआङ् ये़क्‌यक्‍को मे़नुःक्‍खे़॥


१४ यहुदा नु खुने़ॽ कुम्‍भुॽ कुन्‍साॽहाॽ युसुफरे़ कुहिम्‍मो मे़गे़रे़ल्‍ले़ खुने़ॽ खे़ॽयोए वये़, हे़क्‍क्‍याङ् खे़ङ्‌हाॽरे़ खुने़ॽ कुदगि खाम्‍बाङ्‌ङो साम्‍बोन् मे़भन्‍छिङ्‌ङाङ् से़वा मे़मे़त्‍तु॥
 १५ युसुफरे़ खे़ङ्‌हाॽ मे़त्‍तुसि, “खिनिॽ अक्‍खेदङ्‌बा याःम्‍बक् थे के़जोगुम्‍बाबे? आङ्‌गाॽ हे़क्‍तङ्‌बा मनाःन्‍नु तादिगे़न् पान् निमा सुक्‍तुङ् फाॽआङ् के़न्‍निसुम्‍ने़न्‍बि?”


१६ यहुदाःल्‍ले़ मे़त्‍तु, “आनिगे थे मे़त्‍तासिगे़बाबे आदाङ्‌बे, आक्‍खेआङ् चोगुम्‍बे़बा मेःन् फाॽआङ् पाःप्‍मा सुक्‍तुम्‍बे़ग? आदाङ्‌बारे़ के़सेवारोबाहाॽरे़ लायोन् निङ्‌वाॽफुमाङ्‌ङिल्‍ले़ थाबे़र चोगुआङ् वाॽ॥ ओमत्‍ते़ॽ, आल्‍ल आनिगे आदाङ्‌बारे़ के़योःग्‍बा पोःक्‍खिगे़रो॥ आनिगे हे़क्‍क्‍याङ् आत्‍तिल्‍लो खे़न् युप्‍पा खोर्‍यान् खोदे़त्‍ते़ खे़न्‍नाङ् के़योःग्‍बा पोःक्‍खे़रो॥”


१७ कर युसुफरे़ मे़त्‍तु, “आङ्‌गाॽ लाम्‍बा अक्‍खेदङ्‌बा आभे़ल्‍ले़आङ् मे़बोङ्‌ने़ल्‍लो॥ आत्‍तिल्‍ले़ कुहुक्‍को खे़न् युप्‍पा खोर्‍यान् याङ्‌दे़त्‍ते़ खे़ल्‍लक् आङ्‌गाॽ आयोःग्‍बा पोङ्‌लो॥ कर खिनिॽग खिनिॽ पाःल्‍लो सनारुङ्‌नु पेगे़म्‍मे़ॽओ॥”



यहुदाःल्‍ले़ बे़न्‍जामिने़ल्‍ले़ कुलागि पेलि फाक्‍तुॽ


१८ खे़ब्‍याङ् यहुदान् युसुफरे़ कुबेसाङ् पेआङ् मे़त्‍तु, “आदाङ्‌बे, पेलि फाक्‍ने़रो, के़सेवारोबे़न् लत्‍छा पाःन्‍धिक् पाःप्‍मा पिराङ्‌ङो॥ आदाङ्‌बे़न् हाङ् इसिःक् के़जोःक्‍साङ् के़सेवारोबे़न्‍नु के़याःक् मे़ले़ॽरे़न्‍ने़ॽओ॥
 १९ आदाङ्‌बारे़ के़सेवाराबाहाॽ अक्‍खेलॽरिक् सेःन्‍के़दोसुसिआङ् वये़, ‘खे़निॽ पा इग्र नुसाॽ वाबि?’
 २० हे़क्‍क्‍याङ् आनिगे आदाङ्‌बा मे़त्‍ने़छिगे़, ‘आनिगे पा खदाक्‍मि धिक् वाॽ, हे़क्‍क्‍याङ् खुने़ॽ कुगाप्‍पो तुम्‍मो कत्‍तुबा आनिगे चुःक्‍पा नुसाॽधिक् वाॽ॥ खे़ल्‍ले़ कुम्‍भुॽइन् मासिङ्‌घे़रे़, हे़क्‍क्‍याङ् आबाङे कुम्‍मा ले़प्‍माङ्‌बा आल्‍ल खे़न्‍लक् वाॽ, हे़क्‍क्‍याङ् खे़न् खुने़ॽ कुम्‍बारे़ साॽरिक्‍के लुङ्‌माॽ तुक्‍तुॽ॥’


२१ “खे़ब्‍याङ् आदाङ्‌बारे़ याप्‍मि के़मे़त्‍ते़, ‘खे़न् कॽयो आङ्‌गाॽओ तारे़म्‍मे़ॽ, आङ्‌गाॽ खे़न् ओमे़त्‍तुङ्‌ॽ॥’
 २२ आनिगे आदाङ्‌बा मे़त्‍तासिगे़, ‘खे़न् चुःक्‍पे़ल्‍ले़ कुम्‍बा ले़प्‍मा मे़सुक्‍तुन्‌ॽ॥ थेआङ्‌भे़ल्‍ले़ खे़न् चुःक्‍पे़ल्‍ले़ कुम्‍बा ले़रुने़फाग्र कुम्‍बाःङ्‌ग सिबेःक्‍लो॥’
 २३ कर आदाङ्‌बारे़ के़सेवारोबाहाॽ के़मे़त्‍तुसि, ‘खिनिॽ फोःक्‌वाबा नुसाॽइन् खिनिॽनु मे़दाने़न्‍ने फाग्र आङ्‌गाॽ आदगि तामा खिनिॽ के़ङ्‌घोसिल्‍लो॥’
 २४ खे़ब्‍याङ् आनिगे पा, आदाङ्‌बारे़ के़सेवारोबाल्‍लो पेःक्‍मना॥ हे़क्‍क्‍याङ् आदाङ्‌बारे़ के़बाःन्‍निन् खुने़ॽ चे़क्‍मना॥


२५ “आनिगे पाःल्‍ले़ मे़त्‍तिगे़, ‘याम्‍मो पेगे़म्‍मे़ॽआङ् मिसाक् चा इङे़म्‍मे़ॽ’
 २६ खे़ब्‍याङ् आनिगे खुने़ॽ मे़त्‍तुम्‍बे़, ‘आनिगे पेःक्‍मा मे़सुक्‍तिगे़ल्‍लो॥ आनिगे फोःक्‌वाबा नुसाॽइन् आनिगे़नु पेःक्‍किल्‍ले़रक् आनिगे पेगिगे़॥ थेआङ्‌भे़ल्‍ले़ आनिगे फोःक्‌वाबा नुसाॽइन् आनिगे़नु मे़बेःक्‍ने़न्‍नि फाग्र खे़न् मनाःल्‍ले़ कुदगि आनिगे पेःक्‍मा मे़घोसिगे़ल्‍लो॥’


२७ “खे़ब्‍याङ् आदाङ्‌बारे़ के़सेवारोबा आनिगे पाःल्‍ले़ मे़त्‍तिगे़, ‘आङ्‌गाॽ आमेःत् ले़प्‍माङ्‌बा ने़त्‍छि आस्‍साहाॽ वये़त्‍छिबा खिनिॽ के़निसुम्‍लो॥
 २८ लत्‍छाःल्‍ले़ आङ्‌गाॽ लाप्‍फुसाङ्‌देसाङ्॥ से़क्‍खासाङ् खे़न् कुजक्‍ता कुले़म्‍दाए चोगु लॽरिक् पाःत्‍तुङ्॥’ खे़न्‍नाङ्‌धो आङ्‌गाॽ खे़न् मे़न्‍निए वाॽआरो॥
 २९ कन्‍नाङ् आङ्‌गाॽओलाम् के़देॽरुम्‍माङ् कुभा के़साक्‍पा खुने़ॽ तुमुल्‍ले़ग, खिनिॽ आङ्‌गाॽ के़भुप्‍पा आधेगेःक्‍किन् निङ्‌साङ् पुक्‍मोए इप्‍पुङ्‌ङो याप्‍मि के़गे़त्‍लो॥


३० “खे़ल्‍ले़ चोगुल्‍ले़ आदाङ्‌बारे़ के़सेवारोबान् आनिगे पाःल्‍लो के़त्‍तिल्‍ले़ खे़न् चुःक्‍पे़न् आनिगे़नु होःप्‍पिल्‍ले़ग खुने़ॽ कुसक्‍मान् हाबा खे़न् चुःक्‍पे़ल्‍ले़ कुसक्‍माःन्‍नु चक्‍ते़आङ् वाॽबाल्‍ले़ चोगुल्‍ले़,
 ३१ आनिगे़नु खे़न् होःप्‍पा निसुने मेःन्‍ने खुने़ॽ कुसक्‍मा पेःक्‍लो॥ आनिगे आदाङ्‌बारे़ के़सेवारोबाहाॽरे़ आनिगे पानुदिङ् पान् के़भुप्‍पा कुधेगेःक्‍नु निङ्‌साम् चोःक्‍मोए इप्‍पुङ्‌ङो के़त्‍तुम्‍बे़रो॥
 ३२ आदाङ्‌बारे़ के़सेवारोबा, आङ्‌गाॽ आबाङे कन् चुःक्‍पे़ल्‍ले़ कुले़क्‌वा आङ्‌गाॽ पोःक्‍साङ्॥ हे़क्‍क्‍याङ् आनिगे पान् आङ्‌गाॽ अक्‍खे मे़त्‍तुङ्, ‘आङ्‌गाॽ कन् चुःक्‍पे़न् नुःक्‍तुङ्‌ङाङ् खे़ने़ॽओ मे़न्‍दाःप्‍पाङ्‌ने फाग्र आङ्‌गाॽ आहिङ्‌हिङ् खे़ने़ॽ के़दगि आप्‍तिक् के़जोःक्‍पा थाःप्‍पारो॥’
 ३३ खे़ल्‍ले़ चोगुल्‍ले़ पेलि फाक्‍ने़रो, कन् चुःक्‍पे़ल्‍ले़ कुले़क्‌वा आङ्‌गाॽ आदाङ्‌बारे़ के़सेवारोबान्‍ने आदाङ्‌बारे़ के़योःग्‍बा चोगाङ्‌ङे़ॽ, हे़क्‍क्‍याङ् कन् चुक्‍पे़ङ्‌ग कुम्‍भुॽहाॽनु हिम्‍मो नुःङ्‌मा पेःक्‍मा फाःक्‍ते़ॽओ॥
 ३४ थेआङ्‌भे़ल्‍ले़ कन् चुःक्‍पे़न् आङ्‌गाॽनु होःप्‍ने़ फाग्र आङ्‌गाॽ आक्‍खेआङ् आम्‍बारे़ॽओ पेःक्‍काबाबे? आम्‍बारे़ खा तुम्‍मा इःत्‍तुबा कुदुक्‍खेःन् आङ्‌गाॽ ओमे़प्‍मा मे़सुक्‍काल्‍लो॥”


 






युसुफे़न् कुम्‍भुॽसिनु ओसेःन्‍धाक्‍सिङ्‌ॽ



४५
 १ खे़ब्‍याङ् खुने़ॽ कुघिरि के़ये़प्‍पा के़रे़क् से़वारोबाहाॽरे़ खुन्‍छिॽ तगि आबाङे थम्‍मा मे़सुक्‍तुन्‍नाङ् यसुफरे़ अःक्‍ते़र मे़त्‍तुसि, “कॽयोलाम् के़रे़क् लाःक्‍कात् पाङ्‌घे़म्‍से़ॽ॥” कल्‍ले़चोगुल्‍ले़ यसुफरे़ कुम्‍भुॽ कुन्‍साॽसिनु ओःन्‍धाक्‍सिङ्‌ङे़ल्‍ले़ खे़प्‍मो वेॽ हाःत्‍ताङ् मे़होःप्‍ते़॥
 २ हे़क्‍क्‍याङ् खुने़ॽ कम्‍भ्‍यारिक् यम्‍बा इक्‍लाओ हाबे़, खे़न् मिस्रिहाॽरे़ मे़घे़प्‍सु, हे़क्‍क्‍याङ् फारोल्‍ले़ कुहिम्‍सयङ्‌ले़आङ् निङ्‌वाॽ मे़घोसु॥


३ युसुफरे़ आबाङे कुम्‍भुॽ कुन्‍साॽसि मे़त्‍तुसि, “आङ्‌गाॽ युसुफए़रो॥ आम्‍बा कुहिङ्‌वे़त्‍ते वाॽबि?” कर खुने़ॽ कुम्‍भुॽसिरे़ नोगप् पिमा मे़न्‍छुक्‍तुन्, थेआङ्‌भे़ल्‍ले़ खुने़ॽ कुदगि खे़ङ्‌हाॽ खुन्‍छिॽ मे़गिसे़आङ् मे़यक्‍खे़आङ् मे़वये़॥


४ खे़ब्‍याङ् युसुफरे़ आबाङे कुम्‍भुॽ कुन्‍साॽसि मे़त्‍तुसि, “आङ्‌गाॽ आबेसाङ् ते़म्‍मे़ॽओ॥” खे़ङ्‌हाॽ कुबेसाङ् मे़बेआङ् खुने़ॽ मे़त्‍तुसि, “खिनिॽ मिस्रओ के़सङ्‌घुम्‍बा खिनिॽ नुसाॽ युसुफे़न् आङ्‌गाॽएरो॥
 ५ खिनिॽ आङ्‌गाॽ याप्‍मि आगे़सङ्‌घे़बाओ निङ्‌वाॽ मे़दुक्‍खे़म्‍मे़न्‍ने़ॽ॥ हे़क्‍क्‍याङ् आबाङेआङ् निङ्‌वाॽ मे़लोरे़म्‍मिन्‍ने़ॽ, थेआङ्‌भे़ल्‍ले़ मनाहाॽ हिङ्‌मासि फाॽआङ् निङ्‌वाॽफुमाङ्‌ङिल्‍ले़ खिनिॽनुःल्‍ले़ तगि आङ्‌गाॽ कॽयो पाङ्‌घाङ्‌बारो॥
 ६ लाजेॽओ साक् त्‍ये़बा तङ्‌बे ने़त्‍छि पोःक्‍खे़, हे़क्‍क्‍याङ् आल्‍लसाङ् तङ्‌बे ङासि आत्‍तिआङ् के़क्‍चुॽ मे़धोःङ्‌ने़ल्‍लो, हे़क्‍क्‍याङ् चाआङ् मे़सुम्‍ने़ल्‍लो॥
 ७ कर निङ्‌वाॽफुमाङ्‌ङिल्‍ले़ खे़निॽ हिम्‍सयङ्‌हाॽ मे़हिङ्‌ल फाॽआङ् खे़निॽनुःल्‍ले़ तगि कॽयो पाङ्‌घाङ्‌बा हे़क्‍केःल्‍ले़ खे़निॽ यरिक् मुॽइदाङ्‌साहाॽ के़गत्‍तुम्‍सिम्‍ल॥


८ “खे़ल्‍ले़ चोगुल्‍ले़ आङ्‌गाॽ कॽयो याप्‍मि के़बाङ्‌बा खिनिॽ मे़ःन्‍निङ्, कर निङ्‌वाॽफुमाङ्‌ङिन्‍नेरो॥ खुने़ॽ आङ्‌गाॽ फारोल्‍ले़ कुसुजादाङ्‌बा नु खुने़ॽ कुहिम्‍सयङ्‌ङिल्‍ले़ कुन्‍दाङ्‌बा हे़क्‍क्‍याङ् मिस्र खाराक्‍पा सुहाङ्‌युक्‍पा चोगाङ्‌ङाङ् वाॽ॥
 ९ आल्‍ल हारा आम्‍बारे़ॽओ पेगे़म्‍मे़ॽआङ् खुने़ॽ मे़त्‍ते़म्‍मे़ॽ, ‘के़स्‍सा युसुफरे़ अक्‍खे पाःत्‍तुरो– निङ्‌वाॽफुमाङ्‌ङिल्‍ले़ आङ्‌गाॽ मिस्र लाजेःल्‍ले़ कुन्‍दाङ्‌बा चोगाङ्‌ङाङ् वाॽ॥ मे़न्‍छुए हारा आङ्‌गाॽओ ये़ॽओ॥
 १० खे़ने़ॽ गोसेन् ते़ङ्‌गप्‍पो युङे़ॽ॥ खे़ने़ॽ नु खे़ने़ॽ के़स्‍साहाॽ के़म्‍मे़न्‍छाॽहाॽ हे़क्‍क्‍याङ् खे़ने़ॽ के़बित्‍हाॽ के़मे़ःन्‍दाक्‍हाॽ नु खे़ने़ॽ के़गत्‍तुबा के़रे़क् पाःन्‍हाॽ आङ्‌गाॽ आबेसाङ् मे़वाॽरो॥
 ११ खे़ॽयो आङ्‌गाॽ खे़ने़ॽ हिङ्‌ने़, थेआङ्‌भे़ल्‍ले़ आल्‍लसाङ् साक्‍किल्‍ले़ ङासि तङ्‌बे तामाए वाॽ॥ मेःन्‍निल्‍ले़ग खे़ने़ॽ नु खे़ने़ॽ के़हिम्‍सयङ् खम्‍ब्‍याङ् खे़ने़ॽनु के़वाॽबा के़रे़क् साक्‍किल्‍ले़ के़स्‍ये़ॽइरो॥’


१२ “आल्‍ल खे़निॽनु ताॽगे़जे़ङ्‌बान् आङ्‌गाॽ युसुफे़न्‍ने फाॽआङ् खे़निॽ आबाङे मिक्‍किल्‍ले़ याप्‍मि के़निसे़ हे़क्‍क्‍याङ् आन्‍साॽ बे़न्‍जामिने़ल्‍ले़आङ् निसाङ्‌ङाङ् वाॽ॥
 १३ मिस्र लाजेॽओ आङ्‌गाॽ आमिमिदिङ्‌ङिन् नु खे़निॽ के़निसुम्‍बा के़रे़क् पाःन्‍हाॽ आम्‍बा चे़क्‍ते़म्‍मे़ॽ, हे़क्‍क्‍याङ् हाराए आम्‍बा कॽयो युरे़म्‍मे़ॽओ॥”


१४ खे़ब्‍याङ् आबाङे कुन्‍साॽ बे़न्‍जामिने़न् हे़प्‍प्रे़क् हे़प्‍तुआङ् साॽरिक् हाबे़, हे़क्‍क्‍याङ् बे़न्‍जामिने़ल्‍ले़आङ् हे़प्‍प्रे़क् हे़प्‍तुआङ् हाबे़॥
 १५ खे़ब्‍याङ् खुने़ॽ हाबे़र कुम्‍भुॽसि के़रे़क् चुप् मे़त्‍तुसि॥ हे़क्‍क्‍याङ् खे़न् एगाङ् खुने़ॽ कुम्‍भुॽसिआङ् खुने़ॽनु ताॽमे़जे़क्‍खे़॥


१६ युसुफरे़ कुम्‍भुॽ कुन्‍साॽसि मे़द्‌ये़आङ् मे़वाॽ के़लॽबा इङ्‌घङ् फारोल्‍ले़ कुहिम्‍मो के़रे़ल्‍ले़ फारोःन्‍नु खुने़ॽ कुसुहाङ्‌गे़म्‍बाहाॽ के़रे़क् मे़सःत्‍ते़॥
 १७ फारोल्‍ले़ युसुफे़न् मे़त्‍तु, “खे़ने़ॽ के़म्‍भुॽ के़न्‍साॽहाॽ मे़त्‍ते़से़ॽ, ‘खे़निॽ थक्‍साहाॽ चा कुःत्‍ते़म्‍सिम्‍मे़ॽआङ् कनान लाजेॽओ नुःक्‍खे़म् पेगे़म्‍मे़ॽ,
 १८ हे़क्‍क्‍याङ् खे़निॽ पान् नु खुने़ॽ कुहिम्‍सयङ्‌ङोबा के़रे़क् याङ्‌सिङे़म्‍मे़ॽआङ् आङ्‌गाॽओ ये़म्‍मे़ॽ॥ मिस्रबा के़रे़क्‍नुःल्‍ले़ नुबा ते़न्‍निन् आङ्‌गाॽ खिनिॽ पिनिङ्‌ॽ हे़क्‍क्‍याङ् खिनिॽ कन् लाजेॽओबा नुबा चा के़जाम्‍लो॥’


१९ “खे़ङ्‌हाॽ अक्‍खेआङ् मे़त्‍ते़से़ॽआङ् इङ्‌जाङ् पिरे़से़ॽ, ‘खिनिॽ साहाॽरे़ लागि नु मेःत्‍हाॽरे़ लागि पित्‍लाधाहाॽ मिस्र लाजेॽलाम् तेॽरे़म्‍सिम्‍मे़ॽ, हे़क्‍क्‍याङ् खिनिॽ पान् युरे़म्‍मे़ॽ॥
 २० खिनिॽ चिगक्‌वाहाॽरे़ लागि खिनिॽ निङ्‌वाॽ मे़बिरे़म्‍मिन्‍ने़ॽ, थेआङ्‌भे़ल्‍ले़ मिस्रबा नुःब्नुबा के़रे़क् पाःन्‍हाॽ खिनिॽइन्‍ने़रो॥’”


२१ याकुबरे़ कुस्‍साहाॽरे़ हे़क्‍केए मे़जोगु॥ फारोल्‍ले़ इङ्‌जाङ् पिरुबा हे़क्‍के युसुफरे़ खे़ङ्‌हाॽ पित्‍लाधाहाॽ नु लाम्‍दिःक्‍ले़ लागि चे़साक् फुङ्‌साक् पिरुसि॥
 २२ खे़ङ्‌हाॽ के़रे़क् कुसङ् चाङ् पिरुसि॥ कर बे़न्‍जामिने़ङ्‌ग किप् सुम्‍सि युप्‍पायाङ् नु कुगाप् ङासि चाङ् पिरु॥
 २३ मिस्रबा नुःब्‍नुबा पाःन्‍हाॽरे़ चिबे़ःत् मे़बे़ःत्‍ते़र थिबोङ् अदङ्‌हाॽ कुःत्‍तुसिआङ् कुम्‍बारे़ कुलागि कन् पाःन्‍हाॽ हाङु, हे़क्‍क्‍याङ् चा, खरे़ःङ् नु वेॽ कुजा के़गुमा थिबोङ् कुम्‍मामा अदङ्‌हाॽ हाङुदेसु॥
 २४ खुने़ॽ कुम्‍भुॽ कुन्‍साॽहाॽ पाङ्‌घुदेसुसि, हे़क्‍क्‍याङ् मे़धासिङ्‌ङिल्‍ले़ कुम्‍भुॽ कुन्‍साॽसि मे़त्‍तुसि, “लाम्‍मो मे़ङ्‌घेए पेगे़म्‍मे़ॽओ॥”


२५ अक्‍खेलॽरिक् खे़ङ्‌हाॽ मिस्र लाजेॽलाम्‍बा आबाङे खुन्‍छिॽ पा याकुबरे़ओ मे़धाङे़॥
 २६ खे़ङ्‌हाॽरे़ खुने़ॽ मे़मे़त्‍तु, “युसुफे़ङ्‌ग आल्‍लोसाङ् कुहिङ्‌वे़त्‍ते वाॽरछ, हे़क्‍क्‍याङ् मिस्रबा सुहाङ्‌युक्‍पा खुने़ॽए पोःक्‍खे़आङ् वाॽरछ॥” कन् पाःन्‍निन् खुने़ॽ खे़प्‍सुआङ् कुलुङ्‌माॽ तिक्‍तिक् लॽरे़॥ खुने़ॽ खे़ङ्‌हाॽरे़ खुन्‍छिॽ पाःन्‍निन् नामे़साॽरुन्॥
 २७ कर युसुफरे़ खे़ङ्‌हाॽ मे़त्‍तुसिआङ् पाङ्‌घुसिबा के़रे़क् पाःन्‍हाॽ खे़प्‍सु हे़क्‍क्‍याङ् खुने़ॽ कुलासे़ युसुफरे़ हाङुबा पित्‍लाधाहाॽ निसुसिआङ् खुन्‍छिॽ पा याकुबरे़ कुनिङ्‌वाॽ सेरे़॥
 २८ हे़क्‍क्‍याङ् याकुबरे़ मे़त्‍तुसि, “आङ्‌गाॽ आनिङ्‌वाॽ त्‍ये़॥ आस्‍सा युसुफे़न् आल्‍लसाङ् कुहिङ्‌वे़त् वाॽरछ आङ्‌गाॽ पेःक्‍कारो, हे़क्‍क्‍याङ् सिमानुःल्‍ले़ तगि आङ्‌गाॽ खे़ल्‍ले़ कुनारान् ओमे़त्‍तुङ्‌लो॥”


 






याकुबे़न् कुहिम्‍सयङ्‌नु मिस्रओ पेक्



४६
 १ खे़ब्‍याङ् याकुबे़न् खुने़ॽ कत्‍तुबा के़रे़क् पाःन्‍हाॽ याङ्‌सिङ्‌ङाङ् थासिङ्, हे़क्‍क्‍याङ् बेर्सेबाओ के़रे़आङ् कुम्‍बा इसाहाक्‍के़ल्‍ले़ कुनिङ्‌वाॽफुमाङ्‌ङिल्‍ले़ कुलागि सिदुङ्‌जभा तोःन्‍दु॥


२ हे़क्‍क्‍याङ् से़न्‍दिक् सुफोओ निङ्‌वाॽफुमाङ्‌ङिन् खुने़ॽनु पारे़, “याकुबे, याकुबे” मे़त्‍तुर खुने़ॽ उःत्‍तु॥


हे़क्‍क्‍याङ् खुने़ॽ मे़त्‍तु, “है, आङ्‌गाॽ कॽयोए वाआरो॥”


३ निङ्‌वाॽफुमाङ्‌ङिल्‍ले़ मे़त्‍तु, “आङ्‌गाॽ निङ्‌वाॽफुमाङ्, खे़ने़ॽ के़म्‍बारे़ कुनिङ्‌वाॽफुमाङ्‌आरो॥ मिस्रओ पेःक्‍मा मे़ङ्‌गिओ, थेआङ्‌भे़ल्‍ले़ खे़ॽयो आङ्‌गाॽ खे़ने़ॽलाम् लत्‍छा यम्‍बा मे़न्‍छाम् सुवाङ्‌धिक् चोगुङ्॥
 ४ आङ्‌गाॽ खे़ने़ॽनु मिस्रओ पेःक्‍का, हे़क्‍क्‍याङ् आङ्‌गाॽ से़क्‍खाए याम्‍मो नुःक्‍ने़ थाक्‍ने़, हे़क्‍क्‍याङ् खे़ने़ॽ के़स्‍सिःल्‍ले़ युसुफरे़ कुहुक्‍किल्‍ले़ए के़मिक्‍किन् सुबु के़बिरो॥”


५ खे़न् एगाङ् याकुबे़न् बेर्सेबालाम्‍बा थासिङ्॥ इस्राइलरे़ कुस्‍साहाॽरे़ खुन्‍छिॽ पा याकुबे़न् हे़क्‍क्‍याङ् खुन्‍छिॽ साहाॽ नु खुन्‍छिॽ मेःत्‍हाॽरे़ लागि फारोल्‍ले़ खे़ङ्‌हाॽरे़ खुन्‍छिॽ लासे़ हाङुबा पित्‍लाधाहाॽओ मे़युक्‍खुसिआङ् मे़देॽरुसि॥
 ६ खे़ङ्‌हाॽरे़ खुनिॽ मे़ःन्‍दाहाॽ नु कनान लाजेॽओ मे़सुप्‍सुबा चिगक्‌वाहाॽ मे़याङ्‌सिङ्‌ङाङ् याकुबे़न् हे़क्‍क्‍याङ् के़रे़क् कुस्‍साहाॽ मिस्रओ मे़बे॥
 ७ याकुबरे़ खुने़ॽनु कुस्‍साहाॽ, कुम्‍मे़न्‍छाॽहाॽ, कुस्‍सा मे़न्‍छुमाहाॽ, कुम्‍मे़न्‍छाॽमाहाॽ हे़क्‍क्‍याङ् के़रे़क् कुमुॽइदाङ्‌साहाॽ मिस्रओ तेॽरुसि॥


 

८ मिस्रओ के़बेःक्‍पा इस्राइलरे़ कुस्‍सा ये़म्‍बित्‍छाहाॽरे़ खुन्‍छिॽ मिङ् कङ्‌हाॽरो–


 

याकुबरे़ कुस्‍सा तुम्‍बा रुबे़न॥


९ रुबेनरे़ कुस्‍साहाॽ– हनोक, पल्‍लु, हे़स्रोन नु कर्मि॥
 १० सिमियोनरे़ कुस्‍साहाॽ–


यमुएल, यामिन, ओहद, याकिन, सोहार हे़क्‍क्‍याङ् कनानि कुमेत् ले़प्‍माङ्‌बा कुस्‍सा साउल॥


११ ले़बिरे़ कुस्‍साहाॽ–


गेर्सोन, कहात नु मरारि॥


१२ यहुदारे़ कुस्‍साहाॽ–


एर, ओनान, सेलह, फारे़स हे़क्‍क्‍याङ् जेरह॥ (कर ए़र नु ओनाने़न् कनान लाजेॽओए माने़त्‍छि)॥


फारे़सरे़ कुस्‍साहाॽ–


हे़स्रोन नु हामुल वये़सि॥


१३ इस्‍साकारले़ कुस्‍साहाॽ–


तोला, पुवा, यासुब नु सिम्रोन॥


१४ जबलुनरे़ कुस्‍साहाॽ–


सेरेद, एलोन हे़क्‍क्‍याङ् यहलेला॥


१५ कङ्‌हाॽ याकुबलाम्‍बा लिआरे़ पद्‌दन आराम्‍मो कत्‍तुसिबा कुस्‍साहाॽओ दिनाःन्‍नाङ् लत्‍छा कुस्‍सा मे़न्‍छुमारो॥ लिआलाम्‍बा के़बोङ्‌बा याकुबरे़ के़रे़क् कुस्‍सा ये़म्‍बित्‍छा नु मे़न्‍छुमाहाॽ सुम्‍बोङ्‌ङाङ् सुम्‍सि मे़वये़॥


 

१६ गादरे़ कुस्‍साहाॽ–


सेफोन, हाग्‍यि, सुनि, यसबिन्, ए़रि, अरोदि नु अरेलि॥


१७ आसेररे़ कुस्‍साहाॽ–


यिम्‍ना, यिस्‍बा, यिस्‍बि नु बरिआ॥ खे़ङ्‌हाॽरे़ खुन्‍छिॽ नुस्‍साॽ मे़न्‍छुमा सेरह वये़॥


बरिआरे़ कुस्‍साहाॽ–


हे़बेर नु मल्‍किएल वये़सि॥


१८ लाबानरे़ कुस्‍सा लिआःन् पिरुबा योःग्‍मा जिल्‍पा ले़प्‍माङ्‌लाम्‍बा के़बोङ्‌बा कुस्‍साहाॽ कन्‍हाॽरो॥ कङ्‌हाॽ के़रे़क्‍ले़ थिबोङ्‌ङाङ् तुक्‍सि मे़वये़॥


 

१९ याकुबरे़ कुमेत् राहे़लरे़ कुस्‍साहाॽ–


युसुफ नु बे़न्‍जामिन॥


२० ओनबा निङ्‌वाॽफुसाम्‍बा पोतिफेरारे़ कुस्‍सा मे़न्‍छुमा आसनत ले़प्‍माङ्‌लाम्‍बा मिस्रओ के़बोङ्‌बा युसुफरे़ कुस्‍साहाॽ– मनस्‍से नु एफ्राइम्॥


२१ बे़न्‍जामिनरे़ कुस्‍साहाॽ–


बेला, बेकेर, अस्‍बेल, गेरा, नामान, ए़हि, रोस, मुप्‍पिम, हुप्‍पिम नु आर्द॥


२२ राहे़ललाम्‍बा के़बोङ्‌बा याकुबरे़ कुस्‍साहाॽ कङ्‌हाॽएरो॥ खे़ङ्‌हाॽ के़रे़क्‍ले़ थिबोङ्‌ङाङ् लिसि मे़वये़॥


 

२३ दानरे़ कुस्‍सा–


हुसिम॥


२४ नाप्‍तालिरे़ कुस्‍साहाॽ–


यहसेल, गुनि, ये़सेर, नु सिल्‍ले़म॥


२५ लाबानरे़ कुस्‍सा राहे़ले़न् पिरुबा योःग्‍मा बिल्‍हाःल्‍ले़ याकुबलाम्‍बा कत्‍तुसिबा कुस्‍साहाॽ कङ्‌हाॽएरो॥ खे़ङ्‌हाॽ के़रे़क्‍ले़ नुसि मे़वये़॥


 

२६ याकुबे़न्‍नु मिस्रओ के़बेःक्‍पा कुम्‍बाङ्‌लिहाॽनुःल्‍ले़ वेॽ आबाङे कुमुॽइदाङ्‌साहाॽ तुक्‍बोङ्‌ङाङ् तुक्‍सि मे़वये़॥
 २७ मिस्रओ के़बोङ्‌बा युसुफरे़ कुस्‍साहाॽ ने़प्‍फु वये़सि॥ मिस्रओ के़युबा याकुबरे़ कुहिम्‍सयङ्‌हाॽ के़रे़क्‍ले़ नुबोङ् मे़वये़॥



याकुबे़न् कुहिम्‍सयङ्‌नु मिस्रओ


२८ गोसेन्‍नो खुने़ॽ कुदुम्‍से़ युर फाआङ् याकुबरे़ यहुदान् युसुफरो इङ्‌घङ् पिसे़ तगि पाङ्‌घु॥
 २९ युसुफरे़ कुअन्‍लाधान् यारिप् चोःक्‍पाङ्‌घुसि हे़क्‍क्‍याङ् गोसेन थारिक् कुम्‍बा याकुबरे़ कुदुम्‍से़ फे़रे़॥ युसुफरे़ कुम्‍बा निसुनेमे़ःन्‍ने कुम्‍बा हे़प्रे़क् हे़प्‍तुआङ् यरिक् ये़म् थारिक् हाबे़॥


३० याकुबरे़ युसुफे़न मे़त्‍तु, “आङ्‌गाॽ के़नारान् निसुङ्‌ङाङ् खे़ने़ॽ कुहिङ्‌वे़त्‍ते के़वाॽबा निसुङ्‌बाल्‍ले़ चोगुल्‍ले़ आल्‍ल आङ्‌गाॽ आनिङ्‌वाॽ तार सिए़रो॥”


३१ युसुफरे़ कुम्‍भुॽ कुन्‍साॽसि हे़क्‍क्‍याङ् कुम्‍बानु के़युबाहाॽ के़रे़क् मे़त्‍तुसि, “आल्‍ल आङ्‌गाॽ पेःक्‍काआङ् फारोन् इङ्‌घङ् पिरुङ्‌ॽ हे़क्‍क्‍याङ् खुने़ॽ मे़त्‍तुङ्, ‘कनान लाजेॽबा आम्‍भुॽ आन्‍साॽसि हे़क्‍क्‍याङ् आम्‍बानु के़युबाहाॽ के़रे़क् आङ्‌गाॽओ मे़ये़आङ् मे़वाॽ॥
 ३२ खे़ङ्‌हाॽ के़रे़क् पित् मे़ःन्‍दा के़हिङ्‌बा मे़जोःक्‍पाल्‍ले़ पित् के़गम्‍बासिरो॥ खे़ङ्‌हाॽरे़ खुन्‍छिॽ के़रे़क् पित् नु मे़ःन्‍दालुप्‍हाॽ, हे़क्‍क्‍याङ् खुन्‍छिॽ मे़गत्‍तुबा के़रे़क् पाःन्‍हाॽ मे़युरुआङ् मे़ये़आङ् मे़वाॽ॥’
 ३३ फारोल्‍ले़ खिनिॽ के़उःत्‍तिआङ् ‘खिनिॽ थे़मा याःम्‍बक् के़जोःक्‍पानिङ्?’ फाॽआङ् से़ःन्‍गे़लाप्‍तिॽ,
 ३४ खे़बे़ल्‍ले़ खिनिॽ अक्‍खे़ मे़त्‍ते़म्‍मे़ॽ, ‘आदाङ्‌बारे़ के़से़वारोबाहाॽ आनिगे कुम्‍बा कुस्‍सा के़रे़क् चुःक्‍तिगे़आङ्‌धो आल्‍लो थारिक् पित् मे़ःन्‍दाॽ के़हिङ्‌बासिगे़॥’ हे़क्‍क्‍याङ् खिनिॽ गोसेन्‍नो युङ्‌मा के़घोसुम्, थेआङ्‌भे़ल्‍ले़ मिस्रिहाॽरे़ के़रे़क् पित् के़गम्‍बाहाॽ मे़जिःत्‍तुसिॽ॥”


 






४७
 १ खे़ब्‍याङ् युसुफे़न् पेआङ् फारोन् मे़त्‍तु, “आङ्‌गाॽ आम्‍बा नु आम्‍भुॽ आन्‍साॽसि, खुन्‍छिॽ पित्‍हाॽ, मे़ल्‍लुक् मे़ःन्‍दाहाॽ हे़क्‍क्‍याङ् खुन्‍छिॽ मे़गत्‍तुबा के़रे़क् पाःन्‍हाॽ मे़युरुआङ् कनान लाजेॽलाम् मे़ये़आङ् मे़वाॽ हे़क्‍क्‍याङ् आल्‍लो खे़ङ्‌हाॽ गोसेन ते़ङ्‌गप्‍पो मे़वाॽ॥”
 २ खुने़ॽ कुम्‍भुॽ कुन्‍साॽहाॽओ ङासि फारोल्‍ले़ॽओ तारुसि॥


३ फारोल्‍ले़ खुने़ॽ कुम्‍भुॽ कुन्‍साॽहाॽ सेःन्‍दोसुसि, “खिनिॽ थे याःम्‍बक् के़जोगिबे?”


खे़ङ्‌हाॽरे़ फारोन् मे़मे़त्‍तु, “आनिगे आदाङ्‌बारे़ के़से़वारोबाहाॽ आनिगे पाधे़बाहाॽआङ्‌धोसा पित् के़गम्‍बासिगे़रो॥”
 ४ खे़ङ्‌हाॽरे़ फारोन् याम्‍मो मे़मे़त्‍तु, “आनिगे कन् लाजेॽओ सप्‍फा युङ्‌से़ त्‍ये़ॽइगे़आङ् वयिगे़, थेआङ्‌भे़ल्‍ले़ कनान लाजेॽओ साॽरिक् यम्‍बा साक् त्‍ये़बाल्‍ले़ चोगुल्‍ले़ आदाङ्‌बारे़ के़से़वारोबाहाॽरे़ लागि मे़ल्‍लुक् मे़ःन्‍दाक् चाराम्‍मासिरे़ लागि यान् होप्॥ आल्‍ल पेलि फाक्‍कासिगे़, गोसेन् ते़ङ्‌गप्‍पो युङ्‌मा आबिरे़ॽओ॥”


५ फारोल्‍ले़ युसुफे़न् मे़त्‍तु, “खे़ने़ॽ के़म्‍बा नु के़म्‍भुॽ के़न्‍साॽसि खे़ने़ॽओ मे़ये़रछ॥
 ६ मिस्र लाजेन् खे़ने़ॽ के़दगि ने़ःॽ॥ लाजेॽओबा के़रे़क्‍नुःल्‍ले़ नुबा ते़न्‍नो के़म्‍बा नु के़म्‍भुॽ के़न्‍साॽसि युक्‍खे़से़ॽ॥ खे़ङ्‌हाॽ गोसेन ते़ङ्‌गप्‍पोए युङ्‌मा पाङ्‌घे़से़ॽ॥ खे़ङ्‌हाॽओ नुरिक्‍काङ् पित् मे़ःन्‍दा कम्‍मा के़सुक्‍पा के़घोसुसिने़भग्र आङ्‌गाॽ आबित् मे़ःन्‍दाहाॽआङ् ओमे़प्‍मा पाङ्‌घे़से़ॽ॥”


७ खे़ब्‍याङ् युसुफरे़ कुम्‍बा याकुबे़न्‍नाङ् फारोल्‍ले़ कुदगि तारु॥ याकुबरे़ फारोन् हाङ्‌वा मुॽइसाम् पिरु॥
 ८ फारोल्‍ले़ याकुबे़न् से़न्‍दोसु, “खे़ने़ॽ आक्‍खे़न् तङ्‌बे के़गे़रे़बे?”


९ याकुबरे़ मे़त्‍तु, “आङ्‌गाॽ ताक्‍के़गम्‍बा के़जाबा आहिङ्‌मन्‍निन् तङ्‌बे किप् थिक्‍काङ् सुम्‍बोङ् के़रे़॥ आङ्‌गाॽ कन् आदङ्‌बेहाॽग ताङ्‌बा नु तुक्‍खेवा पोःक्‍खे़आङ् वाॽरो, आदाङ्‌बे॥ आङ्‌गाॽ आम्‍बा आन्‍धे़बासि कन् ताक्‍कन्‍निबा हिङ्‌मन्‍नो मे़हिङे़बा तङ्‌बे यारिक्‍क आङ्‌गाॽ मे़ङ्‌गे़त्‍ते वाॽआ॥”
 १० हे़क्‍क्‍याङ् याकुबरे़ याम्‍मो फारोन् हाङ्‌वा मुॽइसाम् थासुपिरु, हे़क्‍क्‍याङ् खुने़ॽ फारोल्‍ले़ कुदगिलाम् लःन्‍दे़ पेगे़॥


११ खे़ब्‍याङ् युसुफरे़ कुम्‍बा नु कुम्‍भुॽ कुन्‍साॽहाॽ युक्‍खुसि, हे़क्‍क्‍याङ् फारोल्‍ले़ इङ्‌जाङ् चोगुबा इसिःक् मिस्रओबा के़रे़क्‍नुःल्‍ले़ नुबा ते़न् रामसेस मे़प्‍मनाबा ते़ङ्‌गप्‍पोबा योॽबा सिङ्‌बुङ्‌हाॽ खे़ङ्‌हाॽरे़ खुन्‍छिॽ युक्‍को पिरुसि॥
 १२ युसुफरे़ कुम्‍भुॽ कुन्‍साॽसि हे़क्‍क्‍याङ् कुम्‍बानु के़युबा के़रे़क् खुन्‍छिॽ साएहाॽ आक्‍ख्‍याक् मे़वये़ खे़न् इसिःक् कुजा पिरुसि॥



तामा के़बोङ्‌बा साक्‍किन्


१३ साॽरिक् के़साक्‍पा साक्‍के़ल्‍ले़ लाजेन् यक्‍खे़आङ् ने़स्‍से़बाल्‍ले़ चोगुल्‍ले़ लाजेॽओ चामा चा थेआङ् होःप्‍ते़॥ साक्‍के़ल्‍ले़ मिस्र नु कनान ने़प्‍माङ् लाजे़ॽहाॽ यक्‍खे़आङ् ने़स्‍से़॥
 १४ मिस्र नु कनानबा मनाहाॽरे़ चा मे़इङुबा के़रे़क् याङ्‌ङिन् युसुफरे़ सुप्‍सुआङ् फारोल्‍ले़ कुहिम्‍मो युक्‍खु॥
 १५ मिस्र नु कनानबा मनाहाॽरे़ खुन्‍छिॽ याङ् मारे़ल्‍ले़, के़रे़क् मिस्रिहाॽ मे़द्‌ये़आङ् युसुफे़न् मे़मे़त्‍तु, “आनिगे चा आबिरे़ॽ खे़ने़ॽ के़दगि आनिगे थेआङ् स्‍ये़ॽइगे़बाबे? आनिगे कत्‍तुम्‍बे़बा याङ् के़रे़क् मारे़॥”


१६ युसुफरे़ खे़ङ्‌हाॽ मे़त्‍तुसि, “खिनिॽ याङ् मारे़ग्र खिनिॽ पित् मे़ःन्‍दाक्‍हाॽ तारे़म्‍से़ॽ॥ खिनिॽ पित् मे़ःन्‍दारे़ कुले़क्‌वा आङ्‌गाॽ चा पिनिङ्॥”
 १७ खे़ल्‍ले़ चोगुल्‍ले़ खे़ङ्‌हाॽरे़ खुन्‍छिॽ पित् मे़ःन्‍दाक्‍हाॽ युसुफरे़ओ मे़दारुसि, हे़क्‍क्‍याङ् युसुफरे़ खे़ङ्‌हाॽरे़ खुन्‍छिॽ अन्, पिप्‍मा, अदङ्‌हाॽरे़ कुले़क्‌वा खे़ङ्‌हाॽ कुजा पिरुसि॥ खे़न् तङ्‌सि पित् मे़ःन्‍दाक्‍ले़ कुले़क्‌वा खे़ङ्‌हाॽ खुने़ॽ कुजा पिरुसि॥


१८ खे़न् तङ्‌बेःन् ले़क्‍ते़आङ् याम्‍मो के़दाबा वेॽ तङ्‌बेओ मे़द्‌ये़आङ् खे़ङ्‌हाॽरे़ युसुफे़न् मे़मे़त्‍तु, “आनिगे याङ् के़रे़क् मारे़बाग आदाङ्‌बारे़ के़निसुआङ्‌ङे वाॽरो॥ पित् मे़ःन्‍दा लुप्‍हाॽआङ् खे़ने़ॽइन्‍ने मे़बोःक्‍खे़ मे़जुरे़आङ् वाॽ॥ आल्‍ल आदाङ्‌बारे़ के़लागि आनिगे थक्‍किन् नु योॽबा सिङ्‌बुङ्‌आङ्‌धो वेॽ थेआङ् होप्‍लो॥
 १९ आनिगे खे़ने़ॽ के़दगि थेआङ् स्‍ये़ॽइगे़बाबे? आनिगे कुजा चामा खोमारे़ लागि आनिगे नु आनिगे योॽबा सिङ्‌बुङ्‌नु सोरिक् याप्‍मि आइङे़ॽ, हे़क्‍क्‍याङ् आनिगे फारोल्‍ले़ कुयोःग्‍बा पोःक्‍खिगे़रो॥ आनिगे याॽरिःम्‍बा आबिरे़ॽ, हे़क्‍क्‍याङ् आनिगे हिङिगे़रो हे़क्‍क्‍याङ् आनिगे योॽबा सिङ्‌बुङ्‌ङिन् मुरे़ःक् खारे़ःक् मे़बोङ्‌ने़न्॥”


२० अक्‍खेलॽरिक् युसुफरे़ मिस्रबा के़रे़क् योॽबा सिङ्‌बुङ्‌ङिन् फारोल्‍ले़ कुलागि इङु॥ खे़ॽयो साॽरिक् के़साक्‍पा साक् पोगे़बाल्‍ले़ चोगुल्‍ले़ के़रे़क् मिस्रिहाॽरे़ खुन्‍छिॽ योॽबा सिङ्‌बुङ्‌हाॽ मे़सङ्‌घु॥ अक्‍खेलॽरिक् योॽबा सिङ्‌बुङ्‌हाॽ फारोल्‍ले़न् पोःक्‍खे़॥
 २१ युसुफरे़ मिस्रबा थिक् कुयालाम्‍बा नास्‍मा कुसुक्‍पो थारिक्‍पा के़रे़क् मनाहाॽ योःग्‍बा योःग्‍मा चोगुसि॥
 २२ कर निङ्‌वाॽभुसाम्‍बाहाॽरे़ खुन्‍छिॽ योॽबा सिङ्‌बुङ्‌ङिङ्‌ग मे़इङुन्, थेआङ्‌भे़ल्‍ले़ निङ्‌वाॽभुसाम्‍बाहाॽरे़ खुन्‍छिॽ लागि फारोलाम्‍बा चा मे़घोसुर मे़वये़, हे़क्‍क्‍याङ् फारोल्‍ले़ पिरुसिबा लक् लाम्‍बाए खे़ङ्‌हाॽरे़ चा मे़ज॥ खे़ल्‍ले़ चोगुल्‍ले़ खे़ङ्‌हाॽरे़ग खुन्‍छिॽ योॽबा सिङ्‌बुङ् सङ्‌मा मे़बोःक्‍खे़न्॥


२३ युसुफरे़ मनाहाॽ मे़त्‍तुसि, “ओमे़त्‍ते़म्‍मे़ॽ, आइन् आङ्‌गाॽ फारोल्‍ले़ कुलागि योॽबा सिङ्‌बुङ्‌ङिन् नु खिनिॽआङ् इङ्‌निङ्‌ङाङ् वाॽ, हे़क्‍क्‍याङ् कन् याॽरिःम्‍बे़न् खिनिॽ योॽबा सिङ्‌बुङ्‌ङो हेॽरे़म्‍मे़ॽ॥
 २४ कर चासुम्‍मा ये़म्‍मो ङासि लक्‍किन् फारोन् खिनिॽ के़बिरुम्‍ल पोङ्॥ लिसि लक्‍किन् याम्‍मो याॽरिःम्‍बा हेॽमारे़ लागि हे़क्‍क्‍याङ् खे़निॽ नु खे़निॽ हिम्‍सयङ् हम्‍ब्‍याङ् खिनिॽ साहाॽरे़ चामारे़ लागि खे़ने़ॽइन्‍ने पोङ्‌लो॥”


२५ खे़ङ्‌हाॽरे़ मे़मे़त्‍तु, “आदाङ्‌बारे़ आनिगे सक्‍मा केःक्‍तुर के़जोगुरो॥ आनिगे याप्‍मि लुङ्‌माॽ के़दुक्‍ते़रो॥ आनिगे फारोल्‍ले़ कुयोःग्‍बा पोःक्‍खिगे़रो॥”


२६ कल्‍ले़चोगुल्‍ले़ मिस्र लाजेॽओ योॽबा सिङ्‌बुङ्‌ले़ कुयाःम्‍बेओ युसुफरे़ लत्‍छा थिम् चोगु, खे़न् आइन् थारिक्‍काङ् वाॽरो, के़बोःक्‍पा चाःल्‍ले़ ङासिगेक्‍पा लक्‍किन् फारोल्‍ले़ कुलक् पोङ्‌लो॥ निङ्‌वाॽफुसाम्‍बाहाॽरे़ खुनिॽ लाजेॽ सिङ्‌बुङ्‌हाॽरक् फारोल्‍ले़न् मे़बोःक्‍खे़न्॥



याकुबरे़ चोगुबा कुनुप्‍मा पेलि


२७ आल्‍ल मिस्रबा गोसेन्‍नो इस्राइलिहाॽ युङ्‌मा मे़हेःक्‍ते़, हे़क्‍क्‍याङ् खे़ङ्‌हाॽरे़ खे़ॽयोबा योॽबा सिङ्‌बुङ्‌ङिन् खुन्‍छिॽ युक्‍को मे़मे़त्‍छिङ्॥ हे़क्‍क्‍याङ् खे़ॽयो खे़ङ्‌हाॽ मे़बोःन्‍दे़ मे़धे़ॽरे़आङ् साॽरिक् यरिक् मे़बोःक्‍खे़र मे़बे॥


२८ याकुबे़न् मिस्रओ थिबोङ्‌ङाङ् नुसि तङ्‌बे हिङे़, खुने़ॽ किप् थिक् हे़क्‍क्‍याङ् लिबोङ्‌ङाङ् नुसि तङ्‌बे के़रे़॥
 २९ याकुबे़न् सिमा इःत्‍ते़ल्‍ले़ खे़ल्‍ले़ कुस्‍सा युसुफे़न् उःत्‍तुआङ् मे़त्‍तु, “खे़ने़ॽ आङ्‌गाॽ के़सिराॽ थाङ्‌ए़बान् ओसेःन्‍गे़धाक्‍काने़भग्र खे़ने़ॽ के़हुक्‍किन् आसे़बङ्‌बाल्‍ले़ कुसिःक्‍तो ने़स्‍से़ॽआङ् ‘आङ्‌गाॽ खे़ने़ॽ मिस्रओ मे़लुप्‍ने़न्’ फाॽआङ् माङ्‌हे़क्‍सिङे़ॽ॥
 ३० आङ्‌गाॽ आम्‍बा हे़क्‍क्‍याङ् आन्‍धे़बाहाॽनु के़लुप्‍पाबा निङ्‌वाॽ चोगुङ्‌लो॥ आङ्‌गाॽ सिआल्‍ले़ मिस्र लाजेॽलाम्‍बा तेॽराङ्‌ङे़ॽआङ् खुन्‍छिॽ मे़लुप्‍तुसिबा ते़न्‍नो लुप्‍ताङ्‌ङे़ॽ॥”


खुने़ॽ मे़त्‍तु, “खे़ने़ॽ के़बाःत्‍तुबा इसिःक् आङ्‌गाॽ चोगुङ्‌लो॥”


३१ याकुबरे़ मे़त्‍तु, “‘हे़क्‍के चोगुङ्’ फाॽआङ् माङ्‌हे़क्‍सिङे़ॽ॥” हे़क्‍क्‍याङ् युसुफे़न् माङ्‌हे़क्‍सिङ्॥ खे़ब्‍याङ् ने़त्‍नाओए याकुबरे़ नुगे़न् पिरुरो॥


 






याकुबरे़ एफ्राइम् नु मनस्‍सेन् हाङ्‌वामुॽइ पिरुसिॽ



४८
 १ कुभा ये़म् एगाङ् “आदाङ्‌बारे़ के़म्‍बारे़ कुयाम् तुक्” फाॽआङ् कुभारे़ युसुफे़न् इङ्‌घङ् मे़हाक्‍तु॥ खे़ल्‍ले़ चोगुल्‍ले़ ने़प्‍फु कुस्‍सा मनस्‍सेन् नु एफ्राइम्‍मे़न् याङ्‌सिङ्‌ङाङ् कुम्‍बारे़ॽओ खुने़ॽ पे॥
 २ हे़क्‍क्‍याङ् “खे़ने़ॽ के़स्‍सा युसुफे़न् खे़ने़ॽ के़दुम्‍से़ फे़रे़आङ् वाॽ” लॽरिक् इङ्‌घङ् कुभारे़ याकुबे़न् मे़मे़त्‍तु॥ खे़ब्‍याङ् खुने़ॽ कुने़त्‍नाओ आबाङे़ पोगे़आङ् युङ्‌सिङ्॥


३ याकुबरे़ युसुफे़न् मे़त्‍तु, “मुक्‍साम्‍दाङ्‌बा निङ्‌वाॽफुमाङ्‌ङिन् कनान लाजेॽबा लुजओ आङ्‌गाॽनु थाःन्‍छिङ्, हे़क्‍क्‍याङ् खुने़ॽ आङ्‌गाॽ मुॽइसाम् पिराङ्
 ४ हे़क्‍क्‍याङ् मे़त्‍ताङ् ‘ओमे़त्‍ते़ॽ, आङ्‌गाॽ खे़ने़ॽ के़बोःन् के़धे़ॽर याःन्‍ने़, हे़क्‍क्‍याङ् यरिक् के़बोङ्‌ल चोःक्‍ने़॥ खे़ने़ॽलाम्‍बा आङ्‌गाॽ मे़न्‍छाम् सुवाङ्‌हाॽ लःत्‍तुङ्‌सिङ्, हे़क्‍क्‍याङ् खे़ने़ॽ के़एगाङ् खे़ने़ॽ के़मुॽइदाङ्‌साहाॽ कन् लाजेन् सदादिङ्‌ले़ लागि युक्‍मा पाङ्‌घुङ्‌सिङ्‌लो॥’”


५ खे़ब्‍याङ् याकुबे़न् युसुफरो पेआङ् मे़त्‍तु, “आङ्‌गाॽ मिस्रओ युमा तगि मिस्रओ के़गत्‍तुसिबा के़स्‍साहाॽ आङ्‌गाॽइन्‍सिरो॥ रुबे़न नु सिमियोने़न् हे़क्‍के एफ्राइम नु मनस्‍सेन् आङ्‌गाॽइन्‍सिएरो॥
 ६ खे़ङ्‌हाॽनुःल्‍ले़ एगाङ् के़बोङ्‌बा के़स्‍साहाॽ खे़ने़ॽइन् मे़बोङ्॥ खे़ङ्‌हाॽरे़ लाजेॽसिङ्‌बुङ् लक् मे़घोसुल्‍ले़ एफ्राइम नु मनस्‍सेलाम् मे़घोसुॽ॥
 ७ आङ्‌गाॽग पद्‌दन आरामलाम् एफ्रातओ के़प्‍मा आल्‍लसाङ् माःङ्‌घा वये़ल्‍ले़सा राहेल्‍ले़न् कनान लाजेॽओ मासिङ्, हे़क्‍क्‍याङ् आङ्‌गाॽ आनिङ्‌वाॽ साॽरिक् तुक्‍खे च्‍ये़र एफ्रात (बेथले़हे़म्‍माङ् मे़मे़त्‍तुॽ) पेःक्‍मा लाम्‍मोए खुने़ॽ लुप्‍तुङ्॥”


८ युसुफरे़ कुस्‍साहाॽ निसुसिआङ् याकुबरे़ पाःत्‍तु, “कङ्‌हाॽ हाःत्‍छिबे?”


९ युसुफरे़ कुम्‍बा मे़त्‍तु, “निङ्‌वाॽफुमाङ्‌ङिल्‍ले़ आङ्‌गाॽ कॽयो पिराङ्‌बा कङ्‌हाॽ आस्‍सासिरो॥”


खे़ब्‍याङ् याकुबरे़ मे़त्‍तु, “खे़ङ्‌हाॽ कॽयो आङ्‌गाॽओ फे़त्‍ते़से़ॽ हे़क्‍क्‍याङ् आङ्‌गाॽ खे़ङ्‌हाॽ मुॽइसाम् पिरुङ्‌सिङ्‌ॽ॥”


१० खे़न् ये़म्‍मो खदाक्‍मि तुम्‍से़बाल्‍ले़ चोगुल्‍ले़ याकुबरे़ कुमिक् मये़आङ् नुरिक् खामे़न्‍निमनाबा पोःक्‍खे़आङ् वये़॥ खे़ल्‍ले़ चोगुल्‍ले़ युसुफरे़ खे़ङ्‌हाॽ कुम्‍बारे़ कुबेसाङ् तेॽरुसि हे़क्‍क्‍याङ् कुम्‍बारे़ खे़ङ्‌हाॽ चुप् मे़त्‍तुसिआङ् हे़प्‍प्रे़क् हे़प्‍तुसि॥


११ याकुबरे़ युसुफे़न् मे़त्‍तु, “आङ्‌गाॽग खे़ने़ॽ के़नारा निसुङ् फाॽआङ् इःत्‍तुङ्‌बाए होःप्‍ते़, कर ओमे़त्‍ते़ॽ, खे़ने़ॽ के़स्‍साहाॽआङ् निङ्‌वाॽफुमाङ्‌ङिल्‍ले़ आङ्‌गाॽ ओमे़प्‍मा पिराङ्‌लो॥”


१२ खे़ब्‍याङ् युसुफरे़ खे़ङ्‌हाॽ याकुबरे़ कुधुङ्‌बोओलाम् चत्‍तुसि, हे़क्‍क्‍याङ् खुने़ॽ खाम्‍बाङ्‌ङो थारिक् साम्‍बोन् फन्‍छिङ्‌ङाङ् से़वा मे़त्‍तु॥
 १३ युसुफरे़ खे़न् ने़प्‍माङ् तेॽरुसिआङ् एफ्राइम्‍मे़न् आबाङे कुजुप्‍साङ् ले़प्‍माङ् हे़क्‍क्‍याङ् याकुबरे़ कुभे़न्‍छाङ् ले़प्‍माङ्, हे़क्‍क्‍याङ् मनस्‍सेन् आबाङे कुभे़न्‍छाङ् ले़प्‍माङ् हे़क्‍क्‍याङ् याकुबरे़ कुजुप्‍साङ् ले़प्‍माङ् चोगुसिआङ् याकुबरे़ कुबेसाङ् तारुसि॥
 १४ कर याकुबरे़ कुहुक्‍हाॽ पित्‍ताङ्‌दोरा सन्‍छुआङ् कुजुक्‌वा हुक्‍किन् फोःक्‌वाबा एफ्राइमरे़ कुधे़गेःक्‍को ने़स्‍सु, हे़क्‍क्‍याङ् मनस्‍सेन् तुम्‍बासाङ् खे़ल्‍ले़ कुधे़गेःक्‍को याकुबरे़ कुभे़न्‍छाङ् हुक्‍किन् ने़स्‍सु॥


१५ खे़ब्‍याङ् खुने़ॽ युसुफे़न्a हाङ्‌वा मुॽइसाम् पिरुआङ् मे़त्‍तुरो,


“आम्‍बा अब्राहाम्‍मे़न् नु इसाहाक्‍के़न्


आत्‍तिन् निङ्‌वाॽफुमाङङिन्‍नु सोसोरिक् लाङ्‌घेगे़त्‍छि–


आत्‍तिन् निङ्‌वाॽफुमाङ्‌ङिल्‍ले़ आइन् थारिक्


आङ्‌गाॽ के़रे़क् आहिङ्‌मन्‍नो लाम्‍लोसाङ्‌ङाङ् वाॽरो,


१६ के़रे़क् काःम्‍मालाम् याप्‍मि ताङ्‌गे़से़ःप्‍पा माङ्‌लाइङ्‌बाल्‍ले़–


निङ्‌वाॽफुमाङ्‌ङिल्‍ले़ कन् अङे़ःक्‌वाहाॽ हाङ्‌वा मुॽइसाम् पिरुसिररो॥


कङ्‌हाॽओए आङ्‌गाॽ आमिङ्‌ङिन् वाॽररो,


हे़क्‍क्‍याङ् आङ्‌गाॽ आम्‍बा अब्राहाम नु


इसाहाक्‍के़ल्‍ले़ खुन्‍छिॽ मिङ् सदादिङ् वाॽररो,


हे़क्‍क्‍याङ् इक्‍सादिङ् खाम्‍बेःक्‍मो कङ्‌हाॽ


निःत्‍मे़न्‍दे़त्‍ते थारिक् मे़बोःन्‍लरो॥”


१७ खुने़ॽ कुम्‍बारे़ कुजुप्‍साङ् हुक्‍किन् एफ्राइमरे़ कुधे़गेःक्‍को ने़स्‍सुबा निसुआङ् युसुफरे़ कुसिराॽ मे़धाङे़न्, हे़क्‍क्‍याङ् खुने़ॽ एफ्राइमरे़ कुधे़गेःक्‍कोलाम् मनस्‍सेरे़ कुधे़गेःक्‍को ने़मा फाॽआङ् कुम्‍बारे़ कुहुक्‍किन् चप्‍मारे़ लागि फोःक्‍खु॥
 १८ खुने़ॽ कुम्‍बा मे़त्‍तु, “आम्‍बौ, हे़क्‍के मेःन्, थेआङ्‌भे़ल्‍ले़ तुम्‍बे़ङ्‌ग कन्‍निरो॥ खे़ने़ॽ के़जुप्‍साङ् हुक्‍किन् कल्‍ले़ कुसम्‍धाङ् ने़स्‍से़ॽ॥”


१९ कर कुम्‍बारे़ मे़दे़न्‍दे़ल्‍ल मे़त्‍तु, “आङ्‌गाॽ निसुङ्, पाबुए आङ्‌गाॽ निसुङ्‌लो॥ कल्‍ले़न्‍नाङ् लत्‍छा यम्‍बा मे़न्‍छाम् कुसुवाङ् पोङ्‌लो॥ कर कल्‍ले़ कुन्‍साॽइङ्‌ग कन्‍नुःल्‍ले़आङ् यम्‍बा पोङ्‌लो, हे़क्‍क्‍याङ् खे़ल्‍ले़ कुमुॽइदाङ्‌साहाॽ मे़न्‍छाम् सुवाङ्‌हाॽरे़ लत्‍छा कुलुप् पोङ्‌लो॥”
 २० याकुबरे़ खे़न् ये़न्‍नो खे़ङ्‌हाॽ अक्‍खे मे़त्‍तुसिर हाङ्‌वा मुॽइसाम् पिरुसिरो,


“इस्राइलरे़ खे़न्‍छिॽ मिङ् लोःक्‍खुआङ्


कुमनाहाॽ अक्‍खेदङ्‌बा हाङ्‌वा मुॽइसाम् पिरुसिररो,


‘निङ्‌वाॽफुमाङ्‌ङिल्‍ले़ खे़निॽ एफ्राइम् नु


मनस्‍से हे़क्‍के के़जोगिररो॥’”


अक्‍खेलॽरिक् याकुबे़ल्‍ले़ मनस्‍सेःन्‍नुःल्‍ले़ एफ्राइम्‍मे़न् तगि युक्‍खु॥


२१ खे़ब्‍याङ् याकुबरे़ युसुफे़न् मे़त्‍तु, “आल्‍ल आङ्‌गाॽ सिमा इःत्‍ताङ्‌ङाङ् वाॽआ, कर निङ्‌वाॽफुमाङ्‌ङिन् खिनिॽनु वाॽरो, हे़क्‍क्‍याङ् खिनिॽ पाधे़बाहाॽरे़ खुन्‍छिॽ लाजेॽओ याम्‍मो खिनिॽ के़देॽरिरो॥
 २२ खे़न्‍नुःल्‍ले़ वेॽग के़म्‍भुॽ के़न्‍साॽसिनुःल्‍ले़ खे़ने़ॽ यरिक् के़जोःक्‍पाल्‍ले़ चोगुल्‍ले़ आङ्‌गाॽ आबाङे आदाभे नु आदोःङ् आलिरे़ ए़मोरिहाॽरे़ खुन्‍छिॽ हुक्‍कोलाम् आङ्‌गाॽइन् चोगुङ्‌बा कोःक्‍मा थे़गुधिक् खे़ने़ॽ पिने़रो॥”


 


a ४८:१५ याकुबरे़ इफ्राइम् नु मनस्‍सेन् मुॽइसाम् पिरुसिल्‍ले़ खुने़ॽ से़क्‍खाःल्‍ले़ युसुफे़न् हाङ्‌वागे़न् मुॽइसाम् पिरुबारो॥






याबुबरे़ कुनुप्‍मा कुबाःन्‍छेःक्‌वाहाॽ



४९
 १ खे़ब्‍याङ् याकुबरे़ कुस्‍साहाॽ उःत्‍तुसिआङ् मे़त्‍तुसि, “खिनिॽ कॽयो चुप्‍से़म्‍मे़ॽ, हे़क्‍क्‍याङ् ताःन्‍दि खिनिॽ थेधे के़दुमुम् खे़न् आङ्‌गाॽ मे़त्‍निङ्‌लो॥


२ “याकुबरे़ कुस्‍सासे, चुप्‍से़म्‍मे़ॽआङ् खे़प्‍से़म्‍मे़ॽओ,


खिनिॽ पा इस्राइलरे़ पाःत्‍तुबा पाःन्‍निन् खे़प्‍से़म्‍मे़ॽओ॥


 

३ “रुबे़न्‍ने, खे़ने़ॽ आङ्‌गाॽ तुम्‍बा आस्‍साने़रो,


आमुक्‍साम् नु आसाॽइरे़ तगिबा आस्‍साने़रो,


मिमिदिङ् नु मुक्‍साम्‍मो के़रे़क्‍नुःल्‍ले़ के़ये़ःक्‍पाने़रो॥


४ च्‍वाःत् हे़क्‍तङ्‌बा खे़ने़ॽ के़ले़ःङ्‌बाआङ् के़वाॽबाने़रो,


के़मिङ्‌सो के़धाङ्‌सोरे़ के़न्‍दक्‍ने़ल्‍लो,


थेआङ्‌भे़ल्‍ले़ खे़ने़ॽ के़म्‍बारे़ कुइप्‍नाओ के़लासे़रो,


हे़क्‍क्‍याङ् खुने़ॽ कुमेःत्‍ते़न्‍नु के़इप्‍से़रो॥


 

५ “सिमियोन नु ले़बिन् कुम्‍भुॽ कुन्‍साॽसिरो,


खे़ङ्‌हाॽरे़ खुन्‍छिॽ ताभेःन्‍ने हयङ्‌ते़न्‍धङ् के़जोःक्‍पारो,


६ आङ्‌गाॽ खे़ङ्‌हाॽरे़ खुन्‍छिॽ चुम्‍लुङ्‌ङो मे़दाआन्‍लो,


आङ्‌गाॽ खे़ङ्‌हाॽनु वाॽमा मे़बोङ्‌ने़ल्‍लरो,


थेआङ्‌भे़ल्‍ले़ खे़ङ्‌हाॽरे़ खुन्‍छिॽ सिक् पोगे़ल्‍ले़


मनाहाॽ से़रे़त्‍छुसिआङ् वाॽरो,


थेनाधे खे़ङ्‌हाॽरे़ खुन्‍छिॽ पित्‍हाॽरे़ खुन्‍छिॽ


लाङ्‌साॽइ हे़गे़छु पिरे़त्‍छुसिआङ् वाॽरो॥


७ खे़ङ्‌हाॽरे़ खुन्‍छिॽ सिक्‍पोःक्‍मो नु


खे़ङ्‌हाॽरे़ खुन्‍छिॽ साक्‍के़न् चम्‍मो साङ्‌ग्राःल्‍ले़ ते़त्‍तुसिररो,


थेआङ्‌भे़ल्‍ले़ खे़ङ्‌हाॽ सिक्‍तोःक्‍ना चोःक्‍सिरो॥


खे़ङ्‌हाॽ आङ्‌गाॽ याकुबरे़ओ से़सुङ्‌देसुसिङ्‌ॽ,


हे़क्‍क्‍याङ् इस्राइलओ खे़ङ्‌हाॽ फुत्‍छिङ्‌छ्‌याःङ् से़सुसिङ्‌ॽ॥


 

८ “यहुदाए, के़म्‍भुॽ के़न्‍साॽसिरे़ खे़ने़ॽ के़नारा मे़भोसुरो,


के़हुक्‍किल्‍ले़ के़निङ्‌मिहाॽरे़ खुन्‍छिॽ सित्‍ला यॽरुरो,


खे़ने़ॽ के़म्‍बारे़ कुस्‍साहाॽ खे़ने़ॽ के़दगि साम्‍बोन् हबत् मे़बत्‍लो॥


९ यहुदान् थे़रिङ्‌बे़ल्‍ले़ कुस्‍सारो,


आस्‍साए, खे़ने़ॽ के़जामा सा के़से़रुरो,


हे़क्‍क्‍याङ् के़घाओ के़नुःक्‍खे़आङ् के़वाॽरो,


हे़क्‍क्‍याङ् थे़रिङ्‌बे़न् हे़क्‍के थिङ्‌सिङ्‌ङाङ् ने़रो,


हाःत्‍ले़ खे़न् फोःङ्‌मा कोःत्‍तुबे?


१० यहुदाःल्‍ले़ कुहुक्‍कोलाम् हाङ्‌तक्‍काःत्‍तिन् मे़ले़त्‍ने़ल्‍लो,


कुन्‍दाङ्‌बे़न् मे़न्‍दाए थारिक् हाङ्‌जुम्‍मो ओगप् के़बोङ्‌बा


तक्‍काःत्‍तिन् कुलाङ्‌भिःप्‍मोलाम् मे़जत्‍ने़ल्‍लो॥


हे़क्‍क्‍याङ् मे़न्‍छाम् सुवाङ्‌हाॽ खुने़ॽ


मे़त्‍तुसिबा पाःन्‍निन् खे़म्‍मा के़दे़म्‍बा मे़बोङ्‌लो॥


११ खे़ल्‍ले़ कुअदङ्‌ङिन् चे़ल्‍ले़क्‍सेल्‍ले़ कुबुङ्‌ङो नु


कुअदङ्‌साःत्‍तिन् नुबा परिक्‍ले़न्


चे़ल्‍ले़क्‍सेल्‍ले़ कुबोराक्‍को इघेःक्‍खुरो॥


खे़ल्‍ले़ कुजाङ्‌हाॽ चे़ल्‍ले़क्‍सेॽ थिओ,


खुने़ॽ चे़ल्‍ले़क्‍सेल्‍ले़ कुवाओ कुदेःत्‍हाॽ वाहप्‍तुरो॥


१२ खे़ल्‍ले़ कुमिक्‍किन् चे़ल्‍ले़क्‍सेॽ थिःन्‍नुःल्‍ले़आङ् हे़ःत्‍ताङ्‌बा,


हे़क्‍क्‍याङ् कुहाःन् पित्‍नुनुःल्‍ले़आङ् फदाङ्‌बा पोङ्‌लो॥


 

१३ “जबुलुनरे़ कुयाङ्‌धोःक्‍मा ते़न् वरःङ्‌ङिल्‍ले़ कुयान् पोङ्‌लो,


वालाधाहाॽरे़ लागि खे़न् वालाधाखेःङ् पोङ्‌लो,


हे़क्‍क्‍याङ् खे़ल्‍ले़ कुइःन्‍दोन् सिदोन थारिक् पोङ्‌लो॥


 

१४ “इस्‍साकारे़न् ने़त्‍छि कक्‍हाॽरे़ कुलुम्‍मो


के़ने़बा के़धुम्‍बा अदङ्‌लो॥


१५ खुने़ॽ कुनाःम्‍सिङ्‌मा ते़न्‍निन् नुबा चोक्‍लो


हे़क्‍क्‍याङ् खुने़ॽ कुलाजेन् सिक् पसम्


के़सम्‍बा चोक् के़लॽबान् खे़ल्‍ले़ निसुआङ्,


खे़ल्‍ले़ कक् कुमारे़ लागि कुभक्‍ताङ्‌ङिन् सोरो मे़त्‍तुरो,


हे़क्‍क्‍याङ् से़वारोबा याःम्‍बक् चोःक्‍मा ते़न्‍लो॥


१६ दाने़न् इस्राइलबा लत्‍छा थाःक् पोङ्‌ङाङ्


खुने़ॽ कुमनाहाॽरे़ लागि खासे़न् चोगुरो॥


१७ दाने़न्‍ग लाम्‍मो के़ने़बा अस्‍सेःक्‍लो,


हे़क्‍क्‍याङ् चुःक्‍पा लाम्‍मो के़ने़बा कुनिङ् के़याक्‍पा अस्‍सेःक्‍लो,


खे़ल्‍ले़ अन्‍हाॽरे़ खुन्‍छिॽ लाङ्‌गाक्‍क्‍थिःम्‍बे़न् अगुरो,


हे़क्‍क्‍याङ् खे़न् अन् के़युक्‍पे़न् खे़ल्‍ले़ कुएगाङ् ले़प्‍साङ् ले़ङ्‌लो॥


 

१८ “आदाङ्‌बा निङ्‌वाॽफुमाङ्‌ङे,


आङ्‌गाॽ खे़ने़ॽ याप्‍मि ताङ्‌गे़से़ःप्‍पि फाॽआङ्


के़लाम् ओमे़त्‍तुङ्‌ल युङ्‌आरो॥


 

१९ “गादे़न् लत्‍छा मना लुप्‍पिल्‍ले़ फप्‍माग मे़भत्‍तुरो,


कर खे़ल्‍ले़ने खे़ङ्‌हाॽ नाःत्‍तुसिर फत्‍तुसिरो॥


 

२० “आसेरे़ल्‍ले़ फत्‍छुबा कुजान् नुबा पोङ्‌लो,


खे़ल्‍ले़ हाङ्‌हाॽरे़ खुनिॽ लागि चामा कुजा तारुरो॥


 

२१ “नप्‍तालिन् ले़प्‍मनाबा पे़ःङ्‌वाॽ मारो,


खे़ल्‍ले़ नुःब्नुबा पे़ःङ्‌वासाःत् थाप्‍तुसिरो॥


 

२२ “युसुफे़न् कुजाॽ इस्‍सेःङ्‌बा इवाःत्‍लो,


वबुन्‍दाक्‍किल्‍ले़ कुबेसाङ्‌बा कुजाॽ के़बप्‍पा कुइवाःत्‍लो,


खे़ल्‍ले़ कुबोराक्‍हाॽ लुङ्‌धाक् चङ् हे़ॽयो ताप्‍पेःक्‍लो॥


२३ तोःङ्‌ लि के़याङ्‌बाहाॽरे़ खे़न् साॽरिक् तुक्‍खे मे़जाःत्‍तुरो,


खे़न् तोःङ्‌ङिल्‍ले़ मे़आबु, हे़क्‍क्‍याङ् खे़न् मे़नाःत्‍तु॥


२४ हे़क्‍केसाङ् खे़ल्‍ले़ कुलिन् के़जाॽबाए चोगे़रो,


हे़क्‍क्‍याङ् कुहुक्‍हाॽ के़धुम्‍बाए पोःक्‍खे़रो,


याकुबरे़ कुनिङ्‌वाॽफुमाङ्‌ङिल्‍ले़ कुमुक्‍साम्‍लाम्,


खुने़ॽ कम्‍ब्राङ् के़मे़प्‍पा कुनिङ्‌वाॽफुमाङ्‌लाम्,


इस्राइलरे़ कुलुङ्‌लाम्,


२५ खे़ने़ॽ के़भाॽबाङ् के़म्‍बारे़ कुनिङ्‌वाॽफुमाङ्, खुने़ॽ के़भाॽरो,


मुक्‍साम्‍दाङ्‌बा निङ्‌वाॽफुमाङ्, खुने़ॽ खे़ने़ॽ हाङ्‌वा मुॽइसाम् के़बिरो–


थो साङ्‌ग्राम्‍पेदाङ्‌बा हाङ्‌वा मुॽइसाम्‍हाॽ,


यो च्‍वाःत् सिगाङ्‌बा हाङ्‌वा मुॽइसाम्‍हाॽ,


हे़क्‍क्‍याङ् साप्‍पोःक्‍कोबा हाङ्‌वा मुॽइसाम्‍हाॽ॥


२६ के़म्‍बारे़ कुहाङ्‌वा मुॽइसाम्‍हाॽ उन्‍छेःन्‍बा थे़गु माङ्‌वाहाॽओबा हाङ्‌वा मुॽइसाम्‍नुःल्‍ले़आङ्


हे़क्‍क्‍याङ् सदादिङ् के़ने़बा कोःक्‍माहाॽओबा


हाङ्‌वा मुॽइसाम्‍हाॽनुःल्‍ले़आङ् मुक्‍साम्‍बा चोक्‍लो॥


खे़न् के़रे़क् मुॽइसाम्‍हाॽ युसुफरे़ कुधे़गेःक्‍को चुक्‍लरो,


कुम्‍भुॽ कुन्‍साॽहाॽओ लाम्‍लोबा के़बोङ्‌बा युसुफरे़ कुद्‌वाबो थाररो॥


 

२७ “बेन्‍जामिने़न्‍ग लत्‍छा सा के़नाःप्‍पा के़जाबा पराबारो,


तानाम् खे़ल्‍ले़ तारुबा सान् चरो,


हे़क्‍क्‍याङ् युःन्‍छिक् खे़ल्‍ले़ खुःत्‍तुबा सान् हासुरो॥”


२८ कङ्‌हाॽ के़रे़क् इस्राइलबा थिबोङ्‌ङाङ् ने़त्‍छि थाःक्‍सिरो॥ खुन्‍छिॽ पाःल्‍ले़ हाङ्‌वा मुॽइसाम् पिरुसिबा पाःन्‍हाॽ हाबा कल्‍लो॥ खुने़ॽ के़रे़क् लाॽरुसिबा हाङ्‌वा मुॽइसाम् पिरुसिरो॥



याकुबे़न् मासिङ्‌ॽ


२९ खे़ब्‍याङ् याकुबरे़ खे़ङ्‌हाॽ कन् इङ्‌जाङ्‌ङिन् पिरुसि, “आङ्‌गाॽग सिमा चोःक्‍काआङ् आमनाहाॽओ पेःक्‍मा इःत्‍ताङ्‌लो॥ हित्‍ति एप्रोने़ल्‍ले़ कुब्‍याङ्‌सिओबा फुक्‍कुओ आसुधे़बा आदाक्‍थे़बाहाॽनु याप्‍मि आलुप्‍ते़ॽओ॥
 ३० कनान लाजेॽबा मम्रेःल्‍ले़ कुबेसाङ्‌बा मक्‍पेलाबा प्‍याङ्‌सिओ के़ने़बा फुक्‍कुओ, खे़न् अब्राहाम्‍ले़ हित्‍ति एप्रोनलाम्‍बा प्‍याङ्‌सिःन्‍नुए इपुङ् चोःक्‍मारे़ लागि इङुआङ् वये़॥
 ३१ खे़प्‍मोए खे़ङ्‌हाॽरे़ अब्राहाम नु कुमेत् सारान् मे़लुप्‍तुसिआङ् ने़स्‍से़॥ हे़क्‍क्‍याङ् खे़प्‍मोए खे़ङ्‌हाॽरे़ इसाहाक्‍के़न् नु रिबेकान्‍नाङ् मे़लुप्‍तुसिआङ् ने़स्‍से़॥ खे़प्‍मोए आङ्‌गाॽ लिआःन् लुप्‍तुङ्॥
 ३२ खे़न् प्‍याङ्‌सिन् नु खे़प्‍मो के़ने़बा फुक्‍कुन् हित्‍तिहाॽलाम्‍बा इङ्‌मनाबारो॥”


३३ कुस्‍साहाॽ कन् इङ्‌जाङ्‌ङिन् पिरु सुरुसिआङ् याकुबरे़ ने़त्‍नाओ कुलाङ्‌ङिन् थुःक्‍खुआङ् कुसक्‍मा पे, हे़क्‍क्‍याङ् कुसुधे़बा कुदाक्‍थे़बाहाॽनु तङ्‌से़ पेरो॥


 






५०
 १ युसुफे़न् कुम्‍बारे़ कुदगि साम्‍बोन् फन्‍छिङ्‌ङाङ् हाबे़, हे़क्‍क्‍याङ् खुने़ॽ चुप् मे़त्‍तु॥
 २ खे़ब्‍याङ् युसुफरे़ खुने़ॽ कुसे़वा के़जोःक्‍पा सिदाॽसाम्‍बाहाॽ कुम्‍बारे़ कुधक्‍को कुनाम्‍गे़नुॽबा निःङ्‌गेॽ हुःप्‍पाङ्‌घुसि॥ खे़ल्‍ले़ चोगुल्‍ले़ याकुबरे़ कुजेओ कुनाम्‍गे़नुॽबा निःङ्‌गेॽ मे़हुःत्‍तु॥
 ३ अक्‍खे चोःक्‍मारे़ लागि लिबोङ् ये़न् थारिक् चोःक्‍मा के़बोङ्‌बा वये़॥ खुने़ॽ कुलागि मिस्रिहाॽआङ् नुबोङ् ये़न् थारिक् मे़रिङ् मे़धक्‍ते़॥


४ खुने़ॽ कुलागि मे़रिङ् थक्‍मा ये़म् चुरे़आङ् युसुफे़न् फारोल्‍ले़ कुसुहाङ्‌युक्‍पाहाॽनु अक्‍खेलॽरिक् हे़ना मये़, “खे़निॽ याप्‍मि सिराॽ आग्‍धाङ्‌ने़ फाग्र कन् आबाःन्‍निन् फारोःल्‍लो तेॽरे़ आबिरे़ॽओ॥
 ५ आम्‍बारे़ अक्‍खे पाःत्‍तुर खुने़ॽनु माङ्‌हे़क्‍सिङ्‌मा पाङ्‌घाङ्, ‘आङ्‌गाॽ सिमा इःत्‍ताङ्‌ङाङ् वाॽआरो॥ कनान लाजेॽओ आङ्‌गाॽ आबाङे तयुङ्‌ङाङ् के़ने़बा आइपुङ्‌ङो आङ्‌गाॽ लुप्‍ताङ्‌ङे़ॽओ॥’ आङ्‌गाॽ पेःक्‍मा आभाःक्‍ते़ॽ हे़क्‍क्‍याङ् आम्‍बा खे़प्‍मो लुप्‍तुङ्‌धाङ् खे़ब्‍याङ् नुःङ्‌ङा फे़न्‍नारो॥”


६ फारोल्‍ले़ नोगप् पिरु, “खे़ने़ॽ माङ्‌हे़क्‍सिङ्‌मा खुने़ॽ के़बाङ्‌घे़बा इसिःक् पेगे़ॽआङ् के़म्‍बा लुप्‍ते़ॽ॥”


७ खे़ल्‍ले़ चोगुल्‍ले़ कुम्‍बा लुप्‍से़ युसुफे़न् पेगे़॥ खुने़ॽनु फारोल्‍ले़ के़रे़क् कुसुहाङ्‌गे़म्‍बाहाॽ, खुने़ॽ कुसुहाङ्‌युक्‍पाहाॽ हे़क्‍क्‍याङ् मिस्रबा के़रे़क् के़ये़क्‍पा यम्‍बा मनाहाॽ,
 ८ युसुफरे़ के़रे़क् कुहिम्‍सयङ्‌हाॽ, खुने़ॽ कुम्‍भुॽ कुन्‍साॽसि हे़क्‍क्‍याङ् कुम्‍बानु के़युबा के़रे़क् खुन्‍छिॽ साएहाॽ मे़बे॥ खे़ङ्‌हाॽरे़ खुन्‍छिॽ अङे़ःक्‌वासाहाॽ, खे़ङ्‌हाॽरे़ खुन्‍छिॽ पित् मे़ःन्‍दाक् लुप्‍हाॽरक् गोसेन्‍नो मे़ले़रु मे़धसि॥
 ९ खुन्‍छिॽनु अन्‍लाधाहाॽ नु अन् के़युक्‍पाहाॽआङ् मे़बे॥ खे़न् चे सासे़ के़बेःक्‍पा लत्‍छा यम्‍बा मनालुप् मे़वये़॥


१० खे़ङ्‌हाॽ यर्दन वहःङ्‌ङिल्‍ले़ नाहाङ्‌दाङ् आतादरे़ कुघाःल्‍लाओ मे़गे़रे़ल्‍ले़, खे़ङ्‌हाॽ खुन्‍छिॽ निङ्‌वाॽ तुगे़आङ् यम्‍बा इक्‍लाओ मेरिङ् मे़धक्‍ते़र मे़हाबे॥ हे़क्‍क्‍याङ् खे़ॽयो युसुफे़न् कुम्‍बारे़ कुलागि नुसि ये़न् थारिक् मे़रिङ् थक्‍ते़॥
 ११ खे़न् लाजेॽओ के़युङ्‌बा कनानिहाॽरे़ आतादरे़ कुघाःल्‍लाओ मे़रिङ् मे़धक्‍ते़बा मे़निसुआङ् मे़बाःत्‍तु, “कङ्‌ग मिस्रिहाॽरे़ खुन्‍छिॽ यम्‍बा मे़रिङ्‌रछ॥” खे़ल्‍ले़ चोगुल्‍ले़ यर्दने़ल्‍ले़ कुयाओबा खे़न् ते़न्‍निल्‍ले़ कुमिङ् हाबिल–मिस्रइमa मे़युक्‍खु॥


१२ अक्‍खेलॽरिक् याकुबरे़ मे़त्‍तुसिबा हे़क्‍केए कुस्‍साहाॽरे़ मे़जोगु॥
 १३ खुने़ॽ कुस्‍साहाॽरे़ खुने़ॽ कनान थारिक्‍के मे़देॽरु, हे़क्‍क्‍याङ् हित्‍ति ए़प्रोने़ल्‍लोलाम् अब्राहाम्‍मे़ल्‍ले़ इपुङ् चोःक्‍मा फाॽआङ् इङुबा फुक्‍कुन्, हे़क्‍क्‍याङ् मम्रेःल्‍ले़ कुबेसाङ्‌बा मक्‍पेलाबा प्‍याङ्‌सिओ के़ने़बा फुक्‍कुओ खुने़ॽ मे़लुप्‍तु॥
 १४ कुम्‍बा लुप्‍तु सुरुआङ् कुम्‍भुॽसि हे़क्‍क्‍याङ् कुम्‍बा कुलुप्‍से़ के़बेःक्‍पा के़रे़क्‍नु सोरिक् युसुफे़न् मिस्र नुःक्‍खे़॥



युसुफरे़ कुम्‍भुॽ कुन्‍साहाॽ हाङ्‌हाङ् मे़त्‍तुसिॽ


१५ खुन्‍छिॽ पान् मासिङ्‌बा मे़निसुआङ् युसुफरे़ कुम्‍भुॽसि अक्‍खे मे़मे़त्‍छिङ्, “आल्‍ल युसुफरे़ आनिॽनु निङ्‌मि चोगुइरो हे़क्‍क्‍याङ् खुने़ॽ कुदक्‍ले़ङ्‌वाओ आनिॽ आजोगुम्‍बा ताप्‍फे़ःम्‍बा याःम्‍बक्‍किल्‍ले़ कुले़क्‌वा हुङुइरो॥”
 १६ खे़ल्‍ले़ चोगुल्‍ले़ खे़ङ्‌हाॽरे़ अक्‍खे मे़मे़त्‍तुआङ् इङ्‌घङ् मे़हाक्‍तु, “सिमानुःल्‍ले़ तगि के़म्‍बारे़ अक्‍खेदङ्‌बा इङ्‌जाङ् पिरिगे़आङ् वये़,
 १७ ‘खिनिॽ युसुफे़न् मे़त्‍ते़म्‍मे़ॽ, के़म्‍भुॽसिरे़ खे़ने़ॽओ मे़जोगुबा लायोन् नु ताप्‍फे़ःल्‍लिक् के़म्‍मे़त्‍ते़बान् ले़प्‍मि पिरे़से़ॽओ॥’ आल्‍ल पेलि फक्‍कासिगे़रो, खे़ने़ॽ के़म्‍बारे़ कुनिङ्‌वाॽफुमाङ्‌ङिल्‍ले़ कुसेवारोबाहाॽरे़ खुन्‍छिॽ लायोन् ले़प्‍मि आबिरे़ॽओ॥” खे़ङ्‌हाॽरे़ अक्‍खेदङ्‌बा खुन्‍छिॽ पाःन्‍निन् खे़प्‍सुआङ् युसुफे़न् हाबे़॥


१८ खुने़ॽ कुम्‍भुहाॽआङ् मे़भे़रे़आङ् खुने़ॽ कुदगि साम्‍बोन् मे़भन्‍छिङ्‌ल मे़मे़त्‍तु, “ओमे़त्‍ते़ॽ, आनिगे खे़ने़ॽ के़योःग्‍बासिगे़रो॥”


१९ कर युसुफरे़ खे़ङ्‌हाॽ मे़त्‍तुसि, “मे़गिसे़म्‍मिन्‍ने़ॽ, आङ्‌गाॽ निङ्‌वाॽफुमाङ्‌ङिन् युङ्‌बा ते़न्‍नो वाॽआबि?
 २० खिनिॽ आङ्‌गाॽ आदक्‍ले़ङ्‌वाओ ताप्‍फे़ःम्‍बा के़इत्‍तुम्‍माङ् के़वयि, कर निङ्‌वाॽफुमाङ्‌ङिल्‍ले़ हाबा खे़न् याःम्‍बक्‍कोलाम् नुबा चोःक्‍मा निङ्‌वाॽ चोगु, आइन् पोङ्‌ल पप्‍पा हे़क्‍केए यरिक् मनाहाॽ मे़हिङ्‌ङाङ् मे़वाॽर॥
 २१ खे़ल्‍ले़ चोगुल्‍ले़ मे़गिसे़म्‍मिन्‍ने़ॽ, खिनिॽ नु खिनिॽ साहाॽ के़रे़क् आङ्‌गाॽ हिङ्‌निङ्‌ॽ॥” अक्‍खेलॽरिक् खुने़ॽ खे़ङ्‌हाॽ हाङ्‌हाङ् मे़त्‍तुसि हे़क्‍क्‍याङ् ले़मुसिरो॥



युसुफे़न् मासिङ्‌ॽ


२२ युसुफ नु खुने़ॽ कुम्‍बारे़ कुहिम्‍सयङ्‌हाॽ मिस्रओए मे़युङे़, हे़क्‍क्‍याङ् युसुफे़न् किप् थिक्‍काङ् थिबोङ् तङ्‌बे हिङे़॥
 २३ युसुफरे़ एफ्राइमे़ल्‍ले़ कुमुमे़न्‍छाॽ थारिक्‍काङ् निसु॥ मनस्‍सेरे़ कुस्‍सा माकिर्रे़ खारक् के़बोङ्‌बा कुस्‍साहाॽआङ् युसुफरे़ कुधुङ्‌बोओ मे़युक्‍खुसि॥


२४ खे़ब्‍याङ् युसुफरे़ कुम्‍भुॽसि मे़त्‍तुसि, “आङ्‌गाॽ आसिमा ये़म् के़रे़, कर से़क्‍खासाङ् निङ्‌वाॽफुमाङ्‌ङिल्‍ले़ के़भाॽरिरो, हे़क्‍क्‍याङ् खुने़ॽ कन् मिस्र लाजेॽलाम्‍बा आब्राहाम्, इसाहाक् हे़क्‍क्‍याङ् याकुबे़न्‍नु माङ्‌हुप् चोगुबा लाजेॽओ खिनिॽ के़देॽरिरो॥”
 २५ हे़क्‍क्‍याङ् युसुफरे़ इस्राइलरे़ कुस्‍साहाॽ माङ्‌हे़क्‍सिङ्‌मा पाङ्‌घुसिआङ् मे़त्‍तुसि, “निङ्‌वाॽफुमाङ्‌ङिल्‍ले़ खिनिॽ ओगे़मे़त्‍तिरो, हे़क्‍क्‍याङ् खे़न् ये़म्‍मो आङ्‌गाॽ आये़प्‍पाहाॽ कॽयोलाम् खे़न् लाजेॽओ तेॽरे़म्‍मे़ॽओ॥”


२६ अक्‍खेलॽरिक् युसुफे़न् किप् थिक्‍काङ् थिबोङ् तङ्‌बे के़रे़ल्‍ले़ मासिङ्॥ हे़क्‍क्‍याङ् खे़ङ्‌हाॽरे़ कुधक्‍को कुनाम्‍गे़नुॽबा निःङ्‌गेॽ मे़हुःत्‍तुआङ् चे सन्‍दोःक्‍को मे़गेःत्‍तुआङ् मिस्रओए मे़ने़स्‍सुरो॥


 


a ५०:११ हाबिल–मिस्रइम– कन् मिङ्‌ङे़ल्‍ले़ कुबेन् हिब्रुओ “मिस्रबा मनाहाॽ मेरिङ् मे़धक्‍पा” हे़क्‍के खे़म्‍दे़त्॥





लाम्‍दिक् साप्‍पन्





साप्‍पन् निसुम्


लाम्‍दिःक्‍किल्‍ले़ कुबेन् “याःन्‍दिक् तामा” इग्र “लाम्‍दिःक्‍ले़ कुहेःक्‍सिङ्‌मा” पोःङ्‌ॽ॥ कन् साप्‍पन्‍नो इस्राइलबा साप्‍मुःन्‍धिल्‍ले़ कुबुङ् हिन्‍दोक्‍किन् नु इस्राइलबा मनाहाॽ योःग्‍बा योःग्‍मा मे़बोःक्‍खे़आङ् मे़युङे़बा मिस्र लाजेॽलाम् इस्राइलबा सुवाङ्‌हाॽ नाःम्‍सिङ्‌मा मे़घोसे़बा पाःन्‍हाॽ चे़क्‍खे़ पाःत्‍ते़आङ् पत्॥ कन् साप्‍पन्‍नो से़क्‍खाबा कुलक् सुम्‍सि पत्–


१) हिब्रुहाॽ योःक्‍लाम् मे़से़न्‍दे़बा नु खे़ङ्‌हाॽ सिनै कोःक्‍मा थारिक् लाम्‍दिक् मे़जोगे़बा॥


२) सिनै कोःक्‍माओ निङ्‌वाॽफुमाङ्‌ङिल्‍ले़ आबाङे कुमनाहाॽनु माङ्‌हुप् चोगुबा, खे़न्‍लाम् खे़ङ्‌हाॽ हिङ्‌मारे़ लागि खुन्‍छिॽ ये़प्‍ले़क्, खासिङ्‌निःप्‍मा, यक्‌युङ् नु साम्‌योथिम् इङ्‌जाङ्‌हाॽ मे़घोसु॥


३) इस्राइलिहाॽरे़ माङ्‌से़वा चोःक्‍मारे़ लागि मे़जोगुबा नु मे़जोःक्‍तुबा ले़त्‍ति तोःम्‍मादे़न् हे़क्‍क्‍याङ् निङ्‌वाॽफुसाम्‍बा नु निङ्‌वाॽफुमाङ्‌ङिन् माङ्‌से़वा मे़प्‍मा थिम्‍हाॽ॥


कुहेःक्‍सिङ्‌मो के़रे़क्‍नुःल्‍ले़ तगि कन् साप्‍पन्‍नो निङ्‌वाॽफुमाङ्‌ङिल्‍ले़ योःक्‍को के़वाॽबा कुमनाहाॽ से़न्‍दुसिआङ् ताःन्‍दि के़दाबा ये़म्‍मिल्‍ले़ लागि लाम्‍ओमे़प्‍मा निङ्‌साङ् के़गप्‍पा सुवाङ् चोःक्‍मासिरे़ लागि खुने़ॽ थेधे चोगु, खे़न् नुरिक् तारिक् पोधक् पोःक्‍खे़आङ् पत्॥


कन् साप्‍पन्‍नो के़ये़क्‍पा मना मोसान् पत्, निङ्‌वाॽफुमाङ्‌ङिल्‍ले़ कुमनाहाॽ मिस्र लाजेॽलाम् लाम्‍लोमासिआङ् लःप्‍मा फे़प्‍मासिरे़ लागि खुने़ॽ सेगु॥ कन् साप्‍पन्‍नो के़बप्‍पा लक्‍किङ्‌ग थिबोङ् इङ्‌जाङ्‌ङिल्‍ले़ थामिङ्‌ङिन् के़रे़क्‍नुःल्‍ले़ के़इङ्‌बा चोक्, खे़न् नाःत्‍ला निबोङ्‌ङो पत्‍लो॥


ताङ्‌बा थामिङ्


इस्राइलिहाॽरे़ मिस्र लाजेॽलाम् चोःक्‌युम्‍भो मे़घोसुॽ १:१–१५:२१


क) मिस्र लाजेॽओ योःग्‍बा योःग्‍मा मे़वये़बा १:१-२२


ख) मोसान् सावाःन्‍छिङ्‌बा नु हिन्‍जाॽ वये़बा २:१–४:३१


ग) मोसान् नु हारुने़ल्‍ले़ मिस्रबा हाङ्‌ङिन् तिङ्‌दिङ् नारा तुमे़सुबा ५:१–१५:१०


घ) सिदाॽ मे़म्‍भःन्‍नेबा खरे़ःङ् चामा तङ्‌नाम् नु मिस्र लाजेॽलाम् लाम्‍दिक् १२:१–१५:२१


हे़ःत्‍ताङ्‌बा वरःङ्‌ङोनु सिनै कोःक्‍मा थारिक्‍पा लाम्‍दिक् १५:२२–१८:२७


साम्‌योथिम् इङ्‌जाङ् नु माङ्‌हुप् १९:१–२४:१८


सेसे साःङ्‌गाहिम् नु माङ्‌से़वा चोःक्‍मा इङ्‌जाङ् २५:१–४०:३८


 





लाम्‍दिक् साप्‍पन्






मिस्र लाजेॽओ इस्राइलिहाॽ ताप्‍फे़ःल्‍लिक् मे़मे़त्‍तुसि



१
 १ खुन्‍छिॽ आबाङे हिम्‍सयङ्‌हाॽ के़देॽबाआङ् याकुबे़न्‍नु मिस्र लाजेॽओ के़बेःक्‍पा इस्राइलरे़ कुस्‍सा ये़म्‍बित्‍छाहाॽरे़ खुन्‍छि मिङ्‌हाॽ–


 

२ रुबे़न, सिमियोन, ले़बि, यहुदा,


३ इस्‍साखार, जबलुन, बेन्‍यामिन,


४ दान, नप्‍तालि,


गाद नु आसेर मे़वये॥


 

५ याकुबरे़ कुमुॽइदाङ्‌हाॽ के़रे़क्‍ले़ नुबोङ् मे़वये़॥ खुने़ॽ कुस्‍सा योसेफे़न् तगिआङ्‌धोए मिस्रओ वये़॥


 

६ मे़वये़ मे़युङे़ल्‍ले़ योसेफे़न् कुम्‍भुॽ कुन्‍साॽहाॽ नु खे़न् थाःक्‍कोबाहाॽ के़रे़क् मे़स्‍ये़॥
 ७ कर खे़ङ्‌हाॽरे़ खुनिॽ इस्राइलि मुॽइदाङ्‌साहाॽरे़ खुन्‍छिॽ यरिक् साएहाॽ मे़वये़॥ खे़ङ्‌हाॽ निःप्‍मा सुक्‍मे़न्‍दे़त् यरिक् नु मुक्‍साम्‍साबा मे़बोःक्‍खे़॥ मिस्र लाजेन् के़रे़क् इस्राइलिहाॽरे़ मे़धिम्‍सु॥


८ खे़ब्‍याङ् मिस्रओ योसेफरे़ कुयाःम्‍बेओ थेआङ् कुसिङ् मे़न्‍निःप्‍मनाबा लत्‍छा वेॽ हाङ्‌धिक्‍ले़ हाङ्‌युक् चोःक्‍मा हेःक्‍तु॥
 ९ खे़ल्‍ले़ खुने़ॽ कुमनाहाॽ मे़त्‍तुसि, “ओमे़त्‍ते़म्‍मे़ॽ, कन् इस्राइलिहाॽ साॽरिक् यरिक् नु मुक्‍साम्‍साबा मे़बोःक्‍खे़आङ् मे़वाॽ॥
 १० आल्‍ल आनिॽ कन्‍हाॽनु निङ्‌वाःल्‍ले़ याःम्‍बक् चोःक्‍मा पोःङ्‌ॽ, मेःन्‍ने़भग्र खे़ःङ्‌हाॽ खानिःत्‍तो आल्‍लसाङ् यरिक् मे़बोर मे़बेःक्, हे़क्‍क्‍याङ् थङ् पोङ्‌ङिल्‍ले़ आनिॽ निङ्‌मिहाॽनु मे़धुक्‍सिङ्‌ङाङ् आनिॽनु थङ् मे़जोक् खे़ब्‍याङ् लाजेन् मे़ले़रुआङ् मे़बेःक्॥”


११ कल्‍ले़चोगुल्‍ले़ खे़ङ्‌हाॽरे़ खुन्‍छिॽ सम्‍धाङ् मिस्रबा मना याःम्‍बक्‍को के़भम्‍बा साॽरिक् कुॽइगे़भे़म्‍बाहाॽ मुरा मे़मे़त्‍तुसि, खे़ङ्‌हाॽरे़ खुन्‍छिॽ साॽरिक् किप्‍मा के़घुबा नु के़साक्‍पा याःम्‍बक् चोःक्‍मा मे़बाङ्‌घुसिआङ् खुन्‍छिॽ निङ्‌साङ् साक्‍ख्रिक् पुगे़र मे़याःन्‍दुसि॥ हाङ् चिगक्‌वा फुङ्‌मा युङ्‌मारे़ लागि इस्राइलिहाॽरे़ पिताम नु रामसेस ये़क्‌यक्‍हाॽ मे़जोगु॥
 १२ कर मिस्रबा मनाहाॽरे़ इस्राइलिहाॽ आक्‍ख्‍यारिक् मे़युक्‍तुसि, खे़म्‍म्‍याक्‍के यरिक् खे़ङ्‌हाॽरे़ खुनिॽ खानिःत्‍तिन् पोरे़र पे हे़क्‍क्‍याङ् खे़ङ्‌हाॽ लाजेॽओ आल्‍लसाङ् यरिक् मे़बोःन्‍दे़र मे़बे॥ मिस्रिहाॽ खे़ङ्‌हाॽनु किमा मे़हेःक्‍ते़॥
 १३ हे़क्‍क्‍याङ् मिस्रिहाॽरे़ इस्राइलिहाॽ लुङ्‌माॽ मे़न्‍दुक्‍सिङ्‌ङे साॽरिक् ताप्‍फे़ःम्‍बा के़साक्‍पा योःग्‍बा याःम्‍बक्‍को मे़भत्‍छुसिआङ् इस्राइलिहाॽरे़ खुन्‍छिॽ हिङ्‌मे़न् तुक्‍खेलाक्‍खेओ मे़धासु मे़बिरुसि॥
 १४ हिम् चोःक्‍मा याःम्‍बक् नु खाम्‍ले़ ले़ःङ्‌मा याःम्‍बक् हे़क्‍क्‍याङ् प्‍याङ्‌सिओबा के़रे़क् परिक्‍ले़न् याःम्‍बक्‍को मिस्रिहाॽरे़ खे़ङ्‌हाॽ मे़युःत्‍तुसिआङ् लुङ्‌माॽ मे़न्‍दुक्‍तुसिन्॥


१५ खे़ब्‍याङ् सिप्रा नु पुआ मिङ् के़वाःप्‍मा ने़त्‍छि हुक्‍के़लामा हिब्रु मे़न्‍छुमाहाॽ मिस्रबा हाङ्‌ङिल्‍ले़ मे़त्‍तुसि॥
 १६ “हिब्रु मे़न्‍छुमाहाॽरे़ सा मे़गत्‍तुसिल्‍ले़ खे़ङ्‌हाॽ फाॽमासिरे़ लागि खिनिॽ के़बिगिल्‍ले़ ये़म्‍बित्‍छासा मे़गत्‍तुसिने़भग्र खे़ङ्‌हाॽ से़रे़म्‍सिम्‍मे़ॽ, कर मे़न्‍छुमासा मे़गत्‍तुसिने़भग्र कुहिङ्‌वे़त् ले़रे़म्‍सिम्‍मे़ॽ॥”
 १७ कर खे़न् हुक्‍के़लामाहाॽ निङ्‌वाॽफुमाङ्‌ङिन्‍नु मे़गिसे़ हे़क्‍क्‍याङ् हाङ्‌ङिल्‍ले़ मे़त्‍तुसिबान् मे़ङ्‌घे़प्‍सुन्॥ खे़ङ्‌हाॽरे़ ये़म्‍बित्‍छा साहाॽआङ् कुहिङ्‌वे़त्‍ते मे़ले़रुसि॥
 १८ कल्‍ले़चोगुल्‍ले़ हाङ्‌ङिल्‍ले़ खे़न् ने़त्‍छि हुक्‍के़लामाहाॽ उःत्‍तुसिआङ् सेःन्‍दोसुसि, “खे़न्‍छिॽ थे के़जोःक्‍सुर के़वाॽसि? थेआङ् ये़म्‍बित्‍छा साहाॽआङ् कुहिङ्‌वे़त्‍ते के़ले़त्‍छुसिबा?”


१९ खे़ङ्‌हाॽरे़ नोगप् पिरे़सु, “हिब्रु मे़न्‍छुमाहाॽ मिस्रि मे़न्‍छुमाहाॽ हे़क्‍के मे़ल्‍लॽने़न्, खे़ङ्‌हाॽरे़ कुगत् नुॽर सामे़गत्‍तुसि, हुक्‍के़लामाहाॽ के़प्‍मानुःल्‍ले़ तगि खे़ङ्‌हाॽरे़ सामे़गत्‍तु मे़सुरुसि॥”


२० हे़क्‍क्‍याङ् निङ्‌वाॽफुमाङ्‌ङिल्‍ले़ हुक्‍के़लामाहाॽ लुङ्‌माॽ तुक्‍तुसिआङ् इस्राइलिहाॽ आल्‍लसाङ् यरिक् मे़बोःन्‍दे़र मे़बे हे़क्‍क्‍याङ् खे़ङ्‌हाॽ मुक्‍साम्‍साबा मे़बोःक्‍खे़॥
 २१ हुक्‍के़लामाहाॽ निङ्‌वाॽफुमाङ्‌ङिन्‍नु मे़गिसे़बाल्‍ले़ चोगुल्‍ले़ खुने़ॽ खे़ङ्‌हाॽ खुन्‍छिॽ आबाङे मुॽइदाङ्‌साहाॽ पिरुसि॥


२२ खे़ब्‍याङ् कुनुप्‍मो फारो हाङ्‌ङिल्‍ले़ के़रे़क् कुमनाहाॽ अक्‍तङ्‌बा इङ्‌जाङ् पिरुसि, “हिब्रुहाॽरे़ खारक् सागे़वाःन्‍छिङ्‌बा खुन्‍छिॽ अङे़ःक्‌वा ये़म्‍बित्‍छासाहाॽ निल वहःङ्‌ङो लाप्‍फुसाम्‍से़ॽ कर मे़न्‍छुमा साहाॽ कुहिङ्‌वे़त्‍ते ले़रे़म्‍सिम्‍मे़ॽओ॥”


 






मोसाःल्‍ले़ कुसावाःन्‍छिङ्‌मा



२
 १ हाबा खे़न् ये़म्‍मो लत्‍छा ले़बि थाःक्‍कोबा मनाधिक्‍ले़ खुने़ॽ आबाङे ले़बि कुधाःक्‍कोबा मे़न्‍छुमाधिक् ते़न्‍धाम् मेःक्‍खिम् मे़त्‍तु॥
 २ हे़क्‍क्‍याङ् खे़न् मे़न्‍छुक्‍मा पोःक्‍खे़आङ् खे़न् मे़न्‍छुमाःल्‍ले़ लत्‍छा ये़म्‍बित्‍छा साधिक् कत्‍तु॥ अङे़ःक्‌वान् साॽरिक् लरिक्‍लिक्‍पा चोगे़बा निसुआङ् खुने़ॽ ला सुम्‍सि थारिक् चिक्‍खु कत्‍तु॥
 ३ अङे़ःक्‌वान् आल्‍लसाङ् इरिक् चिङ्‌मा कप्‍मा मे़सुक्‍तुन्‍नाङ् साराःल्‍ले़ फमनाबा पक्‌वाधिक् याङ्‌सिङ् हे़क्‍क्‍याङ् खिप्‍नाःक् खिप्‍नाःक् के़लॽबा नु अलकात्‍त्राःल्‍ले़ ले़ङुआङ् च्‍वाःत् मे़ल्‍लाःप्‍मनाबा चोगु॥ अङे़ःक्‌वान् पक्‌वाओ याक्‍तुआङ् निल वहःङ्‌ङिल्‍ले़ कुयाओ के़ःम्‍ब् केःम्‍बा सारा के़युङ्‌बादे़न्‍निल्‍ले़ कुलुम्‍मो ने़स्‍सुध॥
 ४ अङे़ःक्‌वाःल्‍ले़ कुन्‍ने़ॽइन् मिसाक् माःङ्‌घा ये़म्‍सिङ् हे़क्‍क्‍याङ् थे़मा लॽइ फाॽआङ् हाबा ओमे़त्‍तुआङ् ये़बे़॥


५ आम्‍भा कन् ये़म्‍मो हाङ्‌ङिल्‍ले़ कुस्‍सान् निल वहःङ्‌ङो वारुम्‍सिङ्‌से़ ये़॥ खुने़ॽ कुसे़वारोमाहाॽ वहःङ्‌ङिल्‍ले़ कुयाओ लाङ्‌मे़घे़गे़आङ् मे़वये़॥ हक्‍चघत् हाङ्‌सामाल्‍ले़ साराःल्‍ले़ कुलुम्‍मोबा पक्‌वान् निसुआङ् लत्‍छा से़वारोमाधिक् खे़न् कुलासे़ पाङ्‌घु॥
 ६ हाङ्‌सामाल्‍ले़ पक्‌वान् हन्‍दुल्‍ले़ अङे़ःक्‌वान् निसु॥ अङे़ःक्‌वान् हाबे़र यागे़ हे़क्‍क्‍याङ् हाङ्‌सामाल्‍ले़ खे़न् अङे़ःक्‌वान् कुलुङ्‌माॽ तुगे़॥ खुने़ॽ पाःत्‍तु, “कङ्‌ग लत्‍छा हिब्रु अङे़ःक्‌वारो॥”


७ खे़ब्‍याङ् खे़न् अङे़ःक्‌वाःल्‍ले़ कुन्‍ने़ॽरे़ फारोल्‍ले़ कुस्‍सा मे़न्‍छुमान् मे़त्‍तु, “थे आङ्‌गाॽ पेःक्‍काआङ् हिब्रु मे़न्‍छुमाहाॽओ अङे़ःक्‌वान् नुधुक्‍मारे़ लागि कुभा मे़न्‍छुमाधिक् खे़ने़ॽ के़लागि उःत्‍तुङ् पिने़बि?”


८ खे़ब्‍याङ् फारोल्‍ले़ कुस्‍सा मे़न्‍छुमाःल्‍ले़ खे़न् मे़त्‍तु, “पोःङ्‌ॽ, पेगे़ॽ॥” हे़क्‍क्‍याङ् खे़न् चुक्‍मे़न् पेआङ् अङे़ःक्‌वाःल्‍ले़ कुम्‍माःन्‍ने उःत्‍तु तारु॥
 ९ हे़क्‍क्‍याङ् फारोल्‍ले़ कुस्‍साःल्‍ले़ खे़न् मे़त्‍तु, “कन् अङे़ःक्‌वान् तेरे़ॽआङ् आङ्‌गाॽ आलागि नुधुक्‍ते़ॽ हे़क्‍क्‍याङ् हिङ्‌सेॽ कुम्‍से़ॽ, हे़क्‍क्‍याङ् आङ्‌गाॽ खे़ने़ॽ के़नाम्‍म्‍याक् पिने़॥” खे़ल्‍ले़ चोगुल्‍ले़ खे़न् मे़न्‍छुमाःल्‍ले़ अङे़ःक्‌वान् तेॽरु, हे़क्‍क्‍याङ् खे़न् नुधुक्‍तु॥
 १० याङ्‌सि अङे़ःक्‌वान् यम्‍बा पोःक्‍खे़आङ् खे़ल्‍ले़ फारोल्‍ले़ कुस्‍साओ तारु, हे़क्‍क्‍याङ् खे़न् खुने़ॽ कुस्‍सा चोगु॥ खे़ल्‍ले़ खुने़ॽ मोसा मिङ् वाःत्‍तु, थेआङ्‌भे़ल्‍ले़ खे़ल्‍ले़ पाःत्‍तु, “आङ्‌गाॽ कन् च्‍वाःत्‍तोलाम् लःत्‍तुङ्‌बारो॥”



मोसान् मिद्‌यान लाजेॽ खे़त्‍छिङ्‌ङाङ् पेक्


११ आल्‍ल मोसान् यम्‍बा पोःक्‍खे़ खे़ब्‍याङ् खे़न् खुने़ॽ कुम्‍भुॽ कुन्‍साॽहाॽरो पे, हे़क्‍केःल्‍ले़ खे़ङ्‌हाॽ साॽरिक् साक्‍ते़र याःम्‍बक् चोःक्‍मा मे़बाङ्‌घुसिबा निसु॥ खुने़ॽ आबाङे कुम्‍भुॽ कुन्‍साॽहाॽओ लत्‍छा हिब्रुधिक् मिस्रिधिक्‍ले़ हिप्‍तुर यागे़बा निसु॥
 १२ मोसान् के़रे़क् पिसाङ् कब्रिङ् ओमये़, खुने़ॽ हाःत्‍ले़आङ् निसुबा होःप्‍ते़॥ खे़न् मिस्रिःन् स्‍ये़रुआङ् खे़ल्‍ले़ कुजेन् ये़ःङ्‌घाओ लुप्‍तु॥
 १३ कुदाःन्‍दिक्‍मा खुने़ॽ पेःल्‍ले़ हिब्रु ने़त्‍छि आबाङे हिप्‍ने़त्‍छिर यागे़सिबा खुने़ॽ निसुसि॥ खे़ल्‍ले़ कुॽइगे़भे़म्‍बे़न् मे़त्‍तु, “खे़ने़ॽ आप्‍फेक् के़मना हिब्रुन् थेआङ् के़हिप्‍तुबा?”


१४ खे़न् मे़नाःल्‍ले़ मे़त्‍तु, “हाःत्‍ले़ खे़ने़ॽ आनिगे हाङ्‌युक्‍पा नु खासे़न्‍लोःम्‍बा के़जोगे़? खे़न् मिस्रिःन् हे़क्‍के आङ्‌गाॽआङ् के़से़त्‍ताबाबि?” मोसान् किसे़आङ् निङ्‌वाॽ इःत्‍छिङ्, “आङ्‌गाॽ चोगुङ्‌बान् मनाहाॽरे़ निङ्‌वाॽ मे़घोसुरे़त्‍छ॥”


१५ कन् पाःन्‍निन् फारोल्‍ले़आङ् निङ्‌वाॽ खोसु हे़क्‍क्‍याङ् खुने़ॽ मोसान् से़प्‍मा निङ्‌वाॽ चोगु॥ खे़ब्‍याङ् मोसान् फारोःन्‍लाम् खे़त्‍छिङ् पेआङ् मिद्‌यान लाजेॽओ युङ्‌मा हेःक्‍ते़॥


थिक्‌यान् मोसान् लत्‍छा वगे़ङ् थिक्‍ले़ कुयाओ युङ्‌सिङ्‌ङाङ् युङे़॥
 १६ मिद्‌यानबा निङ्‌वाॽफुसाम्‍बा यित्रोःल्‍ले़ नुसि कुस्‍सा मे़न्‍छुमाहाॽ खे़प्‍मो च्‍वाःत् फाःत्‍छे़ मे़द्‌ये़, हे़क्‍क्‍याङ् खुन्‍छिॽ पाःल्‍ले़ कुमे़ल्‍लुक् कुमे़ःन्‍दाहाॽ च्‍वाःत् थुङ्‌मासिरे़ लागि वाघोःङ्‌हाॽ च्‍वाःत्‍तिल्‍ले़ थिम्‍मा मे़हेःक्‍तु॥
 १७ कर कुभा मे़क्‍लुक्‍कम्‍बाहाॽरे़ यित्रोःल्‍ले़ कुस्‍सा मे़न्‍छुमाहाॽ मे़नाःत्‍तुमे़देसुसि॥ खे़ब्‍याङ् मोसाःल्‍ले़ खे़न् मे़न्‍छ्‌या चुक्‍माहाॽ नाङुसि हे़क्‍क्‍याङ् खे़ङ्‌हाॽरे़ खुन्‍छिॽ मे़ल्‍लुक् मे़ःन्‍दाहाॽ च्‍वाःत् थुङ्‌घुसि॥


१८ खे़ङ्‌हाॽ हिम्‍मो मे़नुःक्‍खे़ मे़द्‌ये़ःल्‍ले़ खुनिॽ पाःल्‍ले़ सेःन्‍दोसुसि, “आइन् खिनिॽ कम्‍भ्‍यारिक् हारा आक्‍खेआङ् के़द्‌येॽइ?”


१९ खे़न् मे़न्‍छ्‌या चुक्‍माहाॽरे़ मे़बाःत्‍तु, “लत्‍छा मिस्रबा मनाधिक्‍ले़ मे़ल्‍लुक्‍कम्‍बाहाॽलाम् आनिगे से़ःप्‍तिगे़॥ खे़न्‍नुःल्‍ले़ वेॽ खे़ल्‍ले़ आनिगे लागि च्‍वाःत् फाःत्‍तुआङ् मे़ल्‍लुक् मे़ःन्‍दाहाॽआङ् च्‍वाःत् थुङ्‌घुसि॥”


२० खुन्‍छिॽ पाःल्‍ले़ खे़ङ्‌हाॽ सेःन्‍दोसुसि, “खुने़ॽ आत्‍ति वाॽ? खिनिॽ थेआङ् खे़न् मनान् खे़प्‍मोए के़ले़रुम्‍माङ् खिनिॽरक् के़द्‌ये़ॽइबा? पेगे़म्‍मे़ॽ, खुने़ॽ आनिॽनु कुजा चासे़ उःत्‍ताम् तारे़म्‍मे़ॽ॥”


२१ खे़ब्‍याङ् मोसान् खे़न् मनाहाॽनु युङ्‌मारे़ लागि ते़न्‍दे़॥ यित्रोःल्‍ले़ खुने़ॽ कुस्‍सा सिपोराःन् मोसाःन्‍नु ते़न्‍धाम् मेःक्‍खिम् मे़त्‍तु॥
 २२ सिप्‍पोराःल्‍ले़ ये़म्‍बित्‍छा साधिक् कत्‍तु, हे़क्‍क्‍याङ् मोसाःल्‍ले़ खे़न् गेर्सोम मिङ् वाःत्‍तु, थेआङ्‌भे़ल्‍ले़ खुने़ॽ पाःत्‍तु, “आङ्‌गाॽ वेॽ लाजेॽओ वे़प्‍मिबा पोःक्‍खाङ्‌ङाङ् युङ्‌ङा॥”


२३ यरिक् तङ्‌बे याङ्‌सि मिस्रबा हाङ्‌ङिन् स्‍ये़ कर इस्राइलिहाॽ योक् याःम्‍बक्‍को मे़युःत्‍तुसिआङ् आल्‍लसाङ् खुन्‍छिॽ सक्‍मा पुॽरे़आङ् मे़यागे़ हे़क्‍क्‍याङ् कुभाॽरे़ लागि पेलि फाक्‍मा मे़हेःक्‍ते़॥ खे़ङ्‌हाॽरे़ खुन्‍छिॽ पेलिन् निङ्‌वाॽफुमाङ्‌ङो के़रे़॥
 २४ निङ्‌वाॽफुमाङ्‌ङिल्‍ले़ खे़ङ्‌हाॽ मे़यारे़बान् खे़प्‍सु हे़क्‍क्‍याङ् खुने़ॽ अब्राहाम, इसहाक् हे़क्‍क्‍याङ् याकुबे़न्‍नु चोगुबा माङ्‌हुप्‍पिन् निङ्‌वाॽ इःत्‍तु॥
 २५ कल्‍ले़चोगुल्‍ले़ निङ्‌वाॽफुमाङ्‌ङिल्‍ले़ इस्राइलिहाॽ ओमे़त्‍तुसि खे़ब्‍याङ् खे़ङ्‌हाॽरे़ खुन्‍छिॽ लागि निङ्‌वाॽ इःत्‍तुसिरो॥


 






निङ्‌वाॽफुमाङ्‌ङिल्‍ले़ मोसान् उःत्‍तु



३
 १ आल्‍ल मोसाःल्‍ले़ खुने़ॽ कुन्‍नुःप्‍पा मिद्‌याःन्‍बा निङ्‌वाॽफुसाम्‍बा यित्रोःल्‍ले़ कुमे़ल्‍लुक् कुमे़ःन्‍दाहाॽ चाराम्‍सुसिर वये़॥ हे़क्‍क्‍याङ् खुने़ॽ मे़ल्‍लुक् मे़ःन्‍दाक्‍हाॽ चाराम्‍सुसिर मुरे़ःक् खारे़ःक् थेआङ् के़होःप्‍पादेन्‍निल्‍ले़ नाधाःम्‍बि निङ्‌वाॽफुमाङ्‌ङिल्‍ले़ कुगोःक्‍मा होरेब थारिक् तेॽरुसि॥
 २ खे़प्‍मो यहवे दाङ्‌बे़ल्‍ले़ कुमाङ्‌लाइङ्‌बाधिक् फात्‍ताप्‍पिल्‍ले़ कुलुम्‍मो के़दिःप्‍पार के़बप्‍पा मिराःक् कुइसिःक् खुने़ॽ कुदगि निधाःम्‍सिङ्॥ मोसाःल्‍ले़ फात्‍ताप्‍पिन् मिदिगे़र पत्‍छे़बा निसु, हे़क्‍केसाङ् खे़न् खाप्‍पुथ्‍यःङ् मे़बोःक्‍खे़न्॥
 ३ खे़ल्‍ले़ चोगुल्‍ले़ मोसाःल्‍ले़ कुनिङ्‌वाॽओ पाःत्‍तु, “आल्‍ल आङ्‌गाॽ निःत्‍ताङ् पेःक्‍काआङ् कन् निङ्‌वाॽ के़माबा पाःन्‍निन् ओमे़त्‍तुङ्‌ॽ॥ खे़न् फात्‍ताप्‍पिन् थेआङ् मिमे़दिक्‍ने़म्‍बारे़त्‍छ?”


४ आल्‍ल ओमे़प्‍मारे़ लागि मोसान् खे़त्‍ना ले़प्‍माङ् पेबान् यहवे दाङ्‌बे़ल्‍ले़ निसु, खे़ब्‍याङ् यहवे दाङ्‌बे़ल्‍ले़ फात्‍ताप्‍पिल्‍ले़ कुलुम्‍मोलाम् अक्‍खे मे़त्‍तु, “मोसाए, मोसाए!”


मोसाःल्‍ले़ मे़त्‍तु, “आदाङ्‌बे, आङ्‌गाॽ कप्‍मो वाॽआरो॥”


५ निङ्‌वाॽफुमाङ्‌ङिल्‍ले़ मे़त्‍तु, “निःत्‍ताङ् मे़भे़रे़न्‍ने़ॽ॥ खे़ने़ॽ के़लाङ्‌सुःप्‍पिन् फे़न्‍दे़ॽ थेआङ्‌भे़ल्‍ले़ खे़ने़ॽ सेसेबादे़न्‍नो के़ये़प्॥”
 ६ खुने़ॽ आल्‍लसाङ् मे़त्‍तु, “आङ्‌गाॽ खे़ने़ॽ के़म्‍बा कुन्‍धे़बा अब्राहाम, इसहाक नु याकुबरे़ खुन्‍छिॽ निङ्‌वाॽफुमाङ्‌आ॥” खे़ब्‍याङ् मोसाःल्‍ले़ कुनारान् ते़प्‍तु, थेआङ्‌भे़ल्‍ले़ खुने़ॽ निङ्‌वाॽफुमाङ्‌ङिन् ओमे़प्‍मा किसे़॥


७ यहवे दाङ्‌बे़ल्‍ले़ मे़त्‍तु, “मिस्र लाजेॽओ आङ्‌गाॽ आमनाहाॽ साॽरिक् ताप्‍फेःल्‍लिक् मे़मे़त्‍तुसिआङ् तुक्‍खे मे़जाःत्‍तुसिर मे़याक्, खे़न् आङ्‌गाॽ निसुङ्‌ङाङ् वाॽ॥ याःम्‍बक्‍को मना के़भम्‍बा मिस्रिहाॽरे़ खुन्‍छिॽ हुक्‍कोलाम् से़म्‍मारे़ लागि खे़ङ्‌हाॽरे़ खुन्‍छिॽ पेलिन् आङ्‌गाॽ खे़प्‍सुङ्‌ङाङ् वाॽ॥ खे़ङ्‌हाॽरे़ खुनिॽ तुक्‍खेन् नु के़साक्‍पा मे़दुमुबान् आङ्‌गाॽ कुसिङ् निःत्‍तुङ्‌ॽ॥
 ८ कल्‍ले़चोगुल्‍ले़ खे़ङ्‌हाॽ मिस्रिहाॽरे़ खुन्‍छिॽ हुक्‍कोलाम् ताङ्‌से़ःप्‍मासिरे़ लागि नु मिस्र लाजेॽलाम् लःप्‍मासिआङ् लत्‍छा ताम्‍दाम्‍बा लाजेॽओ के़प्‍मासिरे़ लागि आङ्‌गाॽ थ्‍याङ्‌ङाङ् वाॽआ॥ खे़न् लाजेन् पित्‍नु नु सक्‌वाघु के़गुङ्‌बा चोक्,a खे़प्‍मो आल्‍लो कनानि, हित्‍ति, एमोरि, परिज्‍जि हिब्‍बि नु यबुसिहाॽ मे़युङ्‌ॽ॥
 ९ आङ्‌गाॽ से़क्‍खाए आमनाहाॽरे़ खुन्‍छिॽ हाःप्‍मा फिःक्‍मान् खे़प्‍सुङ्‌ङाङ् वाॽ हे़क्‍क्‍याङ् मिस्रिहाॽरे़ आक्‍खेलॽरिक् खे़ङ्‌हाॽ तुक्‍खे मे़जाःत्‍तुसिर मे़वाॽ आङ्‌गाॽ खे़न् निसुङ्‌ङाङ् वाॽ॥
 १० आल्‍ल आङ्‌गाॽ खे़ने़ॽ मिस्र लाजेॽबा हाङ्‌ङेओ पाङ्‌ने़र पत्‍ता हे़क्‍क्‍याङ् खे़ने़ॽ आङ्‌गाॽ आमना इस्राइलिहाॽ खे़ल्‍ले़ कुलाजेॽलाम्‍बा के़दिःक्‍तुसिआङ् के़लःत्‍तु के़भे़त्‍तुसिॽ॥”


११ कर मोसाःल्‍ले़ निङ्‌वाॽफुमाङ्‌ङिन् मे़त्‍तु, “आङ्‌गाॽ हाःत्‍ताआङ्‌बे? आङ्‌गाॽ आक्‍केलॽरिक् फारोओb पेःक्‍का हे़क्‍क्‍याङ् इस्राइलिहाॽ लःत्‍तुङ्‌सिङ्‌ङाङ् फे़प्‍मा सुक्‍तुङ्‌सिङ्‌बे?”


१२ हे़क्‍क्‍याङ् निङ्‌वाॽफुमाङ्‌ङिल्‍ले़ मोसान् मे़त्‍तु, “आङ्‌गाॽ खे़ने़ॽनु वाॽआ, खे़ब्‍याङ् आङ्‌गाॽ खे़ने़ॽ पाङ्‌ने़बा के़लॽबा पाःन्‍निल्‍ले़ मिक्‍सेःन्‍निन् खे़ने़ॽओ कन् पोःङ्‌ॽ– खे़ने़ॽ खे़न् मनाहाॽ मिस्रलाम्‍बा के़लःत्‍ति के़भे़त्‍तुसिल्‍ले़ खे़निॽ कन् कोःक्‍माओ निङ्‌वाॽफुमाङ्‌ङिन् माङ्‌से़वा के़मे़त्‍तुम्॥”


१३ मोसाःल्‍ले़ निङ्‌वाॽफुमाङ्‌ङिन् मे़त्‍तु, “ओमे़त्‍ते़ॽ, आल्‍ल आङ्‌गाॽ इस्राइलिहाॽरो पेःक्‍काआङ् अक्‍खेग मे़त्‍तुङ्‌सिङ्‌ॽ, ‘खिनिॽ पाधे़बाहाॽरे़ खुनिॽ निङ्‌वाॽफुमाङ्‌ङिल्‍ले़ आङ्‌गाॽ खिनिॽओ पाङ्‌घाङ्‌बा,’ खे़ब्‍याङ् खे़ङ्‌हाॽरे़ ‘खुने़ॽ कुमिङ् थे़माबे?’ फाॽआङ् सेःन्‍मे़दाआल्‍ले़ आङ्‌गाॽ खे़ङ्‌हाॽ थे मे़त्‍तुङ्‌सिङ्‌बाबे?”


१४ खे़ब्‍याङ् निङ्‌वाॽफुमाङ्‌ङिल्‍ले़ मोसान् मे़त्‍तु, “आङ्‌गाॽ आङ्‌गाॽएआ॥ याम्‍मो खुने़ॽ पाःत्‍तु, इस्राइलिहाॽ खे़ने़ॽ अक्‍खे मे़त्‍ते़से़ॽ, ‘आङ्‌गाॽ के़लॽबाल्‍ले़ खिनिॽओ पाङ्‌घाङ्‌बारो॥’”


१५ निङ्‌वाॽफुमाङ्‌ङिल्‍ले़ मोसान् कन्‍नाङ् मे़त्‍तु, “इस्राइलिहाॽ मे़त्‍ते़से़ॽ, ‘खिनिॽ पा थे़बा अब्राहाम, इसहाक नु याकुबरे़ कुनिङ्‌वाॽफुमाङ् यहवे दाङ्‌बे़ल्‍ले़ आङ्‌गाॽ खिनिॽओ पाङ्‌घाङ्‌बारो॥’


“सदादिङ्‌ले़ लागि आङ्‌गाॽ आमिङ्‌ङिन् ‘आङ्‌गाॽएआ’ रो,


हे़क्‍क्‍याङ् के़रे़क् थाःक्‍कोबा मनाहाॽरे़


आम्‍भा कन् आमिङ्‌ङिन् निङ्‌वाॽ मे़इःत्‍तुॽ॥


१६ “पेगे़ॽआङ् इस्राइलबा लाम्‍लोबाहाॽ थिक्‍मे़त् फुक्‍खेसे़ॽ हे़क्‍क्‍याङ् यहवे दाङ्‌बा खिनिॽ ताक्‍थे़बा अब्राहाम, इसहाक नु याकुबरे़ कुनिङ्‌वाॽफुमाङ्‌ङिल्‍ले़ खे़ने़ॽ सुफो पिने़बा फाॽआङ् खे़ङ्‌हाॽ मे़त्‍ते़से़ॽ, खुने़ॽ खे़ङ्‌हाॽरे़ खुनिॽ लुम्‍मो ये़आङ् वाॽ हे़क्‍क्‍याङ् मिस्रिहाॽरे़ खे़ङ्‌हाॽ थे मे़मे़त्‍तुसिर मे़वाॽ खे़न् के़रे़क् आङ्‌गाॽ निसुङ्‌ङाङ् वाॽ॥
 १७ मिस्र लाजेॽबा तुक्‍खे लाक्‍खेलाम् खुने़ॽ खिनिॽ के़लःत्‍तिआङ् लत्‍छा पित्‍नु नु सक्‌वाघु के़गुङ्‌बा लाजेॽ के़ने़बा लाजेॽओ के़गे़त्‍ति फाॽआङ् खुने़ॽ कुत्‍चाॽ निःन्‍धो चोगुआङ् वाॽ॥ खे़न् लाजेःङ्‌ग कनानि, हित्‍ति, एमोरि, परिज्‍जि हिब्‍बि नु यबुसिहाॽरे़ खुन्‍छिॽ लाजेॽरो॥


१८ “इस्राइलबा लाम्‍लोबाहाॽरे़ खे़ने़ॽ के़बाःन्‍निन् मे़घे़प्‍सुॽ॥ खे़ब्‍याङ् खे़ने़ॽ नु इस्राइलबा खे़न् लाम्‍लोबाहाॽ मिस्रबा हाङ्‌ङे़ओ के़बिगिॽ, हे़क्‍क्‍याङ् खिनिॽ खे़न् अक्‍खे के़मे़त्‍तुम्‌ॽ, ‘यहवे दाङ्‌बा हिब्रुहाॽरे़ खुनिॽ निङ्‌वाॽफुमाङ्‌ङिन् आनिगे तुम्‍से़ ये़आङ् वाॽ, खे़ब्‍याङ् यहवे दाङ्‌बा आनिगे निङ्‌वाॽफुमाङ्‌ङिल्‍ले़ कुलागि वयागे़न् सिदुङ्‌जभा तोःन्‍छे़ मुरे़ःक् खारे़ःक्‍पा थेआङ् के़होःप्‍पादे़न्‍नो सुम्‌यान्‍बा लाम्‍दिःक्‍को पेःक्‍मा आभाःक्‍ते़ॽ॥’
 १९ कर मुक्‍साम्‍बा हुक्‍किल्‍ले़ मिस्रबा हाङ्‌ङिन् के़साक्‍पा तुमुर मे़न्‌याःन्‍ने थारिक् खुने़ॽ खिनिॽ पेःक्‍मा के़म्‍भाःक्‍तिन् फाॽआङ् आङ्‌गाॽ निसुङ्‌ॽ॥
 २० कल्‍ले़चोगुल्‍ले़ आङ्‌गाॽ आहुक्‍किल्‍ले़ मिस्रिहाॽ साःप्‍सुङ्‌सिङ्‌ङाङ् खे़ङ्‌हाॽरे़ खुनिॽ लुम्‍मो आङ्‌गाॽ के़रे़क् निङ्‌वाॽ के़माबा आयाःम्‍बक्‍लाम् खुम्‍दिङ् पिरुङ्‌सिङ्‌ॽ, हे़क्‍क्‍याङ् खे़न् एगाङ् खे़ल्‍ले़ खिनिॽ पेःक्‍मा के़भाःक्‍ति॥


२१ “आङ्‌गाॽ मिस्रिहाॽरे़ खिनिॽ नुरिक् के़म्‍मे़त्‍तिर चोगुङ्‌ॽ हे़क्‍क्‍याङ् आङ्‌गाॽ आमनाहाॽ खे़प्‍मोलाम् से़म्‍मुॽइ मे़बोङ्‌ङिल्‍ले़ हुक्‍को थे़माआङ् मे़ःन्‍ने मे़ल्‍लःन्‍ने़न् मे़म्‍बेःक्‍ने़न्॥
 २२ के़रे़क् इस्राइलि मे़न्‍छुमाहाॽ खुन्‍छिॽ हिम्‍बेसाङ्‌बा मिस्रि मे़न्‍छुमाहाॽओ मे़बेःक्‍काङ् खे़न् हिम्‍मो के़वाॽमा मे़न्‍छुमाहाॽ चाङ्‌वान् नु साम्‍म्‍याङ् युप्‍पा वाःत्‍तिहाॽ मे़नाःक्‍तुसिॽ॥ इस्राइलिहाॽरे़ खे़न् चाङ्‌हाॽ नु वाःत्‍तिहाॽ खुन्‍छिॽ ये़म्‍बित्‍छा मे़न्‍छुमा साहाॽ मे़जाक्‍तुसिॽ मे़वाःत्‍तुसिॽ हे़क्‍क्‍याङ् कम्‍भलॽरिक् मिस्रबा याङ्‌साकुन्‍धेहाॽ खे़ङ्‌हाॽरे़ मे़देॽरुआङ् मे़बेःक्‍लो॥”


 


a ३:८ कन् फाॽइन् साॽरिक् यरिक् पोगुगे़न् कुजा के़धोःक्‍पा लाजेॽ


b ३:११ मिस्रिहाॽरे़ हाङ्‌ङिन् “फारो” मे़मे़त्‍तु






मोसारे़ निङ्‌वाॽ के़माबा याःम्‍बक्‍हाॽ चोगु



४
 १ खे़ब्‍याङ् मोसाःल्‍ले़ यहवे दाङ्‌बान् मे़त्‍तु, “कर इस्राइलिहाॽरे़ आङ्‌गाॽ नामे़न्‍छाॽआन् हे़क्‍क्‍याङ् आङ्‌गाॽ आबाःन्‍निन् मे़ङ्‌घे़प्‍सुन्‍नाङ् ‘यहवे दाङ्‌बे़न् खे़ने़ॽओ निधाःम्‍सिङ्‌बा मे़ःन्’ फाॽआङ् खे़ङ्‌हाॽरे़ मे़बाःत्‍तुल्‍ले़ आङ्‌गाॽ थे़मा चोगुङ्‌बाबे?”


२ यहवे दाङ्‌बे़ल्‍ले़ सेःन्‍दोसु, “खे़ने़ॽ के़हुक्‍को थे़माःन् के़गत्‍तुॽ?”


खे़ल्‍ले़ पाःत्‍तुॽ, “तक्‍कात्॥”


३ यहवे दाङ्‌बे़ल्‍ले़ मे़त्‍तु, “खे़न् खाम्‍बाङ्‌ङो लाप्‍फुसे़ॽ॥”


मोसाःल्‍ले़ तक्‍काःत्‍तिन् खाम्‍बाङ्‌ङो लाप्‍फुसु हे़क्‍क्‍याङ् खे़न् असेःक् पोःक्‍खे़ खे़ब्‍याङ् मोसान् किसे़आङ् खे़त्‍छिङ्॥
 ४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “के़हुक्‍किन् सन्‍छे़ॽआङ् खे़ल्‍ले़ कुमिओ ते़म्‍से़ॽ॥” हे़क्‍क्‍याङ् मोसाःल्‍ले़ कुहुक्‍किन् सन्‍छुआङ् ते़म्‍सु, खे़ब्‍याङ् खे़न् खुने़ॽ कुहुक्‍को याम्‍मो तक्‍काःत्‍ते पोःक्‍खे़बे॥
 ५ यहवे दाङ्‌बे़ल्‍ले़ मे़त्‍तु, “खे़ङ्‌हाॽरे़ खुन्‍छिॽ पाधे़बा थाःक्‍थे़बा अब्राहाम, इसहाक नु याकुबरे़ कुनिङ्‌वाॽफुमाङ्‌ङिन् खे़ने़ॽओ ओःन्‍धाक्‍सिङ्‌बारे़त्‍छ फाॽआङ् खे़ङ्‌हाॽरे़ आम्‍भा कन् याःम्‍बक्‍कोलाम्‍बा नामे़साॽरुर॥”


६ खे़ब्‍याङ् यहवे दाङ्‌बाल्‍ले़ मोसान् आल्‍लसाङ् अक्‍खे मे़त्‍तु, “खे़ने़ॽ के़हुक्‍किन् के़हे़प्‍सुबा सुङ्‌घेःक्‌वाओ थे़क्‍तेॽ॥” खुने़ॽ कुहुक्‍किन् हे़प्‍सुबा सुङ्‌घेःक्‌वाओ केःत्‍तु, हे़क्‍क्‍याङ् कुहुक्‍किन् लाःक्‍कात् लःत्‍तुल्‍ले़ खे़न् से़ॽमा तुक्‍मे़ल्‍ले़ तरुआङ् कुहुक्‍किन् नाःङ् हे़क्‍के फसुःक्‍क्‍याःप्‍पा पोःक्‍खे़बे॥


७ खे़ब्‍याङ् यहवे दाङ्‌बे़ल्‍ले़ मे़त्‍तु, “खे़ने़ॽ के़हुक्‍किन् याम्‍मो सुङ्‌घेःक्‌वाओ याक्‍ते़ॽ॥” मोसाःल्‍ले़ हे़क्‍केए चोगु हे़क्‍क्‍याङ् याम्‍मो कुहुक्‍किन् लाःक्‍कात् लःत्‍तुल्‍ले़ खे़न् खुने़ॽ कुधक्‍कोबा ने़क्‍सा हे़क्‍तङ्‌बाए नुबा पोःक्‍खे़॥


८ यहवे दाङ्‌बे़ल्‍ले़ खुने़ॽ मे़त्‍तु, “खे़ङ्‌हाॽरे़ खे़ने़ॽ के़बाःन्‍निन् नामे़न्‍छाॽरुन् हे़क्‍क्‍याङ् खे़न् तगिबा मिक्‍सेःन्‍निन् नसान् मे़न्‍जोगुन्‍ने़भग्र कन् मिक्‍सेःन्‍निल्‍ले़ चोगुल्‍ले़ खे़ङ्‌हाॽरे़ नसान् मे़जोगुॽ॥
 ९ कर खे़ङ्‌हाॽरे़ कन् ने़प्‍माङ् मिक्‍सेःन्‍हाॽआङ् नामे़न्‍छाॽरुन् हे़क्‍क्‍याङ् खे़ने़ॽ के़बाःन्‍ने़न्‍नाङ् मे़ङ्‌घे़प्‍सुन्‍ने़भग्र निल वहःङ्‌ङोबा कुभा च्‍वाःत्‍चि फे़त्‍ते़ॽआङ् कुसे़ङ्‌ग्रा खाम्‍बाङ्‌ङो हुक्‍खे़ॽ॥ खे़ने़ॽ निल वहःङ्‌ङोलाम् के़भे़त्‍तुबा खे़न् च्‍वाःत्‍तिन् खाम्‍बाङ्‌ङो माक्‍खिॽ पोःङ्‌ॽ॥”


१० कर मोसाःल्‍ले़ मे़त्‍तु, “यहवे दाङ्‌बाए आङ्‌गाॽ मे़बाङ्‌घाङ्‌ङिन्‍ने़ॽओ॥ आङ्‌गाॽ नुरिक्‍काङ् पाःप्‍मा मे़सुक्‍कान्॥ आदाङ्‌बारे़ के़बाःन्‍जाःक्‍किन् खे़प्‍सुङ्‌ङाङ्‌साङ् आङ्‌गाॽ नुरिक् पाःप्‍मा के़सुक्‍पा मे़म्‍बोङ्‌ङे वाॽआ, थेआङ्‌भे़ल्‍ले़ आङ्‌गाॽ मसुआङ् आम्‍ब्रा खॽरुररक् पाःप्‍मा सुक्‍का॥”


११ यहवे दाङ्‌बे़ल्‍ले़ खुने़ॽ मे़त्‍तु, “मनान् पाःप्‍मारे़ लागि हाःत्‍ले़ मुरा पिरुबे? हाःत्‍ले़ खुने़ॽ कुबान् मे़ल्‍लःम्‍मनाबा इग्र कुनागे़धाक्‍पा चोगुबे? हाःत्‍ले़ खुने़ॽ मिक् पिरु इग्र मिक्‍फःम्‍बा चोगुबे? कन् के़रे़क् पाःन्‍हाॽ के़जोःक्‍पा आङ्‌गाॽ यहवे दाङ्‌बे़न्‍ने मे़ःम्‍बि?
 १२ आल्‍ल खे़ने़ॽ पेगे़ॽ, आङ्‌गाॽ पाःप्‍मारे़ लागि फाॽने़॥ थे़मा पाःप्‍मा पोःङ्‌ॽ, आङ्‌गाॽ खे़ने़ॽ हुॽने़॥”


१३ कर मोसाःल्‍ले़ नोगप् पिरु, “मे़ःन्, यहवे दाङ्‌बाए, कुभा वेॽ थिक् पाङ्‌घे़ॽओ॥”


१४ कन् पाःन्‍नो यहवे दाङ्‌बे़न् मोसाःन्‍नु कुयाःक्‍ले़ॽरे़ हे़क्‍क्‍याङ् खुने़ॽ मे़त्‍तु, “के़म्‍भुॽ ले़बि हारुनले़ कुयाःम्‍बेओ खे़ने़ॽ थे के़बाःत्‍तुॽ? खुने़ॽ नुरिक्‍काङ् पाःप्‍मा के़ले़बा चोक् फाॽआङ् आङ्‌गाॽ निसुङ्‌ॽ॥ से़क्‍खाःल्‍ले़ खुने़ॽ आल्‍लो खे़ने़ॽ के़दुम्‍से़ फे़ल्‍ल पत् हे़क्‍क्‍याङ् खे़ने़ॽ के़निआङ् कुनिङ्‌वाॽ ताःॽ॥
 १५ खुने़ॽनु पारे़ॽ हे़क्‍क्‍याङ् थे पाःप्‍मा पोःङ्‌ॽ, खे़न् मे़त्‍ते़ॽ॥ हे़क्‍क्‍याङ् थे चोःक्‍मा पोःङ्‌ॽ, खे़न्‍छिॽ ने़प्‍माङ् आङ्‌गाॽ पाःप्‍मा हुॽने़सिङ्‌ॽ॥
 १६ खे़ने़ॽ के़लागि खुने़ॽ पान् के़बाःप्‍पा पोङ्‌ङाङ् मनाहाॽनु ताॽजे़ङ्‌ॽ॥ खे़ने़ॽ चैँ निङ्‌वाॽफुमाङ् हे़क्‍तङ्‌बा पोःक्‍खे़आङ् खे़ल्‍ले़ थे़मा पाःप्‍मा पोःङ्‌ॽ, खे़न् पाःन्‍निन् खुने़ॽ मे़त्‍ते़ॽ॥
 १७ कर कन् तक्‍काःत्‍तिन् खे़ने़ॽ के़हुक्‍कोए तेॽरे़आङ् पेगे़ॽ॥ खे़ने़ॽ कन् तक्‍काःत्‍तोलाम् निङ्‌वाॽ के़माबा मिक्‍सेःन्‍हाॽ के़जोगुरो॥”



मोसान् मिस्र लाजेॽओ नुःङ्‌ॽ


१८ खे़न् एगाङ् मोसान् नुःक्‍खे़आङ् खुने़ॽ कुन्‍नुःप्‍पा यित्रोओ त्‍ये़आङ् मे़त्‍तु, “आल्‍ल आङ्‌गाॽ पेलि फाक्‍ने़, आम्‍भुॽ आन्‍साॽसिरे़ खुन्‍छिॽ तुम्‍से़ मिस्र लाजेॽओ पेःक्‍मा फाःक्‍ताङ्‌ङे़ॽओ, खे़ङ्‌हाॽ कुहिङ्‌वे़त्‍ते मे़वाॽबि इ थे मे़जोःक्‍ल मे़याक्‍पि खुन्‍छिॽ तुम्‍से़ पेःक्‍मा पोःक्‍खे़॥” यित्रोःल्‍ले़ मे़त्‍तु, “पोःङ्‌ॽ, नुरिक्‍काङ् पेगे़ॽओ॥”


१९ मोसान् मिद्‌यान लाजेॽलाम् थासिङ्‌मानुःल्‍ले़ तगि यहवे दाङ्‌बे़ल्‍ले़ खुने़ॽ मे़त्‍तु, “खे़ने़ॽ मिस्र नुःक्‍खे़ पेगे़ॽ॥ खे़ने़ॽ से़प्‍मा के़गोःप्‍पाहाॽ के़रे़क् मे़स्‍ये़ मे़घे़रे़॥”
 २० कल्‍ले़चोगुल्‍ले़ मोसाःल्‍ले़ खुने़ॽ कुमेत् नु कुस्‍साहाॽ लत्‍छा अदङ्‌ङो युक्‍खुसि हे़क्‍क्‍याङ् निङ्‌वाॽफुमाङ्‌ङिल्‍ले़ कुदक्‍काःत्‍तिन् कुहुक्‍को याङ्‌सिङ्‌ङाङ् खुने़ॽ मिस्र ले़प्‍माङ् थासिङ्॥


२१ यहवे दाङ्‌बे़ल्‍ले़ मोसान् मे़त्‍तु, “आल्‍ल खे़ने़ॽ मिस्र लाजेॽओ के़नुःङ्‌ङाङ् के़बेःक्‍ल के़बत्॥ आङ्‌गाॽ खे़ने़ॽ निङ्‌वाॽ के़माबा याःम्‍बक्‍हाॽ चोःकमारे़ लागि मुक्‍साम् पिने़आङ् वाॽ, खे़ङ्‌हाॽ के़रे़क् हाङ्‌ङिल्‍ले़ कुदगि चोःक्‍मारे़ लागि निङ्‌वाॽ इःत्‍ते़ॽ॥ कर आङ्‌गाॽ हाङ्‌ङिन् हादिङ् के़धक्‍पा चोगुङ्‌ॽ हे़क्‍क्‍याङ् खुने़ॽ इस्राइलिहाॽ पेःक्‍मा मे़भाःक्‍तुसिन्‌ॽ॥
 २२ खे़ब्‍याङ् खे़ने़ॽ हाङ्‌ङिन् अक्‍खे मे़त्‍ते़ॽ, ‘यहवे दाङ्‌बाल्‍ले़ अक्‍खे पाःत्‍तुॽ, इस्राइले़न् आङ्‌गाॽ आस्‍सा तुम्‍बारो॥
 २३ हे़क्‍क्‍याङ् आङ्‌गाॽ खे़ने़ॽ मे़त्‍ने़, “आङ्‌गाॽ आस्‍सान् पेःक्‍मा फाःक्‍ते़ॽ हे़क्‍क्‍याङ् खे़ल्‍ले़ आङ्‌गाॽ माङ्‌से़वा मे़त्‍तार॥ खे़ने़ॽ खे़न् पेःक्‍मा के़म्‍भाःक्‍तुन्‍ने़भग्र, ओमे़त्‍ते़ॽ, आङ्‌गाॽ खे़ने़ॽ के़स्‍सा तुम्‍बे़न् स्‍ये़रुङ्‌ॽ॥”’”


२४ हे़क्‍क्‍याङ् लाम्‍मो याङ्‌धोःक्‍मादे़न्‍नो यहवे दाङ्‌बे़ल्‍ले़ मोसान् तुमु खे़ब्‍याङ् खुने़ॽ से़प्‍मा कोःत्‍तु॥
 २५ कर सिप्‍पोराःल्‍ले़ लत्‍छा हागे़सुक्‍पा कुहे़क्‍मा लुङ्‌से़रुङ्‌बे़न् याङ्‌सिङ् हे़क्‍क्‍याङ् कुस्‍साःल्‍ले़ कुजुत्‍चुॽबाल्‍ले़ कुसम्‍मिन् हे़गुआङ् मोसाःल्‍ले़ कुलाङ्‌ङिन् सुसु पिरु, कम्‍भलॽरिक् हर्दो हे़गुआङ् खुने़ॽ मे़त्‍तु, “खे़ने़ॽ आङ्‌गाॽ आलागि माक्‍खिॽलाम्‍बाबा आहिम्‍साबाने़रो॥”
 २६ (“खे़ने़ॽग माक्‍खिॽलाम्‍बाबा आङ्‌गाॽ आहिम्‍साबाने़रो” लॽरे़बान् सिप्‍पोराःल्‍ले़ हर्दो हे़क्‍मान् पाःत्‍तुबारो॥) कल्‍ले़चोगुल्‍ले़ यहवे दाङ्‌बे़ल्‍ले़ मोसान् मे़से़रुन्॥


२७ आम्‍भा कन् ये़म्‍मो यहवे़ दाङ्‌बे़ल्‍ले़ हारुने़न् मे़त्‍तु, “मुरे़ःक् खारे़ःक् थेआङ् के़होःप्‍पादे़न्‍नो पे़गे़ॽआङ् मोसान् तुमे़ॽ॥” कम्‍भलॽरिक् हारुने़न् मोसाःल्‍ले़ कुदुम्‍से़ सेसे कोःक्‍माओ पे हे़क्‍क्‍याङ् खुने़ॽ तुमुआङ् हे़प्‍प्रे़क् हे़प्‍तु॥
 २८ खे़ब्‍याङ् यहवे दाङ्‌बे़ल्‍ले़ खुने़ॽ मिस्र लाजेॽ पेःक्‍मा इङ्‌जाङ् पिरुल्‍ले़ मे़त्‍तुबा के़रे़क् पाःन्‍हाॽ मोसाःल्‍ले़ हारुने़न् चे़क्‍तु॥ आत्‍तिन् आत्‍तिन् निङ्‌वाॽ के़माबा याःम्‍बक्‍हाॽ खुने़ॽ चोःक्‍मा पाङ्‌घुआङ् वये़, खे़न्‍नाङ् मोसाःल्‍ले़ हारुने़न् चे़क्‍तु॥


२९ हे़क्‍क्‍याङ् मोसान् नु हारुने़न् मिस्र पेसे़त्‍छि खे़ब्‍याङ् के़रे़क् इस्राइलि लाम्‍लोबाहाॽ सोरिक् फुक्‍खे़सुसि॥
 ३० यहवे दाङ्‌बे़ल्‍ले़ मोसान् मे़त्‍तुबा के़रे़क् पाःन्‍हाॽ हारुने़ल्‍ले़ खे़ङ्‌हाॽ चे़क्‍तुसि॥ मोसाःल्‍ले़ के़रे़क् इस्राइलिहाॽरे़ खुन्‍छिॽ तगि निङ्‌वाॽ के़माबा याःम्‍बक्‍हाॽ चोगुआङ् ओःन्‍धाक्‍तुसि॥
 ३१ हे़क्‍क्‍याङ् इस्राइलिहाॽरे़ नसान् मे़जोगु, खे़ब्‍याङ् यहवे दाङ्‌बे़ल्‍ले़ इस्राइलिहाॽ ओमे़त्‍तुसिबा नु खे़ङ्‌हाॽरे़ खुन्‍छिॽ तुक्‍खे़ःन् निसुबा पाःन्‍निन् मे़घे़प्‍सु हे़क्‍क्‍याङ् खे़ङ्‌हाॽ अःक्‍खुम् मे़भन्‍छिङ्‌ङाङ् यहवे दाङ्‌बान् से़वा नु माङ्‌से़वा मे़मे़त्‍तुरो॥


 






मिस्रबा हाङ्‌ङिल्‍ले़ कुगदि मोसान् नु हारुने़न्



५
 १ खे़न् एगाङ् मोसान् नु हारुने़न् मिस्रबा हाङ्‌ङे़ओ पेसे़त्‍छिआङ् मे़त्‍ते़सु, “इस्राइलबा निङ्‌वाॽफुमाङ् यहवे दाङ्‌बे़ल्‍ले़ अक्‍खे़ पाःत्‍तुॽ, ‘आङ्‌गाॽ आमनाहाॽ पेःक्‍मा फाःक्‍ते़से़ॽ हे़क्‍क्‍याङ् खे़ङ्‌हाॽरे़ मुरे़ःक् खारे़ःक् थेआङ् के़होःप्‍पादे़न्‍नो आङ्‌गाॽ माङ्‌से़वा मे़प्‍मारे़ लागि लत्‍छा तङ्‌नाम्‍धिक् मे़दोसुर॥’”


२ फारो हाङ्‌ङिल्‍ले़ पाःत्‍तु, “यहवे दाङ्‌बान् हाःप्‍पे? आङ्‌गाॽ खुने़ॽ कुबाःन्‍निन् खे़प्‍सुङ्‌ङाङ् थेआङ् इस्राइलिहाॽ पेक् फाःक्‍तुङ्‌सिङ्‌बाबे? आङ्‌गाॽ यहवे दाङ्‌बान् कुसिङ् मे़निःत्‍तान् हे़क्‍क्‍याङ् इस्राइलिहाॽ पेःक्‍मा मे़भाःक्‍तुङ्‌सिङ्‌ङिन्॥”


३ मोसान् नु हारुने़ल्‍ले़ नोगप् पिरे़त्‍छुआङ् मे़त्‍ते़सु, “हिब्रुहाॽरे़ खुन्‍छिॽ निङ्‌वाॽफुमाङ्‌ङिल्‍ले़ आनिगे मिक्‍निमा सुफो पिरिगे़आङ् वाॽ॥ मुरे़ःक् खारे़ःक् थेआङ् के़होःप्‍पादे़न्‍नो सुम्‌यान् थारिक् लाम्‍दिक् चोःक्‍मा आनिगे आभाःक्‍ते़ॽ हे़क्‍क्‍याङ् आनिगे खे़प्‍मो पेगिगे़आङ् आनिगे यहवे दाङ्‌बा निङ्‌वाॽफुमाङ्‌ङो सिदुङ्‌जभा तोःन्‍दुम्‍बे़॥ आनिगे अक्‍खे मे़जोगुम्‍बे़न्‍ने़भग्र माङ्‌दुक्‍मा इग्र थङ्‌लाम्‍बा खुने़ॽ खाप्‍पुथ्‍यःङ् चोगिगे़॥”


४ खे़ब्‍याङ् मिस्रबा हाङ्‌ङिल्‍ले़ मोसान् नु हारुने़न् मे़त्‍तुसि, “मनाहाॽ याःम्‍बक् चोःक्‍मा मे़म्‍बाङ्‌मासिरे़ कुबेन् थेबे? खे़न् योःग्‍बा योःग्‍माहाॽ खुन्‍छिॽ याःम्‍बक् चोःक्‍से़ पाङ्‌घे़देसे़से़ॽ॥”
 ५ फारोल्‍ले़ याम्‍मो मे़त्‍तुसि, “ओमे़त्‍ते़से़ॽ, खे़ङ्‌हाॽ लाजेॽओबा मनाहाॽनुःल्‍ले़आङ् यरिक् मे़बोःक्‍खे़आङ् मे़वाॽ, कर खिन्‍छिॽग खे़ङ्‌हाॽ याःम्‍बक् चोःक्‍मा मे़म्‍बाङ्‌मासि निङ्‌वाॽ के़जोःक्‍सुर के़वाॽसि!”


६ आम्‍भा खे़न् ये़न्‍ले़ याःन्‍दिक् हाङ्‌ङिल्‍ले़ याःम्‍बक्‍को मना के़भम्‍बा मिस्रिहाॽ नु याःम्‍बक् ओगे़मे़प्‍पा इस्राइलिहाॽ अक्‍तङ्‌बा इङ्‌जाङ् पिरुसि,
 ७ “इस्राइलिहाॽ खाम्‍ले़क् चोःक्‍मारे़ लागि के़बिरुम्‍सिम्‍बा याॽलाङ्‌ङिन् आल्‍लआङ्‌धो मे़बिराम्‍सिम्‍मिन्‍ने़ॽ॥ खे़ङ्‌हाॽ मे़बेःक्‍काङ् चाहा मे़जोःक्‍पा याॽलाङ्‌ङिन् आबाङे मे़गोःत्‍तु मे़दारुर॥
 ८ कर आल्‍लो कम्‍भ थारिक् खे़ङ्‌हाॽरे़ आक्‍ख्‍यारिक् खाम्‍ले़क् मे़जोगुर मे़वये़ खे़म्‍म्‍याक्‍के खे़ङ्‌हाॽ चोःक्‍मा पाङ्‌घाम्‍सिम्‍मे़ॽ॥ आक्‍ख्‍यारिक्‍काङ् मे़सुःन्‍ने़न्‍ल चबे़ःत्‍छिक्‍लक् चोःक्‍मा मे़भाःक्‍ताम्‍सिम्‍मिन्‍ने़ॽ, थेआङ्‌भे़ल्‍ले़ खे़ङ्‌हाॽ के़ले़म्‍बा मे़बोःक्‍खे़आङ् मे़वाॽ॥ खे़ल्‍ले़ चोगुल्‍ले़ए खे़ङ्‌हाॽ अक्‍खे मे़लॽआङ् मे़अःक्‍ल मे़वाॽ, ‘आनिगे निङ्‌वाॽफुमाङ्‌ङिल्‍ले़ कुलागि सिदुङ्‌जभा तोःन्‍छे़ पेःक्‍मा आभाःक्‍ते़ॽ॥’
 ९ खे़ङ्‌हाॽरे़ खुनिॽ सुक्‍सुक् याःम्‍बक् चोःक्‍मा पाङ्‌घाम्‍सिम्‍मे़ॽ हे़क्‍क्‍याङ् नाःम्‍सिङ्‌मा मे़भाःक्‍ताम्‍सिम्‍मिन्‍ने़ॽ॥ हे़क्‍के पोङ्‌ङिल्‍ले़ खे़ङ्‌हाॽ इङ्‌ले़क्‍पा पान् खे़म्‍मा याःन्‍दिक् मे़न्‍दाने़न्॥”


१० खे़ब्‍याङ् याःम्‍बक्‍को मना के़भम्‍बा मिस्रिहाॽ नु याःम्‍बक् ओगे़मे़प्‍पा इस्राइलिहाॽ मे़बेआङ् इस्राइलिहाॽ मे़मे़त्‍तुसि, “हाङ्‌ङिल्‍ले़ पाःत्‍तुआङ् वाॽ, आल्‍लआङ्‌धो आनिगे याॽलाङ् मे़बिआसिगे़न्॥
 ११ खिनिॽ आबाङे आत्‍तिनुसाङ् याॽलाङ् के़गोःत्‍तुम् के़दारुम्‍ल पोःङ्‌ॽ॥ कर तगिबा यारिक्‍के खाम्‍ले़क् के़जोगुम्‍ल पोःङ्‌ॽ॥”
 १२ कल्‍ले़चोगुल्‍ले़ इस्राइलिहाॽ मिस्र लाजेॽ खाराक् याॽलाङ् चेःक्‌वा कोःप्‍मारे़ लागि मे़से़रे़आङ् मे़वये़॥
 १३ खे़न् याःम्‍बक्‍को के़भम्‍बाहाॽरे़ खे़ङ्‌हाॽ अक्‍खे मे़मे़त्‍तुसिर के़साक्‍पा मे़जाःत्‍तुसि, “याॽलाङ् पिआसिगे़ल्‍ले़ थिक्‌याःन्‍ले़ आक्‍ख्‍यारिक् खाम्‍ले़क् के़जोगुम् खे़म्‍म्‍याःक्‍के़ के़जोगुम्‍ल पोःङ्‌ॽ॥”
 १४ फारोल्‍ले़ कुयाःम्‍बक्‍को मना के़भम्‍बा मिस्रिहाॽरे़ याःम्‍बक् ओगे़मे़प्‍पा इस्राइलिहाॽ मे़हिप्‍तुसि, हे़क्‍क्‍याङ् खे़ङ्‌हाॽ अक्‍खे़ मे़मे़त्‍तुसिआङ् सेःन्‍मे़दोसुसि, “तगिबा यारिक्‍के खाम्‍ले़क् मे़न्‍जोःक्‍के मिःप्‍मा नु आइन् खिनिॽ मनाहाॽरे़ याःम्‍बक्‍किन् थेआङ् चोःक्‍मा मे़न्‍छुरुन्?”


१५ खे़ब्‍याङ् मना याःम्‍बक्‍को के़भम्‍बा इस्राइलिहाॽ फारोओ मे़बेआङ् पे़लि मे़भाक्‍तु, “आदाङ्‌बारे़ के़से़वारोबाहाॽ आदाङ्‌बारे़ थेआङ् अक्‍खेलॽरिक् ताप्‍फे़ःल्‍लिक् केमे़त्‍तुसिबाबे?
 १६ आनिगे याॽलाङ् मे़घोसुम्‍बे़न् हे़क्‍केसाङ् आनिगे खाम्‍ले़क् चोःक्‍मा याप्‍मि इङ्‌जाङ् मे़बिरिगे़॥ कम्‍भरक् मे़ःन् आल्‍ल आनिगे हिप्‍माआङ् मे़हेःक्‍तिगे़आङ् वाॽ॥ कर आदाङ्‌बारे़ के़मनाहाॽरे़ए याःम्‍बक्‍क मे़भेःन्‍दुआङ् वाॽ॥”


१७ फारोल्‍ले़ मे़त्‍तुसि, “खिनिॽ पले़म् के़ले़मि हे़क्‍क्‍याङ् याःम्‍बक् चोःक्‍मा निङ्‌वाॽ के़न्‍जोगुम्‍मिन्॥ कल्‍ले़चोगुल्‍ले़ खिनिॽ के़बाःत्‍तुम्‌ॽ, ‘यहवे दाङ्‌बाओ सिदुङ्‌जभा तोःम्‍मारे़ लागि आनिगे पेःक्‍मा आभाःक्‍ते़॥’
 १८ याःम्‍बक्‍को नुःक्‍खे़म् पेगे़म्‍मे़ॽ॥ खिनिॽ याॽलाङ् के़ङ्‌घोसुम्‍मिन् कर तगिबा यारिक्‍के खाम्‍ले़क् के़जोगुम्‍ल पोःङ्‌ॽ॥”


१९ तगिबा यारिक्‍के थिक्‌याःन्‍धक् खाम्‍ले़क् चोःक्‍मा पोःङ्‌ॽ के़लॽबा पान् मे़घे़प्‍सुआङ् खे़न् याःम्‍बक्‍को के़भम्‍बा लाम्‍लोहाॽरे़ आल्‍ल आनिॽ के़साक्‍पो आध्‍ये़रे़त्‍छ फाॽआङ् निङ्‌वाॽ मे़घोसु॥
 २० खे़न् याःम्‍बक्‍को के़भम्‍बा लाम्‍लोबाहाॽ मे़नुःक्‍खे़ मे़भे़रे़ल्‍ले़ लाम्‍मो मोसान् नु हारुने़ल्‍ले़ खे़ङ्‌हाॽ हाङ्‌घे़सुसिर युङे़सिबा खे़ङ्‌हाॽरे़ मे़दुमुसि॥
 २१ खे़ङ्‌हाॽरे़ मोसान् नु हारुने़न् मे़मे़त्‍तुसि, “खिन्‍छिॽ थे़मा के़जोगुसिआङ् के़वाॽसि, यहवे दाङ्‌बे़ल्‍ले़ निसुआङ् वाॽ॥ खिन्‍छिॽ के़जोगुसिल्‍ले़ हाङ्‌ङिन् नु कुसुहाङ्‌युक्‍पाहाॽ आनिगे़नु खुन्‍छिॽ याःक्‍ले़ॽरे़आङ् वाॽ॥ खे़ल्‍ले़ लागि निङ्‌वाॽफुमाङ्‌ङिल्‍ले़ खिन्‍छिॽ खुम्‍दिङ् के़बिसिॽ॥ खे़न्‍छिॽ के़जोगुसिबाल्‍ले़ चोगुल्‍ले़ खे़ङ्‌हाॽरे़ आनिगे से़प्‍मारे़ लागि खे़माॽ चोःक्‍मा लाम् मे़घोसुआङ् वाॽ॥”



मोसाःल्‍ले़ यहवे दाङ्‌बाओ कुलुङ्‌हान् पाःन्‍हाॽ युक्‍खु


२२ खे़ब्‍याङ् मोसान् याम्‍मो यहवे दाङ्‌बान् ले़प्‍माङ् हिसिङ्‌ङाङ् पाःत्‍तु, “यहवे दाङ्‌बाए, थेआङ् खे़ने़ॽ के़मनाहाॽ के़साक्‍पो के़धासुसिबाबे? खे़ने़ॽ थेआङ् आङ्‌गाॽ कॽयो के़बाङ्‌घाङ्‌बाबे?
 २३ खे़ने़ॽ के़मिङ्‌ङो आङ्‌गाॽ पेगाङ्‌ङाङ् हाङ्‌ङिन्‍नु पाराङ्‌बा ये़म्‍माङ्‌धो खे़ल्‍ले़ कन्‍हाॽ आल्‍लसाङ् साॽरिक् ताप्‍फेःल्‍लिक् मे़त्‍तुसिआङ् वाॽ॥ कन्‍हाॽ से़म्‍मासिरे़ लागि खे़ने़ॽ थे़माआङ् मे़न्‍जोःक्‍के के़वाॽरो॥”


 






६
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “आङ्‌गाॽ फारोन् थे मे़त्‍तुङ्‌ॽ, आल्‍ल खे़ने़ॽ के़निसुॽ॥ आङ्‌गाॽ आमनाहाॽ ले़प्‍मासिरे़ लागि आङ्‌गाॽ खे़न् के़साक्‍पा चाःत्‍तुङ्‌ॽ॥ खुने़ॽ कुलाजेॽओलाम् खे़ङ्‌हाॽ नाःप्‍मादेमासिरे़ लागि आङ्‌गाॽ खे़ल्‍ले़ के़साक्‍पा तुमुर याःन्‍दुङ्‌ॽ॥”



निङ्‌वाॽफुमाङ्‌ङिल्‍ले़ मोसान् उःत्‍तुॽ


२ निङ्‌वाॽफुमाङ्‌ङिल्‍ले़ मोसान् मे़त्‍तु, “आङ्‌गाॽ यहवे दाङ्‌बाआ॥
 ३ अब्राहाम, इसहाक नु याकुबओ आङ्‌गाॽ मुक्‍साम्‍दाङ्‌बा निङ्‌वाॽफुमाङ्‌ङिन् ओसेःन्‍धाक्‍सिङ्‌ङाआङ् वयाङ् कर आङ्‌गाॽ आसेसे मिङ् यहवे दाङ्‌बालाम् खे़ङ्‌हाॽरे़ओ ओसेःन्‍धाङ् मे़जोःक्‍सिङ्‌ङान्॥
 ४ खे़ङ्‌हाॽ वेॽ लाजेॽबा मे़बोःक्‍खे़आङ् मे़युङे़बा कन् कनान लाजेन् माङ्‌हुप् चोगुङ् हे़क्‍क्‍याङ् खे़ङ्‌हाॽ पिनिङ् मे़त्‍तुङ्‌सिङ्‌ङाङ् माङ्‌हुप्‍पाङ् चोगुङ्‌ङाङ् वये़॥
 ५ आङ्‌गाॽ आल्‍ल इस्राइलिहाॽरे़ खुन्‍छिॽ तुक्‍खे़ःन् नु मेरिङ्‌ङिन् खे़प्‍सुङ्‌ङाङ् वाॽआ॥ मिस्रिहाॽरे़ खे़ङ्‌हाॽ योःग्‍बा योःग्‍मा मे़जोगुसिङ्‌आङ् वाॽ हे़क्‍क्‍याङ् आङ्‌गाॽ चोगुङ्‌बा माङ्‌हुप्‍पिन् निङ्‌वाॽ इःत्‍तुङ्‌ङाङ् वाॽ॥


६ “कल्‍ले़चोगुल्‍ले़ इस्राइलिहाॽ मे़त्‍ते़से़ॽ, ‘आङ्‌गाॽ यहवे दाङ्‌बाआ, आङ्‌गाॽ खिनिॽ ताङ्‌से़ःप्‍निङ्‌ॽ हे़क्‍क्‍याङ् मिस्रिहाॽरे़ योक् के़म्‍जोगिबालाम् से़न्‍ने़निङ्‌ॽ॥ आङ्‌गाॽ मुक्‍साम्‍साबा आहुक्‍किल्‍ले़ साःप्‍सुङ्‌सिङ्‌ङाङ् मिस्रिहाॽ किप्‍मा के़घुबा खुम्‍दिङ् पिरुङ्‌सिङ् हे़क्‍क्‍याङ् खिनिॽ ताङ्‌से़ःप्‍निङ्‌ॽ॥
 ७ आङ्‌गाॽ खिनिॽ आबाङे आमना पोङ्‌मारे़ लागि ताःक्‍निङ्, हे़क्‍क्‍याङ् आङ्‌गाॽ खिनिॽ निङ्‌वाॽफुमाङ् पोङ्‌ङा॥ खे़ब्‍याङ् आङ्‌गाॽ खिनिॽ यहवे दाङ्‌बा निङ्‌वाॽफुमाङ्‌आ, मिस्रिहाॽरे़ योक् के़म्‍जोगिबालाम् खुने़ॽ खिनिॽ के़लःत्‍ति के़भे़त्‍ति के़लॽबा पाःन्‍निन् खिनिॽ कुसिङ् के़निःत्‍तुम्‌ॽ॥
 ८ आत्‍तिन् लाजेन् आङ्‌गाॽ अब्राहाम, इसहाक नु याकुबे़न् पिनिङ् मे़त्‍तुङ्‌सिङ्‌ङाङ् माङ्‌हुप् चोगुङ्‌ङाङ् वये़, खे़न् लाजेॽओ आङ्‌गाॽ खिनिॽ के़त्‍निङ्‌ॽ हे़क्‍क्‍याङ् खे़न् लाजेन् आङ्‌गाॽ खिनिॽ युक्‍को पिनिङ्‌ॽ॥ आङ्‌गाॽए यहवे दाङ्‌बाआरो॥’”


९ मोसाःल्‍ले़ खे़न् पाःन्‍हाॽ इस्राइलिहाॽ मे़त्‍तुसि, कर खे़न् पाःन्‍निन् खे़म्‍मा खे़ङ्‌हाॽ मे़न्‍दे़न्‍दे़न् थेआङ्‌भे़ल्‍ले़ साॽरिक् ताप्‍फे़ःल्‍लिक् मे़मे़त्‍तुसिआङ् योक् मे़जोगुसिबाल्‍ले़ खे़ङ्‌हाॽरे़ खुनिॽ निङ्‌साङ् पुगे़आङ् मे़वये़॥


१० खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 ११ “पेगे़ॽ, खे़ने़ॽ इस्राइलिहाॽ खे़न् लाजेॽओलाम्‍बा पेःक्‍मा के़भाःक्‍तुसिरए पोःङ्‌ॽ फाॽआङ् खे़न् मिस्रबा हाङ्‌ङिन् मे़त्‍ते़ॽ॥”


१२ कर मोसाःल्‍ले़ यहवे दाङ्‌बान् मे़त्‍तु, “आङ्‌गाॽ पाःप्‍माए मे़ल्‍ले़मनाबे़ल्‍ले़ आबाःन्‍निन् इस्राइलिहाॽरे़ मे़ङ्‌घे़प्‍सुन्‌ॽ, हाङ्‌ङिल्‍ले़ग आत्‍तान् खे़प्‍सुआङ्‌बे?”


१३ मोसान् नु हारुने़न् यहवे दाङ्‌बे़ल्‍ले़ अक्‍तङ्‌बा इङ्‌जाङ् पिरुसि, “मिस्र लाजेॽलाम् इस्राइलिहाॽ लःप्‍मातेॽमासिरे़ लागि आङ्‌गाॽ खे़न्‍छिॽ मे़त्‍ने़सिङ्‌ङाङ् वाॽ फाॽआङ् खे़न् मिस्रिहाॽ नु हाॽङ्‌ङिन् मे़त्‍ते़से़ॽओ॥”



मोसा नु हारुने़ल्‍ले़ खुन्‍छिॽ मिङ्‌स्रा


१४ खे़ङ्‌हाॽरे़ खुन्‍छिॽ हिम्‍सयङ्‌हाॽरे़ लाम्‍लोबा मनाहाॽ कन्‍हाॽ मे़वये़–


इस्राइलरे़ कुस्‍सा तुम्‍बा रुबे़न वये़,


खुने़ॽ कुस्‍साहाॽ हनोक, पल्‍लु, हेस्रोन नु कर्मि मे़वये़॥


रुबे़ने़ल्‍ले़ कुधाःक्‍हाॽ हाबा कन्‍हाॽ मेवये़॥


 

१५ सिमियोनरे़ तुक्‍सि कुस्‍सा ये़म्‍बत्‍छा मे़वये़–


यमुएल, यामिन, ओहद, याकिन, सोहर नु कनानि मे़न्‍छुमा ले़प्‍माङ्‌बा सौल॥


खुन्‍छिॽ आबाङे आबाङे मिङ् कुइसिःक्‍पा हिम्‍सयङ्‌हाॽरे़ खुनिॽ थाःक्‍थे़बा मे़बोःक्‍खे़॥


 

१६ ले़बिरे़ कुस्‍सा ये़म्‍बित्‍छा सुम्‍सि मे़वये़–


गेर्सोन, कहात नु मरारि॥ खे़ङ्‌हाॽ आबाङे आबाङे खुन्‍छिॽ मिङ् कुइसिःक्‍पा हिम्‍सयङ्‌हाॽरे़ खुनिॽ थाःक्‍थे़बा मे़बोःक्‍खे़॥


ले़बिन् १३७ तङ्‌बे थारिक् हिङे़॥


१७ गे़र्सोनरे़ कुस्‍सा ये़म्‍बित्‍छा ने़त्‍छि वये़सि–


लिब्‍नि नु सिमि॥ खे़ङ्‌हाॽरे़ खुन्‍छिॽ यरिक् मुॽइदाङ्‌सा मे़वये़॥


१८ कहातरे़ कुस्‍सा ये़म्‍बित्‍छा लिसि मे़वये़–


अम्राम, यिसहार, हे़ब्रोन नु उज्‍जिएल वये़॥


कहाते़न् १३३ तङ्‌बे थारिक् हिङे़॥


१९ मरारिरे़ कुस्‍सा ये़म्‍बित्‍छा ने़त्‍छि वये़सि॥


महलि नु मुसि॥


ले़बिरे़ कुधाःक्‍हाॽरे़ खुन्‍छिॽ हिम्‍सयङ्‌हाॽ खे़ङ्‌हाॽरे़ खुन्‍छिॽ थाःक्‍हाॽ कन्‍हाॽएरो॥


 

२० अम्रामे़ल्‍ले़ आबाङे कुन्‍न्‍या योकेबेदे़न् मेःक्‍खिम् मे़त्‍तु, खे़ल्‍ले़ हारुने़न् नु मोसान् सावाःन्‍दुसि॥


अम्रामे़न् १३७ तङ्‌बे हिङे़॥


२१ यिसहाररे़ कुस्‍सा ये़म्‍बित्‍छा सुम्‍सि मे़वये़–


कोरह, नेपेग नु जिक्रि॥


२२ उज्‍जिएलरे़आङ् कुस्‍सा ये़म्‍बित्‍छा सुम्‍सि मे़वये़–


मिसाएल, एलसाफान नु सिथ्रि॥


२३ हारुने़ल्‍ले़ अम्‍मिनादाबरे़ कुस्‍सा मे़न्‍छुमा नहसोनरे़ कुन्‍साॽ एलिसिबाःन् मेःक्‍खिम् मे़त्‍तु, खे़ल्‍ले़ नादाब, अबिहु, एलाजार नु इतामरे़न् सावाःन्‍दुसि॥


 

२४ कोरहरे़ कुस्‍साहाॽ–


अस्‍सिर, एल्‍काना नु अबिआसाप मे़वये़॥


कोरहरे़ कुहिम्‍सयङ्‌हाॽ हाबा कन्‍हाॽएरो॥


 

२५ हारुने़ल्‍ले़ कुस्‍सा एलाजारे़ल्‍ले़ पतिएलरे़ कुस्‍सा मे़न्‍छुमाहाॽओ लत्‍छा मेःक्‍खिम् मे़त्‍तु, खे़ल्‍ले़ पिनहासे़न् सा कत्‍तु॥


 

ले़बिहाॽरे़ खुनिॽ हिम्‍सयङ्‌हाॽओबा मुलि मनाहाॽ खे़ङ्‌हाॽरे़ खुनिॽ थाःक्‍थाःक् कुइसिःक् कन्‍हाॽए मे़वये़॥


 

२६ इस्राइलिहाॽ खुन्‍छिॽ मनासुम् कुइसिःक् मिस्रलाम्‍बा लःत्‍ते़ फे़त्‍ते़से़ॽ फाॽआङ् यहवे दाङ्‌बे़ल्‍ले़ हाबा खे़न् मोसान् नु हारुने़न्‍ने मे़त्‍तुसिआङ् वये़॥
 २७ मिस्रलाम्‍बा इस्राइलिहाॽ लःप्‍मा फे़प्‍मासिरे़ लागि मिस्रबा हाङ्‌ङिन्‍नु पान् के़बाःप्‍पा मोसान् नु हारुने़न्‍ने वये़सि॥



यहवे दाङ्‌बे़ल्‍ले़ मोसाःन्‍नु हारुने़न् इङ्‌जाङ् पिरुसि


२८ आत्‍तिन् ये़न्‍नो यहवे दाङ्‌बान् मोसाःन्‍नु पारे़आङ् वये़,
 २९ आम्‍भा खे़ल्‍ले़ याःन्‍दिक् खुने़ॽ अक्‍खे पाःत्‍तु, “आङ्‌गाॽ यहवे दाङ्‌बाआ॥ आङ्‌गाॽ खे़ने़ॽ थेधे पाःन्‍हाॽ मे़त्‍ने़आङ् वाॽ, खे़ङ्‌हाॽ के़रे़क् मिस्रबा हाङ्‌ङिन् मे़त्‍ते़ॽ॥”


३० कर मोसाःल्‍ले़ मे़त्‍तु, “आङ्‌गाॽ पाःप्‍मा के़ले़बा मे़जोःक्‍कान् के़लॽबा आदाङ्‌बारे़ के़निसुॽ॥ आङ्‌गाॽ आबाःन्‍निन् हाङ्‌ङिल्‍ले़ आक्‍खेआङ् खे़प्‍सुबे?”


 






७
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “ओमे़त्‍ते़ॽ, आङ्‌गाॽ खे़ने़ॽ फारोल्‍ले़ कुलागि माङ् हे़क्‍तङ्‌बा चोःक्‍ने़आङ् वाॽ, हे़क्‍क्‍याङ् के़म्‍भुॽ हारुने़न् खे़ने़ॽ के़माङ्‌निङ्‌वाॽपान् के़बाःप्‍पा पोङ्‌ङाङ् पाःत्॥
 २ आङ्‌गाॽ खे़ने़ॽ मे़त्‍ने़बा के़रे़क् पाःन्‍हाॽ के़म्‍भुॽ हारुने़न् मे़त्‍ते़ॽ॥ हे़क्‍क्‍याङ् खुने़ॽ इस्राइलिहाॽ के़लाजेॽलाम्‍बा पेःक्‍मा फाःक्‍ते़से़ॽ फाॽआङ् हाङ्‌ङिन् मे़त्‍तुॽ॥
 ३ कर आङ्‌गाॽ हाङ्‌ङिन् हादिङ् के़धक्‍पा चोगुङ्‌ॽ हे़क्‍क्‍याङ् आङ्‌गाॽ मिस्रओ आक्‍ख्‍यारिक् किप्‍मा के़घुबा याःम्‍बक्‍हाॽ चोगुङ्‌साङ् खे़ल्‍ले़ खे़ने़ॽ के़बाःन्‍निन् मे़घे़प्‍सुन्‌ॽ॥
 ४ खे़ब्‍याङ् आङ्‌गाॽ आमुक्‍साम्‍मिन् मिस्र लाजेॽओ ओसेःन्‍धाङ् चोगुङ्‌ॽ, हे़क्‍क्‍याङ् यम्‍बा खासे़न् चोगुङ्‌ङाङ् आङ्‌गाॽ आधक्‍सुबा, इस्राइलि आसुवाङ्‌हाॽ मिस्रलाम्‍बा लःत्‍तुङ् फे़त्‍तुङ्‌सिङ्‌ॽ॥
 ५ आल्‍ल आङ्‌गाॽ मिस्रिहाॽ मुक्‍साम्‍साबा आहुक्‍किल्‍ले़ साःप्‍सुङ्‌सिङ्‌ङाङ् खुन्‍छिॽ लुम्‍मोलाम्‍बाए इस्राइलिहाॽ लःत्‍तुङ् फे़त्‍तुङ्‌सिङ्, हे़क्‍क्‍याङ् आङ्‌गाॽ यहवे दाङ्‌बाआ फाॽआङ् मिस्रिहाॽरे़ निङ्‌वाॽ मे़घोसुॽ॥”


६ मोसान् नु हारुने़ल्‍ले़ यहवे दाङ्‌बे़ल्‍ले़ मुरा मे़त्‍तुसिबा हे़क्‍केए चोगे़त्‍छु॥
 ७ फारोःन्‍नु पारे़सिबा ये़म्‍मो मोसान् ये़प्‍पोङ् तङ्‌बे के़रे़आङ् वये़ हे़क्‍क्‍याङ् हारुने़न् ये़प्‍पोङ्‌ङाङ् सुम्‍सि तङ्‌बे के़रे़आङ् वये़रो॥



हारुने़ल्‍ले़ कुदक्‍काःत्


८ खे़ब्‍याङ् यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 ९ “फारोल्‍ले़ खिन्‍छिॽ आप्‍फेक् मिक्‍सेन् पिमारे़ लागि खुने़ॽ लत्‍छा निङ्‌वाॽ के़माबा याःम्‍बक् चोःक्‍मा के़बाङ्‌सिने़भग्र हारुने़ल्‍ले़ कुदक्‍काःत्‍तिन् फारोल्‍ले़ कुदगि लाप्‍फुमा पाङ्‌घे़ॽ हे़क्‍क्‍याङ् खे़न् असेःक् पोःङ्‌ॽ॥”


१० मोसान् नु हारुने़न् फारोओ पेसे़त्‍छिआङ् यहवे दाङ्‌बे़ल्‍ले़ पाःत्‍तुबा हे़क्‍के चोगे़सु॥ हारुने़ल्‍ले़ कुदक्‍काःत्‍तिन् याङ्‌सिङ्‌ङाङ् फारो हाङ्‌ङिन् नु खुने़ॽ कुसुहाङ्‌युक्‍पाहाॽरे़ खुन्‍छिॽ तगि लाप्‍फुसु हे़क्‍क्‍याङ् खे़न् लत्‍छा असेःक् पोःक्‍खे़॥
 ११ खे़ब्‍याङ् हाङ्‌ङिल्‍ले़आङ् सिक्‍कुम्‍साबा कुमनाहाॽ नु कुगित्‍चाक् के़जोःक्‍पाहाॽरे़ खुन्‍छिॽ उःत्‍छे़ पाङ्‌घुसि हे़क्‍क्‍याङ् खे़ङ्‌हाॽरे़आङ् मिक्‍ले़ःङ्‌मालाम् हे़क्‍तङ्‌बाए मे़जोगु॥
 १२ के़रे़क्‍ले़ खुन्‍छिॽ तक्‍काःत्‍हाॽ लाप्‍मे़भुसु हे़क्‍क्‍याङ् खे़न् तक्‍काःत्‍हाॽ असेःक् मे़बोःक्‍खे़॥ कर हारुने़ल्‍ले़ कुदक्‍काःत्‍तिल्‍ले़ खे़ङ्‌हाॽरे़ खुनिॽ तक्‍काःत्‍हाॽ लरुदेसुसि॥
 १३ कर फारोन् आल्‍लसाङ् हादिङ् के़धक्‍पा पोःक्‍खे़आङ् युङे़ हे़क्‍क्‍याङ् यहवे दाङ्‌बे़ल्‍ले़ पाःत्‍तुबा कुइसिःक्‍के मोसान् नु हारुने़ल्‍ले़ खुन्‍छिॽ पाःन्‍निन् खे़म्‍मा मे़दे़न्‍दे़न्॥



मिस्रओ ये़त्‍तुक्‍खेहाॽ


माक्‍खिॽ


१४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “फारोन् हादिङ् के़धक्‍पा पोःक्‍खे़आङ् वाॽ हे़क्‍क्‍याङ् इस्राइलिहाॽ पेःक्‍मा मे़भाःक्‍तुसिन्॥
 १५ तानाम् खाओःत्‍तिल्‍ले़ हाङ्‌ङिन् निल वहःङ्‌ङो पेःक्‍किल्‍ले़ खे़ने़ॽ पे़गे़ॽआङ् खुने़ॽ तुमे़ॽ॥ खे़न् असेःक् के़बोङ्‌बा तक्‍काःत्‍तिन् तेॽरे़आङ् पेगे़ॽ खे़ब्‍याङ् वहःङ्‌ङिल्‍ले़ कुयाओ खे़न् हाङ्‌घे़ॽआङ् युङे़ॽ॥
 १६ हे़क्‍क्‍याङ् खुने़ॽ मे़त्‍ते़ॽ, ‘यहवे दाङ्‌बा, हिब्रुहाॽरे़ खुनिॽ निङ्‌वाॽफुमाङ्‌ङिल्‍ले़ कुमनाहाॽ पेःक्‍मा फाःक्‍ते़से़ॽ खम्‍भ्‍याङ् खे़ङ्‌हाॽरे़ मुरे़ःक् खारे़ःक् थेआङ् के़होःप्‍पादे़न्‍नो खुने़ॽ माङ्‌से़वा मे़मे़त्‍तुॽ फाॽआङ् के़मे़त्‍छे़ खुने़ॽ आङ्‌गाॽ पाङ्‌घाङ्‌बा॥ कर आल्‍ल थारिक् खे़ने़ॽ के़ङ्‌घे़प्‍सुन्॥
 १७ कल्‍ले़चोगुल्‍ले़ आल्‍ल हाङ्‌ङे, खुने़ॽ कुयाःम्‍बक्‍हाॽ खे़ने़ॽ के़निसुआङ् खुने़ॽ हाःत्‍ले़त्‍छ फाॽआङ् खुने़ॽ कुसेःन् के़निसुॽ॥ ओमे़त्‍ते़ॽ, आङ्‌गाॽ कन् तक्‍काःत्‍तिल्‍ले़ निल वहःङ्‌ङोबा च्‍वाःत्‍तिन् हिप्‍तुङ्‌ॽ हे़क्‍क्‍याङ् च्‍वाःत्‍तिन् माक्‍खिॽ पोःङ्‌ॽ॥
 १८ वहःङ्‌ङोबा ङाहाॽ मे़स्‍सिःॽ, हे़क्‍क्‍याङ् वहःङ्‌ङिन् साॽरिक् नाम्‍सुबाल्‍ले़ चोगुल्‍ले़ मिस्रबा मनाहाॽरे़ च्‍वाःत्‍तिन् थुङ्‌मा मे़न्‍छुक्‍तुन्‌ॽ॥’”


१९ याम्‍मो यहवे दाङ्‌बे़ल्‍ले़ मोसान् मे़त्‍तु, “हारुने़न् मे़त्‍ते़ॽ, ‘खे़ने़ॽ के़दक्‍काःत्‍तिन् याङ्‌सिङ्‌ङे़ॽआङ् मिस्रओ के़ने़ने़बा च्‍वाःत्, इग्र वहःङ्, खावा, नु वरक्‍कोबा च्‍वाःत्‍तिन् माक्‍खिॽ पोङ्‌बेःक्‍ल फाॽआङ् खे़ङ्‌हाॽरे़ कुसम्‍धाङ् के़हुक्‍किन् सन्‍छे़ॽ॥’ हे़क्‍क्‍याङ् खे़ङ्‌हाॽ माक्‍खिॽ पोःङ्‌ॽ॥ मिस्र लाजेॽ के़रे़क् के़ने़बा च्‍वाःत्, खर्बा नु लुङ्‌बाक्‌वा च्‍वाःत्‍हाॽआङ् माक्‍खिॽ पोःङ्‌ॽ॥”


२० खे़ब्‍याङ् मोसान् नु हारुने़ल्‍ले़ यहवे दाङ्‌बे़ल्‍ले़ मे़त्‍तुसिबा हे़क्‍केए चोगे़सु॥ हाङ्‌ङिन् नु कुसुहाङ्‌युक्‍पाहाॽरे़ खुन्‍छिॽ तगि हारुने़ल्‍ले़ कुदक्‍काःत्‍तिन् फोःक्‍खुआङ् वहःङ्‌ङिन् हिप्‍तु हे़क्‍क्‍याङ् खे़प्‍मो के़ने़बा के़रे़क् च्‍वाःत्‍हाॽ माक्‍खिॽ पोःक्‍खे़॥
 २१ च्‍वाःत्‍तोबा ङाहाॽ मे़स्‍ये़ हे़क्‍क्‍याङ् मिस्रिहाॽरे़ च्‍वाःत्‍ते थुङ्‌मा मे़न्‍छुक्‍के थारिक् साॽरिक् नाम्‍बसु सुसे़॥ मिस्रबा के़रे़क् च्‍वाःत्‍हाॽ माक्‍खिॽ पोःक्‍खे़॥


२२ कर मिस्रबा कित्‍चाक् के़जोःक्‍पाहाॽरे़आङ् खुन्‍छिॽ मिक्‍ले़ःङ्‌मालाम् हे़क्‍तङ्‌बाए मे़जोगु॥ हे़क्‍केःल्‍ले़ फारो हाङ्‌ङिन् तगि हे़क्‍के़ए हादिङ् के़धक्‍पा पोःक्‍खे़॥ यहवे दाङ्‌बाल्‍ले़ पाःत्‍तुबा हे़क्‍केए हाङ्‌ङिल्‍ले़ मोसान् नु हारुने़ल्‍ले़ खुन्‍छिॽ पाःन्‍निन् खे़म्‍मा मे़दे़न्‍दे़न्॥
 २३ परुमाल्‍ले़ कन् के़रे़क् पाःन्‍हाॽ निनि खे़म्‍घे़म् मे़ल्‍लाप्‍पे खुने़ॽ हाङ्‌हिम् ले़प्‍माङ् थासिङ्‌ङाङ् पे॥
 २४ के़रे़क् मिस्रिहाॽरे़ थुङ्‌मा च्‍वाःत् मे़गोःत्‍तुर वहःङ्‌ङिल्‍ले़ कुयाओ वबाक् तमा मे़हेःक्‍तु थेआङ्‌भे़ल्‍ले़ वहःङ्‌ङोबा च्‍वाःत्‍तिन् थुङ्‌मा मे़न्‍छुक्‍तुन्॥


२५ यहवे दाङ्‌बे़ल्‍ले़ वहःङ्‌ङोबा च्‍वाःत्‍तिन् माक्‍खिॽओ ले़क्‍खुआङ् एगाङ् वेॽ ये़त्‍नाम् ले़क्‍ते़बेरो॥


 






पे़दःक्‍हाॽलाम् मिङ्‌देॽ पोगे़



८
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “फारोओ पेगे़ॽ हे़क्‍क्‍याङ् यहवे दाङ्‌बे़ल्‍ले़ अक्‍खे पाःत्‍तुर पत् मे़त्‍ते़ॽ, ‘आङ्‌गाॽ आमनाहाॽ पेःक्‍मा फाःक्‍ते़से़ॽ हे़क्‍क्‍याङ् मे़बेःक्‍काङ् खे़ङ्‌हाॽरे़ आङ्‌गाॽ माङ्‌से़वा मे़मे़त्‍ता॥
 २ खे़ने़ॽ मनाहाॽ पेःक्‍मा के़म्‍भाःक्‍तुसिन्‍ने़भग्र आङ्‌गाॽ खे़ने़ॽ के़रे़क् के़लाजेॽओ पे़दःक्‍हाॽ पाङ्‌घुङ्‌सिङ्‌ङाङ् तुक्‍खे चाःत्‍ने़॥
 ३ निल वहःङ्‌ङिन् पे़दःक्‍हाॽरे़ सधे़क् मे़धिम्‍सुॽ, हे़क्‍क्‍याङ् खे़न् पे़दःक्‍हाॽ खे़ने़ॽ के़हिम्‍मो, के़इम्‍मादे़न् याक्‍फाङ्‌ङो, के़ने़त्‍नाओ, के़सुहाङ्‌युक्‍पाहाॽ नु के़मनाहाॽरे़ खुन्‍छिॽ हिम्‍हाॽओ हे़क्‍क्‍याङ् के़दःक् थोःक्‍मादे़न्‍नो नु फेॽरुम् सॽमा खप्‍प्‍याओआङ् मे़दाःॽ॥
 ४ खे़न् पे़दःक्‍हाॽ खे़ने़ॽ नु खे़ने़ॽ के़मनाहाॽओ हे़क्‍क्‍याङ् के़रे़क् के़सुहाङ्‌युक्‍पाहाॽओ पित्‍चाक् पित्‍चाक् मे़बिन्‍ल मे़दाःॽ॥’”


५ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “हारुने़न् मे़त्‍ते़ॽ, ‘के़दक्‍काःत्‍तिन् याङ्‌सिङ्‌ङे़ॽआङ् वहःङ्‌हाॽओ, खावाहाॽओ नु वरक्‍हाॽओ के़हुक्‍किन् सन्‍छे़ॽ, हे़क्‍क्‍याङ् मिस्र कुले़ःम् पे़दःक्‍हाॽ मे़दार॥’”


६ कल्‍ले़चोगुल्‍ले़ मिस्रबा च्‍वाःत्‍हाॽओ हारुने़ल्‍ले़ कुहुक्‍किन् सन्‍छु हे़क्‍क्‍याङ् पे़दःक्‍हाॽ मे़लःन्‍दे़आङ् लाजेन् सिदे़प् मे़दे़प्‍तु॥
 ७ कर कित्‍चाक्‍हाॽरे़आङ् मिक्‍ले़ःङ्‌मालाम् हे़क्‍केए मे़जोगु, हे़क्‍क्‍याङ् लाजेॽओ पे़दःक्‍हाॽ मे़लःत्‍तुसि॥


८ खे़ब्‍याङ् फारो हाङ्‌ङिल्‍ले़ मोसान् नु हारुने़न् खुन्‍छिॽ उःत्‍छे़ पाङ्‌घुसिआङ् मे़त्‍तुसि, “आङ्‌गाॽ नु आमनाहाॽलाम् पे़दःक्‍हाॽ खे़त्‍तुदेसुसिर फाॽआङ् यहवे दाङ्‌बान् पेलि फाक्‍ते़से़ॽ, हे़क्‍क्‍याङ् यहवे दाङ्‌बे़ल्‍ले़ कुलागि सिदुङ्‌जभा तोःन्‍छे़ खे़न्‍छिॽ मनाहाॽ पेःक्‍मा फाःक्‍तुङ्‌सिङ्‌ॽ॥”


९ मोसाःल्‍ले़ फारोन् मे़त्‍तु, “आङ्‌गाॽ सःत्‍तार खे़ने़ॽ के़लागि पेलिगे़न् तुवा चोगुङ्‌ॽ॥ खे़ने़ॽ, के़सुहाङ्‌गे़म्‍बाहाॽ नु के़मनाहाॽरे़ खुन्‍छिॽ लागि आङ्‌गाॽ आभे़ल्‍ले़ पेलि फाक्‍मा के़बोङ्‌बा खे़न् ये़म्‍मिन् निःन्‍धो चोगाङ् पिराङ्‌ङे़ॽ॥ खे़ब्‍याङ् के़रे़क् पे़दःक्‍हाॽ मे़मा हे़क्‍क्‍याङ् निल वहःङ्‌ङोरक् खोमे़दे़त् वेॽ आत्‍तिआङ् खोमे़न्‍दे़त्‍ने़न्॥”


१० फारोल्‍ले़ मे़त्‍तु, “ताःन्‍दिक् आङ्‌गाॽ आलागि पेलि फाक्‍ताङ् पिराङ्‌ङे़ॽ॥”


मोसाःल्‍ले़ मे़त्‍तु, “खे़ने़ॽ के़बाःत्‍तुबा हे़क्‍केए आङ्‌गाॽ चोगुङ्‌ॽ, खे़ब्‍याङ् यहवे दाङ्‌बा निङ्‌वाॽफुमाङ्‌ङिन् हे़क्‍तङ्‌बा वेॽ हाःत्‍ताङ् होप् फाॽआङ् खे़ने़ॽ निङ्‌वाॽ के़घोसुॽ॥
 ११ पे़दःक्‍हाॽ खे़ने़ॽ नु खे़ने़ॽ के़हिम्‍हाॽओलाम् हे़क्‍क्‍याङ् के़सुहाङ्‌गे़म्‍बाहाॽ नु खे़ने़ॽ के़मनाहाॽओलाम् मे़नुःङ् मे़बेःक्, हे़क्‍क्‍याङ् निल वहःङ्‌ङोरक् मे़याक्॥”


१२ खे़ब्‍याङ् मोसान् नु हारुने़न् फारोओलाम् लःन्‍देसिआङ् पेगे़त्‍छि हे़क्‍क्‍याङ् लाजेॽओ के़दाबा पे़दःक्‍हाॽ मे़मार फाॽआङ् मोसाःल्‍ले़ यहवे दाङ्‌बान् पेलि फाक्‍तु॥
 १३ यहवे दाङ्‌बे़ल्‍ले़ मोसाःल्‍ले़ पेलि फाक्‍तुबान् खे़प्‍सु हे़क्‍क्‍याङ् हिम्‍हिम्, लक्‍खुम् नु प्‍याङ्‌सि इक्‍ताप्‍हाॽओ के़वाॽबा पे़दःक्‍हाॽ हर्गुप् मे़स्‍ये़॥
 १४ खे़न् के़सिबा पे़दःक्‍हाॽ मिस्रिहाॽरे़ मे़भुक्‍खुसिआङ् मे़लुप्‍सुसि हे़क्‍क्‍याङ् लाजेःन्‍ने नाम्‍सुमा हेःक्‍ते़॥
 १५ आल्‍ल हाङ्‌ङिल्‍ले़ पे़दःक्‍हाॽ मे़स्‍ये़बा निसुआङ् यहवे दाङ्‌बाल्‍ले़ पाःत्‍तुबा हे़क्‍केए कुनिङ्‌वाॽओ हादिङ् थक्‍मा हेःक्‍ते़ हे़क्‍क्‍याङ् मोसान् नु हारुने़ल्‍ले़ खुन्‍छिॽ पाःन्‍निन् मे़घेप्‍सुन्‍लो॥



याङ्‌नाहाॽलाम् मिङ्‌देॽ पोगे़


१६ याम्‍मो यहवे दाङ्‌बे़ल्‍ले मोसान् मे़त्‍तु, “हारुने़न् मे़त्‍ते़ॽ, खुने़ॽ कुदक्‍काःत्‍तिल्‍ले़ खाम्‍बाङ्‌ङिन् हिप्‍तुर हे़क्‍क्‍याङ् मिस्र लाजेॽ के़रे़क्‍पा खाम्‍हिःक्‍हाॽ याङ्‌ना मुजिक् मे़बोङ्‌ल॥”
 १७ खुन्‍छिॽ हे़क्‍केए चोगे़त्‍छु॥ हारुने़ल्‍ले़ तक्‍काःत्‍तिन् याङ्‌सिङ्‌ङाङ् कुहुक्‍किन् सन्‍छु हे़क्‍क्‍याङ् खाम्‍बाङ्‌ङोबा खाम्‍हिःक्‍किन् हिप्‍तु, खे़ब्‍याङ् मनाहाॽओ नु थक्‍साहाॽओ याङ्‌ना मुजिक्‍हाॽ मे़जुक्‍ते़॥ मिस्र लाजेॽ के़रे़क्‍पा खाम्‍हिःक्‍हाॽ याङ्‌नाए याङ्‌ना मुजिक् मे़बोःक्‍खे़॥
 १८ फारोल्‍ले़ कुगित्‍चाक् के़जोःक्‍पाहाॽरे़आङ् मिक्‍ले़ङ्‌मालाम् याङ्‌नाहाॽ ताःप्‍मा मे़गोःत्‍तुसि, कर मे़न्‍छुक्‍तुन्॥


मनाहाॽओ नु थक्‍साहाॽओ याङ्‌नाहाॽ आम्‍भा मे़बत्‍छे़॥
 १९ हे़क्‍क्‍याङ् कित्‍चाक्‍हाॽरे़ हाङ्‌ङिन् मे़मे़त्‍तु, “कन् याःम्‍बक्‍किङ्‌ग निङ्‌वाॽफुमाङ्‌ङिल्‍ले़ चोगुबारो!” कर हाङ्‌ङिन् हाबा हादिङ् थक्‍ते़आङ् युङे़ हे़क्‍क्‍याङ् यहवे दाङ्‌बे़ल्‍ले़ पाःत्‍तुबा हे़क्‍के मोसान् नु हारुने़ल्‍ले़ खुन्‍छिॽ पाःन्‍निन् खे़म्‍मा मे़दे़न्‍दे़न्‍लो॥



सिजाहाॽलाम् मिङ्‌देॽ पोगे़


२० याम्‍मो यहवे दाङ्‌बे़ल्‍ले़ मोसान् मे़त्‍तु, “ताःन्‍दिक् तानाम्‍सा पोःक्‍काङ् हाङ्‌ङिन् वहःङ्‌ङो पेःक्‍किल्‍ले़ खुने़ॽ तुमे़आङ् मे़त्‍ते़ॽ, ‘यहवे दाङ्‌बे़ल्‍ले़ अक्‍खे पाःत्‍तु, आङ्‌गाॽ आमनाहाॽ पेःक्‍मा फाःक्‍ते़से़ॽ हे़क्‍क्‍याङ् खे़ङ्‌हाॽरे़ आङ्‌गाॽ माङ्‌से़वा मे़मे़त्‍तार॥
 २१ आङ्‌गाॽ आबाःन्‍निन् खे़म्‍मा के़न्‍दे़न्‍ने़न्‍ने़भग्र आङ्‌गाॽ खे़ने़ॽ के़हिम्‍मो, खे़ने़ॽ के़सुहाङ्‌गे़म्‍बाहाॽरे़ खुन्‍छिॽ हिम्‍मो नु के़मनाहाॽरे़ खुन्‍छिॽ हिम्‍मो सिजाहाॽ पाङ्‌घुङ् तासुङ्‌सिङ्‌ङाङ् खे़ने़ॽ खुम्‍दिङ् पिने़॥ मिस्रबाहाॽरे़ खुन्‍छिॽ हिम्‍हाॽ, लाजेॽ सिङ्‌बुङ्‌ङिन् के़रे़क् सिजाहाॽरे़ सधे़क् तिम्‌ॽ, आङ्‌गाॽ पाःत्‍तुङ्‌बा कन् साम्‍दिङ् पाःन्‍निन् खे़प्‍से़ॽ॥


२२ “‘कर आङ्‌गाॽ खे़न् ये़न्‍नो आङ्‌गाॽ आमनाहाॽ मे़युङ्‌बा गोसेन् लाजेःङ्‌ग ताङ्‌से़ःप्‍तुङ् हे़क्‍क्‍याङ् खे़प्‍मो सिजाहाॽ मे़न्‍दाने़न्॥ आङ्‌गाॽ हे़क्‍के चोगुङ्‌ॽ हे़क्‍क्‍याङ् खे़ने़ॽ के़लाजेॽओ आङ्‌गाॽ यहवे दाङ्‌बे़ल्‍ले़ए कन् याःम्‍बक्‍हाॽ चोगुङ्‌ल वाॽआ फाॽआङ् खे़ने़ॽ कुसिङ् के़निःत्‍तुॽ॥
 २३ कम्‍भलॽरिक् आङ्‌गाॽ आमनाहाॽ नु खे़ने़ॽ के़मनाहाॽ एॽए से़न्‍दुङ्‌सिङ्‌ॽ॥ कन् निङ्‌वाॽ के़माबा याःम्‍बक्‍किल्‍ले़ मिक्‍सेःन्‍निन् ताःन्‍दिक् पोःङ्‌ॽ॥’”


२४ हे़क्‍क्‍याङ् यहवे दाङ्‌बे़ल्‍ले़ फारोल्‍ले़ कुहिम्‍मो नु सुहाङ्‌गे़म्‍बाहाॽरे़ खुन्‍छिॽ हिम्‍मो सिजाहाॽ साॽरिक् यरिक् कुबन्‍ज्‍याङ् कुबन्‍ज्‍याङ् पाङ्‌घु तासुसि॥ सिजाहाॽरे़ मिस्र लाजेॽओ के़रे़क् सक्‍मा हिःक्‍हिःक् मे़मे़त्‍तु॥


२५ खे़ब्‍याङ् फारोल्‍ले़ मोसान् नु हारुने़न् उःत्‍तुसिआङ् मे़त्‍तुसि, “खे़निॽ पेगे़म्‍मे़ॽ कर हाबा कन् लाजेॽओ खिनिॽ निङ्‌वाॽफुमाङ्‌ङो सिदुङ्‌जभा तोःन्‍दे़म्‍मे़ॽ॥”


२६ कर मोसाःल्‍ले़ मे़त्‍तु, “हे़क्‍के चोःक्‍मा नुबा मे़बोङ्‌ने़न् थेआङ्‌भे़ल्‍ले़ आनिगे निङ्‌वाॽफुमाङ् यहवे दाङ्‌बाओ थक्‍साहाॽ वयागे़न् सिदुङ्‌जभा तोःम्‍मासि पाःन्‍निल्‍ले़ कुयाःम्‍बेओ मिस्रिहाॽ खुन्‍छिॽ याःक्‍ले़ॽ॥a मिस्रिहाॽरे़ खुन्‍छिॽ मिक् तगि आनिगे कन् थक्‍साहाॽ सिदुङ्‌जभा तोःम्‍मा हे़ःक्‍तुम्‍सिबे़ल्‍ले़ खे़ङ्‌हाॽरे़ आनिगे लुङ्‌ङिल्‍ले़ मे़बःत्‍तिगे़ मे़स्‍ये़रिगे़॥
 २७ आनिगे सुम्‌यान्‍बा लाम् मुरे़ःक् खारे़ःक् थेआङ् के़होःप्‍पादे़न्‍नो पेगिगे़आङ् खे़प्‍मो आनिगे यहवे दाङ्‌बाओ सिदुङ्‌जभा तोःम्‍दुम्‍बे़ खुने़ॽ आनिगे हे़क्‍तङ्‌बाए इङ्‌जाङ् पिरिगे़आङ् वयिगे़॥”


२८ फारोल्‍ले़ मे़त्‍तुसि, “खिनिॽ साॽरिक् माःङ्‌लिक् के़म्‍बेगिन्‍ने़भग्र मुरे़ःक् खारे़ःक् थेआङ् के़होःप्‍पादे़न्‍नो खिनिॽ पेःक्‍माआङ् यहवे दाङ्‌बा खिनिॽ निङ्‌वाॽफुमाङ्‌ङो सिदुङ्‌जभा तोःम्‍मा फाःक्‍निङ्‌ॽ॥ आङ्‌गाॽ आलागिआङ् पेलि फाक्‍ताम् आबिरे़म्‍मे़ॽ॥”


२९ मोसाःल्‍ले़ मे़त्‍तु, “आङ्‌गाॽ कप्‍मोलाम्‍बा पेःक्‍कानुमे़ःन्‍ने, खे़ने़ॽ नु खे़ने़ॽ के़सुहाङ्‌गे़म्‍बाहाॽ हे़क्‍क्‍याङ् के़मनाहाॽलाम् ताःन्‍दिक्‍सा सिजा पन्‍ज्‍याङ्‌माहाॽ मे़मार फाॽआङ् आङ्‌गाॽ पेलिगे़न् तुवा चोगुङ्‌ॽ॥ कर यहवे दाङ्‌बाओ सिदुङ्‌जभा तोःन्‍छे़ पेःक्‍मारे़ लागि याप्‍मि मे़साक्‍ते़न्‍ने़आङ् याम्‍मो इङ्‌ले़क् मे़जोगे़न्‍ने़ॽ॥”


३० खे़ब्‍याङ् मोसान् फारोःन्‍नु से़रे़आङ् लाःक्‍कात् पे हे़क्‍क्‍याङ् सिजाहाॽ मे़मार फाॽआङ् यहवे दाङ्‌बान् पेलि फाक्‍तु॥
 ३१ खम्‍भ्‍याङ् यहवे दाङ्‌बे़ल्‍ले़ मोसाःल्‍ले़ कुबेलिन् खे़प्‍सु, हे़क्‍क्‍याङ् फारोन् नु कुसुहाङ्‌गे़म्‍बाहाॽ हे़क्‍क्‍याङ् खुने़ॽ कुमनाहाॽओलाम् सिजाःल्‍ले़ कुबन्‍ज्‍याङ्‌माहाॽ लत्‍छाआङ् मे़ःन्‍ने मे़मये़॥
 ३२ कर याम्‍मोआङ् हाङ्‌ङिन् हादिङ् के़धक्‍पा पोःक्‍खे़ हे़क्‍क्‍याङ् याम्‍मोआङ् इस्राइलिहाॽ पेःक्‍मा मे़भाःक्‍तुसिन्‍लो॥


 


a ८:२६ खे़न् ये़म्‍मो मिस्रिहाॽरे़ पित्‍हाॽ नु मे़ल्‍लुक्‍हाॽ सेसे थक्‍सा मे़लेःत्‍तुसिरो






थक्‍साहाॽ मे़स्‍ये़



९
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “फारोओ पेगे़ॽ हे़क्‍क्‍याङ् यहवे दाङ्‌बे़ल्‍ले़ अक्‍खे पाःत्‍तुर पत् मे़त्‍ते़ॽ, ‘आङ्‌गाॽ आमनाहाॽ पेःक्‍मा फाःक्‍ते़से़ॽ हे़क्‍क्‍याङ् मे़बेःक्‍काङ् खे़ङ्‌हाॽरे़ आङ्‌गाॽ माङ्‌से़वा मे़मे़त्‍तार॥
 २ खे़ने़ॽ खे़ङ्‌हाॽ पेःक्‍मा के़म्‍भाःक्‍तुसिन् हे़क्‍क्‍याङ् आल्‍लसाङ् के़साक्‍तु के़गत्‍तुसिने़भग्र,
 ३ ताम्‍दाम्‍बा लाजेॽओ के़वाॽबा खे़ने़ॽ के़धक्‍साहाॽ, इग्र अन्‍हाॽ, अदङ्‌हाॽ, पित्‍हाॽ नु मे़ल्‍लुक् मे़ःन्‍दाहाॽओ आङ्‌गाॽ आहुक्‍किन् थासुङ्‌ॽ, हे़क्‍क्‍याङ् खे़प्‍मो किप्‍मा के़घुबा मिङ्‌देॽ पोःक्॥
 ४ कर यहवे दाङ्‌बे़ल्‍ले़ इस्राइलबा पित्‍थक्‍साहाॽ नु मिस्रबा पित्‍थक्‍साहाॽ से़न्‍दुसिॽ हे़क्‍क्‍याङ् इस्राइलिहाॽरे़ खुनिॽ लत्‍छाआङ् थक्‍साहाॽ मे़न्‍छिने़न्॥’”


५ यहवे दाङ्‌बे़ल्‍ले़ अक्‍खे पाःत्‍तुआङ् लत्‍छा ये़म्‍धिक् निःन्‍धो चोगु, “ताःन्‍दिक्‍सा कन् लाजेॽओ यहवे दाङ्‌बे़ल्‍ले़ कन् याःम्‍बक्‍किन् चोगुॽ॥”
 ६ कुदाःन्‍दिक्‍मा यहवे दाङ्‌बे़ल्‍ले़ खुने़ॽ पाःत्‍तुबा कुइसिःक् चोगु हे़क्‍क्‍याङ् मिस्रओबा के़रे़क् थक्‍साहाॽ मे़स्‍ये़॥ कर इस्राइलिहाॽरे़ खुन्‍छिॽ थक्‍साहाॽ लत्‍छाधिक्‍काङ् मे़न्‍छ्‌ये़ने़न्॥
 ७ फारोल्‍ले़ खे़न् ओमे़प्‍मारे़ लागि मनाहाॽ पाङ्‌घुसि, कर इस्राइलिहाॽरे़ खुन्‍छिॽ थक्‍सा पित्‍हाॽ लत्‍छाआङ् मे़स्‍ये़बा मे़न्‍निसुन्॥ हे़क्‍केसाङ् फारोन् हादिङ्‌ङे थक्‍ते़आङ् पत्‍छे़, हे़क्‍क्‍याङ् खुने़ॽ मनाहाॽ पेःक्‍मा मे़भाःक्‍तुसिन्॥



याङ्‌घेःक् नु फक्‌वा


८ खे़ब्‍याङ् यहवे दाङ्‌बे़ल्‍ले़ मोसान् नु हारुने़न् मे़त्‍तुसि, “मिधुङ्‌दिङ् मिराःक्‍कोलाम् हुक्‍पुत् काङ्‌गाङ्‌बा खाप्‍पुःन् याङ्‌ने़त्‍छे़ॽ, हे़क्‍क्‍याङ् मोसाःल्‍ले़ फारोल्‍ले़ निसुरए कन् खाप्‍पुःन् ताङ्‌साङ्‌बो फुत्‍लुम् से़सुदेसुर॥
 ९ खाप्‍पुःन् खाम्‍हिःक् कुइसिःक् पोङ्‌ङाङ् मिस्र लाजेॽ के़रे़क् हत्‍छे़ से़ःॽ हे़क्‍क्‍याङ् के़रे़क् मनाहाॽ नु थक्‍साहाॽरे़ खुन्‍छिॽ थक्‍को होॽ लःन्॥ खे़न् होॽहाॽ तुआङ् फक्‌वाले़ःङ्‌वा याङ्‌घेःक् पोःङ्‌ॽ॥”


१० कम्‍भलॽरिक् खे़न् ने़प्‍माङ्‌ले़ मिधुङ्‌दिङ् मिराःक्‍कोबा खाप्‍पुःन् याङ्‌ने़त्‍छिआङ् फारोल्‍ले़ कुदगि ये़म्‍ने़त्‍छि, हे़क्‍क्‍याङ् मोसाःल्‍ले़ सुरित् केजङ्‌ङो खे़न् फुत्‍लुम् से़सुदेसु॥ हे़क्‍क्‍याङ् मनाहाॽ नु पित् थक्‍साहाॽरे़ खुन्‍छिॽ थक्‍को होॽ लःन्‍दे़र याःन्‍दु॥ होॽइन् तुरे़आङ् फक्‌वाले़ःङ्‌वा याङ्‌घेःक् पोःक्‍खे़॥
 ११ कित्‍चाक् के़जोःक्‍पाहाॽ याङ्‌घेःक्‍किल्‍ले़ चोगुल्‍ले़ मोसाःल्‍ले़ कुबेसाङ् वाॽमा मे़न्‍छुक्‍ते़न्, थेआङ्‌भे़ल्‍ले़ कित्‍चाक् के़जोःक्‍पाहाॽरे़ खुन्‍छिॽ थक्‍को नु मिस्र लाजेॽओबा के़रे़क्‍ले़ खुन्‍छिॽ थक्‍को याङ्‌घेःक् लःन्‍दे़आङ् पत्‍छे़॥
 १२ कर यहवे दाङ्‌बे़ल्‍ले़ हाङ्‌ङिल्‍ले़ कुनिङ्‌वान् हादिङ् के़धक्‍पा चोगु पिरु॥ यहवे दाङ्‌बे़ल्‍ले़ पाःत्‍तुबा कुइसिःक् खे़ल्‍ले़ मोसान् नु हारुने़ल्‍ले़ खुन्‍छिॽ पाःन्‍निन् खे़म्‍मा मे़दे़न्‍दे़न्॥



फःन्


१३ यहवे दाङ्‌बे़ल्‍ले़ मोसान् मे़त्‍तु, “ताःन्‍दिक् तानाम्‍सा फारोन् तुमे़आङ् मे़त्‍ते़ॽ, ‘यहवे दाङ्‌बा हिब्रुहाॽरे़ खुन्‍छिॽ निङ्‌वाॽफुमाङ्‌ङिल्‍ले़ पाःत्‍तुॽ, आङ्‌गाॽ आमनाहाॽ पेःक्‍मा फाःक्‍ते़से़ॽ हे़क्‍क्‍याङ् खे़ङ्‌हाॽ मे़बेःक्‍काङ् आङ्‌गाॽ माङ्‌से़वा मे़मे़त्‍तार॥
 १४ मेःन्‍ने़भग्र कन्‍छलाम्‍बा आङ्‌गाॽ खे़ने़ॽ के़सुहाङ्‌गे़म्‍बा नु के़मनाहाॽरक् मेःन्‍दुक्, कर खे़ने़ॽआङ् खुम्‍दिङ् पिने़॥ खे़ब्‍याङ् आङ्‌गाॽ हे़क्‍तङ्‌बा निङ्‌वाॽफुमाङ् कन् इक्‍सादिङ् खाम्‍बेःक्‍मो वेॽ हाःत्‍ताङ् होप् फाॽआङ् निङ्‌वाॽ के़घोसुॽ॥
 १५ आङ्‌गाॽ आहुक्‍किन् फोःक्‍खुङ्‌ङाङ् खे़ने़ॽ नु खे़ने़ॽ के़मनाहाॽओ माङ्‌दुक्‍मा पाङ्‌घुङ्‌बा हे़क्‍केःल्‍ले़ खे़निॽ के़रे़क् वरे़ङ्‌ले़ङ् के़मे़गिबा वये़॥
 १६ कर आङ्‌गाॽ आमुक्‍साम्‍मिन् ओसे़ःन्‍धाङ् चोःक्‍मारे़ लागि के़रे़क् इक्‍सादिङ् खाम्‍बे़ःक्‍को आमिङ् तिःत्‍ल फाॽआङ् आङ्‌गाॽ कुहिङ्‌वे़त् ले़त्‍ने़आङ् के़वाॽ॥
 १७ कर आल्‍ल थारिक्‍साङ् खे़ने़ॽ हादिङ् के़धक्‍पा के़बोःक्‍खे़आङ् के़वाॽ हे़क्‍क्‍याङ् आङ्‌गाॽ आमनाहाॽ पेःक्‍मा के़म्‍भाःक्‍तुसिन्‌ॽ॥
 १८ कल्‍ले़चोगुल्‍ले़ ताःन्‍दिक् आम्‍भा कन् ये़म्‍मो मिस्र लाजेन् पोःक्‍खे़आङ् कत्‍थो आभे़ल्‍ले़आङ् मे़न्‍धाए के़वाॽबा साॽरिक् यम्‍बा फःन् थार याःन्‍दुङ्‌ॽ॥
 १९ आल्‍ल मनाहाॽ पाङ्‌घे़से़ॽआङ् ताम्‍दाम्‍बादे़न्‍नो के़वाॽबा पित्‍थक्‍साहाॽ नु के़वाॽवाॽबा के़रे़क् सिगाङ् मे़दारुसिर याःन्‍दे़से़ॽ, थेआङ्‌भे़ल्‍ले़ ताम्‍दाम्‍बादे़न्‍नो के़ले़प्‍पाआङ् के़वाॽबा नु हिम्‍मो मे़न्‍दारुसिन्‍बा के़रे़क् मनाहाॽ नु थक्‍साहाॽ फःन्‍निल्‍ले़ लःप्‍सुसि, हे़क्‍क्‍याङ् खे़ङ्‌हाॽ मे़स्‍सिःॽ॥’”


२० यहवे दाङ्‌बाल्‍ले़ पाःत्‍तुबा पाःन्‍निन् मे़घे़प्‍सुआङ् हाङ्‌ङिल्‍ले़ कुभा कुसुहाङ्‌युक्‍पाहाॽ मे़गिसे़॥ खे़ङ्‌हाॽ के़रे़क्‍ले़ खुन्‍छिॽ थक्‍साहाॽ नु योःग्‍बा योःग्‍माहाॽ हिम्‍मो मे़दारुसिआङ् हिम् मे़मे़त्‍तुसि॥
 २१ कर वेॽहाॽरे़ चाहि यहवे दाङ्‌बे़ल्‍ले़ पाःत्‍तुबा साम्‍दिङ् पाःन्‍निन् निनि खे़म्‍घे़म् मे़ल्‍लाप्‍तुन् हे़क्‍क्‍याङ् खुन्‍छिॽ पित्‍थक्‍साहाॽ नु योःग्‍बा योःग्‍माहाॽ ताम्‍दाम्‍बादे़न्‍नो ताप्‍मे़रा मे़ले़रुसि॥


२२ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ने़ॽ के़हुक्‍किन् ताङ्‌साङ्‌बो ले़प्‍माङ् सन्‍छे़ॽ हे़क्‍क्‍याङ् मिस्र लाजेॽओ के़रे़क् साॽरिक् यम्‍बा फःन् थासुॽ– मना, थक्‍सा नु खाम्‍बाङ्‌ङो के़युङ्‌बा याःङ्‌सुङ् के़रे़क् सम्‍धाङ् यम्‍बा फःन् सःक्‍थाःॽ॥”
 २३ खे़ब्‍याङ् मोसाःल्‍ले़ कुदक्‍काःत्‍तिन् ताङ्‌साङ्‌बो ले़प्‍माङ् सन्‍छु, हे़क्‍क्‍याङ् यहवे दाङ्‌बाल्‍ले़ खे़रे़ङ्‌घुरुङ् लॽरे़आङ् फःन् थ्‍ये़र याःन्‍दु, खे़म्‍ब्‍याङ् इक्‍सादिङ् खाम्‍बेःक्‍मो साःम्‍भे ले़क्‍ते़॥ हे़क्‍क्‍याङ् यहवे दाङ्‌बे़ल्‍ले़ मिस्रओ आत्‍ति आत्‍ति यम्‍बा फःन् थ्‍ये़र याःन्‍दु॥
 २४ यहवे दाङ्‌बे़ल्‍ले़ खइक् खइक् इक्‍सिङ्‌ल फःन् थ्‍ये़र याःन्‍दु, ताङ्‌साङ्‌बो थिक् कुयाओनु वेॽस्‍मा कुयाओ थारिक् साःम्‍भे ले़क्‍ते़॥ मिस्र लाजेॽओ अक्‍तङ्‌बा फःन्‍ग तगि आभे़ल्‍ले़आङ् मे़न्‍धाए वये़॥
 २५ मिस्र लाजेॽ के़रे़क् ताप्‍मे़रा ताम्‍दाम्‍बादे़न्‍नो के़वाॽबा थक्‍साहाॽ नु मनाहाॽ खक्‍पे़त् फःन्‍निल्‍ले़ लःप्‍सुसिआङ् सोःन्‍दुसि॥ ताम्‍दाम्‍बादे़न्‍नोबा याःङ्‌सुङ् नु सिङ्‌हाॽ मुरे़ःक् खारे़ःक् पोःक्‍खे़॥
 २६ इस्राइलिहाॽ मे़युङे़बा गोसेन ते़ङ्‌गप्‍पोरक् फःन् मे़धासुन्॥


२७ फारोल्‍ले़ मोसान् नु हारुने़न् उःत्‍तुसिआङ् मे़त्‍तुसि, “कन्‍छुमो आङ्‌गाॽ लायो चोगुङ्॥ यहवे दाङ्‌बान् कुदोःप्‍मा चोक्, आङ्‌गाॽ नु आमनाहाॽरे़ याःम्‍बक् फेःन्‍दुम्‍बे़॥
 २८ यहवे दाङ्‌बान् पेलि आभाक्‍ते़ आबिरे़म्‍मे़ॽ, थेआङ्‌भे़ल्‍ले़ कन् खे़रे़ङ्‌घुरुङ् के़लॽबा इक्‍लान् नु फःन्‍निन् साॽरिक् इःत्‍ते़॥ आङ्‌गाॽ खिनिॽ पेःक्‍मा फाःक्‍निङ् फाॽआङ् पाःत्‍तुङ्‌ॽ, आल्‍ल खिनिॽ कॽयो युङ्‌मा मे़बोङ्‌ने़न्॥”


२९ मोसाःल्‍ले़ हाङ्‌ङिन् मे़त्‍तु, “ये़क्‌यक्‍कोलाम् लाःक्‍कात् लःन्‍दिगे़ पेगिगे़नुमे़ःन्‍ने आङ्‌गाॽ आहुक्‍हाॽ फोःक्‍खुङ्‌ङाङ् यहवे दाङ्‌बे़न् पेलि फाक्‍तुङ्‌ॽ॥ खे़रे़ङ्‌घुरुङ् लॽमा नाॽ हे़क्‍क्‍याङ् फःन् थामा नाॽ॥ खे़ब्‍याङ् कन् इक्‍सादिङ् खाम्‍बेःक्‍मान् यहवे दाङ्‌बे़ल्‍ले़न्‌रे़त्‍छ फाॽआङ् खे़ने़ॽ निङ्‌वाॽ के़घोसुॽ॥
 ३० कर आङ्‌गाॽ कुसिङ् निःत्‍तुङ्‌ॽ, खे़ने़ॽ नु खे़ने़ॽ के़सुङ्‌हाङ्‌युक्‍पाहाॽरे़ आल्‍लसाङ् यहवे दाङ्‌बे़न् मे़ङ्‌गित्‍ते के़गत्‍तुम्॥”


३१ (साप्‍फक्‍क्रा नु हःक्‍सिन् फःन्‍निल्‍ले़ हिप्‍तुदेसु, थेआङ्‌भे़ल्‍ले़ हःक्‍सिःल्‍ले़ कुदाप्‍मा लःन्‍दे़ चुरे़आङ् पत्‍छे़, हे़क्‍क्‍याङ् साप्‍फक्‍क्राःन् फे़क्‍ते़आङ् पत्‍छे़॥
 ३२ कर मासिन् नु हःक्‍सिन् मे़हिप्‍तुन्, थेआङ्‌भे़ल्‍ले़ खे़न् याङ्‌सिरक् तुम्॥)


३३ फारोःन्‍नु से़न्‍दे़आङ् मोसान् लाःकात् लःन्‍दे़बे हे़क्‍क्‍याङ् कुहुक्‍हाॽ फोःक्‍खुआङ् यहवे दाङ्‌बे़न् पेलि फाक्‍तु हे़क्‍क्‍याङ् ताङ्‌साङ्‌बो खे़रे़ङ्‌घुरुङ् लॽमा नु फःन् वहित् थामा नाॽरे़॥
 ३४ कर आल्‍ल फारोल्‍ले़ वहित्, फःन् थामा नु ताङ्‌साङ्‌बे़न् खे़रे़ङ्‌घुरुङ् लॽमा नाॽरे़बा निसु, खे़ब्‍याङ्‌ग खुने़ॽ आल्‍लसाङ् यरिक् लायो चोगु, हे़क्‍क्‍याङ् खुने़ॽ नु कुसुहाङ्‌युक्‍पाहाॽरे़ खुन्‍छिॽ निङ्‌वान् हादिङ् के़धक्‍पा मे़जोगु॥
 ३५ कम्‍भलॽरिक् फारोल्‍ले़ कुनिङ्‌वान् हादिङ् के़धक्‍पा पोःक्‍खे, हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तुबा हे़क्‍के खुने़ॽ इस्राइलिहाॽ पेःक्‍मा मे़भाःक्‍तुसिन्‍लो॥


 






निःङ्‌घुक्‍हाॽलाम् मिङ्‌देॽ



१०
 १ याम्‍मो यहवे दाङ्‌बाल्‍ले़ मोसान् मे़त्‍तु, “खे़ने़ॽ पेगे़ॽआङ् फारोन् तुमे़ॽ॥ आङ्‌गाॽ फारोन् नु खुने़ॽ कुसुहाङ्‌युक्‍पाहाॽरे़ खुन्‍छिॽ निङ्‌वान् हादिङ् के़धक्‍पा चोगुङ् पिरुङ्‌सिङ्‌ङाङ् वाॽ॥ खे़ङ्‌हाॽरे़ खुन्‍छिॽ निङ्‌वान् हादिङ् के़धक्‍पा चोःक्‍पाल्‍ले़ चोगुल्‍ले़ खुन्‍छिॽ लुम्‍मो आङ्‌गाॽ कन् निङ्‌वाॽ के़माबा याःम्‍बक्‍हाॽ चोगुङ्‌ॽ॥
 २ हे़क्‍केलॽरिक् मिस्रिहाॽ अदङ् चोगुङ्‌सिङ्‌ङाङ् खुन्‍छिॽ निङ्‌वान् हादिङ् के़धक्‍पा चोगुङ् पिरुङ्‌सिङ् हे़क्‍क्‍याङ् खे़ङ्‌हाॽरे़ खुन्‍छिॽ लुम्‍मो निङ्‌वाॽ के़माबा याःम्‍बक्‍हाॽ चोगुङ्‌बान् खिनिॽ सामे़न्‍छाॽहाॽ मे़प्‍मा के़सुक्‍तुम्‍सिम्‍ल॥ हे़क्‍क्‍याङ् खिनिॽ के़रे़क्‍ले़ आङ्‌गाॽ यहवे दाङ्‌बाआ फाॽआङ् कुसिङ् के़निःत्‍तुम्‌ॽ॥”


३ कल्‍ले़चोगुल्‍ले़ मोसान् नु हारुने़न् फारोओ पेसे़त्‍छिआङ् मे़त्‍ते़सु, “हिब्रुहाॽरे़ खुनिॽ निङ्‌वाॽफुमाङ् यहवे दाङ्‌बाल्‍ले़ पाःत्‍तुॽ, ‘आप्‍फाल्‍ले़ थारिक् खे़ने़ॽ आङ्‌गाॽ आदगि नःम्‍सिङ्‌मा के़न्‍दे़न्‍ने़म्‍बाबे? आङ्‌गाॽ आमनाहाॽ पेःक्‍मा फाःक्‍ते़से़ॽ हे़क्‍क्‍याङ् खे़ङ्‌हाॽ मे़बेःक्‍काङ् आङ्‌गाॽ माङ्‌से़वा मे़मे़त्‍तार॥
 ४ खे़ने़ॽ आङ्‌गाॽ आमनाहाॽ पेःक्‍मा के़म्‍भाःक्‍तुसिन्‍ने़भग्र, ओमे़त्‍ते़ॽ, ताःन्‍दिक् खे़ने़ॽ के़लाजेॽओ निःङ्‌घुक्‌वाहाॽ तारुङ्‌सिङ्‌ॽ॥
 ५ खे़ङ्‌हाॽरे़ खाम्‍बेःन्‍मान् निमे़न्‍धाःप्‍पे थारिक् सिदे़प् मे़दे़प्‍तुॽ॥ फःन् थ्‍ये़आङ् ताङे़ याःक्‍ते़बा के़रे़क् कुजाहाॽ खे़ङ्‌हाॽरे़ मे़जमे़देसुॽ॥ खिनिॽ इक्‍ताप्‍पो के़लिङ्‌बा के़रे़क् सिङ्‌बुङ्‌हाॽआङ् खे़ङ्‌हाॽरे़ मे़जमे़देसुॽ॥
 ६ खे़ने़ॽ के़हिम्‍मो नु खे़ने़ॽ के़सुहाङ्‌युक्‍पाहाॽरे़ खुन्‍छिॽ हिम्‍मो हे़क्‍क्‍याङ् मिस्र लाजेॽओबा के़रे़क् हिम्‍हाॽ खे़ङ्‌हाॽरे़ मे़धिम्‍सुॽ॥ खे़म्‍भ्‍यारिक् यरिक् निःङ्‌घुक्‌वा खे़ने़ॽ के़म्‍बा के़धाःक्‍थे़बाहाॽरे़ कन् लाजेॽओ मे़द्‌ये़आङ्‌धो आइन् थारिक् आभे़ल्‍ले़आङ् मे़न्‍निए मे़वये़॥’” खे़ब्‍याङ् मोसान् हिसिङ्‌ङाङ् फारोओलाम् लःन्‍दे़ पे॥


७ फारोल्‍ले़ कुसुहाङ्‌गे़म्‍बाहाॽरे़ खुने़ॽ मे़मे़त्‍तु, “कन् मनाःल्‍ले़ आप्‍फाल्‍ले़ थारिक् आनिॽ तुक्‍खे आजाःत्‍ताङ् पप्‍पाबे? इस्राइलिहाॽ ले़रे़देसे़से़ॽ हे़क्‍क्‍याङ् खे़ङ्‌हाॽ मे़बेःक्‍काङ् यहवे दाङ्‌बा खुन्‍छिॽ निङ्‌वाॽफुमाङ्‌ङिन् माङ्‌से़वा मे़मे़त्‍तुर॥ मिस्र लाजेःन्‍ने खाप्‍पुथ्‍यःङ् पोङ्‌मा चोक्, थे आदाङ्‌बारे़ के़न्‍निसुम्‍बि?”


८ खे़ब्‍याङ् मोसान् नु हारुने़न् फारोओ मे़दारुसि हे़क्‍क्‍याङ् हाङ्‌ङिल्‍ले़ खुन्‍छिॽ मे़त्‍तुसि, “खिनिॽ पेगे़म्‍मे़ॽ, हे़क्‍क्‍याङ् खिनिॽ यहवे दाङ्‌बा निङ्‌वाॽफुमाङ्‌ङिन् माङ्‌से़वा मे़त्‍ते़म्‍मे़ॽ॥ कर खिनिॽओ आत्‍तिन् आत्‍तिन्‍हाॽ के़बेगिबा?”


९ मोसाःल्‍ले़ मे़त्‍तु, “आनिगे के़रे़क्, हिन्‍जाॽबित्‍छाॽहाॽ नु काप्‍पो काप्‍मु खक्‍पे़त्‍ते पेगिगे़॥ आनिगे साएहाॽ, मे़ल्‍लुक् मे़ःन्‍दाहाॽ नु थक्‍साहाॽ के़रे़क् तेॽरुम्‍सिम्‍बे़ थेआङ्‌भे़ल्‍ले़ यहवे दाङ्‌बे़न् आनिगे मिङ्‌सो इङ्‌धाङ् पिरुम्‍बे़आङ् लत्‍छा तङ्‌नाम् तोसुम्‍बे़॥”


१० फारोल्‍ले़ मे़त्‍तु, “यहवे दाङ्‌बे़ल्‍ले़ थे खिनिॽ के़से़ःप्‍तिबिॽ? आङ्‌गाॽ मे़न्‍छुमाहाॽ, हिन्‍जाॽबित्‍छाॽहाॽ खिनिॽ ते़ॽमासिआङ् पेःक्‍मा मे़भाःक्‍निङ्‌ङिन्॥ खिनिॽ ताप्‍फे़ःम्‍बा चोःक्‍मा के़इःत्‍तुम्‍बा पाःन्‍निन् नुरिक्‍काङ् निदे़त्॥
 ११ मेःन्‍दुक्, खिनिॽ ये़म्‍बित्‍छाहाॽरक् यहवे दाङ्‌बे़न् माङ्‌से़वा मे़त्‍छे़ पेगे़म्‍मे़ॽ, थेआङ्‌भे़ल्‍ले़ खिनिॽ हाबाहे़क्‍के चोःक्‍मा के़नाःक्‍तुम्‍माङ् वाॽ॥” हे़क्‍के मे़त्‍तुसिआङ् मोसान् नु हारुने़न् फारोल्‍ले़ कुदगिलाम्‍बा मे़लःत्‍तु मे़देसुसि॥


१२ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “कुबन्‍ज्‍याङ् कुबन्‍ज्‍याङ् निःङ्‌घुक्‌वाहाॽ मिस्रओ मे़गे़त्‍ल फाॽआङ् खे़ने़ॽ के़हुक्‍किन् सन्‍छे़ॽ॥ प्‍याङ्‌सि इक्‍ताप्‍पो के़बोःक्‍पा के़रे़क् नुधिसाक्‍चिॽ नु फःन्‍लाम्‍बा के़दाङ्‌बा के़याःक्‍पा के़रे़क् कुजाहाॽ खे़ङ्‌हाॽ मे़दाआङ् मे़जमे़दे़सुॽ॥”


१३ मोसाःल्‍ले़ कुदक्‍काःत्‍तिन् मिस्रओ फोःक्‍खु हे़क्‍क्‍याङ् यहवे दाङ्‌बे़ल्‍ले़ खे़ल्‍ले़ याःन्‍दिक् नाम्‍धाधा नु से़न्‍दिक् नाम्‍दाःत्‍तात् मिस्र लाजेॽओ नाङ्‌गे़न् ले़प्‍माङ्‌लाम् सुरित् केजङ् हुरे़र याःन्‍दु॥ कुदाःक्‍दिक्‍मा तानाम् खे़न् सुरित् केजङ्‌ङिल्‍ले़ निःङ्‌घुक्‌वाहाॽ तारुसि॥
 १४ हे़क्‍क्‍याङ् खे़न् निःङ्‌घुक्‍हाॽ कुबन्‍ज्‍याङ् कुबन्‍ज्‍याङ्‌मा मे़द्‌ये़ खे़ब्‍याङ् मिस्र लाजेन् के़रे़क् सिदे़प् मे़दे़प्‍तु॥ खे़म्‍भ्‍यारिक् यरिक् निःङ्‌घुक्‌वा तगि आभे़ल्‍ले़आङ् मे़ङ्‌गे़त्‍ते मे़वये़ हे़क्‍क्‍याङ् ताःन्‍दि याम्‍मो आप्‍फाल्‍ले़आङ् मे़ङ्‌गे़त्‍ने़न्‌ॽ॥
 १५ खे़ङ्‌हाॽरे़ खाम्‍बेःक्‍मान् माक्‍ताङ्‌बा पोःक्‍खे़र यारिक् सिदे़प् मे़दे़प्‍तु॥ फःन्‍लाम्‍बा के़दाङ्‌बा के़याःक्‍पा के़रे़क् कुजाहाॽ नु सिङ्‌सेॽहाॽ खे़ङ्‌हाॽरे़ मे़जमे़देसु॥ मिस्र लाजेॽओ के़युङ्‌बा लेःत्‍ताङ्‌बा हिःक्‍ताङ्‌बा नु नुधिसाक्‍चि थेआङ् मे़नरे़न्॥


१६ खे़ब्‍याङ् हाङ्‌ङिल्‍ले़ हाराहारा मोसान् नु हारुने़न् उःत्‍तुसिआङ् मे़त्‍तुसि, “आङ्‌गाॽ खिनिॽ यहवे दाङ्‌बान् नु खिनिॽ तक्‍ले़ङ्‌वाओ लायो चोगुङ्॥
 १७ कल्‍ले़चोगुल्‍ले़ कन्‍छलाम्‍बारे़ लागि आङ्‌गाॽ आलायोन् ले़प्‍मि चोगे़ आबिरे़ॽ हे़क्‍क्‍याङ् खे़न् सिमालिङ्‌धो यारिक्‍पा खुम्‍दिङ्‌ङिन् खे़प्‍मारे़ लागि खिनिॽ यहवे दाङ्‌बा निङ्‌वाॽफुमाङ्‌ङिन् पेलि फाक्‍ताम् आबिरे़म्‍मे़ॽ॥”


१८ खे़ब्‍याङ् मोसान् फारोओनु लःन्‍दे़आङ् पे, हे़क्‍क्‍याङ् यहवे दाङ्‌बान् पेलि फाक्‍तु॥
 १९ यहवे दाङ्‌बे़ल्‍ले़ नाङ्‌गे़न् पिसाङ्‌लाम् के़भे़म्‍बा सुरित् केजङ्‌ङिन् खइक् खइक् के़इक्‍सिङ्‌बा नाम्‍धा पिसाङ्‌लाम् के़हुबा सुरित् चोगु हे़क्‍क्‍याङ् खे़न् सुरित् केजङ्‌ङिल्‍ले़ निःङ्‌घुक्‌वाहाॽ फे़सुसिआङ् हे़ःत्‍ताङ्‌बा वरःङ्‌ङो केःत्‍तुसि॥ मिस्र लाजेॽओ लत्‍छाआङ् निःङ्‌घुक्‌वा मे़न्‌याःक्‍ते़न्॥
 २० कर यहवे दाङ्‌बे़ल्‍ले़ फारोल्‍ले़ कुनिङ्‌वान् हादिङ् के़धक्‍पा चोगु पिरु हे़क्‍क्‍याङ् खे़ल्‍ले़ इस्राइलिहाॽ पेःक्‍मा मे़भाःक्‍तुसिन्॥



माक्‍सिःङ्‌ग्‍याःप्‍पा खामाक्‍चुम्‍बा


२१ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ने़ॽ के़हुक्‍किन् ताङ्‌साङ्‌बो ले़प्‍माङ् फोःक्‍खे़ॽ हे़क्‍क्‍याङ् मिस्र लाजेॽओ खामाक्‍चुम्‍बा माक्‍सिःङ्‌ग्‍याःप्‍पा पोःङ्‌ॽ॥ सम्‍मे़ल्‍ले़ याङ्‌के़दे़प्‍पा हे़क्‍के खामाक्‍चुम्‍बा माक्‍सिःङ्‌ग्‍याःप्‍पा पोङ्‌ल॥”
 २२ हे़क्‍क्‍याङ् मोसाःल्‍ले़ कुहुक्‍किन् ताङ्‌साङ्‌बो ले़प्‍माङ् सन्‍छु हे़क्‍क्‍याङ् मिस्र लाजेॽ के़रे़क् सुम्‌यान् थारिक् माक्‍सिःङ्‌ग्‍याःप्‍पा खामाक्‍चुम्‍बा पोःक्‍खे़॥
 २३ मिस्रिहाॽ खुन्‍छिॽ निमा मे़न्‍छुक्‍सिङ्‌ङिन् हे़क्‍क्‍याङ् सुम्‌यान् थारिक् आत्‍तिन्‍हाॽरे़आङ् खुन्‍छिॽ हिम्‍हाॽ ले़प्‍मा मे़ल्‍ले़रुन्॥ कर इस्राइलिहाॽ मे़युङे़बादे़न्‍नोग खाओःत्‍तेआङ्‌ङे पत्‍छे़॥


२४ खे़ब्‍याङ् फारो हाङ्‌ङिल्‍ले़ मोसान् उःत्‍तुआङ् मे़त्‍तु, “खिनिॽ पेगे़म्‍मे़ॽआङ् खिनिॽ यहवे दाङ्‌बे़न् माङ्‌से़वा मे़त्‍ताम्‍मे़ॽ, खिनिॽ मे़न्‍छुमाहाॽ, हिन्‍जाॽबित्‍छाॽहाॽआङ् मे़बेःक्‍ल॥ कर खिनिॽ मे़ल्‍लुक् मे़ःन्‍दाहाॽ पित् नु कुम्‍बाबा पित्‍हाॽ आम्‍भा कप्‍मो मे़याःक्‍ल॥”


२५ मोसाःल्‍ले़ नोगप् पिरु, “हे़क्‍केने़भग्र आनिगे निङ्‌वाॽफुमाङ् यहवे दाङ्‌बाओ सिदुङ्‌जभा तोःम्‍मारे़ लागि, वयागे़न् सिदुङ्‌जभा तोःम्‍मारे़ लागि थक्‍साहाॽ तेॽमा खे़ने़ॽ याप्‍मि के़भाःक्‍लए पोःङ्‌ॽ॥
 २६ आनिगे थक्‍साहाॽआङ् आनिगे़नु सोरिक् मे़बेःक्, हे़क्‍क्‍याङ् खुन्‍छिॽ लत्‍छा लाङ् तोॽभे़ःत् थिक्‍काङ् याःक्‍मा मे़नुॽने़न्॥ आनिगे यहवे दाङ्‌बा निङ्‌वाॽफुमाङ्‌ङिन् माङ्‌से़वा मे़प्‍मारे़ लागि खे़ङ्‌हाॽलाम्‍बाए कुभा तोःम्‍मासि के़बोङ्‌बा वाॽ॥ आनिगे खे़प्‍मो मे़ङ्‌गे़त्‍ते थारिक् थेधेहाॽ तोःम्‍मासिआङ् यहवे दाङ्‌बे़न् माङ्‌से़वा मे़प्‍मा पोःङ्‌ॽ खे़न् आनिगे मे़निसुम्‍बे़न्॥”


२७ कर यहवे दाङ्‌बे़ल्‍ले़ हाङ्‌ङिल्‍ले़ कुनिङ्‌वान् हादिङ् के़धक्‍पा चोगु पिरु, हे़क्‍क्‍याङ् खे़ल्‍ले़ इस्राइलिहाॽ पेःक्‍मा मे़भाःक्‍तुसिन्॥
 २८ खुने़ॽ मोसान् मे़त्‍तु, “आङ्‌गाॽ आदगाङ्‌लाम्‍बा लःन्‍दे़ पेगे़ॽ! खे़ने़ॽ के़नारान् आङ्‌गाॽ याम्‍मो ओःन्‍मे़धाक्‍ताङ्‌ङिन्‍ने़ॽ! आत्‍तिन् ये़न्‍नो खे़ने़ॽ आङ्‌गाॽ आदगि ओःन्‍गेधाक्‍सिङ्‌ॽ हाबा खे़ल्‍ले़ याःन्‍दिक् खे़ने़ॽ के़सिःॽ!”


२९ मोसाःल्‍ले़ मे़त्‍तु, “खे़ने़ॽ कुदोःप्‍माए के़बाःत्‍तु, खे़ने़ॽ याम्‍मो आभे़ल्‍ले़आङ् आङ्‌गाॽ के़न्‍निआन्॥”


 






मिस्रबा तुम्‍बा साहाॽ मे़स्‍ये़



११
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “आल्‍ल आङ्‌गाॽ मिस्रबा हाङ्‌ङिन् नु मनाहाॽरे़ खुनिॽ सम्‍धाङ् आल्‍लसाङ् लत्‍छा यम्‍बा ये़त्‍तुक्‍खे पाङ्‌घुङ् तासुङ्‌ॽ॥ खे़न् एगाङ् खे़ल्‍ले़ खिनिॽ पेःक्‍मा के़भाःक्‍तिॽ॥ से़क्‍खाःल्‍ले़ खुने़ॽए खिनिॽ के़रे़क् कॽयोलाम्‍बा के़नाःत्‍ति के़देसिॽ॥
 २ आल्‍ल इस्राइलि मे़न्‍छुमा ये़म्‍बित्‍छा के़रे़क्‍ले़ खुन्‍छिॽ हिम्‍बेसाङ्‌बाहाॽ साम्‍म्‍याङ् नु युप्‍पा वाःत्‍ति सामाहाॽ मे़नाःक्‍तुसिर याःन्‍दे़से़ॽ॥”
 ३ हे़क्‍क्‍याङ् इस्राइलिहाॽ मिङ्‌सो इङ्‌धाङ् पिमासि निङ्‌वाॽ यहवे दाङ्‌बे़ल्‍ले़ मिस्रिहाॽ पिरुसि॥ से़क्‍खाःल्‍ले़ के़रे़क् सुहाङ्‌गे़म्‍बा नु मनाहाॽरे़ मोसान् लत्‍छा साॽरिक् यम्‍बा मना मे़लेःत्‍तुॽ॥


४ खे़ब्‍याङ् मोसाःल्‍ले़ हाङ्‌ङिन् मे़त्‍तु, “यहवे दाङ्‌बे़ल्‍ले़ अक्‍खे पाःत्‍तुॽ, ‘आङ्‌गाॽ से़न्‍दिक् से़त्‍लुम्‍भक्‍किल्‍ले़ मिस्र लाजेॽलाम्‍बा पोङ्‌ङाआङ् पेःक्‍का॥
 ५ हे़क्‍क्‍याङ् मिस्रओ के़वाॽबा के़रे़क् तुम्‍बा साहाॽ मे़सिःॽ, लुङ्‌सुम्‍मो याॽके़युःप्‍मा योःग्‍मे़ल्‍ले़ कुस्‍सा तुम्‍बाआङ्‌धो हाङ्‌युक्‍नाओ युक्‍साबा के़बोङ्‌बा फारोल्‍ले़ कुस्‍सा तुम्‍बे़न्‍नाङ् सिःॽ॥ पित् थक्‍साहाॽओ के़रे़क्‍नुःल्‍ले़ तगि के़धाप्‍पा पित्‍सात्‍हाॽआङ् मे़सिःॽ॥
 ६ मिस्र लाजेॽ खाराक् तगि आभे़ल्‍ले़आङ् मे़ङ्‌घे़म्‍मे के़वाॽबा नु ताःन्‍दि याम्‍मो आभे़ल्‍ले़आङ् खे़म्‍मे़न्‍दे़प्‍मनाबा हाःप्‍मा चिःङ्‌मा पोःङ्‌ॽ॥
 ७ कर इस्राइलिहाॽ नु खे़ङ्‌हाॽरे़ खुन्‍छिॽ पित् थक्‍साहाॽग कोःत्‍चो थिक्‍ले़आङ् मे़हॽरुसिन्‌ॽ॥’ खे़ब्‍याङ् यहवे दाङ्‌बे़ल्‍ले़ इस्राइलिहाॽ नु मिस्रिहाॽरे़ एॽए से़न्‍दुसिॽ फाॽआङ् खिनिॽ निङ्‌वाॽ के़घोसुम्‌ॽ॥
 ८ हे़क्‍क्‍याङ् खे़ने़ॽ कन् के़रे़क् के़सुहाङ्‌युक्‍पाहाॽ आङ्‌गाॽओ मे़दाआङ् आङ्‌गाॽ से़वा मे़मे़त्‍तार मे़बाःत्‍तुॽ, ‘आदाङ्‌बारे़ के़एगाङ् के़बप्‍पा के़रे़क् मनाहाॽनु सोरिक् लःन्‍दे़आङ् पेगे़ॽ॥’ खे़न् एगाङ् आङ्‌गाॽ लःन्‍ना पेःक्‍का॥” खे़ब्‍याङ् मोसान् कुसाक्‍के़न्‍निल्‍ले़ कुमिक्‍किन् खाधाप्‍तुआङ् थासिङ्॥


९ यहवे दाङ्‌बाल्‍ले़ मोसान् अक्‍खे मे़त्‍तुआङ् वये़, “फारोल्‍ले़ खे़ने़ॽ के़बाःन्‍निन् खे़म्‍मा नाॽरुर वाॽबाल्‍ले़ चोगुल्‍ले़ आङ्‌गाॽ आप्‍फेक् निङ्‌वाॽ के़माबा याःम्‍बक्‍हाॽ मिस्र लाजेॽओ चोगुङ्‌ल वाॽआ॥”
 १० मोसान् नु हारुने़ल्‍ले़ कन् के़रे़क् निङ्‌वाॽ के़माबा याःम्‍बक्‍हाॽ फारोल्‍ले़ कुदगि चोगे़त्‍छु॥ कर यहवे दाङ्‌बे़ल्‍ले़ फारोल्‍ले़ कुनिङ्‌वान् हादिङ् के़धक्‍पा चोगु पिरु, हे़क्‍क्‍याङ् खुने़ॽ इस्राइलिहाॽ कुलाजेॽओलाम् पेःक्‍मा मे़भाःक्‍तुसिन्‍लो॥


 






चोःक्‌युम्‍भो खोमा तङ्‌नाम्



१२
 १ मिस्र लाजेॽओ यहवे दाङ्‌बे़ल्‍ले़ मोसान् नु हारुने़न् अक्‍खे मे़त्‍तुसि,
 २ “कन् लाःन् खिनिॽ लागि तङ्‌बेःल्‍ले़ कुहेःक्‍सिङ्‌मा ला पोःङ्‌ॽ॥
 ३ इस्राइलबा के़रे़क् मनाहाॽ अक्‍खे मे़त्‍ते़से़ॽ, ‘कन् लाओबा थिबोङ् ये़न्‍नो इस्राइलबा के़रे़क्‍ले़ आबाङे आबाङे खिनिॽ हिम्‍सयङ्‌ले लागि लत्‍छा मे़ल्‍लुक्‍साःत् इग्र मे़ःन्‍दाज्‍याःक् थिक् तारे़म्‍मे़ॽआङ् से़रे़म् च्‍ये़म्‍मे़ॽ॥
 ४ कुभारे़ खुन्‍छिॽ हिम्‍सयङ्‌ङो चबे़ःत्‍छिक्‍लक् मना मे़वाॽआङ् मे़ःन्‍दाज्‍याःक् थिक् चामा माःम्‍मा मे़न्‍छुक्‍तुन्‍ने़भग्र खुन्‍छिॽ के़रे़क् आक्‍ख्‍यारिक् के़जाबा मे़वाॽ हे़क्‍क्‍याङ् के़रे़क्‍ले़ आक्‍खे़न् चामा मे़सुक्‍तुॽ, खुन्‍छिॽ मे़निःत्‍छिङ्‌ङाङ् हिम्‍सयङ्‌ङिल्‍ले़ कुहिम्‍बेसाङ्‌बान्‍नु खे़न् मे़ःन्‍दाज्‍याःक्‍किन् मे़भःक्‍खु मे़जसाङ् पोःङ्‌ॽ॥
 ५ मे़ल्‍लुक्‍साःत् इग्र कुम्‍बाबा मे़ःन्‍दाज्‍याःक् थेसाङ् पोःङ्‌ॽ, कर खे़न् तङ्‌बे थिक् के़गे़प्‍पा नु याङ्‌घेःक् मे़म्‍बप्‍मनाबा पोङ्‌मा पोःङ्‌ॽ॥
 ६ खिनिॽ खे़न् लाओबा थिबोङ्‌ङाङ् लिसि ये़न् थारिक् कत्‍ते़म्‍मे़ॽ, हे़क्‍क्‍याङ् इस्राइलि सङ्‌जुम्‍भोबा मनाहाॽरे़ युःन्‍छिक् खे़न् मे़से़रुर॥
 ७ खे़ब्‍याङ् आत्‍तिन् आत्‍तिन् हिम्‍मो खे़न् मे़ल्‍लुक्‍साःत् इग्र मे़ःन्‍दाज्‍याःक् सान् मे़ज, खे़न् हिम्‍मोबा लाम्‍धेत् सम्‍धाङ् नु लाम्‍धेत् सित्‍लाङ्‌हाॽओ खे़न् सामाक्‍खिॽइन् मुहुःत्‍तुर॥
 ८ खे़ङ्‌हाॽरे़ हाबा खे़न् से़न्‍दिक् खे़न् सान् मे़ओॽरुआङ् के़भङ्‌बा सिदाॽ मे़म्‍भःन्‍नेबा खरे़ःङ्‌ङिन्‍नु मे़जर॥ के़घिःक्‍पा नुधिःन्‍नु खे़ङ्‌हाॽरे़ खे़न् मे़जर॥
 ९ खे़न् सान् कुमाङ्‌वा इग्र च्‍वाःत्‍तो हाङ्‌वा मे़लक्‍ते़म्‍मिन्‍ने़ॽआङ् मे़जे़म्‍मिन्‍ने़ॽ कर कुधे़गेःक्‍किन् कुभुम्‍बा, कुहिदुत् कुधे़गाःङ्‌मानु सोरिक् मिओ ओॽरे़म्‍मे़ॽआङ् चाम्‍मे़ॽ॥
 १० साःल्‍ले़ कुलक्‍हाॽ तानाम् थारिक् कुधेथिक्‍काङ् मे़नन्‍छे़म् मे़युक्‍खे़म्‍मिन्‍ने़ॽ, कर कुभा नरे़ने़भग्र मिओ खे़न् ओॽरे़म् तेसे़म्‍मे़ॽ॥
 ११ खिनिॽ खे़न् हाराहारा चे़म्‍मे़ॽ थेआङ्‌भे़ल्‍ले़ खिनिॽ लाङ्‌ङो लाङ्‌सुःप् चाङ्‌मा हे़क्‍क्‍याङ् हुक्‍को तक्‍कात् याङ्‌सिङ्‌माआङ् लाम्‍दिक् चोःक्‍मारे़ लागि फॽइ युम्‍माआङ् युङ्‌मा पोःङ्‌ॽ॥ कन् चोःक्‌युम्‍भोa तङ्‌नाम्‍मिन् यहवे दाङ्‌बे़ल्‍ले़न्‍लो॥


१२ “‘खे़न् से़न्‍दिक् आङ्‌गाॽ मिस्र लाजेॽलाम् पोङ्‌ङाआङ् पेःक्‍का हे़क्‍क्‍याङ् मिस्रओ के़वाॽबा के़रे़क् तुम्‍बा साहाॽ नु पित् थक्‍साहाॽरे़ तगि मे़धाप्‍तुसिबा पित्‍सात्‍हाॽ आङ्‌गाॽ स्‍ये़रुङ्‌सिङ्‌ॽ हे़क्‍क्‍याङ् मिस्रबा के़रे़क् माङ्‌हाॽ खुम्‍दिङ् पिरुङ्‌सिङ्‌ॽ॥ आङ्‌गाॽ यहवे दाङ्‌बाआ॥
 १३ खिनिॽ के़युङिबा हिम्‍हाॽओ लाम्‍धेत् सित्‍लाङ्‌ङो हुःप्‍मनाआङ् के़बप्‍पा खे़न् माक्‍खिन् मिक्‍से़ःन् पोःङ्‌ॽ॥ खे़न् माक्‍खिन् आङ्‌गाॽ निसुङ्‌ङाङ् आङ्‌गाॽ खिनिॽ काःक्‍निङ् थानिङ्‌ॽ हे़क्‍क्‍याङ् आङ्‌गाॽ मिस्रिहाॽ खुम्‍दिङ् पिरुङ्‌सिङ्‌बा आत्‍तिन् मिङ्‌देॽइल्‍ले़आङ् खिनिॽ के़न्‍छुसिन्॥


१४ “‘खे़न् ये़न्‍नो खिनिॽ लत्‍छा साम्‌योबा तङ्‌नाम् थिक् के़दोसुम्‌ॽ हे़क्‍क्‍याङ् आङ्‌गाॽ यहवे दाङ्‌बे़ल्‍ले़ थे़मा चोगुङ्‌ङाङ् वये़ खे़न् तङ्‌नाम्‍मिल्‍ले़ खिनिॽ निङ्‌वाॽसुम् तारु के़बिरिॽ॥ खे़न् तङ्‌नाम्‍मिन् सदादिङ्‌ले़ लागि के़दाबा ये़न्‍हाॽओ तोसे़म्‍मे़ॽ॥’”



सिदाॽ मे़म्‍भःन्‍नेबा खरे़ःङ् चामा तङ्‌नाम्


१५ यहवे दाङ्‌बे़ल्‍ले़ पाःत्‍तु, “नुसि ये़न् थारिक् खिनिॽ सिदाॽ मे़म्‍भःन्‍नेबा खरे़ःङ् चे़म्‍मे़ॽ॥ थिक्‍सिगेक्‍पा ये़न्‍नोए खिनिॽ हिम्‍मो के़गत्‍तुम्‍बा के़रे़क् खरे़ःङ् के़भङ्‌बा सिदाॽइन् लःत्‍ते़म् तेसे़म्‍मे़ॽ थेआङ्‌भे़ल्‍ले़ कुभारे़ खे़न् नुसि ये़न् थारिक् खरे़ःङ् के़भङ्‌बा सिदाॽ याक्‍मनाबा खरे़ःङ्‌ङिन् मे़जने़भग्र खे़ङ्‌हाॽ आङ्‌गाॽ आमनाहाॽलाम् मे़लःत्‍तु मे़देसुसिर॥
 १६ थिक्‍सिगेक्‍पा ये़न्‍नो खिनिॽ लत्‍छा सेसे चुम्‍लुङ् चोगे़म्‍मे़ॽ, नुसि ये़न् के़त्‍तिल्‍ले़ वेॽधिक् चोगे़म्‍मे़ॽ॥ खे़न् ये़न्‍नो आत्‍तिन् परिक्‍पाआङ् याःम्‍बक् मे़जोगे़म्‍मिन्‍ने़ॽ, कुजा थोःक्‍माआङ्‌धो वेॽ थे़माआङ् याःम्‍बक् मे़जोगे़म्‍मिन्‍ने़ॽ॥


१७ “खिनिॽ के़भङ्‌बा सिदाॽ मे़न्‌याक्‍केबा खरे़ःङ् चामा तङ्‌नाम् तोसे़म्‍मे़ॽ, थेआङ्‌भे़ल्‍ले़ आम्‍भा कन् ये़न्‍नो खिनिॽ सुवाङ्‌हाॽ मिस्र लाजेॽलाम्‍बा लःत्‍तुङ् फेत्‍तुङ्‌सिङ्॥ के़दाबा ये़न्‍नो सदादिङ्‌ले़ लागि खिनिॽ थाःक्‍थाःक्‍को कन् तङ्‌नाम्‍मिन् तोमा पोःङ्‌ॽ॥
 १८ थिक्‍सिगेक्‍पा ला थिबोङ्‌ङाङ् लिसि ये़न् युःन्‍छिक्‍काङ्‌धो निबोङ्‌ङाङ् निसिगेक्‍पा ये़न् युःन्‍छिक् थारिक् खिनिॽ के़भङ्‌बा सिदाॽ मे़न्‌याक्‍मनाबा खरे़ःङ् चे़म्‍मे़ॽ॥
 १९ नुसि ये़न् थारिक् खिनिॽ हिम्‍मो खरे़ःङ् के़भङ् सिदाॽ थेआङ् होःप्‍ल॥ कुभारे़ कन् ये़त्‍नाम्‍मो के़भङ्‌बा सिदाॽ के़याक्‍पा कुजा मे़जने़भग्र खे़न् वेॽ लाजेॽबा पोङ्‌साङ्, इग्र आप्‍फेक् लाजेॽबा पोङ्‌साङ्, इस्राइलबा सङ्‌जुम्‍भोलाम् खे़न् मे़लःत्‍तु मे़देसुर॥
 २० कन् ये़न्‍हाॽओ खिनिॽ के़भङ्‌बा सिदाॽ के़याक्‍पा थे़माआङ् मे़जे़म्‍मिन्‍ने़ॽ॥ खिनिॽ आत्‍ति के़युङिसाङ् के़भङ्‌बा सिदाॽ मे़न्‌याक्‍के़बा खरे़ःङ् चे़म्‍मे़ॽ नुसि ये़न् थारिक् आत्‍तिन्‍हाॽरे़आङ् खिनिॽ हिम्‍मो खरे़ःङ् के़भङ्‌बा सिदाॽ खोमे़दे़त्‍ने़न्‍ल॥”



काःक्‍माआङ् ले़प्‍मनाबा तङ्‌नाम्


२१ खे़ब्‍याङ् मोसाःल्‍ले़ इस्राइलबा के़रे़क् लाम्‍लोबाहाॽ उःत्‍तुसिआङ् मे़त्‍तुसि, “खिनिॽ के़रे़क् हिम्‍सयङ्‌ले़ लत्‍छा लत्‍छा मे़ल्‍लुक्‍साःत् सेगे़म्‍मे़ॽआङ् से़रे़म्‍मे़ॽ हे़क्‍केलॽरिक् खिनिॽ हिम्‍सयङ्‌हाॽरे़ काःक्‍माआङ् ले़प्‍मनाबा तङ्‌नाम् तोमा मे़सुक्‍तुर॥
 २२ हिसप् याःन्‍निल्‍ले़ लत्‍छा चुक्‍सा कुबोराक् थिक् तारे़म्‍मे़ॽ, मे़ःन्‍दसाःत्‍तिल्‍ले़ कुमाक्‍खिॽ याङ्‌मा खप्‍प्‍याओ खे़न् हुम्‍साम्‍मे़ॽ हे़क्‍क्‍याङ् खिनिॽ हिम्‍मोबा लाम्‍धेत् सित्‍लाङ्‌हाॽ नु लाम्‍धेःत्‍तो थाःङ् माक्‍खिन् हुःत्‍ते़म्‍मे़ॽ॥ तानाम् खाओःत् थारिक् हाःत्‍ताङ् हिम्‍मोलाम् लाःक्‍कात् मे़लःन्‍ने़न्‍ल॥
 २३ थेआङ्‌भे़ल्‍ले़ यहवे दाङ्‌बे़न् मिस्रिहाॽरे़ खुनिॽ से़त्‍छे़ लाजेॽलाम् पोङ्‌ङाङ् पेःक्‍किल्‍ले़ खे़न् ये़म्‍मो खुने़ॽ खिनिॽ लाम्‍धेःप्‍पोबा सित्‍लाङ्‌हाॽओ नु लाम्‍धेःत्‍तो थाःङ् माक्‍खिन् निसुआङ् आसे़त्‍से़प्‍पा माङ्‌लाइङ्‌बान् खिनिॽ हिम्‍मिन् काःक्‍माआङ् खिनिॽ ले़प्‍मानिङ् पाङ्‌घुॽ॥


२४ “खिनिॽ नु खिनिॽ मुॽइदाङ्‌साहाॽरे़ कन् थिम्‍मिन् सदादिङ्‌ले़ लागि के़दोसुम्‍ल पोःङ्‌ॽ॥
 २५ यहवे दाङ्‌बे़ल्‍ले़ खिनिॽ पिमानिङ् फाॽआङ् माङ्‌हुप् चोगुबा लाजेॽओ के़लासि के़जुरिआङ्‌साङ् कन् थिम्‍मिन् खिनिॽ के़इःत्‍तुम् के़नाःत्‍तुम्‍ल पोःङ्‌ॽ॥
 २६ आल्‍ल खिनिॽ मुॽइदाङ्‌साहाॽरे़ कन् तङ्‌नाम्‍मिल्‍ले़ कुबेन् थे़माबे फाॽआङ् सेःन्‍के़म्‍दोसिॽ,
 २७ खे़ब्‍याङ् खे़ङ्‌हाॽ अक्‍खे मे़त्‍ताम्‍सिम्‍मे़ॽ, ‘कन् यहवे दाङ्‌बे़न् मिङ्‌सो इङ्‌धाङ् पिमनाआङ् तोःम्‍मनाबा काःक्‍माआङ् ले़प्‍मनाबा वयागे़न् सिदुङ्‌जभा तङ्‌नाम्‍लो थेआङ्‌भे़ल्‍ले़ खुने़ॽ मिस्रओ के़ने़बा इस्राइलिहाॽरे़ खुन्‍छिॽ हिम्‍हाॽ काःक्‍तुआङ् पेःल्‍ले़ खुने़ॽ मिस्रिहाॽ स्‍ये़रुसि करसाङ् आनिॽ इस्राइलिहाॽ आदाङ्‌घे़आङ् वये़॥’” खे़ब्‍याङ् इस्राइलिहाॽ थुङ्‌बोहजॽ मे़युङ्‌सिङ्‌ङाङ् यहवे दाङ्‌बान् माङ्‌से़वा मे़मे़त्‍तु॥
 २८ हे़क्‍क्‍याङ् खे़ङ्‌हाॽ मे़बेआङ् यहवे दाङ्‌बे़ल्‍ले़ मोसान् नु हारुने़न् मे़त्‍तुसिबा हे़क्‍के के़रे़क् पाःन्‍हाॽ मे़जोगुरो॥



तुम्‍बा साहाॽ मे़स्‍ये़


२९ हे़क्‍क्‍याङ् से़न्‍दिक् से़त्‍लुम्‍भक्‍ते़ल्‍ले़ यहवे दाङ्‌बे़ल्‍ले़ मिस्रबा के़रे़क् तुम्‍बा साहाॽ स्‍ये़रुसि, हाङ्‌युक्‍नाओ लक्‍खोबा के़बोङ्‌बा हाङ्‌साआङ्‌धो लुम्‍बाःत्‍तो मे़साक्‍तुसिबा पुङ्‌लाधाबाहाॽरे़ खुन्‍छिॽ के़रे़क् तुम्‍बा साहाॽ स्‍ये़रुसि॥ पित् थक्‍साहाॽरे़ तगि मे़धाप्‍तुसिबा पित्‍सात्‍हाॽआङ् मे़स्‍ये़॥
 ३० खे़न् से़न्‍दिक् फारोन्, खुने़ॽ कुसुहाङ्‌गे़म्‍बाहाॽ नु वेॽ के़रे़क् मिस्रबा मनाहाॽ मे़सोरे़ मे़लःन्‍दे़॥ मिस्र लाजेॽओ यम्‍बा इक्‍लाओ मे़हाबे़ मे़भिःक्‍ते़ थेआङ्‌भे़ल्‍ले़ खे़प्‍मो तुम्‍बा सा मे़न्‍छ्‌ये़ने़म्‍बा हिम्‍मे होःप्‍ते़॥


३१ खे़न् से़न्‍दिक् फारोल्‍ले़ मोसान् नु हारुने़न् खुन्‍छिॽ उःत्‍छे़ पाङ्‌घुसिआङ् मे़त्‍तुसि, “खिन्‍छिॽ नु खिनिॽ इस्राइलिहाॽ लःन्‍दे़म्‍मे़ॽआङ् पेगे़म्‍मे़ॽ॥ आङ्‌गाॽ आलाजेन् ले़रे़म्‍मे़ॽआङ् पेगे़म्‍मे़ॽ हे़क्‍क्‍याङ् खिनिॽ के़बाःत्‍तुम्‍बा हे़क्‍के खिनिॽ यहवे दाङ्‌बे़न् माङ्‌से़वा मे़त्‍ते़म्‍मे़ॽ॥
 ३२ खिनिॽ के़बाःत्‍तुम्‍बा हे़क्‍के खिनिॽ मे़ल्‍लुक् मे़ःन्‍दा नु पित्‍थक्‍साहाॽ तेॽरे़म्‍सिम्‍मे़ॽआङ् पेगे़म्‍मे़ॽ॥ कर खिनिॽ के़बेगिल्‍ले़ आङ्‌गाॽआङ् हाङ्‌वागे़न् मुॽइसाम् आबिरे़म्‍मे़ॽ॥”


३३ मिस्रिहाॽरे़आङ् इस्राइलिहाॽ हारावरा लाजेन् ले़प्‍माआङ् पेःक्‍मा मे़याःन्‍दुसि॥ खे़ङ्‌हाॽरे़ मे़बाःत्‍तु, “खिनिॽ के़म्‍बेगिन्‍ने़भग्र आनिगे के़रे़क् स्‍ये़ॽइगे़॥”
 ३४ कल्‍ले चोगुल्‍ले़ इस्राइलिहाॽरे़ खुन्‍छिॽ मे़सॽरु मे़युक्‍खुबा फेॽरुम्‍मिन् के़भङ्‌बा सिदाॽ याक्‍मानुःल्‍ले़ तगि मे़भोःक्‍खु, हे़क्‍क्‍याङ् खे़ङ्‌हाॽरे़ खुन्‍छिॽ फे़ॽरुम् सॽमा फुजिक्‍हाॽ तेःप्‍फुङ्‌हाॽओ मे़सुङुआङ् फक्‍ताङ्‌ङो मे़युक्‍खु॥
 ३५ हे़क्‍क्‍याङ् इस्राइलिहाॽरे़ मोसाःल्‍ले़ मे़त्‍तुसिबा हे़क्‍के मे़जोगुआङ् वये़, खे़ङ्‌हाॽरे़ मिस्रिहाॽलाम्‍बा साम्‍म्‍याङ् युप्‍पा वाःत्‍ति सामाहाॽ नु तेःप्‍फुङ्‌हाॽ मे़नाःक्‍तुसि॥
 ३६ यहवे दाङ्‌बे़ल्‍ले़ मिस्रिहाॽरे़ इस्राइलिहाॽ नुरिक् मे़मे़त्‍तुसिर चोगु, हे़क्‍क्‍याङ् इस्राइलिहाॽरे़ मे़नाःक्‍तुबा पाःन्‍हाॽ मिस्रहाॽरे़ के़रे़क् मे़बिरुसिर चोगु॥ कम्‍भलॽरिक् मिस्रिहाॽरे़ खुन्‍छिॽ याङ्‌साकुन्‍धेहाॽ इस्राइलिहाॽरे़ मे़देॽरुआङ् मे़बेरो॥



इस्राइलिहाॽरे़ मिस्र लाजेन् मे़ले़रु


३७ इस्राइलिहाॽ रामसेसलाम् लाङ्‌मे़घेगे़आङ् सुक्‍कोत मे़बे॥ लाङे़न्‍छिङ् तुक्‍सिग ६,००,००० ये़म्‍बित्‍छारक् मे़वये़ हे़क्‍क्‍याङ् मे़न्‍छुमा नु हिन्‍जाॽबित्‍छाॽआङ् मे़वये़॥
 ३८ खे़न्‍नुःल्‍ले़ वेॽ यरिक् इस्राइलि मेःम्‍बा मनाहाॽ नु यरिक् मे़ल्‍लुक् मे़ःन्‍दा हे़क्‍क्‍याङ् पित्‍हाॽआङ् खुन्‍छिॽनु मे़बे॥
 ३९ मिस्रलाम्‍बा मे़भे़त्‍तुआङ् मे़भे़रेबा मे़सॽरुबा फेॽरुम्‍मिन् खे़ङ्‌हाॽरे़ के़भङ्‌बा सिदाॽ मे़न्‌याक्‍केबा खरे़ःङ् मे़ले़ःक्‍खु थेआङ्‌भे़ल्‍ले़ खे़ङ्‌हाॽरे़ मिस्र लाजेन् खिमो मेले़रुआङ् मे़वये़ खे़ब्‍याङ् तःक् थोःक्‍मा नु के़भङ्‌बा सिदाॽ याक्‍मनाबा खरे़ःङ् ले़ःङ्‌माआङ् मे़ङ्‌घोसुन्॥


४० इस्राइलिहाॽ मिस्र लाजेॽओ मे़युङे़बा ४३० तङ्‌बे के़रे़आङ् वये़॥
 ४१ यहवे दाङ्‌बे़ल्‍ले़ कुमनाहाॽओबा के़रे़क् सुवाङ्‌हाॽ ४३० तङ्‌बे के़रे़ल्‍ले़ याःन्‍दिक्‍के मिस्र लाजेॽलाम् मे़लःन्‍दे़॥
 ४२ यहवे दाङ्‌बे़ल्‍ले़ खे़ङ्‌हाॽ मिस्रलाम् लःप्‍मा फे़प्‍मासिरे़ लागि से़न्‍दिक् नाम्‍दाःत्‍तात् कम्‍ब्राङ् मे़त्‍तुसि॥ खे़न् से़न्‍दिक्‍किङ्‌ग सदादिङ्‌ले़ लागि यहवे दाङ्‌बाओ तोःम्‍मनाबा से़न्‍दिक्‍लो, हे़क्‍क्‍याङ् इस्राइलिहाॽ से़न्‍दिक् चाङ्‌जाङ् युङ्‌माआङ् आभे़ल्‍ले़साङ् यहवे दाङ्‌बे़न् मिङ्‌सो इङ्‌धाङ् मे़बिरुर पोङ्‌लो॥



काःक्‍माआङ् ले़प्‍मनाबा तङ्‌नाम् तोमा थिम्‍हाॽ


४३ यहवे दाङ्‌बे़ल्‍ले़ मोसान् नु हारुने़न् मे़त्‍तुसि, “काःक्‍माआङ् ले़प्‍मनाबा तङ्‌नाम् तोमा थिम्‍हाॽ हाबा कन्‍हाॽरो–


“कुभा वेॽ लाजेॽबा मनाःल्‍ले़ काःक्‍माआङ् ले़प्‍मनाबा तङ्‌नाम्‍बा कुजान् मे़जने़न्‍ल,
 ४४ कर खिनिॽ के़दारुम्‍बा योःक्‍किन् खिनिॽ हर्दो के़हे़गुम् के़बिरुम्‍माङ् वाॽने़भग्र खे़ल्‍ले़ चररो॥
 ४५ नाम्‍म्‍याक् के़दाःक्‍पाआङ् याःम्‍बक् के़जोःक्‍पा नु कुभा ये़न्‍ले़ लागि याङ्‌गे़धोःक्‍पा मनाहाॽरे़ खे़न् मे़न्‍जने़ल्‍ल॥


४६ “आत्‍तिन् हिम्‍मो चामा कुजा मे़धोःक्‍तुआङ् युङ्, खे़न् आम्‍भा खे़प्‍मो चामा माःम्‍मा पोःङ्‌ॽ॥ हिम्‍मोलाम् खे़न् लाःक्‍कात् मलःत्‍ते़म्‍मिन्‍ने़ॽ॥ खे़न् से़प्‍मनाबा थक्‍साःल्‍ले़ कुलुङ्‌सिन् ए़ङ्‌मा मे़नुॽने़न्॥
 ४७ के़रे़क् इस्राइलि सङ्‌जुम्‍भोहाॽरे़ कन् चोःक्‌युम्‍भो तङ्‌नाम्‍मिन् तोमाए पोःङ्‌ॽ॥


४८ “कर हर्दो मे़न्‍हे़क्‍के के़वाॽबा आत्‍तिन् मनाःल्‍ले़आङ् खे़न् चामा मे़नुॽने़न्॥ खिनिॽलुम्‍मो के़युङ्‌बा कुभा वेॽ लाजेॽबा मनाहाॽरे़ काःक्‍माआङ् ले़प्‍मनाबा तङ्‌नाम्‍मिन् तोमाआङ् यहवे दाङ्‌बे़न् मिङ्‌सो इङ्‌धाङ् पिमा निङ्‌वाॽ मे़जोगुने़भग्र तगि खिनिॽ खे़ङ्‌हाॽरे़ खुन्‍छिॽ हिम्‍यसङ्‌ङोबा ये़म्‍बित्‍छाहाॽ हर्दो हे़गे़म् पिरे़म्‍सिम्‍मे़ॽ॥ खे़न् एगाङ् खे़न् ये़म्‍बित्‍छाःन् आबाङे लाजेॽओ सागे़वाःन्‍छिङ्‌बा इस्राइलि लेःत्‍ते़म्‍मे़ॽ हे़क्‍क्‍याङ् तङ्‌नाम् तोमा पाङ्‌घे़म्‍मे़ॽ॥
 ४९ आबाङे लाजेॽओ सागे़वाःन्‍छिङ्‌बा इस्राइलिहाॽ नु खिनिॽलुम्‍मो के़युङ्‌बा वेॽ लाजेॽबा मनाहाॽरे़ लत्‍छा परिक्‍पा थिम् इःप्‍मा नाःप्‍मा पोःङ्‌ॽ॥”


५० के़रे़क् इस्राइलिहाॽरे़ इङ्‌जाङ्‌ङिन् मे़इःत्‍तु मे़नाःत्‍तु हे़क्‍क्‍याङ् यहवे दाङ्‌बे़ल्‍ले़ मोसान् नु हारुने़न् मे़त्‍तुसिबा कुइसिःक् खे़ङ्‌हाॽरे़ मे़जोगु॥
 ५१ आम्‍भा खे़ल्‍ले़ याःन्‍दिक् यहवे दाङ्‌बे़ल्‍ले़ के़रे़क् इस्राइलि सुवाङ्‌हाॽ मिस्रलाम्‍बा लःत्‍तु फे़त्‍तुसिरो॥


 


a १२:११ हिब्रु पाःन्‍दाङ्‌ङोलाम् के़युबा चोःक्‌युम्‍भो तङ्‌नाम्‍मिन् मे़ल्‍लुक्‍साःत्‍तिन् इग्र मे़ःन्‍दाज्‍याःक्‍किन् सिदुङ्‌जभा चोःक्‍माआङ् इस्राइबा तुम्‍बा साहाॽ से़ःप्‍मासि के़लॽबा पोःङ्‌ॽ॥ कन् चोःक्‌युम्‍भो तङ्‌नाम्‍मिङ्‌ग निङ्‌वाॽफुमाङ्‌ङिन् इःप्‍मनाबा नु खुने़ॽ मिङ्‌सो इङ्‌धाङ् पिमनाबारो 






तुम्‍बा साहाॽ मे़दोन्‍दुसि



१३
 १ यहवे दाङ्‌बे़ल्‍ले़ मोसान् मे़त्‍तु,
 २ “तगि सागे़वाःन्‍छिङ्‌बा के़रे़क् अङे़ःक्‌वाहाॽ नु पित् थक्‍साहाॽरे़ मे़धाप्‍तुसिबा पित्‍सात्‍हाॽ आङ्‌गाॽओ तोःन्‍दे़म्‍सिम्‍मे़ॽ थेआङ्‌भे़ल्‍ले़ इस्राइलबा के़रे़क् तुम्‍बा साहाॽ नु पित् थक्‍साहाॽरे़ मे़धाप्‍तुसिबा थिक्‍सिगेक्‍पा पित्‍सात्‍हाॽ आङ्‌गाॽए़न्‍छिरो॥”



काःक्‍माआङ् ले़प्‍मनाबा तङ्‌नाम्


३ खे़ब्‍याङ् मोसाःल्‍ले़ मनाहाॽ मे़त्‍तुसि, “खिनिॽ योःग्‍बा योःग्‍मा के़बोःक्‍खिआङ् के़वयिबा मिस्र लाजेन् के़ले़रुम्‍माङ् के़भे़रिबा कन् ये़न्‍निन् निङ्‌वाॽ इःत्‍ते़म्‍मे़ॽ॥ कल्‍ले़ याःन्‍दिक् यहवे दाङ्‌बे़ल्‍ले़ खुने़ॽ पयम् यम्‍बा कुमुक्‍साम्‍मिल्‍ले़ खिनिॽ के़लःत्‍ति के़भे़त्‍ति॥ कल्‍ले़ याःन्‍दिक् के़भङ्‌बा सिदाॽ मे़न्‌याक्‍के़बा खरे़ःङ्‌रक् खिनिॽ चे़म्‍मे़ॽ॥
 ४ अबिब मे़प्‍मना लाओबा आइन्‍ले़ याःन्‍दिक् खिनिॽ मिस्र लाजेन् के़ले़रुम्‍माङ् के़बिगिर के़बत्‍छिॽ॥
 ५ यहवे दाङ्‌बे़ल्‍ले़ कनानि, हित्‍ति, एमोरि नु यबुसिहाॽरे़ खुन्‍छिॽ लाजेन् खिनिॽ सुधे़बा ताक्‍थे़बाहाॽ पिमासि माङ्‌हुप् चोगुआङ् वाॽ॥ आल्‍ल खुने़ॽ खिनिॽ खे़न् याङ्‌साकुन्‍धे़बा नु चा के़नुॽबा लाजेॽओ के़गे़त्‍तिॽ, खे़ब्‍याङ् खिनिॽ तङ्‌बे थक्‍मा थिक्‍सिगेक्‍पा लाओ कन् तङ्‌नाम्‍मिन् तोसे़म्‍मे़ॽ॥
 ६ नुसि ये़न् थारिक् खिनिॽ के़भङ्‌बा सिदाॽ मे़न्‌याक्‍केबा खरे़ःङ् चे़म्‍मे़ॽ नुसि ये़न् के़त्‍तिल्‍ले़ याःन्‍दिक् यहवे दाङ्‌बे़न् मिङ्‌सो इङ्‌धाङ् पिरे़म्‍मे़ॽर कन् तङ्‌नाम्‍मिन् तोसे़म्‍मे़ॽ॥
 ७ खे़न् नुसि ये़न् थारिक् के़भङ्‌बा सिदाॽ मे़न्याक्‍मनाबा खरे़ःङ्‌रक् चाम्‍मे़ॽ, खिनिॽ लाजेॽओबा इःन्‍दोहाॽओ के़भङ्‌बा सिदाॽ के़याक्‍पा पान् नु के़भङ्‌बा सिदाॽ थे़माआङ् निधाःप्‍मा मे़नुॽने़न्॥
 ८ खे़ल्‍ले़ याःन्‍दिक् खिनिॽ साहाॽ अक्‍खेलॽरिक् चे़क्‍ते़म्‍सिम्‍मे़ॽ, ‘आङ्‌गाॽ मिस्र लाजेॽलाम् लःन्‍दाङ् फे़राङ्‌ङिल्‍ले़ यहवे दाङ्‌बे़ल्‍ले़ आङ्‌गाॽ आलागि थे चोगुआङ् वये़, आम्‍भा खे़ल्‍ले़ लागि आङ्‌गाॽ कन् चोगुङ्‌बारो॥’
 ९ यहवे दाङ्‌बे़ल्‍ले़ खुने़ॽ मुक्‍साम्‍बा कुहुक्‍किल्‍ले़ मिस्र लाजेॽलाम् खिनिॽ के़लःत्‍ति के़भे़त्‍तिबाल्‍ले़ चोगुल्‍ले़ कन् तोःम्‍मनाबा तङ्‌नाम्‍मिन् खिनिॽ निङ्‌वाॽसुम् के़मे़प्‍पा पोङ्‌ल फाॽआङ् खुने़ॽ के़रे़क् कुधिम्‍हाॽ खिनिॽ मुराओ तामाआङ् पप्‍मारे़ लागि कन् खिनिॽ लागि लत्‍छा मिक्‍सेन् हुक्‍को नु त्‍वाबो पत्‍ल॥
 १० तङ्‌बे थक्‍मा कुदोक् के़बोङ्‌बा ये़म्‍मो खिनिॽ कन् तङ्‌नाम्‍मिन् तोसे़म्‍मे़ॽओ॥



तगि सागे़वाःन्‍छिङ्‌बाहाॽ


११ “यहवे दाङ्‌बे़ल्‍ले़ खिनिॽ कनानिहाॽरे़ खुन्‍छिॽ लाजेॽओ के़गे़त्‍तिॽ॥ खुने़ॽ खे़न् लाजेन् खिनिॽ नु खिनिॽ सुधे़बा ताक्‍थे़बाहाॽ पिमासि माङ्‌हुप् चोगुआङ् वाॽ॥ आल्‍ल खे़न् लाजेन् खिनिॽ के़घोसुम्‌ॽ,
 १२ खे़ब्‍याङ् खिनिॽ आबाङे आबाङे तुम्‍बा साहाॽ यहवे दाङ्‌बाओ के़दोःम्‍दुम्‍सिम्‍ल पोःङ्‌ॽ॥ खिनिॽ थक्‍साहाॽरे़ मे़धाप्‍तुसिबा तगिबा कुम्‍बाबा थक्‍सा च्‍याःक्‍हाॽआङ् यहवे दाङ्‌बे़ल्‍ले़न्‍ने मे़बोङ्‌ॽ॥
 १३ कर अदङ्‌ङिल्‍ले़ तगिबा कुस्‍सा अदङ्‌ज्‍याःक्‍किन् मे़ःन्‍दसाःत्‍तिल्‍ले़ थे़ॽमा पोःङ्‌ॽ॥ अदङ्‌ङिन् खे़निॽ थे़ॽमा निङ्‌वाॽ होप्‍ने़भग्र खे़ल्‍ले़ कुनिगिःङ्‌मान् ए़क्‍खे़म् पिरे़म्‍मे़ॽ॥ खिनिॽ आबाङे आबाङे तुम्‍बा साहाॽ कुमे़ल्‍लुङ् हुङ्‌माआङ् थे़ॽमासि पोःङ्‌ॽ॥


१४ “ताःन्‍दि के़दाबा ये़म्‍मो खिनिॽ सा ये़म्‍बित्‍छाहाॽरे़ थेआङ् अक्‍खे के़जोगुम्‍बाबे फाॽआङ् से़ःन्‍के़म्‍दोसिने़भग्र खिनिॽ अक्‍खे मे़त्‍ते़म्‍सिम्‍मे़ॽ, ‘यहवे दाङ्‌बे़ल्‍ले़ आनिगे योःग्‍बा योःग्‍मा पोःक्‍खिगे़आङ् वयिगे़बा मिस्र लाजेॽलाम्‍बा खुने़ॽ मुक्‍साम्‍साबा कुहुक्‍किल्‍ले़ लःत्‍तिगे़ फे़त्‍तिगे़॥
 १५ फारोन् हादिङ् के़धक्‍पा पोःक्‍खे़आङ् आनिगे मे़ले़रिगे़न्‍निल्‍ले़ यहवे दाङ्‌बे़ल्‍ले़ मिस्रबा के़रे़क् मनाहाॽरे़ खुन्‍छिॽ तुम्‍बा साहाॽ नु थक्‍साहाॽरे़ तगि मे़धाप्‍तुसिबा कुम्‍बाबा थक्‍साहाॽ मे़क्‍खुसि॥ कल्‍ले़चोगुल्‍ले़ आनिगे थक्‍साहाॽरे़ तगि मे़धाप्‍तुसिबा कुम्‍बाबा थक्‍सा साःत्‍हाॽ यहवे दाङ्‌बे़ल्‍ले़ कुलागि आनिगे वयागे़न् सिदुङ्‌जभा चोगुम्‍सिम्‍बे़आङ् तोःन्‍दुम्‍सिम्‍बे़, कर तुम्‍बा साहाॽरे़ खुन्‍छिॽ लागि खुन्‍छिॽ ले़क्‌वाओ कुभा थे़माइ तोःन्‍तुम्‍बेआङ् थे़ॽरुम्‍सिम्‍बे़॥’
 १६ यहवे दाङ्‌बे़ल्‍ले़ कुमुक्‍साम्‍साबा हुक्‍किल्‍ले़ मिस्र लाजेॽलाम् आनिॽ आलःत्‍ते़ आभे़त्‍ते़बा फाॽआङ् खिनिॽ लागि हुक्‍को के़बप्‍पा लत्‍छा मिक्‍सेन् नु त्‍वाबो के़बप्‍पा मिक्‍सेन् पोङ्‌लो॥”



खाॽमित् नु मिधुङ् मिराःक् सित्‍लाङ्


१७ फारोल्‍ले़ इस्राइलिहाॽ ले़रुसिआङ् निङ्‌वाॽफुमाङ्‌ङिल्‍ले़ खे़ङ्‌हाॽ पलिस्‍तिहाॽरे़ खुन्‍छिॽ लाजेॽलाम् मे़देॽरुसिन्॥ हे़क्‍केग खे़न् लाम्‍मिन् के़रे़क्‍नुःल्‍ले़ ताङ्‌बा चोगे़ हम्‍भसाङ् खुने़ॽ हे़क्‍के मे़जोगुन्॥ खुने़ॽ निङ्‌वाॽ पाःत्‍तु, “कन् मनाहाॽरे़ लाम्‍मो थङ् चोःक्‍मा के़बोङ्‌बारे़त्‍छ लॽरिक् खुन्‍छिॽ निङ्‌वाॽ मे़नुःक्‍तुआङ् मिस्र लाजेॽओ नुःङ्‌मा निङ्‌वाॽ मे़जोगुबा आङ्‌गाॽ ओमे़प्‍मा आनिङ्‌वाॽ होप्॥”
 १८ कल्‍ले़चोगुल्‍ले़ खुने़ॽ खे़ङ्‌हाॽ मुरे़ःक् खारे़ःक् थेआङ् के़होःप्‍पादे़न्‍नो लाम्‍बा हे़ःत्‍ताङ्‌बा वरःङ् ले़प्‍माङ् तेॽरुसि॥ इस्राइलिहाॽ मिस्रलाम् थङ् चोःक्‍मारे़ लागि खजुम्‍घया फे़जुम्‍भे़या मे़याङ्‌सिङ्‌ङाङ् मे़लःन्‍दे़ मे़धाङे़॥


१९ मोसाःल्‍ले़ युसुफरे़ कुये़प् कुलुङ्‌सिहाॽ खुने़ॽनु सोरिक् तेॽरु थेआङ्‌भे़ल्‍ले़ युसुफरे़ इस्राइलिहाॽरे़ हे़क्‍के़ मे़जोगुर फाॽआङ् खे़ङ्‌हाॽनु माङ्‌हुप् चोगुआङ् वये़॥ योसेफरे़ मे़त्‍तुसिआङ् वये़, “आल्‍ल निङ्‌वाॽफुमाङ्‌ङिल्‍ले़ खिनिॽ चोःक्‌युम्‍भो के़बिरिल्‍ले़, आङ्‌गाॽ आये़प् आलुङ्‌सिहाॽआङ् खिनिॽ कन् ते़न्‍नोलाम् के़देॽरुम्‍ल पोःङ्‌ॽ॥”


२० इस्राइलिहाॽ सुक्‍कोतलाम्‍बा लाङ्‌मे़घेगे़ मे़बे हे़क्‍क्‍याङ् मुरे़ःक् खारे़ःक् थेआङ् के़होःप्‍पादे़न्‍निल्‍ले़ कुयाओ एथाम मे़प्‍मनाबादे़न्‍नो साःङ्‌गाहिम् मे़घिङ्‌घु॥
 २१ हे़क्‍क्‍याङ् खे़ङ्‌हाॽ से़न्‍दिक् ले़न्‍दिक् लाङ्‌घेःक्‍मा मे़सुक्‍ल फाॽआङ् खे़ङ्‌हाॽ लाम् ओःन्‍धाक्‍मासिरे़ लागि यहवे दाङ्‌बे़न् ले़न्‍दिक् खाॽमित् सित्‍लाङ्‌ङो नु से़न्‍दिक् मि सित्‍लाङ्‌ङो पोःक्‍खे़आङ् खुन्‍छिॽ तगि तगि पे॥
 २२ आभे़ल्‍ले़साङ् ले़न्‍दिक् खाॽमित् सित्‍लाङ् नु से़न्‍दिक् के़दिःप्‍पा मिधुङ्‌दिङ् मिराःक्‍किन् मनाहाॽरे़ खुन्‍छिॽ तगि तगि थासिङ् पेर वये़रो॥


 






इस्राइलिहाॽरे़ हे़ःत्‍ताङ्‌बा वरःङ्‌ङिन् मे़गाःक्‍तु



१४
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 २ “मिग्‍दोल नु हे़ःत्‍ताङ्‌बा वरःङ्‌ङिल्‍ले़ कुलुम्‍मो के़ने़बा पि-हहिरोत निःत्‍ताङ् याङ्‌मे़धोःक्‍ल हे़क्‍क्‍याङ् वरःङ्‌ङिल्‍ले़ कुबेसाङ् बाल सेफोन तगाङ्‌ङे साःङ्‌गाहिम् मे़जोगुआङ् मे़युङ्‌ल फाॽआङ् इस्राइलिहाॽ इङ्‌जाङ् पिरे़से़ॽ॥
 ३ हे़क्‍क्‍याङ् इस्राइलिहाॽ आम्‍भा कन् लाजेॽओ ताक्‍कन्‍नु मे़वाॽ खे़म्‍ब्‍याङ् मुरे़ःक् खारे़ःक् थेआङ् के़होःप्‍पादे़न्‍निल्‍ले़ खे़ङ्‌हाॽ साक्‍तुसिआङ् मे़वाॽ फाॽआङ् फारोल्‍ले़ निङ्‌वाॽ इःत्‍तुॽ॥
 ४ हे़क्‍क्‍याङ् आङ्‌गाॽ खे़ल्‍ले़ कुनिङ्‌वान् हादिङ् के़धक्‍पा चोगुङ् पिरुङ्‌ॽ खे़ब्‍याङ् खे़ल्‍ले़ खे़ङ्‌हाॽ नाःत्‍तुसिॽ, कर खे़न् नु खे़ल्‍ले़ कुधक्‍सुबाहाॽ आङ्‌गाॽ नाःन्‍दुङ्‌सिङ्‌ॽ हे़क्‍क्‍याङ् मनाहाॽरे़ आङ्‌गाॽ मिमिदिङ् मे़बिआ॥ खे़ब्‍याङ् मिस्रिहाॽरे़ यहवे दाङ्‌बान् आङ्‌गाॽए फाॽआङ् निङ्‌वाॽ मे़घोसुॽ॥” हे़क्‍क्‍याङ् इस्राइलिहाॽरे़ हे़क्‍केए मे़जोगु॥


५ आल्‍ल इस्राइलिहाॽ मे़घे़त्‍छिङ् के़लॽबा इङ्‌घङ्‌ङिन् मिस्रिहाॽरे़ खुनिॽ हाङ्‌ङे़ओ के़रे़, खे़ब्‍याङ् खुने़ॽ नु खुने़ॽ कुसुहाङ्‌गे़म्‍बाहाॽरे़ खुन्‍छिॽ निङ्‌वाॽ के़जिःप्‍पा मे़जोगुआङ् अक्‍खे मे़बाःत्‍तु, “आनिॽ थे़मानि आजोगुम्‍बे हौ? इस्राइलिहाॽ आनिॽ पेःक्‍मा आभाःक्‍तुम्‍सिम् हे़क्‍क्‍याङ् आनिॽ से़वारोबा से़वारे़माहाॽ आले़रुम् आदेसुम्‍सिम्!”
 ६ हे़क्‍क्‍याङ् हाङ्‌ङिल्‍ले़ कुअन्‍लाःन् नु कुधक्‍सुबाहाॽ यारिप् चोगुसि॥
 ७ खुने़ॽ के़रे़क्‍नुःल्‍ले़ नुबा ६०० अन्‍लाहाॽ नु खे़ङ्‌हाॽरे़ खुन्‍छिॽ थक्‍पेबाहाॽनु सोसोरिक् मिस्रबा वेॽ के़रे़क् अन्‍लाहाॽ याङ्‌सिङ्‌ङाङ् खे़ङ्‌हाॽरे़ खुन्‍छिॽ एगाङ् थासिङ्॥
 ८ यहवे दाङ्‌बाल्‍ले़ हाङ्‌ङिन् कुनिङ्‌वाॽ हादिङ् के़धक्‍पा चोगु हे़क्‍क्‍याङ् खे़ल्‍ले़ थङ् के़नाःम्‍बा हे़क्‍के़ के़बेःक्‍पार के़बप्‍पा इस्राइलिहाॽ नाःत्‍तुसि॥
 ९ खे़ब्‍याङ् मिस्रिहाॽरे़, फारोल्‍ले़ के़रे़क् कुअन्, कुअन्‍ला खुने़ॽ कुअन् के़लोङ्‌बाहाॽ नु कुधक्‍सुबाहाॽरे़ इस्राइलिहाॽ मे़नाःत्‍तुसि, हे़क्‍क्‍याङ् खे़ङ्‌हाॽरे़ खुन्‍छिॽ पि-हहिरोतरे़ कुबेसाङ् बाल सेफोन तगि ले़प्‍माङ् वरःङ्‌ङिल्‍ले़ कुयाओ साःङ्‌गाहिम् मे़लेःत्‍तुआङ् याङ्‌मे़धोःक्‍ते़बादे़न्‍नो मे़सिॽरुसि॥


१० मिस्रबा हाङ्‌ङिन् नु थक्‍सुबाहाॽ खुन्‍छिॽ ले़प्‍माङ् मे़भे़रे़बा मे़निसुसिल्‍ले़ इस्राइलिहाॽ साॽरिक् मे़गिसे़ हे़क्‍क्‍याङ् आभाॽरे़ॽ फाॽआङ् यहवे दाङ्‌बे़न् पेलि मे़भाक्‍तु॥
 ११ खे़ङ्‌हाॽरे़ मोसान् मे़मे़त्‍तु, “थे मिस्र लाजेॽओ इपुङ् मे़ने़स्‍से़न्‍बि? थे खे़ने़ॽ आनिगे कन् मुरे़ःक् खारे़ःक् थेआङ् के़होःप्‍पादे़न्‍नो सिसे़ याप्‍मि के़भे़त्‍ते़बाबि? मिस्रलाम्‍बा आनिगे याप्‍मि के़लःत्‍ते़ के़भे़त्‍ते़आङ् आल्‍ल आनिगे याप्‍मि थे के़मे़त्‍ते़बाबे?
 १२ अक्‍खेए पोःङ्‌ॽ फाॽआङ् आनिगे थे मिस्रओ वयिगे़ल्‍ले़सा तगिए पाःत्‍तुम्‍बे़बा होःप्‍ते़बि? आनिगे आले़रे़ॽ हे़क्‍क्‍याङ् मिस्रिहाॽरे़ खुन्‍छिॽ योःग्‍बा योःग्‍माए पोःक्‍खिगे़आङ् वयिगे़र फाॽआङ् आनिगे खे़ने़ॽ तगिए मे़त्‍तासिगे़आङ् वयिगे़॥ कन् मुरे़ःक् खारे़ःक् थेआङ् के़होःप्‍पादे़न्‍नो सिमानुःल्‍ले़ग खे़न् मिस्र लाजेॽओ योःग्‍बा योःग्‍मा पोङ्‌माआङ् वाॽमाए नुबा पोःक्‍खे़बा वये़॥”


१३ मोसाःल्‍ले़ इस्राइलिहाॽ मे़त्‍तुसि, “खिनिॽ मे़गिसे़म्‍मिन्‍ने़ॽ, हाङ्‌हाङ् लॽरे़म्‍मे़ॽ, हे़क्‍क्‍याङ् आइन् यहवे दाङ्‌बे़ल्‍ले़ खिनिॽ ताङ्‌गे़से़ःप्‍तिबान् ओमे़त्‍ते़म्‍मे़ॽ॥ खिनिॽ आइन् के़निसुम्‍सिम्‍बा कन् मिस्रिहाॽ याम्‍मो आभे़ल्‍ले़आङ् के़न्‍निसुम्‍सिम्‍मिन्‌ॽ॥
 १४ यहवे दाङ्‌बान् खिनिॽ लागि ते़न्‍धङ् चोक्, खिनिॽ स्‍वाःत् युङे़म्‍मे़ॽ॥”


१५ यहवे दाङ्‌बे़ल्‍ले़ मोसान् मे़त्‍तु, “आभाॽरे़ फाॽआङ् खिनिॽ आङ्‌गाॽ थेआङ् याप्‍मि पेलि के़भाक्‍तिबाबे? मनाहाॽ तगि पेगे़म्‍मे़ॽ मे़त्‍ते़से़ॽ॥
 १६ खे़ने़ॽ के़दक्‍काःत्‍तिन् फोःक्‍खे़ॽआङ् वरःङ्‌ङिल्‍ले़ कुसम्‍धाङ् सन्‍छे़ॽ॥ च्‍वाःत्‍तिन् कुलक् ने़त्‍छि पोङ्‌ङाङ् एॽए से़न् हे़क्‍क्‍याङ् इस्राइलिहाॽ से़ङ्‌से़ङ्‌बा खाम्‍बाङ्‌ङो वरःङ्‌ङिल्‍ले़ कुलुम्‍मो पोङ्‌माआङ् पेःक्‍मा मे़सुक्॥
 १७ आङ्‌गाॽ मिस्रिहाॽरे़ खुन्‍छिॽ निङ्‌वान् के़जिःप्‍पा चोगुङ् पिरुङ्‌सिङ्‌ङाङ् इस्राइलिहाॽरे़ खुन्‍छिॽ तगि तगि मे़धाङ् हे़क्‍क्‍याङ् आङ्‌गाॽ याम्‍मो हाङ्‌ङिन् नु खे़ल्‍ले़ कुधक्‍सुबाहाॽ, अन्‍लाहाॽ नु अन् के़लोङ्‌बाहाॽ नाःन्‍दुङ्‌सिङ्‌ङाङ् आङ्‌गाॽ आमिमिदिङ्‌ङिन् फोसुङ्‌ॽ॥
 १८ आल्‍ल आङ्‌गाॽ मिस्रिहाॽ नाःन्‍दुङ्‌सिङ्‌ॽ, खे़ब्‍याङ् खे़ङ्‌हाॽरे़ आङ्‌गाॽए यहवे दाङ्‌बाआ फाॽआङ् खे़ङ्‌हाॽरे़ निङ्‌वाॽ मे़घोसुॽ॥”


१९ खे़ब्‍याङ् इस्राइलबा थक्‍सुबाहाॽरे़ खुन्‍छिॽ तगाङ् तगाङ् लाङ्‌गे़घेःक्‍पा यहवे दाङ्‌बे़ल्‍ले़ कुमाङ्‌लाइङ्‌बान् चत्‍छिङ्‌ङाङ् खुन्‍छिॽ एगाङ् ले़प्‍माङ् पे, हे़क्‍क्‍याङ् खाॽमित् सित्‍लाङ्‌ङिन् तगिलाम्‍बा चत्‍छिङ्‌ङाङ् खुन्‍छिॽ एगाङ् ले़प्‍माङ् ये़म्‍सिङ्॥
 २० खे़न् मिस्रबा थक्‍सुबाहाॽ नु इस्राइलबा थक्‍सुबाहाॽरे़ खुन्‍छिॽ लुम्‍मो ये़म्‍सिङ्॥ से़न्‍दिक् नाम्‍दाःत्‍तात् खाॽमिःत्‍तिल्‍ले़ मिस्रिहाॽ ले़प्‍माङ् खाधामे़र चोगु कर इस्राइलिहाॽ ले़प्‍माङ् खाओःत्‍ते़र चोगु॥ कम्‍भलॽरिक् मिस्रिहाॽ से़न्‍दिक् नाम्‍दाःत्‍तात् निःत्‍ताङ् तामा फे़म्‍मा मे़न्‍छुक्‍ते़न्॥


२१ खे़ब्‍याङ् मोसाःल्‍ले़ कुहुक्‍किन् हे़ःत्‍ताङ्‌बा वरःङ्‌ङिल्‍ले़ कुसम्‍धाङ् सन्‍छु हे़क्‍क्‍याङ् यहवे दाङ्‌बे़ल्‍ले़ नाङ्‌गे़न् पिसाङ्‌लाम् साॽरिक् यम्‍बा सुरित् केजङ् हुसे़र याःन्‍दु, हे़क्‍क्‍याङ् वरःङ्‌ङिन् एगाङ् नुःक्‍खे़बेर चोगुआङ् च्‍वाःत्‍ते़न् कुलुम्‍मो से़न्‍छिङ् हे़क्‍क्‍याङ् वरःङ्‌ङिन् से़ङ्‌से़ङ्‌बा खाम्‍बाङ् पोःक्‍खे़॥
 २२ इस्राइलिहाॽ वरःङ्‌ङिल्‍ले़ कुलुम्‍मोलाम्‍बा से़ङ्‌से़ङ्‌बा खाम्‍बाङ्‌ङो लाङ्‌मे़घेगे़आङ् मे़बे, हे़क्‍क्‍याङ् चुक्‌वा नु फे़ङ्‌वा ले़प्‍माङ् खे़ङ्‌हाॽरे़ खुन्‍छिॽ लागि च्‍वाःत्‍तिन् लुङ्‌धाक् पोःक्‍खे़आङ् ये़बे़॥


२३ मिस्रिहाॽ, फारोल्‍ले़ कुअन्‍हाॽ, खुने़ॽ कुअन्‍लाधाहाॽ नु अन्‍गे़लोङ्‌बाहाॽरे़ इस्राइलिहाॽ मे़नाःत्‍तुसिआङ् वरःङ्‌ङो मे़लासे़॥
 २४ तानाम् खाओःप्‍मानुःल्‍ले़ तगि मि नु खाॽमित् सित्‍लाङ्‌लाम्‍बा यहवे दाङ्‌बे़ल्‍ले़ मिस्रि थक्‍सुबाहाॽ ओमे़त्‍तुसि हे़क्‍क्‍याङ् खे़ङ्‌हाॽ साॽरिक् मे़गिसे़आङ् मे़यक्‍खे़॥
 २५ खुने़ॽ खे़ङ्‌हाॽरे़ खुन्‍छिॽ अन्‍लाधा काप्‍लोःक्‍हाॽ ले़क्‌वाओ हुम्‍सु पिरुसि हे़क्‍क्‍याङ् खे़न् काप्‍लोःक्‍हाॽ हाप्‍तु॥ साॽरिक् साक्‍ते़र अन्‍लाधाहाॽ मुम्‍मा हेःक्‍ते़ हे़क्‍क्‍याङ् मिस्रिहाॽ अक्‍खे लॽमा मे़हेःक्‍ते़, “इस्राइलिहाॽरे़ खुन्‍छिॽ लागि यहवे दाङ्‌बान् आनिॽनु थङ् चोःक्‍ल पत्॥ आनिॽ कप्‍मोलाम् लःन्‍दि!”


२६ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ने़ॽ के़हुक्‍किन् वरःङ्‌ङिल्‍ले़ कुसम्‍धाङ् सन्‍छे़ॽ हे़क्‍क्‍याङ् मिस्रिहाॽ हे़क्‍क्‍याङ् खे़ङ्‌हाॽरे़ खुन्‍छिॽ अन्‍ला नु अन्‍गे़लोङ्‌बाहाॽ सम्‍धाङ् खे़न् च्‍वाःत्‍तिन् याम्‍मो कुङ् युर॥”
 २७ मोसाःल्‍ले़ कुहुक्‍किन् वरःङ्‌ङिल्‍ले़ कुसम्‍धाङ् सन्‍छु हे़क्‍क्‍याङ् तानाम् खाओःत्‍ते़ल्‍ले़ च्‍वाःत्‍तिन् तगिबा कुलाङ्‌घेःक्‍मादे़न्‍नो याम्‍मो नुःक्‍खे़ ये़॥ मिस्रिहाॽ च्‍वाःत्‍तोलाम्‍बा खे़त्‍छिङ्‌मा मे़गोःत्‍ते़ कर यहवे दाङ्‌बे़ल्‍ले़ खे़ङ्‌हाॽ च्‍वाःत्‍तोए लाप्‍फुसु केःत्‍तुसि॥
 २८ च्‍वाःत्‍तिन् नुःक्‍खे़आङ् ये़, अन्‍लाहाॽ, अन्‍गे़लोङ्‌बाहाॽ नु इस्राइलिहाॽ के़नाःप्‍पार वरःङ्‌ङो के़लाःप्‍पा के़रे़क् मिस्रि थक्‍सुबाहाॽ मे़हुमे़ मे़लासे़ लत्‍छाआङ् मे़न्‍हिङे़न्॥


२९ कर इस्राइलिहाॽग वरःङ्‌ङिल्‍ले़ कुलुम्‍मोलाम् से़ङ्‌से़ङ्‌बा खाम्‍बाङ्‌ङो लाङ्‌मे़घेगे़आङ् मे़बे॥ च्‍वाःत्‍तिन् खुन्‍छिॽ चुक्‌वा नु फे़ङ्‌वा ले़प्‍माङ् लुङ्‌धाक् पोःक्‍खे़॥
 ३० खे़न् ये़न्‍नो यहवे दाङ्‌बे़ल्‍ले़ इस्राइलिहाॽ मिस्रिहाॽरे़ खुन्‍छिॽ हुक्‍कोलाम् ताङ्‌से़ःप्‍तुसि॥ हे़ःत्‍ताङ्‌बा वरःङ्‌ङिल्‍ले़ कुया कुले़ःम् मिस्रिहाॽरे़ खुन्‍छिॽ चेहाॽ ने़स्‍से़बा इस्राइलिहाॽरे़ मे़निसु॥
 ३१ यहवे दाङ्‌बे़ल्‍ले़ खुने़ॽ पयम् यम्‍बा कुमुक्‍साम्‍मिल्‍ले़ मिस्रिहाॽ नाःन्‍दुसिबा मे़निसुआङ् इस्राइलिहाॽ यहवे दाङ्‌बान्‍नु मे़गिसे़॥ हे़क्‍क्‍याङ् खे़ङ्‌हाॽरे़ यहवे दाङ्‌बेन् नु खुने़ॽ कुसे़वारोबा मोसान् नामे़साॽरुसिरो॥


 






मोसाःल्‍ले़ कुसाम्‍लो



१५
 १ खे़ब्‍याङ् मोसान् नु इस्राइलिहाॽरे़ यहवे दाङ्‌बे़ल्‍ले़ कुनारा मे़भोसुर साम्‍मे़लोरे़रो–


“आङ्‌गाॽ यहवे दाङ्‌बे़ल्‍ले़ कुनारा फोसुङ्‌ल साम्‍लोआरो


थेआङ्‌भे़ल्‍ले़ खुने़ॽ मिङ्‌सो थाःङ्‌सोनु थङ् नाःन्‍दुआङ् वाॽरो,


खुने़ॽ अन्‍हाॽ नु अन्‍गे़युक्‍पाहाॽ सोरिक् वरःङ्‌ङो


लाप्‍फुसु केःत्‍तुसिआङ् वाॽरो॥


 

२ “यहवे दाङ्‌बा मुक्‍साम्‍दाङ्‌बे़ल्‍ले़ आङ्‌गाॽ नाङ्‌ङा थेःक्‍कारो,


खुने़ॽए आङ्‌गाॽ ताङ्‌से़ःप्‍पारो॥


खुने़ॽ आङ्‌गाॽ आनिङ्‌वाॽफुमाङ्‌लो,


आङ्‌गाॽ खुने़ॽ कुनारा फोसुङ्‌लो,


खुने़ॽ आङ्‌गाॽ आम्‍बारे़ कुनिङ्‌वाॽफुमाङ्‌लो


आङ्‌गाॽ साम्‍लो साम्‍मे़त्‍तुङ्‌ङाङ् कुनारा फोसुङ्‌लो॥


३ यहवे दाङ्‌बाङ्‌ग थङ् के़धक्‍पारो,


खुने़ॽ कुमिङ्‌ग यहवे दाङ्‌बारो॥


४ फारोल्‍ले़ कुधक्‍सुबाहाॽ नु कुअन्‍लाधाहाॽ


खुने़ॽ वरःङ्‌ङो लाप्‍फुसुसिरो,


फारोल्‍ले़ के़रे़क्‍नुःल्‍ले़ नुबा थोधोक्‍पा कुसुहाङ्‌गे़म्‍बाहाॽ


हे़ःत्‍ताङ्‌बा वरःङ्‌ङो मे़हुमे़रो॥


५ कुदिःम्‍बे केःम्‍बा वरःङ्‌ङिल्‍ले़ खे़ङ्‌हाॽ हुम्‍सु देसुसिरो,


हे़क्‍क्‍याङ् खे़ङ्‌हाॽ लुङ् हे़क्‍के वरःङ्‌सिगाङ् मे़निबे़ मे़लासे़रो॥


६ यहवे दाङ्‌बाए, खे़ने़ॽ के़जुक्‌वा हुक्‍को


किप्‍मा के़घुबा मुक्‍साम् यागे़रो,


यहवे दाङ्‌बाए, खे़ने़ॽ के़जुक्‌वा हुक्‍किल्‍ले़


निङ्‌मिहाॽ स्‍याक् स्‍याक् के़भुॽरुसिरो॥


 

७ “आदाङ्‌बारे़ के़दक्‍ले़ङ्‌वाओ के़बोःक्‍पाहाॽ,


आदाङ्‌बारे़ थोधोबा के़हाङ्‌वा के़माङ्‌वाःल्‍ले़ खे़ङ्‌हाॽ यो के़धासुसिरो॥


खे़ने़ॽ साॽरिक् के़सिक् पोःक्‍मान् ओःन्‍गे़धाक्‍तुसिरो,


हे़क्‍क्‍याङ् खे़न् मि हे़क्‍के के़दिःप्‍पा कुसिक्‍किल्‍ले़


खे़ङ्‌हाॽ याॽलाङ् कुइसिःक् खाप्‍पुथ्‍यःङ् चोगुसिरो॥


८ खे़ने़ॽ के़सक्‍माःल्‍ले़ वरःङ्‌ङिन् के़मुःत्‍तुरो,


हे़क्‍क्‍याङ् च्‍वाःत्‍तिन् लुःप्‍पे़त् लुम्‍सिङ्‌लो,


हे़क्‍क्‍याङ् खे़न् वइक्‍लान् लुङ्‌धाक् हे़क्‍तङ्‌बा पोःक्‍खे़आङ् ये़म्‍सिङ्‌लो,


वरःङ्‌ङोबा च्‍वाःत्‍तिन् ताक्‍तुआङ् हादुन्‍दुम्‍बारो॥


९ निङ्‌मिःल्‍ले़ पाःत्‍तु, ‘आङ्‌गाॽ खे़ङ्‌हाॽ नाःत्‍तुङ्‌सिङ्‌लो,


खे़ङ्‌हाॽ नाप्‍तुङ्‌सिङ्‌बा सामाहाॽ फःक्‍खुङ्‌लो॥


आङ्‌गाॽ खे़ङ्‌हाॽ आबाःप्‍पात् मे़त्‍तुसिङ्‌लो


आङ्‌गाॽ आदाभेन् तरप् फिःक्‍खुङ्‌लो,


हे़क्‍क्‍याङ् आहुक्‍किल्‍ले़ खे़ङ्‌हाॽ मे़क्‍खुङ्‌सिङ्‌लो॥’


१० कर यहवे दाङ्‌बे, खे़ने़ॽ के़सक्‍माःल्‍ले़ के़मुःत्‍तुरो,


हे़क्‍क्‍याङ् मिस्रिहाॽ वरःङ्‌ङो मे़हुमे़ मे़लासे़रो,


किप्‍मा पघुगे़घुबा च्‍वाःत्‍तो खे़ङ्‌हाॽ माक्‍लुम्‍बा हे़क्‍के मे़निबे़ मे़लासे़रो॥


११ यहवे दाङ्‌बाए, माङ्‌हाॽओ खे़ने़ॽ हे़क्‍तङ्‌बा हात् वाॽबे?


सेसे साङ्‌साङ्‌ङो खे़ने़ॽ हे़क्‍तङ्‌बा निङ्‌वाॽ के़माबा हात् वाॽबे?


हाःत्‍ले़ खे़ने़ॽ हे़क्‍के निङ्‌वाॽरे़ मे़न्‍धाप्‍मनाबा नु


मुक्‍साम्‍साबा याःम्‍बक् चोःक्‍मा सुक्‍तुबे?


 

१२ “खे़ने़ॽ के़जुक्‌वा हुक्‍किन् के़सन्‍छुरो


हे़क्‍क्‍याङ् इक्‍सादिङ् खाम्‍बेःक्‍माल्‍ले़


आनिगे निङ्‌मिहाॽ लरुदेसुसिरो॥


१३ माङ्‌हुप् के़जोगुबा पाःन्‍नो आदाङ्‌बा नसाःन्‍साबा के़जोःक्‍लो,


हे़क्‍क्‍याङ् आदाङ्‌बारे़ के़से़ःप्‍तुसिबा के़मनाहाॽ


चक्‍मे़ल्‍लॽए लुङ्‌माॽ के़दुक्‍तुसिरो,


आदाङ्‌बारे़ के़मुक्‍साम्‍मिल्‍ले़ खे़ङ्‌हाॽ


के़सेसे़ युङ्‌मादे़न्‍नो लाम्‍गे़लोसुसिरो॥


१४ मे़न्‍छाम् सुवाङ्‌हाॽरे़ मे़घे़प्‍सुआङ् मे़वाॽरो,


हे़क्‍क्‍याङ् खे़ङ्‌हाॽ किमाल्‍ले़ थे़गक्‍कक् मे़यङ्‌लो,


पलिस्‍त लाजेॽबा मनाहाॽ यङ्‌मा के़रे़आङ् वाॽरो॥


१५ एदोम्‍बा लाम्‍लोबाहाॽ साॽरिक् खुन्‍छिॽ यङ्‌मा के़रे़आङ् वाॽरो,


मोआबबा के़धुम्‍बा मनाहाॽ चिरिम्‍लिम्‍ना मे़यङ्‌ल मे़वाॽरो,


कनानबा यक्‌युङ्‌बाहाॽरे़ खुन्‍छिॽ सक्‍मा पुॽरे़आङ् वाॽरो॥


१६ खे़ङ्‌हाॽ किमा नु यङ्‌मा के़प्‍माल्‍ले़ सुःप्‍तुसिआङ् वाॽरो॥


यहवे दाङ्‌बाए! खे़ङ्‌हाॽरे़ खे़ने़ॽ के़मुक्‍साम्‍मिन् मे़निसुरो,


खे़ने़ॽ योःक्‍लाम् के़से़न्‍दु के़भे़त्‍तुसिबा के़मनाहाॽ,


लाङ्‌मे़घेःक्‍काङ् नाधाःम्‍बि मे़बेःक्‍किल्‍ले़


निङ्‌मिहाॽ किमाल्‍ले़ चिरिम्‍लिम्‍ना मे़यङ्‌ङाङ् मे़म्‍बाःत्‍ते़ मे़ये़प्‍लो॥


१७ खे़ने़ॽ खे़ङ्‌हाॽ के़भे़त्‍तुसिआङ् के़गोःक्‍माओ के़युक्‍खुसिरो,


खे़ने़ॽ आदाङ्‌बा यहवे दाङ्‌बे़ल्‍ले़ खे़न् ते़न्‍निन्,


के़युङ्‌मादे़न् चोःक्‍मारे़ लागि के़सेगुआङ् ने़रो,


खे़न् सेसेदे़न्‍निन्, आबाङे के़हुक्‍किल्‍ले़ के़जोगुआङ् ने़रो॥


 

१८ “यहवे दाङ्‌बाए, खे़ने़ॽ सदादिङ्


आभे़ल्‍ले़साङ् हाङ् के़बोङ्‌लो॥”



मिरियमरे़ कुसाम्‍लो


१९ इस्राइलिहाॽ वरःङ्‌ङिल्‍ले़ कुलुम्‍मो खाम्‍बाङ्‌ङो लाङ्‌मे़घेगे़आङ् मे़बे॥ कर फारोल्‍ले़ कुअन्‍लाहाॽ नु कुअन् के़युक्‍पाहाॽ वरःङ्‌ङो मे़लासे़ल्‍ले़, यहवे दाङ्‌बे़ल्‍ले़ च्‍वाःत्‍तिन् याङ्‌यो पाङ्‌घुयुसु हे़क्‍क्‍याङ् खे़ङ्‌हाॽ च्‍वाःत्‍तो मे़हुमे़॥
 २० हारुने़ल्‍ले़ कुन्‍ने़ॽ माङ्‌निङ्‌वाॽपान् के़बाःप्‍मा मिरियम्‍मिन् हुक्‍को खित्‍चिङ् खित्‍चिङ् के़लॽबा मुक्‍लाःन् याङ्‌सिङ् हे़क्‍क्‍याङ् के़रे़क् मे़न्‍छुमाहाॽ मे़लाःक्‍खे़र खित्‍चिङ् खित्‍चिङ् के़लॽबा मुक्‍लाःन् मे़मुक्‍खुर, खे़ल्‍ले़ कुएगाङ् कुएगाङ् मे़धासिङ्॥
 २१ मिरियम्‍मिन् अक्‍खेलॽरिक् साम्‍लोरे़रो–


“यहवे दाङ्‌बान् कुनारा फोसे़म्‍मे़र साम्‍लोरे़म्‍मे़ॽओ,


थेआङ्‌भे़ल्‍ले़ खुने़ॽ मिमिदिङ्‌गे़न् थङ् नाःन्‍दुआङ् वाॽरो,


खुने़ॽ अन्‍हाॽ अन्‍गे़युक्‍पाहाॽनु सोरिक्


वरःङ्‌ङो लाप्‍फुसु याक्‍तुसिरो॥”



साक्‍खिःक् के़घिःक्‍पा च्‍वाःत्


२२ खे़ब्‍याङ् मोसाःल्‍ले़ इस्राइलिहाॽ हे़ःत्‍ताङ्‌बा वरःङ्‌ङोलाम् सुर मे़प्‍मनाबा मुरे़ःक् खारे़ःक् थेआङ् के़होःप्‍पादे़न् ले़प्‍माङ् लाम्‍लोसु तेॽरुसि॥ सुम्‌यान् थारिक् खे़ङ्‌हाॽ मुरे़ःक् खारे़ःक् थेआङ् के़होःप्‍पादे़न्‍निल्‍ले़ कुलुम्‍मोलाम् मे़बे हे़क्‍क्‍याङ् खे़ङ्‌हाॽरे़ थुङ्‌मा च्‍वाःत् मे़ङ्‌घोसुन्॥
 २३ खे़ब्‍याङ् खे़ङ्‌हाॽ मारा मे़प्‍मनाबादे़न्‍नो मे़गे़रे़ कर खे़प्‍मोबा च्‍वाःत्‍तिन् साक्‍खिःक् खिःक्‍ते़आङ् हाःत्‍ले़आङ् थुङ्‌मा मे़न्‍छुक्‍तुन्॥ खे़ल्‍ले़ चोगुल्‍ले़ खे़न् ते़न्‍निन् माराa मिङ् मे़वाःत्‍तु॥
 २४ खे़ब्‍याङ् मनाहाॽ मोसान् ले़प्‍माङ् मे़हिसिङ्‌ङाङ् मने़धिक्‍मा मे़हेःक्‍ते़, हे़क्‍क्‍याङ् खे़ङ्‌हाॽरे़ अक्‍खे मे़बाःत्‍तु, “आल्‍ल आनिगे थेःन् थुङुम्‍बे़बाबे?”


२५ मोसाःल्‍ले़ यहवे दाङ्‌बान् कुलुङ्‌माॽ कुसोःम्‍मालाम्‍मे पेलि फाक्‍तु हे़क्‍क्‍याङ् यहवे दाङ्‌बे़ल्‍ले़ खुने़ॽ लत्‍छा सिङ्‌भे़ल्‍ले़क् थिक् ओःन्‍धाक्‍तु॥ मोसाःल्‍ले़ खे़न् सिङ्‌भे़ल्‍ले़क्‍किन् च्‍वाःत्‍तो लाप्‍फुसु केःत्‍तु खे़ब्‍याङ् च्‍वाःत्‍तिन् थुङ्‌मा के़नुॽबा पोःक्‍खे़॥


आम्‍भा खे़न् ते़न्‍नो यहवे दाङ्‌बे़ल्‍ले़ खे़ङ्‌हाॽरे़ खुन्‍छिॽ निङ्‌वाॽ साॽमारे़ लागि कन् थिम्‍मिन् नु इङ्‌जाङ्‌ङिन् पिरुसि॥
 २६ हे़क्‍क्‍याङ् खुने़ॽ पाःत्‍तु, “यहवे दाङ्‌बा खिनिॽ आबाङे निङ्‌वाॽफुमाङ्‌ङिल्‍ले़ कुबाःन्‍निन् ये़क्‌ये़क्‍काङ् के़घे़प्‍सुम्, खुने़ॽ कुनिमो आत्‍तिन् पाःन्‍निन् कुदोःप्‍मा चोक् खे़न् के़जोगुम्, हे़क्‍क्‍याङ् खुने़ॽ कुइङ्‌जाङ्‌हाॽ निङ्‌वाॽ के़बिरुम्, खे़ब्‍याङ् खुने़ॽ कुधिम्‍हाॽ इःप्‍मा नाःप्‍मा के़दे़न्‍दिने़भग्र, आङ्‌गाॽ मिस्रिहाॽरे़ खुनिॽ सम्‍धाङ् तारुङ्‌बा तुक्‍मा लाःक्‍माहाॽ खिनिॽ सम्‍धाङ् लत्‍छाआङ् मे़दाःत्‍तान्, थेआङ्‌भे़ल्‍ले़ खिनिॽ के़वेःम्‍बा आङ्‌गाॽ यहवे दाङ्‌बाआरो॥”


२७ कुदाःन्‍दिक्‍मा खे़ङ्‌हाॽ एलिम्‍मो मे़गे़रे़, खे़प्‍मो थिबोङ्‌ङाङ् ने़त्‍छि च्‍वाःत् वाबुन्‍दाक्‍हाॽ ने़स्‍से़ हे़क्‍क्‍याङ् नुबोङ् खे़बक्‍सिङ्‌ङिल्‍ले़ कुबुङ्‌हाॽ युङे़॥ हाबा खे़न् च्‍वाःत्‍हाॽरे़ कुबेसाङ् खे़ङ्‌हाॽरे़ साःङ्‌गाहिम् मे़घिङ्‌घुरो॥


 


a १५:२३ “मारा” खे़ल्‍ले़ कुबेन् साक्‍खिःक् के़घिःक्‍पा पोःङ्‌ॽ॥






मन्‍न नु मुःत्‍लुङ्‌गेॽ



१६
 १ इस्राइलिहाॽरे़ खुन्‍छिॽ के़रे़क् सुवाङ्‌हाॽ एलिमलाम् लाङ्‌मे़घेगे़॥ खे़ङ्‌हाॽरे़ मिस्र लाजेन् मे़ले़रुआङ् एगाङ् निसिगेक्‍पा ला थिबोङ्‌ङाङ् ङासिगेक्‍पा ये़न् के़रे़ल्‍ले़ याःन्‍दिक् खे़ङ्‌हाॽ मुरे़ःक् खारे़ःक् थेआङ् के़होःप्‍पादे़न् सिन मे़गे़रे़ मे़भे़रे़॥ सिन मे़प्‍मनाबा ते़न्‍निन् एलिम नु सिनैःल्‍ले़ कुलुम्‍मो ने़ःॽ॥
 २ खे़ब्‍याङ् मुरे़ःक् खारे़ःक् थेआङ् के़होःप्‍पादे़न्‍नो के़रे़क् सङ्‌जुम्‍भोहाॽ मने़मे़धिक्‍ते़आङ् मोसान् नु हारुने़न् पान् मे़मे़त्‍तुसि॥
 ३ हे़क्‍क्‍याङ् इस्राइलिहाॽरे़ खे़ङ्‌हाॽ मे़मे़त्‍तुसि, “मिस्रबा सा थोःक्‍मा खप्‍प्‍याहाॽ कब्रिङ् युङिगे़आङ् आनिगे कुजा नु सा चाम्‍बे़बा वये़मे़न्॥ हाबा खे़न् ये़म्‍मो यहवे दाङ्‌बे़ल्‍ले़ कुहुक्‍कोलाम् स्‍ये़ॽइगे़ल्‍ले़ नुबा पोःक्‍खे़मे़न्॥ कर आनिगे कन् के़रे़क् सङ्‌जुम्‍भोहाॽ साक्‍के़ल्‍ले़ सिमारे़ लागि कन् मुरे़ःक् खारे़ःक् थेआङ् के़होःप्‍पादे़न्‍नो याप्‍मि के़भे़त्‍तिआङ् के़वयि॥”


४ यहवे दाङ्‌बे़ल्‍ले़ मोसान् मे़त्‍तु, “आल्‍ल आङ्‌गाॽ खिनिॽ के़रे़क्‍ले़ लागि ताङ्‌साङ्‌बोलाम् चामा कुजा थासुङ् पिनिङ्‌ॽ॥ मनाहाॽ थिक्‌याःन्‍धक् मे़बेःक्‍काङ् खे़न् ये़न्‍निल्‍ले़ खुन्‍छिॽ लागि के़योबा कुजा मे़भुक्‍खुर पोःङ्‌ॽ॥ अक्‍खेलॽरिक् खे़ङ्‌हाॽरे़ आङ्‌गाॽ पाःत्‍तुङ्‌बा पाःन्‍निन् मे़घे़प्‍सुबि मे़ःम्‍बि खे़न् ओमे़त्‍तुङ् साॽरुङ्‌ॽ॥
 ५ तुक्‍सिगेक्‍पा ये़न्‍नो खे़ङ्‌हाॽरे़ आक्‍ख्‍यारिक् मे़भुक्‍खु खे़न् खे़ङ्‌हाॽरे़ यारिप् मे़जोगु मे़युक्‍खुर, हे़क्‍क्‍याङ् खे़न् वेॽ ये़न्‍नुःल्‍ले़ निले़ङ् यारिक् यरिक् पोङ्‌ङाङ् युङ्‌ल॥”


६ कल्‍ले़चोगुल्‍ले़ मोसा नु हारुने़ल्‍ले़ के़रे़क् इस्राइलिहाॽ मे़त्‍ते़सुसि, “यहवे दाङ्‌बे़ल्‍ले़ए मिस्रलाम्‍बा खिनिॽ के़लःत्‍ति के़भे़त्‍तिबा फाॽआङ् आक्‍खो युःन्‍छिक् निङ्‌वाॽ के़घोसुम्‌ॽ॥
 ७ यहवे दाङ्‌बे़न् आनिॽ लुम्‍मो ये़बा फाॽआङ् कुसिङ् निःप्‍मारे़ लागि ताःन्‍दिक् तानाम् यहवे दाङ्‌बे़ल्‍ले़ यम्‍बा कुमुक्‍साम्‍मिन् खिनिॽ के़निसुम्‌ॽ॥ खुने़ॽ कुदक्‍ले़ङ्‌वाओ मने़गे़धिक्‍तिबान् खुने़ॽ खे़प्‍सुआङ् वाॽ॥ आन्‍छिगे़ हाःत्‍छिगे़आङ् खिनिॽ आन्‍छिगे़ तक्‍ले़ङ्‌वाओ मने़गे़धिक्‍तिबाबे॥”
 ८ खे़न् एगाङ् याम्‍मो मोसाःल्‍ले़ पाःत्‍तु, “यहवे दाङ्‌बे़ल्‍ले़ए खिनिॽ युःन्‍छिक् सा नु तानाम् खिनिॽ चाहा के़जोगिबा यारिक् खरे़ःङ् के़बिरिॽ थेआङ्‌भे़ल्‍ले़ खिनिॽ खुने़ॽ कुदक्‍ले़ङ्‌वाओ साॽरिक् मने़गे़धिक्‍ति, खे़न् खुने़ॽ खे़प्‍सुआङ् वाॽ॥ आन्‍छिगे़ तक्‍ले़ङ्‌वाओ खिनिॽ मने़गे़धिक्‍तिल्‍ले़ से़क्‍खाःल्‍ले़ खिनिॽ यहवे दाङ्‌बे़ल्‍ले़ कुदक्‍ले़ङ्‌वाओ मने़गे़धिक्‍तिबा पोःङ्‌ॽ॥”


९ खे़ब्‍याङ् मोसाःल्‍ले़ हारुने़न् मे़त्‍तु, “इस्राइलिहाॽरे़ खुन्‍छिॽ के़रे़क् सङ्‌जुम्‍भोहाॽ मे़त्‍ते़से़ॽ, ‘यहवे दाङ्‌बे़ल्‍ले़ कुबेसाङ् त्‍ये़म्‍मे़ॽ, थेआङ्‌भे़ल्‍ले़ खिनिॽ मने़गे़धिक्‍तिबान् खुने़ॽ खे़प्‍सुआङ् वाॽ॥’”


१० हारुने़न् के़रे़क् सङ्‌जुम्‍भोहाॽनु पारे़र पत्‍छे़ल्‍ले़ खे़ङ्‌हाॽरे़ खुन्‍छिॽ नारान् मुरे़ःक् खारे़ःक् थेआङ् के़होःप्‍पादे़न् ले़प्‍माङ् मे़हिसु हे़क्‍क्‍याङ् हक्‍चघत् यहवे दाङ्‌बे़ल्‍ले़ से़दिङ्‌दिङ् के़ओःप्‍पा कुमिमिदिङ्‌ङिन् खाॽमिःत्‍तो निधाबे़॥


११ यहवे दाङ्‌बाल्‍ले़ मोसान् मे़त्‍तु,
 १२ “आङ्‌गाॽ इस्राइलिहाॽ मने़मे़धिक्‍ते़बान् खे़प्‍सुङ्, खे़ङ्‌हाॽ मे़त्‍ते़से़ॽ, ‘युःन्‍छिक् चामारे़ लागि सा के़जाम्‌ॽ, हे़क्‍क्‍याङ् तानाम् खरे़ःङ्‌ङिल्‍ले़ के़घासिॽ॥ खे़ब्‍याङ् आङ्‌गाॽए यहवे दाङ्‌बा खिनिॽ निङ्‌वाॽफुमाङ्‌आ फाॽआङ् कुसिङ् के़निःत्‍तुम्‌ॽ॥’”


१३ खे़ब्‍याङ् युःन्‍धो मुःत्‍लुङ्‌गेॽ पुहाॽ हुरुरु मे़द्‌ये़आङ् साःङ्‌गाहिम्‍हाॽ सधे़क् मे़धिम्‍सु, हे़क्‍क्‍याङ् तानाम् साःङ्‌गाहिम्‍हाॽ के़रे़क् पिसाङ् हिःक्‌वा थासुआङ् ने़स्‍से़॥
 १४ सेःक्‌वान् हेरे़आङ् एगाङ् खे़प्‍मो चुजुक्‍सा कुगाक्‍मा हे़क्‍तङ्‌बा कुजा ने़स्‍से़बा मे़निसु॥ खे़न् सेःक्‌वा हे़क्‍तङ्‌बा चोगे़॥
 १५ इस्राइलिहाॽरे़ खे़न् मे़निसुआङ् कुसिङ् मे़न्‍निःत्‍तुन् हे़क्‍क्‍याङ् खुन्‍छिॽ लुम्‍मो अक्‍खेलॽरिक् सेःन्‍मे़दोःसिङ्, “कन् थे़मानिबे?”


मोसाःल्‍ले़ खे़ङ्‌हाॽ मे़त्‍तुसि, “यहवे दाङ्‌बे़ल्‍ले़ खिनिॽ चामा के़बिरिबा कुजान् हाबा कन्‍छबा॥
 १६ यहवे दाङ्‌बे़ल्‍ले़ अक्‍खे पाःत्‍तुआङ् वाॽ, ‘कॽयोनु के़रे़क् मना थप्‍मे के़जाम्‍बा यारिक्‍लक् फुक्‍खे़म्‍मे़ॽ॥ खिनिॽ आबाङे आबाङे साःङ्‌गाहिम्‍मो के़याक्‍पा के़रे़क् मना थक्‍मा ओमरa थिक्‍थिक् फुक्‍खे़म्‍मे़ॽ॥’”


१७ इस्राइलिहाॽरे़ हे़क्‍केए मे़जोगु॥ कुभारे़ यरिक् नु कुभारे़ सुःल्‍लिक् मे़भुक्‍खु॥
 १८ खे़ङ्‌हाॽरे़ मे़भुक्‍खुबान् ओमरओ मे़सिःक्‍तुल्‍ले़ यरिक् के़भुङ्‌बाहाॽरे़न् यरिक् नु सुःल्‍लिक् के़भुङ्‌बाहाॽरे़न् सुःल्‍लिक् मे़बोःक्‍खे़न्॥ के़रे़क्‍ले़ खुन्‍छिॽ चाहा मे़जोगे़बा यारिक्‍लक् मे़भुक्‍खु॥


१९ खे़ब्‍याङ् मोसाःल्‍ले़ खे़ङ्‌हाॽ मे़त्‍तुसि, “आत्‍तिन्‍हाॽरे़आङ् खे़न् ताःन्‍दिक्‍ले़ लागि तानाम् थारिक् मे़नन्‍छे़म् मे़युक्‍खे़म्‍मिन्‍ने़ॽ॥”


२० कर खे़ङ्‌हाॽओ कुभारे़ मोसाःल्‍ले़ कुबाःन्‍निन् मे़ङ्‌घे़प्‍सुन्, खे़ङ्‌हाॽरे़ खे़न् कुभा तानाम् थारिक् मे़नन्‍छु मे़युक्‍खु॥ कर कुदाःन्‍दिक्‍मा तानाम् खे़प्‍मो फेॽबात् थ्‍ये़आङ् नाम्‍सुमा हेःक्‍ते़आङ् युङे़॥ मोसान् खे़ङ्‌हाॽनु कुसिक् पोगे़॥


२१ कम्‍भलॽरिक् तानाम् थप्‍मे के़रे़क् मनाहाॽरे़ खुन्‍छिॽ चाहा के़जोःक्‍पा यारिक् मे़भुक्‍खु, हे़क्‍क्‍याङ् नाम् से़ःक्‍मा हेःक्‍ते़आङ् खाम्‍बाङ्‌ङो के़ने़बा के़याःक्‍पाहाॽ के़रे़क् योःन्‍दे़बे॥
 २२ तुक्‍सिगेक्‍पा ये़न्‍नो खे़ङ्‌हाॽरे़ के़रे़क्‍ले़ लागि तगिबा ये़न्‍हाॽओ मे़भुक्‍खुबानुःल्‍ले़ निले़ङ् यारिक् यरिक् ओमर ने़त्‍ने़त्‍छि मे़भुक्‍खु, हे़क्‍क्‍याङ् सङ्‌जुम्‍भोबा के़रे़क् लाम्‍लोबाहाॽ मे़द्‌ये़आङ् खे़न् पाःन्‍निन् मोसान् मे़जे़क्‍तु॥
 २३ खे़ब्‍याङ् खुने़ॽ खे़ङ्‌हाॽ मे़त्‍तुसि, “यहवे दाङ्‌बे़ल्‍ले़ इङ्‌जाङ् चोगुबा पाःन्‍निन् हाबा कन्‍लो– ‘ताःन्‍दिक्‍क नाःम्‍सिङ्‌मा ये़न्‍लो, खे़ङ्‌ग यहवे दाङ्‌बाल्‍ले़ कुलागि सेसे सबाथरो॥ थोःक्‍मा के़बोङ्‌बा नु थे़म्‍मा के़बोङ्‌बा कुजाहाॽ आइन्‍छा थोःक्‍ते़म्‍मे़ॽ थे़न्‍दे़म्‍मे़ॽ॥ के़जाम्‍माङ् के़नम्‍बा थोःक्‍मनाबा कुजान् ताःन्‍दिक्‍ले़ लागि से़न्‍दाम् युक्‍खे़म्‍मे़ॽ॥’”


२४ मोसाःल्‍ले़ मे़त्‍तुसिबा कुइसिःक् खे़ङ्‌हाॽरे़ के़नम्‍बा कुजान् कुदाःन्‍दिक्‍मा थे़म्‍मा मे़युक्‍खु॥ खे़न् नाम्‍मे़सुसे़न् हे़क्‍क्‍याङ् खे़प्‍मो फेॽबात् मे़ध्‍ये़ने़न्॥
 २५ मोसाःल्‍ले़ मे़त्‍तुसि, “आइन् खे़न् चे़म्‍मे़ॽ थेआङ्‌भे़ल्‍ले़ आइन्‍बा ये़न्‍निङ्‌ग यहवे दाङ्‌बाओ तोःम्‍मनाबा नाःम्‍सिङ्‌मा ये़न्‍लो॥ खिनिॽ के़युङिबादे़न् लाःक्‍कात् आइन् थे़माआङ् कुजा के़ङ्‌घोसुम्‍मिन्‌ॽ॥
 २६ खिनिॽ तुक्‍सि ये़न् थारिक् चामा कुजा फुक्‍खे़म्‍मे़ॽ कर नुसिगेक्‍पा ये़न् नाःम्‍सिङ्‌मा ये़न्‍नो खिनिॽ थेआङ् के़ङ्‌घोसुम्‍मिन्‌ॽ॥”


२७ हे़क्‍केसाङ् नुसिगेक्‍पा ये़न्‍नो कुभा मना कुजा फुङ्‌से़ लाःक्‍कात् मे़बे, कर खे़ङ्‌हाॽरे़ थे़माआङ् मे़ङ्‌घोसुन्॥
 २८ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खिनिॽ आप्‍फाल्‍ले़ थारिक् आङ्‌गाॽ आइङ्‌जाङ्‌हाॽ नु आधिम्‍हाॽ खे़म्‍मा के़न्‍दे़न्‍दिम्‍बाबे?
 २९ निङ्‌वाॽ हे़त्‍तासिम्‍मे़ॽ, यहवे दाङ्‌बे़ल्‍ले़ सबाथ के़बिरिआङ् वाॽ॥ कल्‍ले़ चोगुल्‍ले़ए यहवे दाङ्‌बे़ल्‍ले़ खिनिॽ लागि तुक्‍सिगेक्‍पा ये़न्‍नो नियान् के़योबा चामा कुजा के़बिरिॽ॥ नुसिगेक्‍पा ये़न्‍नो खिनिॽ आत्‍ति आत्‍ति के़वयिॽ हाबा खे़प्‍मोए युङे़म्‍मे़ॽ, आत्‍तिन् मनाःन्‍नाङ् कुसाःङ्‌गाहिम्‍मोलाम् लाःक्‍कात् मे़लःन्‍ने़न्‍ल॥”
 ३० कल्‍ले़चोगुल्‍ले़ मनाहाॽ नुसिगेक्‍पा ये़न्‍नो याःम्‍बक् मे़न्‍जोगे़न्॥


३१ इस्राइलिहाॽरे़ खे़न् कुजाःल्‍ले़ कुमिङ् “मन्‍न”b मे़मे़त्‍तु॥ खे़न् सःप्‍फाःल्‍ले़ कुसेॽ हे़क्‍तङ्‌बा फदाङ्‌बा चोगे़ हे़क्‍क्‍याङ् सक्‌वाघुःन्‍नु सॽमनाबा हे़क्‍के पाॽबाःम्‍बा चुक्‍सा खरे़ःङ् कुसिङ् कुजागे़नुॽबा चोगे़॥
 ३२ मोसाःल्‍ले़ पाःत्‍तु, “यहवे दाङ्‌बाल्‍ले़ अक्‍तङ्‌बा इङ्‌जाङ् चोगुआङ् वाॽ– ‘मिस्रलाम् आङ्‌गाॽ खिनिॽ लःत्‍निङ् फे़त्‍निङ्‌ङिल्‍ले़ मुरे़ःक् खारे़ःक् थेआङ् के़होःप्‍पादे़न्‍नो आक्‍तङ्‌बा कुजा चाःत्‍निङ्‌ङाङ् वये़, खे़न् कुजान् ताःन्‍दि के़दाबा मुॽइदाङ्‌साहाॽरे़ मे़निसुर फाॽआङ् खे़न् मन्‍नःन् ओमेर थिक् थाःक्‍थाःक्‍को थारिक् कत्‍ते़म्‍मे़ॽ॥’”


३३ मोसाःल्‍ले़ हारुने़न् मे़त्‍तु, “लत्‍छा कुयाङ्‌मा थिक् तेॽरे़आङ् खे़प्‍मो ओमर थिक् मन्‍न थे़क्‍ते़ॽ, हे़क्‍क्‍याङ् खे़न् ताःन्‍दिबा मुॽइदाङ्‌साहाॽरे़ लागि यहवे दाङ्‌बे़ल्‍ले़ कुदगि युक्‍खे़ॽ॥”


३४ यहवे दाङ्‌बे़ल्‍ले़ मोसान् मे़त्‍तुबा कुइसिःक् हारुने़ल्‍ले़ खे़न् कुयाङ्‌मान् माङ्‌हुप् सन्‍दोःक्‍किल्‍ले़ कुदगाङ् खे़न् मे़मे़क्‍ने़ल्‍ल फाॽआङ् युक्‍खु॥
 ३५ मना मे़युङे़बा लाजेॽओ मे़ङ्‌गे़त्‍ते थारिक् इस्राइलिहाॽरे़ लिबोङ् तङ्‌बे थे़म्‍बा मन्‍नःन् मे़जोआङ् मे़वये़॥ कनान लाजेॽबा इःन्‍दोओ मे़ङ्‌गे़त्‍ते थारिक् खे़ङ्‌हाॽरे़ खे़न् मन्‍नःन् मे़जर मे़वये़॥


३६ (ओमर थिक्‍के़न् कुलक् थिबोङ् एफारे़ कुलक् थिक्‍लो॥)


 


a १६:१६ “ओमर” थिक् मे़प्‍मनाबे़न् लितर ने़त्‍छि योरे़॥


b १६:३१ “मन्‍न” ले़ कुबेन् “कन् थे़माबे?” पोःङ्‌ॽ॥






याक्‍पेॽओबा च्‍वाःत्



१७
 १ के़रे़क् इस्राइलि सङ्‌जुम्‍भोहाॽ यहवे दाङ्‌बे़ल्‍ले़ इङ्‌जाङ् पिरुसिबा कुइसिःक् मुरे़ःक् खारे़ःक् थेआङ् के़होःप्‍पादे़न् सिनलाम्‍बा वेॽ वे़ॽ ते़न्‍हाॽओ मे़जत्‍छिङ्‌ल मे़जत्‍छिङ्‌ल लाङ्‌मे़घेगे़आङ् रपिदिम मे़गे़रे़ मे़भे़रे़॥ खे़प्‍मो खुन्‍छिॽ साःङ्‌गाहिम् मे़घिङ्‌घु, कर खे़प्‍मो मनाहाॽरे़ लागि थुङ्‌मा च्‍वाःत् होःप्‍ते़॥
 २ कल्‍ले़चोगुल्‍ले़ खे़ङ्‌हाॽ खे़माॽ मे़जोगे़आङ् मोसान् पान् मे़मे़त्‍तु, “आनिगे थुङ्‌मा च्‍वाःत् आबिरे़ॽ॥”


मोसाःल्‍ले़ खे़ङ्‌हाॽ मे़त्‍तुसि, “खिनिॽ थेआङ् मने़गे़धिक्‍तिबाबे? खिनिॽ थेआङ् यहवे दाङ्‌बे़ल्‍ले़ कुनिङ्‌वाॽ के़साॽरुम्‍बाबे?”


३ कर मनाहाॽ साॽरिक्‍के खुन्‍छिॽ वामिसे़ हे़क्‍क्‍याङ् अक्‍खे मे़लॽरे़आङ् मोसाःल्‍ले़ कुदक्‍ले़ङ्‌वाओ मने़मे़धिक्‍ते़, “खे़ने़ॽ आनिगे, आनिगे साहाॽ नु आनिगे थक्‍साहाॽ वामिःक्‍माल्‍ले़ से़प्‍मारे़ लागि थेआङ् मिस्र लाजेॽलाम् याप्‍मि के़भे़त्‍ते़बाबे?”


४ मोसाःल्‍ले़ कुसिक्‍लुङ्‌मोलाम् यहवे दाङ्‌बान् पेलि फाक्‍तुआङ् मे़त्‍तु, “आङ्‌गाॽ कन् मनाहाॽ थे मे़त्‍तुङ्‌सिङ्‌बाबे? कन्‍हाॽरे़ आङ्‌गाॽ लुङ्‌ङिल्‍ले़ खा ले़प्‍मा मे़इःत्‍तारो॥”


५ यहवे दाङ्‌बे़ल्‍ले़ मोसान् मे़त्‍तु, “इस्राइलिहाॽरे़ खुन्‍छिॽ लाम्‍लोबाहाॽओ कुभा खे़ने़ॽनु सोरिक् तेॽरे़से़ॽआङ् मनाहाॽरे़ खुन्‍छिॽ तगि पेगे़ॽ, हे़क्‍क्‍याङ् खे़ने़ॽ निल वहःङ्‌ङिन् के़हिप्‍तुबा तक्‍काःत्‍तिन्‍नाङ् के़हुक्‍को तेॽरे़आङ् पेगे़ॽ॥
 ६ आङ्‌गाॽ होरेब कोःक्‍माओ लत्‍छा याक्‍पेॽ थिक्‍ले़ कुदगि के़बेसाङ् ये़प्‍पा॥ खे़न् याक्‍पेःन् खे़ने़ॽ हिप्‍ते़ॽ हे़क्‍क्‍याङ् खे़प्‍मोनु मनाहाॽरे़ लागि थुङ्‌मा च्‍वाःत् लःन्॥” खे़ब्‍याङ् मोसाःल्‍ले़ इस्राइलबा लाम्‍लोबाहाॽरे़ खुन्‍छिॽ तगि हे़क्‍केए चोगु॥
 ७ “यहवे दाङ्‌बान् आनिॽ लुम्‍मो वाॽबि मे़ःम्‍बि” लॽरिक् इस्राइलिहाॽ खे़जे़क् मे़जोगे़ हे़क्‍क्‍याङ् खे़ङ्‌हाॽरे़ यहवे दाङ्‌बान् कुनिङ्‌वाॽ मे़साॽरुबाल्‍ले़ चोगुल्‍ले़ मोसाःल्‍ले़ खे़न् ते़न्‍निन् मस्‍साa नु मेरिबाb मिङ् वाःत्‍तुरो॥



अमालेकिहाॽनु थङ् पोःक्‍खे़


८ अमालेकिहाॽ मे़द्‌ये़आङ् रपिदिम्‍मो इस्राइलिहाॽ मे़भत्‍तुसि॥
 ९ मोसाःल्‍ले़ यहोसुःन् मे़त्‍तु, “आनिॽ लागि मनाहाॽ सेगे़से़ॽआङ् अमालेकिहाॽनु थङ् चोःक्‍से़ पेगे़ॽ॥ ताःन्‍दिक् यहवे दाङ्‌बे़ल्‍ले़ कुदक्‍काःत्‍तिन् आहुक्‍को याङ्‌सिङ्‌ङाआङ् कोःक्‍माल्‍ले़ कुसम्‍धाङ् आङ्‌गाॽ ये़प्‍पा॥”


१० खे़ब्‍याङ् मोसाःल्‍ले़ मे़त्‍तुबा कुइसिःक् यहोसुःल्‍ले़ चोगु, हे़क्‍क्‍याङ् अमालेकिहाॽनु थङ् चोःक्‍मा हेःक्‍ते़॥ मोसा, हारुन नु हुरे़न् कोःक्‍माओ थो मे़बे॥
 ११ मोसोःल्‍ले़ कुहुक्‍किन् थो फोःक्‍खु फत्‍छुर थारिक् इस्राइलिहाॽरे़ मे़नाःन्‍दुसि॥ कर खुने़ॽ कुहुक्‍किन् यो थासुल्‍ले़ अमालेकिहाॽरे़ मे़नाःन्‍दुसि॥
 १२ आल्‍ल मोसाःल्‍ले़ कुहुक्‍किन् नासे़ल्‍ले़ खे़ङ्‌हाॽरे़ लुङ्‌धिक् मे़दारुआङ् खुने़ॽ कुसिगाङ् मे़ने़स्‍सु, हे़क्‍क्‍याङ् खुने़ॽ खे़ल्‍ले़ कुसम्‍धाङ् युङ्‌सिङ्॥ हारुने़न् नु हुरे़ल्‍ले़ नाहाङ् नु कत्‍नाहाङ् खुने़ॽ कुहुक्‍किन् तक्‍ते़ फत्‍छे़सु॥ कम्‍भलॽरिक् नाम् मे़न्‍धाए थारिक् खुने़ॽ कुहुक्‍किन् थधप् मे़ल्‍लॽए पत्‍छे़॥
 १३ अक्‍खेलॽरिक् यहोसुःल्‍ले़ अमालेकि थक्‍सुबाहाॽ ताभेःल्‍ले़ ले़ःक्‍खुसि॥


१४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “कन् पाःन्‍निन् निङ्‌वाॽसोक्‍ले़ लागि साप्‍लाथःङ्‌मो साप्‍ते़ॽ, हे़क्‍क्‍याङ् यहोसुःन् मे़त्‍ते़ॽ, थेआङ्‌भे़ल्‍ले़ ताङ्‌साङ्‌बाल्‍ले़ कुसिगाङ् आङ्‌गाॽ अमालेकिहाॽरे़ खुन्‍छिॽ मिङ् वरे़ङ्‌ले़ङ् मासुङ् पिरुङ्‌सिङ्‌ॽ॥”


१५ मोसाःल्‍ले़ खे़प्‍मो लत्‍छा ले़त्‍ति तोःम्‍मादे़न् चोगु हे़क्‍क्‍याङ् “यहवे दाङ्‌बान् आङ्‌गाॽ आमाङ्‌निसा” फाॽआङ् मिङ् वाःत्‍तु॥
 १६ हे़क्‍क्‍याङ् खुने़ॽ मे़त्‍तुसि, “यहवे दाङ्‌बे़ल्‍ले़ कुनिसान् थाःङ् फोःक्‍खे़म्‍मे़ॽ॥ यहवे दाङ्‌बान् सदादिङ् आप्‍फाल्‍ले़साङ् अमालेकिहाॽनु ते़न्‍धङ् चोक्‍लो!”


 


a १७:७ “मस्‍सा” ले़ कुबेन् “निङ्‌वाॽ साॽमा” पोःङ्‌ॽ॥


b १७:७ “मेरिबा” ले़ कुबेन् “खेमा” पोःङ्‌ॽ॥






यित्रोःल्‍ले़ मोसान् तुमुॽ



१८
 १ निङ्‌वाॽफुमाङ्‌ङिल्‍ले़ मोसान् नु खुने़ॽ आबाङे कुमना इस्राइलिहाॽरे़ लागि चोगुबा के़रे़क् पाःन्‍हाॽ, हे़क्‍क्‍याङ् आक्‍खेलॽरिक् यहवे दाङ्‌बाल्‍ले़ इस्राइलिहाॽ मिस्रलाम्‍बा लःत्‍तु फे़त्‍तुसिआङ् वये़, खे़न् पाःन्‍निन् मिद्‌याःन्‍बा निङ्‌वाॽफुसाम्‍बा मोसाःल्‍ले़ कुन्‍नुःप्‍पा यित्रोःल्‍ले़ खे़प्‍सु॥


२ मोसाःल्‍ले़ कुमेत् सिप्‍पोराःन् कुम्‍बारे़ कुहिम्‍मो पाङ्‌घुदेसु, हे़क्‍क्‍याङ् कुभा ये़म् एगाङ् कुन्‍नुःप्‍पा यित्रोःल्‍ले़ सिप्‍पोराःन्
 ३ हे़क्‍क्‍याङ् कुस्‍सा ये़म्‍बित्‍छा ने़त्‍छि गेर्सोम नु एलिएजरे़न् तारुसिआङ् यित्रोःन् मोसाओ त्‍ये़॥ मोसाःल्‍ले़ कुस्‍साधिक्‍ले़ कुमिङ् गेर्सोम मिङ् वाःत्‍तुआङ् वये़ थे़आङ्‌भे़ल्‍ले़ खुने़ॽ पाःत्‍तु, “आङ्‌गाॽ वेॽ लाजेॽओ वे़प्‍मिबा पोःक्‍खाङ्‌ङाङ् युङाङ्॥”
 ४ हे़क्‍क्‍याङ् खुने़ॽ वे़ॽ कुस्‍साःल्‍ले़ कुमिङ् एलिएजर मिङ् वाःत्‍तु, थेआङ्‌भे़ल्‍ले़ खुने़ॽ पाःत्‍तु, “आङ्‌गाॽ आम्‍बारे़ कुनिङ्‌वाॽफुमाङ्‌ङिल्‍ले़ फाॽराङ् हे़क्‍क्‍याङ् फारोल्‍ले़ कुदाभेओ थामालाम् ताङ्‌से़ःप्‍ताङ्॥”


५ मोसाःल्‍ले़ साःङ्‌गाहिम् चोगुआङ् युङे़बा मुरे़ःक् खारे़ःक् थेआङ् के़होःप्‍पादे़न् सेसे कोःक्‍माल्‍ले़ कुबेसाङ् यित्रोःल्‍ले़ मोसाःल्‍ले़ कुस्‍सा ये़म्‍बित्‍छा ने़प्‍फुहाॽ नु कुमेःत्‍ते़न् फे़त्‍तुसिआङ् फे़रे़॥
 ६ यित्रोःल्‍ले़ मोसान् अक्‍तङ्‌बा इङ्‌घङ् हाक्‍तुआङ् वये़, “आङ्‌गाॽ खे़ने़ॽ के़न्‍नुःप्‍पे़न् खे़ने़ॽ के़मेःत् सिप्‍पोराःन् नु ने़प्‍फु के़स्‍सा ये़म्‍बित्‍छाहाॽ फे़त्‍तुङ्‌सिङ्‌ङाङ् खे़ने़ॽओ फे़न्‍नार पत्‍ता॥”
 ७ कल्‍ले़चोगुल्‍ले़ खुने़ॽ कुदुम्‍से़ मोसान् लःन्‍दे़, हे़क्‍क्‍याङ् खुने़ॽ तुमुआङ् से़वा मे़त्‍तुर चुप् मे़त्‍तु॥a खे़ङ्‌हाॽ खुन्‍छिॽ लुम्‍मो आक्‍खे के़लॽरि के़नुरि के़दासिबि फाॽआङ् सेःन्‍मे़दोःसिङ् हे़क्‍क्‍याङ् मोसाःल्‍ले़ कुसाःङ्‌गाहिम्‍मो मे़लासे़॥
 ८ यहवे दाङ्‌बे़ल्‍ले़ इस्राइलिहाॽरे़ खुन्‍छिॽ लागि फारोन् नु मिस्रिहाॽ आक्‍खे मे़त्‍तुसि, हे़क्‍क्‍याङ् लाम्‍मो खे़ङ्‌हाॽरे़ आक्‍तङ्‌बा तुक्‍खे लाक्‍खे मे़दुमु, हे़क्‍क्‍याङ् यहवे दाङ्‌बाल्‍ले़ इस्राइलिहाॽ आक्‍खेलॽरिक् से़ःप्‍तुसि के़लॽबा पाःन्‍निन् मोसाःल्‍ले़ कुन्‍नुःप्‍पान् चे़क्‍तु॥


९ मिस्रिहाॽरे़ खुन्‍छिॽ हुक्‍कोलाम् इस्राइलिहाॽ से़न्‍दुसिआङ् फे़त्‍तुसिल्‍ले़ खे़ङ्‌हाॽरे़ खुन्‍छिॽ लागि यहवे दाङ्‌बे़ल्‍ले़ चोगुबा के़रे़क् नुबा पाःन्‍हाॽरे़ चोगुल्‍ले़ यित्रोःन् साॽरिक् कुनिङ्‌वाॽ त्‍ये़॥
 १० हे़क्‍क्‍याङ् खुने़ॽ मे़त्‍तु, “मिस्रिहाॽरे़ खुन्‍छिॽ हुक्‍कोलाम् नु फारोल्‍ले़ कुहुक्‍कोलाम् चोःक्‌युम्‍भो आबिबिबा यहवे दाङ्‌बे़ल्‍ले़ कुनारा पोररो॥
 ११ आल्‍ल यहवे दाङ्‌बे़न् वेॽ के़रे़क् माङ् साम्‍माङ्‌हाॽनुःल्‍ले़आङ् पयम् यम्‍बा चोःक्‍ले़त्‍छ फाॽआङ् आङ्‌गाॽ कुसिङ् निःत्‍तुङ्‌लो, थेआङ्‌भे़ल्‍ले़ मिस्रिहाॽरे़ इस्राइलिहाॽ कुनामे़न्‍छाॽ मे़मे़त्‍तुसिआङ् ताप्‍फे़ःल्‍लिक् मे़मे़त्‍तुसिल्‍ले़ खुने़ॽ खे़ङ्‌हाॽ ताङ्‌से़ःप्‍तुसि॥”
 १२ खे़न् एगाङ् मोसाःल्‍ले़ कुन्‍नुःप्‍पा यित्रोःल्‍ले़ यहवे दाङ्‌बाओ मिधिङ्‌मनादेमनाबा वयागे़न् सिदुङ्‌जभा नु वेॽ सिदुङ्‌जभाहाॽ तोःन्‍दु॥ हे़क्‍क्‍याङ् हारुने़न् नु इस्राइलबा के़रे़क् लाम्‍लोबाहाॽ मोसाःल्‍ले़ कुन्‍नुःप्‍पा यित्रोःन्‍नु सोरिक् निङ्‌वाॽफुमाङ्‌ङिल्‍ले़ कुदगि सेसे कुजा चासे़ मे़द्‌ये़रो॥



खासे़न्‍लोःम्‍बाहाॽ सेःक्‌युक् मे़जोगुसि


(साम्‌यो इङ् १:९-१८)


१३ कुदाःन्‍दिक्‍मा मोसाःल्‍ले़ के़घेबा मनाहाॽ तङ्‌मासिरे़ खासे़न् लोःम्‍मा याःम्‍बक् चोगु हे़क्‍क्‍याङ् तानाम्‍माङ्‌धो युःन्‍छिक् थारिक्‍के खुने़ॽ खे़न् याःम्‍बक्‍को यागे़॥
 १४ मनाहाॽरे़ लागि मोसाःल्‍ले़ चोगुबा के़रे़क् याःम्‍बक्‍हाॽ मोसाःल्‍ले़ कुन्‍नुःप्‍पे़ल्‍ले़ निसुआङ् खे़न् सेःन्‍दोसु, “मनाहाॽरे़ लागि खे़ने़ॽ के़जोगुबा कन् याःम्‍बक्‍किन् थे़माबे? थेआङ् खे़ने़ॽरक् खासे़न् लोःन्‍छे़ एःक् के़युङ्‌बा, हे़क्‍क्‍याङ् कन् के़रे़क् मनाहाॽ तानाम्‍माङ्‌धो युःन्‍छिक् थारिक् खे़ने़ॽ के़गब्रिङ् हाबा मे़ये़प्‍पिङ्‌ग?”


१५ मोसाःल्‍ले़ मे़त्‍तु, “आङ्‌गाॽ अक्‍खेए चोःक्‍मा पोःङ्‌ॽ थे़आङ्‌भे़ल्‍ले़ मनाहाॽ आङ्‌गाॽओ निङ्‌वाॽफुमाङ्‌ङिल्‍ले़ कुनिङ्‌वाॽ कुसिङ्‌निःत्‍छे़ मे़दाःॽ॥
 १६ खे़ङ्‌हाॽरे़ खुन्‍छिॽ निङ्‌वाॽ मे़न्‍दङ्‌मा पान् वाॽने़भग्र खे़ङ्‌हाॽ आङ्‌गाॽओ मे़दाःॽ, हे़क्‍क्‍याङ् कुभा मना नु खुने़ॽ कुम्‍भुॽ कुन्‍साॽलुम्‍मो आङ्‌गाॽ खासे़न् लोःन्‍दुङ् पिरुङ्‌सिङ्‌ॽ, हे़क्‍क्‍याङ् खे़ङ्‌हाॽ निङ्‌वाॽफुमाङ्‌ङिल्‍ले़ कुधिम्‍हाॽ चे़क्‍तुङ्‌सिङ्‌ॽ॥”


१७ खे़ब्‍याङ् यित्रोःल्‍ले़ मे़त्‍तु, “कन् याःम्‍बक्‍किन् खे़ने़ॽ लाॽरु खे़म्‍दुर मे़न्‍जोःक्‍के के़वाॽ॥
 १८ खे़ने़ॽ नु खे़ने़ॽओ के़दाबा के़रे़क् मनाहाॽ के़नासि॥ थे़आङ्‌भे़ल्‍ले़ कन् याःम्‍बक्‍किन् खे़ने़ॽ के़लागि साॽरिक् के़जाॽबा चोक्॥ कन् याःम्‍बक्‍किन् खे़ने़ॽरक् एःक् चोःक्‍मा के़न्‍छुक्‍तुन्‌ॽ॥
 १९ आङ्‌गाॽ खे़ने़ॽ के़लागि नुबा सुजा पिने़र पत्‍ता हे़क्‍क्‍याङ् निङ्‌वाॽफुमाङ्‌ङिन् खे़ने़ॽ ले़प्‍माङ् वाॽर॥ खे़ने़ॽ मनाहाॽरे़ खुन्‍छिॽ इङ्‌घङ्‌साबा के़बोङ्‌ङाङ् खे़ङ्‌हाॽरे़ खुन्‍छिॽ खेमा थक्‍मा पाःन्‍निन् निङ्‌वाॽफुमाङ्‌ङिल्‍ले़ कुदगि तारे़ॽ॥
 २० खे़ने़ॽ खे़ङ्‌हाॽ निङ्‌वाॽफुमाङ्‌ङिल्‍ले़ कुधिम्‍हाॽ हुॽमासि पोःङ्‌ॽ, हे़क्‍क्‍याङ् खे़ङ्‌हाॽ आक्‍खेलॽरिक् हिङ्‌मा पोःङ्‌ॽ खे़ब्‍याङ् थे याःम्‍बक् चोःक्‍मा पोःङ्‌ॽ, खे़न् पाःन्‍निन् खे़ङ्‌हाॽ हुॽरे़से़ॽ॥
 २१ कर के़रे़क् मनाहाॽओलाम् निङ्‌वाॽफुमाङ्‌ङिन्‍नु के़गिबा, सुम्‍बोधासाबा ये़म्‍बित्‍छाहाॽ सेगे़से़ॽ॥ खे़ङ्‌हाॽ मे़न्‌वाॽमनाबा पाःन्‍हाॽलाम् याङ्‌थक्‍मा के़जिःप्‍पा कुदोःप्‍मा मना मे़बोङ्‌ल॥ खे़ङ्‌हाॽ हे़न्‍छिङ् हे़न्‍छिङ्, किप्‍थिक् किप्‍थिक्, ङाबोङ् ङाबोङ् नु थिबोङ् थिबोङ् मनाहाॽरे़ लागि लाम्‍लोबा चोगे़से़ॽ॥
 २२ खे़ङ्‌हाॽरे़ चक्‍मे़ल्‍लॽए मनाहाॽरे़ खुन्‍छिॽ लागि खासे़न्‍लोःम्‍बा याःम्‍बक् मे़जोगुर॥ खे़ङ्‌हाॽरे़ के़रे़क् के़साक्‍पा तुःन्‍देॽ पाःन्‍हाॽ खे़ने़ॽओ ताःप्‍मा मे़सुक्‍तुॽ, कर चुक्‍पा ताङ्‌बा पाःन्‍हाॽ खे़ङ्‌हाॽरे़ आबाङे तङ्‌मा मे़सुक्‍तुॽ॥ हे़क्‍के के़जोगुल्‍ले़ खे़ने़ॽ के़लागि याःम्‍बक् चोःक्‍मा उसुरु पोःङ्‌ॽ थेआङ्‌भे़ल्‍ले़ खे़ङ्‌हाॽरे़आङ् खे़ने़ॽ याःम्‍बक् चोःक्‍मा के़म्‍भाॽ॥
 २३ खे़ने़ॽ कन् याःम्‍बक्‍किन् के़जोगु हे़क्‍क्‍याङ् निङ्‌वाॽफुमाङ्‌ङिल्‍ले़आङ् आम्‍भा कन् इङ्‌जाङ्‌ङिन् के़बिने़भग्र, खे़ने़ॽ के़न्‍नाने़न्, हे़क्‍क्‍याङ् कन् मनाहाॽआङ् खुन्‍छिॽ निङ्‌वाॽ ताआङ् आबाङे हिम्‍हिम् मे़बेःक्॥”


२४ मोसाःल्‍ले़ खुने़ॽ कुन्‍नुःप्‍पे़ल्‍ले़ पाःत्‍तुबा पाःन्‍निन् खे़प्‍सु, हे़क्‍क्‍याङ् खे़ल्‍ले़ पाःत्‍तुबा हे़क्‍के के़रे़क् चोगु॥
 २५ मोसाःल्‍ले़ के़रे़क् इस्राइलिहाॽलाम् सुम्‍बोधासाबा मनाहाॽ सेगुसि, हे़क्‍क्‍याङ् खे़ङ्‌हाॽ हे़न्‍छिङ् हे़न्‍छिङ्‌ले़ लागि लाम्‍लोबा, किप्‍थिक् किप्‍थिक्‍ले़ लागि लाम्‍लोबा, ङाबोङ् ङाबोङ्‌ले़ लागि लाम्‍लोबा नु थिबोङ् थिबोङ्‌ले़ लागि लाम्‍लोबा चोगुसि॥
 २६ खे़ङ्‌हाॽरे़ चक्‍मे़ल्‍लॽए मनाहाॽ खासे़न्‍लोःम्‍बा हे़क्‍के मे़भाॽरुसि॥ के़साक्‍पा मे़न्‍दङ्‌मनाबा पाःन्‍हाॽ चाहि खे़ङ्‌हाॽरे़ मोसाओ मे़दारु, कर के़रे़क् चुक्‍पा ताङ्‌बा खेमा थक्‍मा पाःन्‍हाॽ खे़ङ्‌हाॽरे़ आबाङे मे़दङ्‌घु मे़बिरुसि॥


२७ खे़न् एगाङ् मोसाःल्‍ले़ यित्रोःन् लाम्‍मे़त्‍तुदेसु हे़क्‍क्‍याङ् यित्रोःन् कुलाजेॽओ नुःक्‍खे़रो॥


 


a १८:७ खे़न् साक्‍थिम्‍मो कन् के़वाॽबा थिम् वये़॥ मोसाःल्‍ले़ खुने़ॽ कुन्‍नुःप्‍पे़न् लुङ्‌माॽ तुक्‍तुबा नु मिःम्‍जि मे़त्‍तुबा पाःन्‍निल्‍ले़न् ओसेःन्‍धाङ् वये़॥ 






इस्राइलिहाॽ सिनै कोःक्‍माओ मे़गे़त्



१९
 १ इस्राइलिहाॽ मिस्रलाम् मे़लःन्‍दे़बा ला सुम्‍सिओबा थिक्‍सिगेक्‍पा ये़न्‍नो खे़ङ्‌हाॽ सिनै कोःक्‍माओबा मुरे़ःक् खारे़ःक् थेआङ् के़होःप्‍पादे़न्‍नो खे़ङ्‌हाॽ मे़गे़रे़ मे़भे़रे़॥
 २ आल्‍ल खे़ङ्‌हाॽ रपिदिमलाम् लाङ्‌मे़घेगे़आङ् सिनैबा मुरे़ःक् खारे़ःक् थेआङ् के़होःप्‍पादे़न्‍नो मे़गे़रे़, हे़क्‍क्‍याङ् हाबा खे़न् कोःक्‍माल्‍ले़ कुबेसाङ् इस्राइलिहाॽरे़ साःङ्‌गाहिम् मे़जोगु॥


३ खे़ब्‍याङ् निङ्‌वाॽफुमाङ्‌ङिन्‍नु तुम्‍मारे़ लागि मोसाःल्‍ले़ थे़गुन् थाःङ् लिङुदेॽरु॥ हे़क्‍क्‍याङ् यहवे दाङ्‌बे़ल्‍ले़ मोसान् थे़गुओ उःत्‍तुआङ् मे़त्‍तु, “याकुबरे़ कुमुॽइदाङ्‌सा इस्राइलिहाॽ अक्‍खे मे़प्‍मासि पाङ्‌घु–
 ४ ‘आङ्‌गाॽ यहवे दाङ्‌बे़ल्‍ले़ मिस्रिहाॽ आक्‍खे मे़त्‍तुङ्‌सिङ्, आक्‍खेलॽरिक् आङ्‌गाॽ खिनिॽ कक्‍कफिःक्‍माल्‍ले़ कुस्‍साहाॽ कुलाप्‍पो पक्‍खुसिबा हे़क्‍के खिनिॽ पङ्‌निङ् हे़क्‍क्‍याङ् कप्‍मो आङ्‌गाॽओ ताःत्‍निङ्, खे़न् खिनिॽ के़निसुम्‍माङ् के़वयिॽ॥
 ५ आल्‍ल आङ्‌गाॽ आबाःन्‍निन् खिनिॽ से़क्‍खाए के़घे़प्‍सुम्‌ॽ हे़क्‍क्‍याङ् आङ्‌गाॽ चोगुङ्‌बा माङ्‌हुप्‍पिन् के़इःत्‍तुम् के़नाःत्‍तुम्‍ने़भग्र, के़रे़क् मे़न्‍छाम् सुवाङ्‌हाॽओ खिनिॽ चैँ आङ्‌गाॽ इमे़ल्‍लुङ्‌बा आयाङ्‌सा कुन्‍धे के़बोःक्‍खिॽ॥ काक् इक्‍सादिङ् खाम्‍बेःक्‍मान् आङ्‌गाॽइन्‍छाङ्
 ६ खिनिॽ आङ्‌गाॽ आलागि निङ्‌वाॽफुसाम्‍बा हाङ्‌जुम् नु सेसे सुवाङ् के़बोःक्‍खिॽ॥’ इस्राइलिहाॽ खे़ने़ॽ मे़प्‍मासि के़बोङ्‌बा पाःन्‍निन् हाबा कन्‍लो॥”


७ मोसान् कोःक्‍माओनु यो थासिङ् ये़ हे़क्‍क्‍याङ् इस्राइलि लाम्‍लोबाहाॽ फुक्‍खुसिआङ् यहवे दाङ्‌बे़ल्‍ले़ खुने़ॽ इङ्‌जाङ् पिरुबा के़रे़क् पाःन्‍हाॽ खे़ङ्‌हाॽ चे़क्‍तुसि॥
 ८ के़रे़क् मनाहाॽरे़ थिक्‍ले़ङ्‌ले़ अक्‍खे मे़बाःत्‍तु, “यहवे दाङ्‌बे़ल्‍ले़ पाःत्‍तुबा के़रे़क् पाःन्‍हाॽ आनिगे इःत्‍तुम् नाःत्‍तुम्‍बे़रो॥” खे़ब्‍याङ् मनाहाॽरे़ मे़बाःत्‍तुबा नोगप्‍पिन् मोसाःल्‍ले़ यहवे दाङ्‌बे़न् मे़त्‍तु॥


९ यहवे दाङ्‌बे़ल्‍ले़ मोसान् मे़त्‍तु, “आङ्‌गाॽ माक्‍सिःङ्‌ग्‍याःप्‍पा खाॽमिःत्‍तोलाम् खे़ने़ॽओ युआ हे़क्‍क्‍याङ् मनाहाॽरे़ आङ्‌गाॽ खे़ने़ॽनु पाःत्‍ताबान् मे़घे़प्‍सुॽ खे़ब्‍याङ् आल्‍लआङ्‌धो खे़ने़ॽ नसान् के़म्‍जोःक्॥” मनाहाॽरे़ आक्‍तङ्‌बा नोगप् मे़बाःत्‍तुआङ् मे़वये़, खे़न् पाःन्‍निन् मोसाःल्‍ले़ यहवे दाङ्‌बे़न् मे़त्‍तु॥


१० यहवे दाङ्‌बे़ल्‍ले़ मोसान् मे़त्‍तु, “आङ्‌गाॽ माङ्‌से़वा मे़प्‍मारे़ लागि आइन् नु ताःन्‍दिक् मनाहाॽ आबाङे सुत्‍थो मे़जोःक्‍सिङ्‌ल फाॽआङ् खे़ङ्‌हाॽ मे़त्‍ते़से़ॽ॥ खे़ङ्‌हाॽरे़ खुन्‍छिॽ तेःप्‍फुङ्‌हाॽ आबाङे मे़हप्‍तुर,
 ११ हे़क्‍क्‍याङ् सुम्‍सिगेक्‍पा ये़न्‍निल्‍ले़ लागि खे़ङ्‌हाॽ यारिप् मे़बोङ्‌ल, थे़आङ्‌भे़ल्‍ले़ सुम्‍सिगेक्‍पा ये़न्‍नो कोःक्‍माओ के़रे़क् मनाहाॽरे़ मिक्‍किल्‍ले़ निसुरए यहवे दाङ्‌बान् युरो॥
 १२ कोःक्‍माओ के़रे़क् पिसाङ् मनाहाॽ मे़म्‍बेःक्‍ने़न्‍ल फाॽआङ् लत्‍छा इःन्‍दोधिक् ने़स्‍से़ पिरे़से़ॽ, ‘मनाहाॽ कोःक्‍माओ थाःङ् मे़बेगे़म्‍मिन्‍ने़ॽ, खे़ल्‍ले़ कुयाओआङ् मे़बेगे़म्‍मिन्‍ने़ॽ फाॽआङ् इङ्‌जाङ् पिरे़से़ॽ॥ आत्‍तिल्‍ले़ कोःक्‍मान् सुसु खे़न् सिरो॥
 १३ खे़न् हाःत्‍ले़आङ् मे़न्‍छुए लुङ्‌ङिल्‍ले़ ले़प्‍ते़म्‍मे़ॽ इग्र तोःङ्‌ङिल्‍ले़ आबाम्‍मे़ॽ॥ थक्‍सा इग्र मनासाङ् खे़न् कुहिङ्‌वे़त् पोङ्‌मा मे़सुक्‍ने़न्॥’ सादाङ्‌ङिन् केःम्‍बा लाइःक्‍किल्‍ले़ मनाहाॽ कोःक्‍माओ थाःङ् मे़धाङ्‌ल॥”


१४ खे़ब्‍याङ् मोसान् कोःक्‍माओनु यो थासिङ् ये़ हे़क्‍क्‍याङ् निङ्‌वाॽफुमाङ्‌ङिन् माङ्‌से़वा मे़प्‍मारे़ लागि मनाहाॽ यारिप् पोःक्‍खे़म्‍मे़ॽ फाॽआङ् इङ्‌जाङ् पिरुसि॥ खे़ङ्‌हाॽरे़ खुन्‍छिॽ चाङ्‌हाॽ वामे़हप्‍तु॥
 १५ खे़न् एगाङ् मोसाःल्‍ले़ खे़ङ्‌हाॽ मे़त्‍तुसि, “आत्‍छिन्‍दाःन् थारिक् खे़निॽ यारिप् युङे़म्‍मे़ॽ हे़क्‍क्‍याङ् खे़न्‍नुःल्‍ले़ तगि मे़न्‍छुमाहाॽनु मे़इप्‍से़म्‍मिन्‍ने़ॽ॥”


१६ सुम्‌यान् के़रे़ल्‍ले़ याःन्‍दिक् तानाम् साःम्‍भे ले़क्‍ते़ हे़क्‍क्‍याङ् ताङ्‌साङ्‌बे़न् खे़रे़ङ्‌घुरुङ् लॽरे़, माक्‍सिःङ्‌ग्‍याःप्‍पा खाॽमिःप्‍पान् कोःक्‍माओ थाःङ् फन्‍छिङ् खे़ब्‍याङ् थुत्‍थुरिःप्‍पान् यम्‍बा लाइक्‍ते़बा खे़म्‍दे़त्‍ते़॥ साःङ्‌गाहिम्‍मोबा के़रे़क् मनाहाॽ किमाल्‍ले़ थे़गक्‍कक् मे़यक्‍खे़॥
 १७ मोसाःल्‍ले़ खे़ङ्‌हाॽ निङ्‌वाॽफुमाङ्‌ङिन्‍नु तुम्‍से़ लाःक्‍कात् लःत्‍तुसि हे़क्‍क्‍याङ् खे़ङ्‌हाॽ कोःक्‍मा फाङ्‌जङ्‌ङिल्‍ले़ कुबुङ्‌ङो मे़ये़म्‍सिङ्॥
 १८ सिनै कोःक्‍मान् के़रे़क् मिःक्‍खोॽइल्‍ले़ थिम्‍सुआङ् पत्‍छे़ थेआङ्‌भे़ल्‍ले़ यहवे दाङ्‌बे़न् मिःल्‍ले़ कुसम्‍धाङ् खे़प्‍मो थासिङ् ये़आङ् वये़॥ मिःक्‍खुन् मिधुङ् मिराःक्‍कोबा मिःक्‍खुॽ कुइसिःक् लःन्‍दे़आङ् पत्‍छे़॥ हे़क्‍क्‍याङ् के़रे़क् कोःक्‍मा फाङ्‌जङ्‌ङिन् थुरुप्‍लुप्‍ना यक्‍खे़॥
 १९ हे़क्‍क्‍याङ् थुत्‍थुरिःप्‍पान् आल्‍लसाङ् चाॽरिक् लाइःक्‍मा हेःक्‍ते़॥ मोसान् पारे़ खे़ब्‍याङ् निङ्‌वाॽफुमाङ्‌ङिल्‍ले़ खे़रे़ङ्‌घुरुङ् के़ले़क्‍पा इक्‍लाओ खुने़ॽ पाःन्‍छाःत्‍तु॥


२० हे़क्‍क्‍याङ् यहवे दाङ्‌बान् सिनै कोःक्‍माल्‍ले़ कुसम्‍धाङ् थासिङ् ये़, खे़म्‍ब्‍याङ् यहवे दाङ्‌बे़ल्‍ले़ मोसान् कोःक्‍माल्‍ले़ कुसम्‍धाङ् थो उःत्‍तु, हे़क्‍क्‍याङ् मोसान् थोःक्‍सिङ् पे॥
 २१ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ङ्‌हाॽरे़ इःन्‍दोन् मे़गाःक्‍तुआङ् मे़म्‍बेःक्‍ने़ल्‍ल हे़क्‍क्‍याङ् ओमे़म्‍मे़त्‍तान्‍ल फाॽआङ् खे़ने़ॽ यो थासिङ् पेगे़ॽआङ् खे़ङ्‌हाॽ मे़त्‍ते़से़ॽ॥ मेःन्‍ने़भग्र खे़ङ्‌हाॽ यरिक्‍तङ्‌बा मे़सिरो॥
 २२ आङ्‌गाॽ आबेसाङ् के़दाबा निङ्‌वाॽफुसाम्‍बाहाॽआङ् आबाङे सुत्‍थो मे़जोःक्‍सिङ्‌ल, मेःन्‍ने़भग्र आङ्‌गाॽ खे़ङ्‌हाॽ खिमो मे़क्‍खुङ्‌सिङ्‌ॽ॥”


२३ मोसाःल्‍ले़ यहवे दाङ्‌बान् मे़त्‍तु, “मनाहाॽ सिनै कोःक्‍माओ थाःङ् थोःक्‍सिङ्‌मा थाङ्‌मा मे़न्‍छुक्‍ने़न्, थेआङ्‌भे़ल्‍ले़ आदाङ्‌बारे़ आङ्‌गाॽ ‘कोःक्‍मान् कब्रिङ् कुधेःक्‍मा फत्‍छे़ॽआङ् सेसेबा चोक् लॽरिक् लाःत्‍लाःत् चोगे़ॽ’ फाॽआङ् इङ्‌जाङ् के़बिराङ्‌ङाङ् वये़॥”


२४ हे़क्‍क्‍याङ् यहवे दाङ्‌बे़ल्‍ले़ खुने़ॽ मे़त्‍तु, “पेगे़ॽ, खे़ने़ॽ आबाङे यो पेगे़ॽ, हे़क्‍क्‍याङ् हारुने़न्‍नु सोरिक् थाःङ् थोःक्‍सिङ् थाङे़ॽ॥ कर मनाहाॽ नु निङ्‌वाॽफुसाम्‍बाहाॽग आङ्‌गाॽओ इःन्‍दोन् मे़गाःक्‍तुआङ् मे़न्‍धाङ्‌ने़न्‍ल, मेःन्‍ने़भग्र आङ्‌गाॽ खे़ङ्‌हाॽ खिमो मे़क्‍खुङ्‌सिङ्‌ॽ॥”


२५ खे़ब्‍याङ् मोसान् यो मनाहाॽरो थासिङ् ये़ हे़क्‍क्‍याङ् यहवे दाङ्‌बे़ल्‍ले़ पाःत्‍तुबा पाःन्‍निन् खे़ङ्‌हाॽ चे़क्‍तुसिरो॥


 






थिबोङ् इङ्‌जाङ्‌हाॽ



२०
 १ हे़क्‍क्‍याङ् कन् के़रे़क् पाःन्‍हाॽ निङ्‌वाॽफुमाङ्‌ङिल्‍ले़ पाःत्‍तु,


 

२ “आङ्‌गाॽ खिनिॽ यहवे दाङ्‌बा निङ्‌वाॽफुमाङ्‌आ, आङ्‌गाॽ खिनिॽ योःग्‍बा योःग्‍मा के़बोःक्‍खिआङ् के़युङिबा मिस्र लाजेॽलाम् खिनिॽ लःत्‍निङ् फे़त्‍निङ्॥


 

३ “आङ्‌गाॽनुःल्‍ले़ वेॽ आत्‍तिन् माङ् साम्‍माङ्‌हाॽआङ् से़वा मे़मे़त्‍ते़म्‍सिम्‍मिन्‍ने़ॽ॥


४ “खिनिॽ आबाङे लागि सिङ्‌हाॽ मे़घोःन्‍दे़म्‍मिन्‍ने़ॽआङ् आत्‍तिन् परिक्‍ले़न्‍नाङ् नावाइत्‍ला मे़जोगे़म्‍मिन्‍ने़ॽ, थाःङ् ताङ्‌साङ्‌बोबा इग्र इक्‍सादिङ् खाम्‍बेक् नु मु च्‍वाःतो के़याक्‍पा आत्‍तिन् परिक्‍ले़न्‍नाङ् नावाइत्‍ला मे़जोगे़म्‍मिन्‍ने़ॽ॥
 ५ आत्‍तिन् नावाइत्‍लाःन्‍नाङ् खिनिॽ से़वा मे़मे़त्‍ते़म्‍मिन्‍ने़ॽ हे़क्‍क्‍याङ् खिनिॽ खे़न् माङ्‌से़वाआङ् मे़मे़त्‍ते़म्‍मिन्‍ने़ॽ थेआङ्‌भे़ल्‍ले़ आङ्‌गाॽ यहवे दाङ्‌बाआ॥ खिनिॽ वेॽ माङ्‌ङिन् माङ्‌से़वा के़मे़त्‍तुम्‍मिल्‍ले़ आङ्‌गाॽ नासि मे़धःत्‍तान्॥ आङ्‌गाॽ याप्‍मि के़जिःप्‍पाहाॽ खुन्‍छिॽ मुॽइदाङ्‌साहाॽरे़ खुन्‍छिॽ सुम्‍सिगेक्‍पा नु लिसिगेक्‍पा थाःक् थारिक् खुम्‍दिङ् पिरुङ्‌सिङ्‌ॽ॥
 ६ कर आत्‍तिन्‍हाॽरे़ आङ्‌गाॽ मिःम्‍जि मे़मे़त्‍ताआ हे़क्‍क्‍याङ् आङ्‌गाॽ आइङ्‌जाङ्‌हाॽ मे़इःत्‍तु मे़नाःत्‍तु, खे़ङ्‌हाॽरे़ खुन्‍छिॽ हे़न्‍छिङ् हे़न्‍छिङ् थाःक्‍हाॽ आङ्‌गाॽ लुङ्‌माॽ तुक्‍तुङ्‌सिङ्‌ॽ॥


७ “आत्‍तिन् ताप्‍फे़ःम्‍बा निङ्‌सेःक्‍ले़ लागिआङ् आङ्‌गाॽ आमिङ्‌ङिन् हने़ मे़बाताम्‍मिन्‍ने़ॽ, थेआङ्‌भे़ल्‍ले़ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ हे़क्‍क्‍याङ् आङ्‌गाॽ आमिङ् फे़क्‍के़लाःम्‍बाहाॽ आङ्‌गाॽ खुम्‍दिङ् पिरुङ्‌सिङ्‌ॽ॥


८ “नाःम्‍सिङ्‌मा ये़न्‍निन् ने़त्‍ते़म्‍मे़ॽ हे़क्‍क्‍याङ् खे़न् ये़न्‍निन् सेसे कत्‍ते़म्‍मे़ॽ॥
 ९ खिनिॽ याःम्‍बक्‍किन् तुक्‍सि ये़न् थारिक् चोगे़म्‍मे़ॽ,
 १० कर नुसिगेक्‍पा ये़न्‍निन् चाहि यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि नाःम्‍सिङ्‌मा ये़न्‍लो॥ खे़ल्‍ले़ याःन्‍दिक् खिनिॽ थेआङ् याःम्‍बक् मे़जोगे़म्‍मिन्‍ने़ॽ, खिनिॽ सा ये़म्‍बित्‍छाःल्‍ले़, सा मे़न्‍छुमाःल्‍ले़, खिनिॽ योःग्‍बा योःग्‍मे़ल्‍ले़, खिनिॽ पित् थक्‍साःल्‍ले़, खिनिॽ लाजेॽओ के़वाॽबा वेॽ लाजेॽबा मनाःल्‍ले़ थेआङ् याःम्‍बक् चोःक्‍मा मे़नुॽने़न्॥
 ११ थेआङ्‌भे़ल्‍ले़ तुक्‍सि ये़न्‍नो यहवे दाङ्‌बे़ल्‍ले़ ताङ्‌साङ्‌बा, इक्‍सादिङ् खाम्‍बेःक्‍मा, वरःङ् नु खे़प्‍मो के़याक्‍पा के़रे़क् पाःन्‍हाॽ चोगु, कर नुसिगेक्‍पा ये़न्‍नो खुने़ॽ नाःम्‍सिङ्॥ खे़ल्‍ले़ चोगुल्‍ले़ यहवे दाङ्‌बे़ल्‍ले़ नाःम्‍सिङ्‌मा ये़न्‍निन् हाङ्‌वागे़न् मुॽइसाम् पिरु, हे़क्‍क्‍याङ् खे़न् सेसे चोगु॥


१२ “खिनिॽ पानुदिङ् पा नु मानुदिङ् माहाॽ मिङ्‌सोइङ्‌धाःङ् पिरे़म्‍सिम्‍मे़ॽ, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिबा लाजेॽओ खिनिॽ इरिक् के़हिङिर॥


१३ “मना मे़से़रे़म्‍मे़न्‍ने़ॽ॥


१४ “खिनिॽ याम्‍बोःप्‍मा याःम्‍बक् मे़जोगे़म्‍मिन्‍ने़ॽ॥


१५ “खिनिॽ मे़घुःत्‍ते़म्‍मिन्‍ने़ॽ॥


१६ “खिनिॽ हिम्‍बेसाङ्‌बे़न् मे़न्‌वाॽमनाबा आप्‍तिक् मे़गुते़म्‍मिन्‍ने़ॽ॥


१७ “खिनिॽ हिम्‍बेसाङ्‌बे़ल्‍ले़ कुहिम्‍मिन् खिम्‍यक् मे़जोगे़म्‍मिन्‍ने़ॽ॥ खिनिॽ हिम्‍बेसाङ्‌बे़ल्‍ले़ कुमेःत्‍तिन् मिक् मे़गेःत्‍ते़म्‍मिन्‍ने़ॽ, खिनिॽ हिम्‍बेसाङ्‌बे़ल्‍ले़ कुयोःग्‍बा, कुयोःग्‍मा, कुबित्, कुअदङ् इग्र खे़ल्‍ले़ कुधे़मा पाःन्‍निन्‍नाङ् मिक् मे़गेःत्‍ते़म्‍मिन्‍ने़ॽ॥”



मनाहाॽ यङ्‌मा मे़सिःॽ


(साम्‌यो इङ् ५:२२-३३)


१८ आल्‍ल के़रे़क् मनाहाॽरे़ ताङ्‌साङ्‌बो खे़रे़ङ्‌घुरुङ् के़लॽबा नु थुत्‍थुरिःप्‍पा लाइक्‍ते़बा इक्‍लान् मे़घे़प्‍सु हे़क्‍क्‍याङ् साःम्‍भे ले़क्‍ते़बा नु थे़गुओलाम् के़लःम्‍बा मिःक्‍खुन् मेनिसु, खे़ब्‍याङ् खे़ङ्‌हाॽ किमे़ल्‍ले़ मे़यक्‍खे़ हे़क्‍क्‍याङ् लाःत्‍लाःत् मे़ये़म्‍सिङ्॥
 १९ खे़ङ्‌हाॽरे़ मोसान् मे़मे़त्‍तु, “खे़ने़ॽ आनिगे़नु के़बाःत्‍ने़भग्र आनिगे खे़ने़ॽ के़बाःन्‍निन् खे़प्‍सुम्‍बे़, कर निङ्‌वाॽफुमाङ्‌ङिन् आनिगे़नु पाःत्‍ने़भग्र आनिगे स्‍ये़ॽइगे़ फाॽआङ् किसिगे़॥”


२० मोसाःल्‍ले़ मनाहाॽ मे़त्‍तुसि, “मे़गिसे़म्‍मिन्‍ने़ॽ, निङ्‌वाॽफुमाङ्‌ङिन् खिनिॽ निङ्‌वाॽ साॽसे़ ये़आङ् वाॽ थेआङ्‌भे़ल्‍ले़ खिनिॽ लायो मे़जोगे़म्‍मिन्‍ने़ॽ फाॽआङ् खुने़ॽ किप्‍मारे़ लागि खिनिॽ हुॽसे़ ये़आङ् वाॽ॥”


२१ कर मनाहाॽ माःङ्‌घाए मे़ये़म्‍सिङ्‌ङाङ् मे़ये़बे़ हे़क्‍क्‍याङ् मोसाःल्‍लक् माक्‍सिदिःङ्‌ग्‍याःप्‍पा खाॽमिःत्‍तिल्‍ले़ कुबेसाङ् पे, खे़प्‍मो निङ्‌वाॽफुमाङ्‌ङिन् वये़रो॥



ले़त्‍ति तोःम्‍मा थिम्‍हाॽ


२२ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ने़ॽ इस्राइलिहाॽ अक्‍तङ्‌बा इङ्‌जाङ् पिरे़से़ॽ, ‘आङ्‌गाॽ यहवे दाङ्‌बान् आक्‍खेलॽरिक् साङ्‌ग्राम्‍पेदाङ्‌लाम् खिनिॽनु पाराङ् खे़न् खिनिॽ के़निसुम्‍माङ् के़वयिॽ॥
 २३ आङ्‌गाॽनु सोसोरिक् खिनिॽ वेॽ माङ्‌हाॽ मे़जोगे़म्‍सिम्‍मिन्‍ने़ॽ॥ युप्‍पा माङ्‌हाॽ, साम्‍म्‍याङ् माङ्‌हाॽ आबाङे लागि मे़जोगे़म्‍सिम्‍मिन्‍ने़ॽ॥


२४ “‘आङ्‌गाॽ आलागि लत्‍छा ले़त्‍ति तोःम्‍मा खाम्‍धिक् चोगे़म्‍मे़ॽ हे़क्‍क्‍याङ् खे़प्‍मो खिनिॽ मे़ल्‍लुक् नु से़गम्‍बाहाॽ सिदुङ्‌जभा चोगे़म्‍सिम्‍मे़ॽआङ् मिधिङ्‌मनादेमनाबा वयागे़न् सिदुङ्‌जभा नु नादङ् चोःक्‍मा वयागे़न् सिदुङ्‌जभाहाॽ तोःन्‍दे़म्‍मे़ॽ खे़ब्‍याङ् खे़न् थक्‍साहाॽ मिःल्‍ले़ खाप्‍पुथ्‍यःङ् मिधिक्‍खे़म् तेसे़म्‍सिम्‍मे़ॽ॥ आङ्‌गाॽ एःक् से़न्‍दुङ्‌बा आसे़वा मे़प्‍मा के़रे़क् ते़न्‍हाॽओ आङ्‌गाॽ खिनिॽओ ताआ हे़क्‍क्‍याङ् आङ्‌गाॽ खिनिॽ हाङ्‌वागे़न् मुॽइसाम् पिनिङ्‌ॽ॥
 २५ खिनिॽ आङ्‌गाॽ आलागि लुङ्‌ङिल्‍ले़न् ले़त्‍ति तोःम्‍मादे़न् के़जोगुम्‍ने़भग्र खे़न् लक्‍मनाबा खक्‍मनाबा लुङ्‌हाॽ मे़जोगे़म्‍मिन्‍ने़ॽ॥ थेआङ्‌भे़ल्‍ले़ खे़प्‍मो खिनिॽ सामाहाॽ ओगप् के़जोगुम्‍मिल्‍ले़ खे़न् आसुत्‍थो के़जोगुम्‌ॽ॥
 २६ हे़क्‍क्‍याङ् मनाहाॽरे़ आङ्‌गाॽओ ले़त्‍ति मे़दोन्‍दुबादे़न्‍नो नाहाङ्‌सेक् मे़भत्‍छे़म्‍मिन्‍ने़ॽ हे़क्‍क्‍याङ् मे़लिङे़म्‍मिन्‍ने़ॽ॥ हे़क्‍के के़जोगुम्‍मिल्‍ले़ खिनिॽ ले़क्‍चाॽबे़धिक्‍किन् निधाःप्‍लो॥’”


 






२१
 १ “आल्‍ल आङ्‌गाॽ हिब्रुहाॽ पिरुङ्‌सिङ्‌बा थिम्‍हाॽ हाबा कन्‍हाॽएरो॥



हिब्रु योःग्‍बा योःग्‍माहाॽ


२ “आल्‍ल खिनिॽ लत्‍छा हिब्रु योक् के़इङुम्‍मिल्‍ले़ खे़ल्‍ले़ तङ्‌बे तुक्‍सि थारिक् खिनिॽ याःम्‍बक् चोगु के़बिरिॽ॥ तङ्‌बे नुसि तोॽरुल्‍ले़ खे़न् हाबा ले़रे़म्‍देसे़म्‍मे़ॽ॥
 ३ खे़न् योक् पोःक्‍खे़आङ् त्‍ये़बा ये़म्‍मो मेःक्‍खिम् मे़न्‍जोःक्‍के त्‍ये़आङ् वये़ने़भग्र खे़न् पेःक्‍किल्‍ले़आङ् खे़ल्‍ले़ कुमेःत्‍तिन् मे़न्‍देॽए ए़क्‍ले़ःक् पेःक्‍ल, कर खे़न् मेःक्‍खिम् चोगे़आङ् त्‍ये़आङ् वये़ने़भग्र खे़ल्‍ले़ कुमेःत्‍तिन् तेॽरुआङ् पेःक्‍ल॥
 ४ कुन्‍दाङ्‌बे़ल्‍ले़ खे़न् मेःत् पिरुआङ् वये़, हे़क्‍क्‍याङ् खे़ल्‍ले़ कुस्‍साकुए मे़वये़ने़भग्र खे़न् कुमेत् कुस्‍साहाॽ कुङ्‌दाङ्‌बे़ल्‍ले़न् मे़बोङ्‌ॽ, हे़क्‍क्‍याङ् खे़न्‍लक् एःक् पेःक्‍ल॥


५ “कर खे़न् योःग्‍बाःल्‍ले़ खुने़ॽ कुन्‍दाङ्‌बान्, कुमेत् कुस्‍साहाॽ कुलुङ्‌माॽ मे़दुक्‍काङ् से़मा मे़दे़न्‍ने़भग्र,
 ६ कुन्‍दाङ्‌बे़ल्‍ले़ खे़न् माङ्‌से़वा चोःक्‍मादे़न्‍नो तेॽरुआङ् पेःक्‍ल हे़क्‍क्‍याङ् खे़प्‍मो लाम्‍धेःप्‍पो इग्र लाम्‍धेत् सित्‍लाङ्‌ङो ये़प्‍सुआङ् खे़ल्‍ले़ कुने़क्‍खोन् ताक्‍क्‍वाःल्‍ले़ यत्‍तु पिरुर॥ खे़न् एगाङ् खुने़ॽ कुहिङ्‌हिङ् योक् पोङ्‌ङाङ् वाॽ॥


७ “आत्‍तिन् मनाःल्‍ले़ कुस्‍सा मे़न्‍छुमान् योःग्‍मा चोगुआङ् सङ्‌घुदेसुने़भग्र खे़न् मे़न्‍छ्‌यान् योःग्‍बाहाॽ हे़क्‍के चोःक्‌युम्‍भो पोङ्‌माआङ् पेःक्‍मा मे़घोने़न्॥
 ८ आत्‍तिल्‍ले़ खे़न् मेःत् चोःक्‍मारे़ लागि इङुआङ् वये़ हे़क्‍क्‍याङ् आल्‍ल खे़ल्‍ले़ मेःत् चोःक्‍माआङ् कप्‍मा कुसिराॽ मे़धाङ्‌ने़न्‍ने़भग्र खे़न् मे़न्‍छ्‌यान् हाबा कुम्‍बारे़ओ याङ्‌ना सङ्‌घुदेसुर॥ खे़ल्‍ले़ कुन्‍दाङ्‌बे़ल्‍ले़ खे़न् वेॽ लाजेॽबा आत्‍तिल्‍ले़ कुहुक्‍कोआङ् सङ्‌मादेमा मे़घोसुन्‌ॽ थेआङ्‌भे़ल्‍ले़ खे़ल्‍ले़ खे़न् योःग्‍मे़न्‍नु चोगुबा माङ्‌हुप्‍पिन् फेःन्‍दुआङ् वाॽ॥
 ९ आत्‍तिन् मनाःल्‍ले़ कुस्‍सा ये़म्‍बित्‍छाःल्‍ले़ लागि योःग्‍मा इङुआङ् वाॽ, खे़न् कुस्‍सा मे़न्‍छुमा हे़क्‍केए नुरिक् मे़त्‍तुर॥
 १० कुभा मनाधिक्‍ले़ वेॽ मेःत् तारुने़भग्र खे़ल्‍ले़ तगिमा कुमेःत्‍तिन् चामा थुङ्‌मा, चाङ् नु तगिबा हे़क्‍केए मेःत्‍तिल्‍ले़ कुघोमा युक्‍किन् पिरुर॥
 ११ खे़न् मनाःल्‍ले़ चोःक्‍मा के़बोङ्‌बा कन् याःम्‍बक्‍हाॽ मे़गे़त्‍तुन्‍ने़भग्र खे़ल्‍ले़ याङ्‌धिक्‍काङ् मे़न्‍दाःक्‍के तगिमा कुमेःत्‍तिन् चोःक्‌युम्‍भो चोगुआङ् ले़रुदेसुररो॥



आगाःन्‍ने़ल्‍ले़बा थिम्‍हाॽ


१२ “हाःत्‍ले़ मनान् सिर हिप्‍तुस्‍ये़रुॽ खे़न्‍नाङ् सिरए हिप्‍मा से़प्‍मा पोःङ्‌ॽ॥
 १३ कर कुभा मनाःल्‍ले़ खे़न् निनिबा चोगुबा होःप्‍ते़ कर निङ्‌वाॽफुमाङ्‌ङिल्‍ले़ हे़क्‍के चोःक्‍मा पाङ्‌घुबाने़भग्र, खे़न् खे़त्‍छिङ्‌मा पेःक्‍मारे़ लागि आङ्‌गाॽ लत्‍छा ते़न्‍धिक् निःन्‍धो चोगुङ् पिरुङ्‌ॽ॥
 १४ कर आत्‍तिल्‍ले़ कुसिक् पोःक् हे़क्‍क्‍याङ् से़प्‍माए निङ्‌वाॽ चोगुआङ् वेॽ मनान् स्‍ये़रुॽ, खे़ब्‍याङ् खुने़ॽ से़ःप्‍सिङ्‌मारे़ लागि आङ्‌गाॽओ ले़त्‍ति मे़दोन्‍दुबादे़न्‍नोए त्‍ये़आङ् वाॽसाङ् खे़न् ले़प्‍मा मे़नुॽने़न्, खे़न् से़प्‍माए पोःङ्‌ॽ॥


१५ “आत्‍तिल्‍ले़ आबाङे कुम्‍बा इग्र कुम्‍मा हिप्‍तुॽ, खे़न् से़प्‍माए पोःङ्‌ॽ॥


१६ “आत्‍तिल्‍ले़ कुभा थिक् योक् चोगुआङ् सङ्‌से़ इग्र युङ्‌से़ मे़न्‍दे़न्‍ने साक्‍के़ल्‍ले़क् तेॽरुने़भग्र खे़न् के़देॽबे़न् से़प्‍माए पोःङ्‌ॽ॥


१७ “आत्‍तिल्‍ले़ आबाङे कुम्‍बा इग्र कुम्‍मा माङ्‌दे साङ्‌ग्रा मे़त्‍तु, खे़न् से़प्‍माए पोःङ्‌ॽ॥


१८-१९ “मनाहाॽ मे़घे मे़धक्‍किल्‍ले़ थिक्‍ले़ वेॽइन् लुङ्‌ङिल्‍ले़ ले़प्‍तुॽ इग्र हुक्‍पुत्‍ते़ल्‍ले़ हिप्‍तु कर खे़न् मे़स्‍ये़रुन् हे़क्‍क्‍याङ् ते़ःम्‍भुक् के़जाबा मनान् ने़त्‍नाओ ने़सिङ् हे़क्‍क्‍याङ् ताःन्‍दि पोःक्‍काङ् तक्‍कात् तक्‍सिङ्‌ल वाॽमा के़सुक्‍पा पोङ्‌ने़भग्र के़हिप्‍पा मनान् साम्‍बान् मे़धाने़न्॥ कर खे़न् ने़त्‍नाओ ने़सिङ्‌ङिल्‍ले़ के़लाःप्‍पा याङ्‌ङिन् पिरुर हे़क्‍क्‍याङ् खे़न् मे़न्‌वेःत्‍ते थारिक् खे़ल्‍ले़ सिदाॽ पाङ्‌दा मे़त्‍तुर॥


२० “आत्‍तिन् मनाःल्‍ले़ आबाङे कुयोःग्‍बान् इग्र कुयोःग्‍मान् तक्‍काःत्‍तिल्‍ले़ हिप्‍तुल्‍ले़ हिप्‍तुबादे़न्‍नोए स्‍ये़ने़भग्र खे़न् मनान् खुम्‍दिङ् पिमाए पोःङ्‌ॽ॥
 २१ कर खे़न् योःग्‍बान् इग्र योःग्‍मान् थिक्‌यान् इग्र नियान् थारिक् मे़स्‍ये़ने़न् हे़क्‍क्‍याङ् खे़न् एगाङ्‌लक् स्‍ये़ने़भग्र खे़न् खुम्‍दिङ्‌ङो मे़धाने़न्॥ खे़ल्‍ले़ के़सिबा कुयोःग्‍बे़न्‍ने खुने़ॽ कुलागि खुम्‍दिङ् पोःङ्‌ॽ॥


२२ “मनाहाॽ मे़घेःल्‍ले़ कुभा मे़न्‍छुक्‍मा के़वाॽमा मे़न्‍छुमान् काःन् हे़क्‍क्‍याङ् खे़ल्‍ले़ कुस्‍साले़म् कर मे़न्‍छुमान् वेॽ थेआङ् मे़लॽने़न्‍ने़भग्र खे़न् मे़न्‍छुमाःल्‍ले़ कुये़म्‍बाःल्‍ले़ नाःक्‍तुबा यारिक् खासे़न्‍लोःम्‍बाल्‍ले़ पाःत्‍तुबा साम्‍बाःन्‍निन् खे़न् के़घाःम्‍बा मनाःल्‍ले़ हुङ्‌मा पोःङ्‌ॽ॥
 २३ कर खे़न् मे़न्‍छुमान् काःन्‍दे़ने़भग्र सक्‍माःल्‍ले़ कुले़क्‌वा सक्‍मा,
 २४ मिक्‍किल्‍ले़ कुले़क्‌वा मिक्, हाबोॽबाल्‍ले़ कुले़क्‌वा हाबोॽबा, हुक्‍किल्‍ले़ कुले़क्‌वा हुक्, लाङ्‌ङिल्‍ले़ कुले़क्‌वा लाङ्,
 २५ मिगे़दिक्‍पा याङ्‌घेःक्‍किल्‍ले़ कुले़क्‌वा मिगे़दिक्‍पा याङ्‌घेःक्, के़गाःम्‍बाल्‍ले़ कुले़क्‌वा के़गाःम्‍बा नु याङ्‌घेःक्‍किल्‍ले़ कुले़क्‌वा याङ्‌घेःक्‍के खुम्‍दिङ् तुमुर पोःङ्‌ॽ॥


२६ “कुभा मनाःल्‍ले़ खुने़ॽ कुयोःग्‍बान् इग्र कुयोःग्‍मान् कुमिक्‍को हिप्‍तुआङ् कुमिक्‍किन् फे़क्‍ने़भग्र खे़ल्‍ले़ मिक्‍किल्‍ले़ कुले़क्‌वा खे़न् योःग्‍बा इग्र योःग्‍मान् आम्‍भा ले़रुदेसुर पोःङ्‌ॽ॥
 २७ खे़ल्‍ले़ योःग्‍बा इग्र योःग्‍माल्‍ले़ कुहाबोॽबान् लुःक्‍खु पिरुने़भग्र हाबोॽबाल्‍ले़ कुले़क्‌वा खे़न् हाबा ले़रुदे़सुररो॥



कुन्‍दाङ्‌बाहाॽरे़ चोःक्‍मा के़बोङ्‌बा लक्‍पे़न्


२८ “आधोःङ्‌धोःङ्‌बा पित्‍ते़ल्‍ले़ कुभा ये़म्‍बित्‍छा इग्र मे़न्‍छुमान् कुदाङ्‌ङिल्‍ले़ थोःक्‍खु स्‍ये़रुने़भग्र, खे़न् आधोःङ्‌धोःङ्‌बा पित्‍ते़न् लुङ्‌ङिल्‍ले़ ले़प्‍ते़म् से़रे़म्‍मे़ॽ, हे़क्‍क्‍याङ् खे़न् मे़जे़म्‍मिन्‍ने़ॽ, कर पित्‍ते़ल्‍ले़ कुन्‍दाङ्‌बे़न् साम्‍बान् मे़धाने़न्॥
 २९ कर से़गम्‍बे़ल्‍ले़ तगि मना थोःक्‍खुसि हे़क्‍क्‍याङ् खे़ल्‍ले़ कुन्‍दाङ्‌बे़न् खे़न् पाःन्‍निन् मे़मे़त्‍तुसाङ् से़गम्‍बान् मे़घेःक्‍खुन् मे़ये़प्‍सुन् खे़ब्‍याङ् खे़न् से़गम्‍बाल्‍ले़ कुदाङ्‌ङिल्‍ले़ थोःक्‍खु स्‍ये़रुने़भग्र लुङ्‌ङिल्‍ले़ खे़न् ले़प्‍ते़म् स्‍ये़रे़म्‍मे़ॽ हे़क्‍क्‍याङ् खे़ल्‍ले़ कुन्‍दाङ्‌बे़न्‍नाङ् स्‍ये़रे़म्‍मे़ॽ॥
 ३० कर खे़न् कुन्‍दाङ्‌बे़ल्‍ले़ हिङ्‌मारे़ लागि साम्‍बान् कुःप्‍मनाबा याङ्‌ङिन् हुङुने़भग्र खे़न् नाःक्‍मनाबा यारिक् के़त्‍ल हुङुर पोःङ्‌ॽ॥
 ३१ कुम्‍बाबा पित्‍ते़ल्‍ले़ कुभारे़ खुन्‍छिॽ सा ये़म्‍बित्‍छा इग्र सा मे़न्‍छुमा थोःक्‍खु स्‍ये़रुसिल्‍ले़ हाबा कन् थिम्‍मिन् कुइसिःक् साम्‍बान् कुःत्‍ते़म्‍सिम्‍मे़ॽ॥
 ३२ कुम्‍बाबा पित्‍ते़ल्‍ले़ कुभा योःग्‍बा इग्र योःग्‍मान् स्‍ये़रुआङ् वाॽने़भग्र, पित्‍ते़ल्‍ले़ कुन्‍दाङ्‌बे़ल्‍ले़ खे़न् के़सिबाल्‍ले़ कुन्‍दाङ्‌बान् सुम्‍बोङ् युप्‍पा याङ्‌इत्‍छे़ॽ पिरुर, हे़क्‍क्‍याङ् खे़न् कुम्‍बाबा पित्‍ते़न् चाहि लुङ्‌ङिल्‍ले़ ले़प्‍ते़म् स्‍ये़रे़म्‍मे़ॽ॥


३३ “कुभा मनारे़ लुम्‍बाःत्‍तिल्‍ले़ कुदे़प्‍मान् हन्‍दुदेसु इग्र लुम्‍बात् तयुआङ् मे़दे़प्‍तुन् हे़क्‍क्‍याङ् से़गम्‍बा इग्र अदङ्‌ङिन् लुम्‍बाःत्‍तो मक्‍थ्‍ये़ लासे़ने़भग्र
 ३४ खे़न् मनाःल्‍ले़ खे़न् सेगम्‍बा इग्र अदङ्‌ङिल्‍ले़ कुमे़न् हुङुर पोःङ्‌ॽ॥ थक्‍साःल्‍ले़ कुन्‍दाङ्‌बान् कुमे़न् पिरुआङ् के़सिबा थक्‍सान् लुम्‍बात् के़दबाल्‍ले़ लारुर॥


३५ “लत्‍छा थक्‍सादाङ्‌बाल्‍ले़ कुसे़गम्‍बाल्‍ले़ वेॽइल्‍ले़ कुसे़गम्‍बान् स्‍ये़रुने़भग्र खे़न् ने़प्‍मजाङ् थक्‍सादाङ्‌बाहाॽ तङ्‌ने़छिआङ् खे़न् कुहिङ्‌वे़त् से़गम्‍बान् सङ्‌सुर हे़क्‍क्‍याङ् खोसुबा कुमे़न्‍निन् खुन्‍छिॽ फःङ्‌सुर॥ के़सिबा थक्‍सा साःन्‍नाङ् खुन्‍छिॽ लुम्‍मो फःङ्‌सुर॥
 ३६ कर से़गम्‍बान् आधोःङ्‌धोःङ्‌बा वये़ फाॽआङ् कुन्‍दाङ्‌बे़ल्‍ले़ निङ्‌वाॽ कत्‍तु हे़क्‍केसाङ् खे़ल्‍ले़ मे़घेःक्‍सुन् मे़ये़प्‍सुन्‍ने़भग्र खे़न् थक्‍सादाङ्‌बे़ल्‍ले़ के़सिबा थक्‍साःल्‍ले़ कुन्‍दाङ्‌बान् कुहिङ्‌वे़त् से़गम्‍बाधिक् पिरुर पोःङ्‌ॽ हे़क्‍क्‍याङ् के़सिबा से़गम्‍बान् खे़ल्‍ले़ तेॽमा सुक्‍तुरो॥”


 






साम्‍बान् हुङ्‌मा थिम्



२२
 १ “आत्‍तिल्‍ले़ पित्‍मा इग्र मे़ल्‍लुक् खुःत्‍तुआङ् खे़न् से़रु इग्र सङ्‌घुदेसुने़भग्र खे़ल्‍ले़ लत्‍छा पित्‍माःल्‍ले़ कुले़क्‌वा पित्‍मा ङासि नु मे़ल्‍लुक् थिक्‍ले़ कुले़क्‌वा मे़ल्‍लुक् लिसि हुङुर पोःङ्‌ॽ॥
 २ खुःन्‍द्रिक्‍पे़ल्‍ले़ हिम्‍मिन् से़सुर याक्‍पा मे़दुमु हे़क्‍क्‍याङ् मे़हिप्‍तुल्‍ले़ खे़न् सिने़भग्र, खे़न् के़से़प्‍पा मनान् मनासे़प्‍मा आप्‍तिक्‍को मे़धाने़न्॥
 ३ कर नाम् लिङ् चुःत्‍ताङ्‌ने़भग्र, खे़न् खुःन्‍द्रिक्‍पा के़से़प्‍पान् आप्‍तिक्‍को थाःॽ॥ के़घुःप्‍पाल्‍ले़ के़रे़क् पाःन्‍हाॽ साम्‍बान् हुङुर पोःङ्‌ॽ॥ हुङ्‌मारे़ लागि खे़ल्‍ले़ थेआङ् मे़गत्‍तुन्‍ने़भग्र, खुःत्‍तुबान् कुहुङ्‌से़ खे़न् के़घुःप्‍पान् योक् पोङ्‌मारे़ लागि मे़सङ्‌घु मे़देसुर पोःङ्‌ॽ॥
 ४ खुने़ॽ खुःत्‍तुसिबा थक्‍साहाॽ कुहिङ्‌वे़त् कत्‍तुसिबा खोमे़दे़त्‍ने़भग्र, खे़न् कुम्‍बाबा पित् इग्र अदङ् इग्र मे़ल्‍लुक् च्‍यासाङ् खे़न् खुःत्‍तुबाल्‍ले़ निले़ङ् कुले़क्‌वा हुङुर पोःङ्‌ॽ॥


५ “आत्‍तिन् मनाःल्‍ले़ कुधक्‍सान् प्‍याङ्‌सिओ इग्र चे़ल्‍ले़क्‍सेॽ इक्‍ताप्‍पो चाराम्‍से़ ले़रु हे़क्‍क्‍याङ् थक्‍सान् पेःक्‍काङ् याप्‍मिःल्‍ले़ कुब्‍याङ्‌सिओबा कुजान् चदेसु पिरुने़भग्र खे़न् मनाःल्‍ले़ याप्‍मिःल्‍ले़ हान्‍ति के़बोङ्‌बान् खुने़ॽ कुब्‍याङ्‌सि इग्र कुजे़ल्‍ले़क्‍से़ॽ इक्‍ताप्‍पोबा के़रे़क्‍नुःल्‍ले़ नुबा कुजान् पिरुआङ् साम्‍बान् हुङुर पोःङ्‌ॽ॥


६ “आत्‍तिन् मनाःल्‍ले़ कुब्‍याङ्‌सिओ मि तुप्‍तु हे़क्‍क्‍याङ् मिन् हाॽरुर पेःक्‍काङ् याप्‍मिःल्‍ले़ कुजे़ल्‍ले़क्‍सेॽ इक्‍ताप् नु खे़प्‍मो के़लिङ्‌बा इग्र कुजा मे़हे़गुआङ् इमे़घेःक्‍खु मे़युक्‍खुबा चाधःङ्‌मान् थ्‍यःङ् मिदिक् पेःक्‍ने़भग्र मि के़हाःम्‍बा मनाःल्‍ले़ साम्‍बान् हुङुरए पोःङ्‌ॽ॥


७ “कुभा मनाधिक्‍ले़ कुहिम्‍बेसाङ्‌बान् याङ् इग्र सामा युङ्‌मा पिरु, हे़क्‍क्‍याङ् खे़न् मनाःल्‍ले़ कुहिम्‍मोलाम् खे़न् मे़घुःत्‍तुआङ् खे़न् के़घुःप्‍पान् मे़दे़म्‍सुने़भग्र, खे़न् के़घुःप्‍पाल्‍ले़ निले़ङ् यारिक् यरिक् हुङुर पोःङ्‌ॽ॥
 ८ कर खे़न् खुःन्‍द्रिक्‍पान् मे़न्‌याङ्‌घुन्‍ने़भग्र, खे़न् हिम्‍दाङ्‌बे़ल्‍ले़ कुहिम्‍बेसाङ्‌बे़ल्‍ले़ कुसामाओ हुक्‍थे़क्‍तुआङ् वाॽबि मे़ःम्‍बि खे़न् निङ्‌वाॽ खोमारे़ लागि खुने़ॽ खासे़न्‍लोःम्‍बाहाॽरो पेःक्‍ल पोःङ्‌ॽ॥
 ९ के़रे़क् परिक्‍पा याङ्‌साकुन्‍धेःल्‍ले़ कुयाःम्‍बेओ पाःन्‍धङ्‌ङो, पित् इग्र अदङ्, इग्र मे़ल्‍लुक्, चाङ्‌देःत्, इग्र कुभा के़माबा चिगक्‌वान् ओसेःन्‍धाङ् पोङ्‌ङाङ् कुभारे़ खे़न् ‘आङ्‌गाॽइन्’ पाःत्‍तुने़भग्र, खासे़न्‍लोःम्‍बाहाॽरे़ खुन्‍छिॽ तगि खे़ङ्‌हाॽ मे़दारुसिर पोःङ्‌ॽ॥ खासे़न्‍लोःम्‍बाहाॽरे़ आत्‍तिन् आप्‍तिक्‍साबा मे़लेःत्‍तु, खुने़ॽ कुहिम्‍बेसाङ्‌बान् निले़ङ् यारिक् यरिक् खे़ल्‍ले़ पिरुर पोःङ्‌ॽ॥


१० “कुभा मनाःल्‍ले़ कुहिम्‍बेसाङ्‌बे़न् अदङ् इग्र पित् इग्र मे़ल्‍लुक् इग्र वेॽ थक्‍सा कप्‍मा पिरु, हे़क्‍क्‍याङ् खे़न् हाःत्‍ले़आङ् मे़न्‍निए सिःॽ इग्र खे़न् काःन् इग्र खे़न् मे़नाःत्‍तु मे़देसुने़भग्र,
 ११ खे़न् ने़प्‍माङ्‌ले़ खुन्‍छिॽलुम्‍मोबा खे़माॽइन् आप्‍फेक् हिम्‍बेसाङ्‌बे़ल्‍ले़ कुयाङ्‌साकुन्‍धेओ हुक्‍केःत्‍ते़सुबा मे़ःन् फाॽआङ् यहवे दाङ्‌बे़ल्‍ले़ कुदगि माङ्‌हे़क्‍ने़त्‍सिआङ् पान् तङ्‌सुर पोःङ्‌ॽ॥ खे़ब्‍याङ् खे़न् थक्‍साःल्‍ले़ कुन्‍दाङ्‌बे़न् खे़न् पाःन्‍नो ते़न्‍ल पोःङ्‌ॽ, हे़क्‍क्‍याङ् खुने़ॽ साम्‍बान् हुङ्‌मा मे़बोङ्‌ने़न्॥
 १२ कर थक्‍सान् मे़घुःत्‍तु मे़देॽरुबाने़भग्र खे़न् थक्‍सा ओगे़मे़प्‍पाल्‍ले़ कुन्‍दाङ्‌बान् हान्‍ति पोःक्‍खे़बाल्‍ले़ कुले़क्‌वा पिमा पोःङ्‌ॽ॥
 १३ थक्‍सान् ताम्‍भुङ् थक्‍साःल्‍ले़ स्‍ये़रुने़भग्र खे़न् थक्‍सा ओगे़मे़प्‍पे़ल्‍ले़ खे़न् कुसिवे़त् थक्‍सान् तारुआङ् ओसेःन्‍धाङ् चोगुर पोःङ्‌ॽ॥ ताम्‍भुङ् थक्‍साःल्‍ले़ स्‍ये़रुबाने़भग्र खे़ल्‍ले़ कुले़क्‌वा हुङ्‌मा मे़बोङ्‌ने़न्॥


१४ “कुभारे़ हिम्‍बेसाङ्‌बालाम् कुभा थक्‍सा थे़त्‍लङ् तारु हे़क्‍क्‍याङ् खे़ल्‍ले़ कुन्‍दाङ्‌बान् होःप्‍ते़ल्‍ले़ खे़न् थक्‍सान् काःन्‍दे़ इग्र स्‍ये़नेगभ्र खे़न् थे़त्‍लङ् के़नाःक्‍पा मनाःल्‍ले़ खे़ल्‍ले़ कुले़क्‌वाओ कुमे़न् पिरुर पोःङ्‌ॽ॥
 १५ कर कुन्‍दाङ्‌बे़ल्‍ले़ निसुरए खे़न् थक्‍सान् स्‍ये़ इग्र काःन्‍दे़ने़भग्र खे़न् मनाःल्‍ले़ कुमे़न् हुङ्‌मा मे़बोङ्‌ने़न्॥ खे़न् थक्‍सान् नाम्‍म्‍याक्‍को तारुआङ् वये़बाने़भग्र खे़न् हान्‍ति के़बोङ्‌बान् खे़न् थक्‍साःल्‍ले़ कुनाम्‍म्‍याक्‍को खक्‍मा पोङ्‌लो॥



खासिङ्‌निःप्‍मा नु साम्‌यो साक्‍थिम्‍हाॽ


१६ “पाःन्‍मे़म्‍भुॽए के़ये़प्‍मा सिसागे़न् मे़न्‍छ्‌यान् कुभा मनाःल्‍ले़ ले़मु सुःन्‍दुआङ् खे़न् इप्‍तुने़भग्र, खे़न् मनाःल्‍ले़ मेःक्‍खिम्‍सामा मे़न्‍छ्‌याःल्‍ले़ कुलागि याङ् हुङुआङ् खे़न् मेःत् चोगुर पोःङ्‌ॽ॥
 १७ कर खे़न् मे़न्‍छ्‌याःल्‍ले़ कुम्‍बान् मेःक्‍खिम् चोःक्‍मा पिमा मे़दे़न्‍ने़न्‍ने़भग्र, खुने़ॽ सिसागे़न् मे़न्‍छ्‌या साक्‍थिम् कुइसिःक् मेःक्‍खिम्‍सामाल्‍ले़ कुमे़ल्‍लुङ् हुङ्‌मा पोःङ्‌ॽ॥


१८ “साम्‍माङ्‌च्‍याङ् के़याङ्‌मा कित्‍चाक् के़जोःक्‍मा मे़न्‍छुमान् कुहिङ्‌वे़त् ले़प्‍मा मे़नुॽने़न्॥


१९ “आत्‍तिन् मनाःल्‍ले़ थक्‍साःन्‍नु इम्‍मा याःम्‍बक् चोगुॽ, खे़न् मनान् से़प्‍मा पोःङ्‌ॽ॥


२० “आत्‍तिल्‍ले़ यहवे दाङ्‌बान्‍नुःल्‍ले़ वेॽ कुभा माङ्‌ङो सिदुङ्‌जभा तोःन्‍दुॽ, खे़न् मनान् मे़ङ्‌मा पोःङ्‌ॽ॥


२१ “वेॽ लाजेॽबा मनान् तुक्‍खे मे़जाःत्‍ते़म्‍मिन्‍ने़ॽ, ताप्‍फे़ःल्‍लिक् मे़मे़त्‍ते़म्‍मिन्‍ने़ॽ, थेआङ्‌भे़ल्‍ले़ खिनिॽआङ् मिस्र लाजेॽओ वेॽ लाजेॽबा के़बोःक्‍खिआङ् के़वयि॥
 २२ मेमेदुमाहाॽ इग्र ये़त्‍छाबा ये़त्‍छामाहाॽ तुक्‍खे मे़जाःत्‍ते़म्‍सिम्‍मे़न्‍ने़ॽ॥
 २३ खिनिॽ हे़क्‍के के़जोगुम्‍ने़भग्र खे़ङ्‌हाॽरे़ आङ्‌गाॽ कुभाॽरे़ लागि पेलि मे़भाक्‍काल्‍ले़ आङ्‌गाॽ यहवे दाङ्‌बाल्‍ले़ खे़ङ्‌हाॽ नोगप् पिरुङ्‌सिङ्‌ॽ॥
 २४ हे़क्‍क्‍याङ् आङ्‌गाॽ आयाःक्‍ले़ॽआङ् खिनिॽ मे़ङ्‌निङ्‌ॽ॥ खिनिॽ मेःत्‍हाॽआङ् मेमेदुमा मे़बोङ्‌ॽ, खे़ब्‍याङ् खिनिॽ साएहाॽआङ् ये़त्‍छाबा ये़त्‍छामा मे़बोङ्‌ॽ॥


२५ “आङ्‌गाॽ आमनाहाॽओ कुभा याङ्‌गे़साॽबा मनान् खिनिॽ सिङ्‌नात् याङ् के़बिरुम्‍मिल्‍ले़ खिनिॽ सिङ्‌नात्‍दाङ्‌बा कुइसिःक् मे़बोःक्‍खे़म्‍मिन्‍ने़ॽ हे़क्‍क्‍याङ् याङ्‌ङिल्‍ले़ कुस्‍सा मे़दाःक्‍ताम्‍मिन्‍ने़ॽ॥
 २६ खिनिॽ हिम्‍बेसाङ्‌बाल्‍ले़ कुसुङ्‌घेक्‌वान् याङ्‌ङो के़युक्‍खुम्‍माङ् वाॽने़भग्र, नाम्‍धामानुःल्‍ले़ तगिए खे़न् खुने़ॽ नुःक्‍ते़म् पिरे़म्‍मे़ॽ,
 २७ थेआङ्‌भे़ल्‍ले़ खे़ल्‍ले़ खे़न्‍लक् लत्‍छा खाम्‍मा कत्‍तु॥ खे़न् होःप्‍पिल्‍ले़ खुने़ॽ थे़माओ इम्? खे़ल्‍ले़ आङ्‌गाॽ पेलि फाक्‍काने़भग्र खे़ल्‍ले़ कुबेलिन् आङ्‌गाॽ खे़प्‍सुङ्‌ॽ, थेआङ्‌भे़ल्‍ले़ आङ्‌गाॽ के़नुॽबा चोःक्‍का॥


२८ “निङ्‌वाॽफुमाङ्‌ङिन् चे़ॽया मे़मे़त्‍ते़म्‍मिन्‍ने़ॽ हे़क्‍क्‍याङ् आप्‍फेक् सुवाङ्‌बा लाम्‍लोबान् माङ्‌दे़ साङ्‌ग्रा मे़मे़त्‍ते़म्‍मिन्‍ने़ॽ॥


२९ “खिनिॽ आङ्‌गाॽओ तोःम्‍मा के़बोङ्‌बा पोगुगे़न् कुजा नु चे़ल्‍ले़क्‍से़ॽ सेजङ्‌वान् वे़त्‍ते़सरे़ कुवाॽमालाम् लाॽरुर ये़म् वाॽरए आबिरे़म्‍मे़ॽ॥


“खिनिॽ तुम्‍बा साहाॽ आङ्‌गाॽओ तोःन्‍दे़म्‍सिम्‍मे़ॽ॥
 ३० हे़क्‍केलॽरिक् खिनिॽ पित्‍थक्‍साहाॽ नु मे़ल्‍लुक्‍हाॽलाम्‍बाआङ् तोःन्‍दे़म्‍मे़ॽ॥ तगि के़धाप्‍पा पित्‍सात्तिन् इग्र मे़ल्‍लुक्‍साःत्‍तिन् नुसि ये़न् थारिक् कुम्‍माःन्‍नु वाॽर हे़क्‍क्‍याङ् ये़त्‍छि ये़न् के़त्‍तिल्‍ले़ खे़न् आङ्‌गाॽओ तोःन्‍दे़म्‍मे़ॽओ॥


३१ “खिनिॽ आङ्‌गाॽ आलागि सेसे मना पोङ्‌मा पोःङ्‌ॽ॥ कल्‍ले़चोगुल्‍ले़ ताम्‍भुङ्‌ङोबा थक्‍साहाॽरे़ मे़भुयुसिबा थक्‍सा सान् खिनिॽ मे़जे़म्‍मिन्‍ने़ॽ॥ खे़न् सान् कोःत्‍चोहाॽ लाप्‍फुसे़म् पिरे़म्‍सिम्‍मे़ॽओ॥”


 






कुदोःप्‍मा खासे़न् नु एःक्‍पएःक् चोःक्‍मा मे़ःन्



२३
 १ “मे़न्‌वाॽमनाबा पान् मे़इङ्‌साम्‍मिन्‍ने़ॽ हे़क्‍क्‍याङ् फे़न्‌याःम्‍बक् के़जोःक्‍पा मनान् फाॽमारे़ लागि इङ्‌ले़क्‍पा साःक्‍खि मे़बिरे़म्‍मिन्‍ने़ॽ॥


२ “फे़न्‌याःम्‍बक् चोःक्‍मारे़ लागि यरिक् मनाहाॽ ले़प्‍माङ् मे़बत्‍छे़म्‍मिन्‍ने़ॽ॥ तुःन्‍देॽओ हयङ् किल्‍लिङ् पिसाङ् तोःन्‍दि मे़बिरे़म्‍मिन्‍ने़ॽआङ् कुदोःप्‍मा खासे़न्‍निन् फे़त्‍मे़लाःन्‍दे़म्‍मिन्‍ने़ॽ॥
 ३ याङ्‌गे़साॽबा फाॽआङ् तुःन्‍देॽओ खुने़ॽ ले़प्‍माङ् मे़बत्‍छे़म्‍मिन्‍ने़ॽ॥


४ “खिनिॽ निङ्‌मिःल्‍ले़ कुबित्‍तिन् इग्र अदङ्‌ङिन् साम्‍माङ् पेःक्‍ल पप्‍पा के़निसुम्‍ने़भग्र, खे़न् नुःक्‍ते़म्‍मे़ॽआङ् याम्‍मो खुने़ॽओ साम्‍धाम्‍मे़ॽ॥
 ५ खे़ल्‍ले़ कुअदङ्‌ङिन् के़ङ्‌ङाङ् कक्‍किल्‍ले़ सिगाङ् के़प्‍तु आङ् ने़बा के़निसुम्‍ने़भग्र, खे़न् हाबा मे़ले़रे़म्‍मिन्‍ने़ॽ, कर खे़न् फोःक्‍खे़म्‍मे़ॽ॥


६ “याङ्‌गे़साॽबाल्‍ले़ कुदुःन्‍देॽओ मे़न्‌वाॽमनाबा खासे़न् मे़जोगे़म्‍मिन्‍ने़ॽ॥
 ७ वेॽहाॽ इङ्‌ले़क् मे़प्‍मासि पाःन्‍नोलाम् लाःत्‍लाःत् वये़म्‍मे़ॽ॥ फे़न् याःम्‍बक् मे़न्‍जोःक्‍मनाबा नु कुदोःप्‍मा मनान् सिमे़ल्‍ले़ खुम्‍दिङ् मे़बिरे़म्‍मिन्‍ने़ॽ, थेआङ्‌भे़ल्‍ले़ आप्‍तिक्‍साबे़न् आङ्‌गाॽ आभे़ल्‍ले़आङ् कुदोःप्‍मा मे़लेःत्‍तान्॥


८ “स्‍वाःत्‍ताङ् सुरुत्‍याङ् मे़जे़म्‍मिन्‍ने़ॽ, थेआङ्‌भे़ल्‍ले़ सुरुत् याङ्‌ङिल्‍ले़ मनान् मिक्‍फःम्‍बा चोगुॽ, हे़क्‍क्‍याङ् साम्‌योबा पाःन्‍निन् मे़न्‌वाॽमनाबा पाःन्‍नो ले़क्‍खुॽ॥


९ “वेॽ लाजेॽबा मनान् ताप्‍फे़ःल्‍लिक् मे़मे़त्‍ते़म्‍मिन्‍ने़ॽ॥ मिस्रओ खिनिॽ के़वयिबाल्‍ले़ चोगुल्‍ले़ वेॽमिबाल्‍ले़ कुनिङ्‌वान् खिनिॽ कुसिङ् के़निःत्‍तुम्‍लो॥



नुसिगेक्‍पा तङ्‌बे नु नुसिगेक्‍पा ये़न्


१० “तङ्‌बे तुक्‍सि थारिक् खिनिॽ प्‍याङ्‌सि इक्‍ताप्‍पो याॽरिःम्‍बा हेॽरे़म्‍मे़ॽ हे़क्‍क्‍याङ् खे़प्‍मो के़बप्‍पा कुजान् सुप्‍से़म्‍मे़ॽ॥
 ११ कर नुसिगेक्‍पा तङ्‌बे के़त्‍तिल्‍ले़ खे़न् मे़न्‍धोःङ्‌ङे हाबा ले़रे़म् ने़से़म्‍मे़ॽ, हे़क्‍क्‍याङ् खे़न्‍लाम् खिनिॽओबा कुभा याङ्‌गे़साॽबाहाॽरे़ मे़मयु मे़जर॥ खे़ङ्‌हाॽरे़ मे़नन्‍छुबान् चाहि ताम्‍भुङ् थक्‍साहाॽरे़ मे़जर, खिनिॽ आबाङे चे़ल्‍ले़क्‍सेॽ नु चैतुन इक्‍ताहाॽओआङ् हे़क्‍केए चोगे़म्‍मे़ॽ॥


१२ “तुक्‍सि ये़न् थारिक् याःम्‍बक् चोगे़म्‍मे़ॽ, कर नुसिगेक्‍पा ये़न्‍नो याःम्‍बक् मे़जोगे़म्‍मिन्‍ने़ॽ॥ हे़क्‍केःल्‍ले़ खिनिॽ योःग्‍बा योःग्‍माहाॽरे़ नु खिनिॽ याःम्‍बक् के़जोःक्‍पा वेॽ लाजेॽबा मनाहाॽरे़ खे़ब्‍याङ् पित्‍थक्‍सा नु अदङ्‌हाॽरे़ नाःम्‍सिङ्‌मा मे़घोसुॽ॥


१३ “आङ्‌गाॽ यहवे दाङ्‌बे़ल्‍ले़ खिनिॽ मे़त्‍निङ्‌बा के़रे़क् पाःन्‍हाॽ खे़प्‍से़म्‍मे़ॽआङ् खे़ङ्‌हाॽ इःत्‍ते़म् नाःत्‍ते़म्‍मे़ॽ॥ वेॽ माङ्‌हाॽ पेलि मे़भाक्‍ते़म्‍से़म्‍मिन्‍ने़ॽ, खे़ङ्‌हाॽरे़ खुन्‍छिॽ मिङ्‌ङाङ् मे़बाःत्‍ताम्‍मिन्‍ने़ॽओ॥



सुम्‍सि यम्‍बा तङ्‌नाम्‍हाॽ


(ला ३४:१८-२६, साम्‌यो इङ् १६:१-१७)


१४ “आङ्‌गाॽ मिङ्‌सो इङ्‌धाङ् पिमारे़ लागि तङ्‌बे थक्‍मा खिनिॽ तङ्‌बेरे़ सुम्‍सि तङ्‌नाम्‍हाॽ तोसाम्‍मे़ॽ॥


१५ “खिनिॽ खरे़ःङ् के़भङ्‌बा सिदाॽ मे़न्‌याक्‍केबा तङ्‌नाम् तोसे़म्‍मे़ॽ॥ खिनिॽ इङ्‌जाङ् पिनिङ्‌बा हे़क्‍के अबिब लाओ तोमा के़बोङ्‌बा नुसि ये़न् थारिक् के़भङ्‌बा सिदाॽ मे़न्‌याक्‍केबा खरे़ःङ् चे़म्‍मे़ॽ, थेआङ्‌भे़ल्‍ले़ हाबा खे़न् लाओ खिनिॽ मिस्रलाम्‍बा के़लःन्‍दि के़भे़रिबारो॥


“हुक्‍को थेआङ् मे़न्‍दाःत्‍ते आङ्‌गाॽ आदगि हाःत्‍ताङ् ओःन्‍मे़धाक्‍सिङ्‌ङिन्‍ल॥


१६ “प्‍याङ्‌सिओ खिनिॽ के़हेॽरुम्‍बा कुजाःल्‍ले़ तगिबा कुजाॽइन् तोःन्‍दे़म्‍मे़ॽआङ् चा हे़क्‍मा तङ्‌नाम् तोसे़म्‍मे़ॽ॥


“तङ्‌बेःल्‍ले़ कुनुप्‍मो खिनिॽ प्‍याङ्‌सिओ स्‍याङ्‌मे़न्‍दाङ् याःम्‍बक् के़जोगुम्‍बा कुजान् के़सुप्‍सुम्, खे़न् ये़म्‍मो कुजा चिङ्‌मा तङ्‌नाम् तोसे़म्‍मे़ॽ॥


१७ “तङ्‌बे थक्‍मा कन् सुम्‍सि तङ्‌नाम्‍हाॽओ खिनिॽ ये़म्‍बित्‍छा मनाहाॽ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌ङिन् माङ्‌से़वा मे़त्‍छे़ मे़दार पोःङ्‌ॽ॥


१८ “वयागे़न् सिदुङ्‌जभा तोःम्‍मनासिबा थक्‍सा माक्‍खिॽइन्‍नु सोरिक् के़भङ्‌बा सिदाॽ याक्‍मनाबा खरे़ःङ् मे़दोःन्‍दे़म्‍मिन्‍ने़ॽ॥


“कन् तङ्‌नाम्‍हाॽओ वयागे़न् सिदुङ्‌जभा तोःम्‍मनासिबा थक्‍साहाॽरे़ खुन्‍छिॽ सोःत्‍तिन् कुदाःन्‍दिक्‍मा तानाम् थारिक् याःक्‍ल मे़जोगे़म्‍मिन्‍ने़ॽ॥


१९ “तङ्‌बे थक्‍मा खिनिॽ लाजेॽ सिङ्‌बुङ्‌ङोबा के़रे़क्‍नुःल्‍ले़ तगि के़दुम्‍बा कुजाहाॽओ नुबा कुजान् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुहिम्‍मो तारे़म्‍मे़ॽ॥


“मे़ःन्‍दज्‍याःक् सान् खे़ल्‍ले़ कुम्‍मारे़ कुनुओ मे़धोःक्‍ते़म्‍मिन्‍ने़ॽओ॥



माङ्‌हुप्‍हाॽ नु खाहुन्‍हाॽ


२० “ओमे़त्‍ते़म्‍मे़ॽ, लाम्‍मो खिनिॽ कम्‍ब्राङ् मे़प्‍मारे़ लागि नु आङ्‌गाॽ यारिप् चोगुङ्‌बा ते़न्‍नो खिनिॽ के़प्‍मारे़ लागि आङ्‌गाॽ लत्‍छा माङ्‌लाइङ्‌बाधिक् खिनिॽ तगि तगि पाङ्‌घुङ्‌ॽ॥
 २१ सिङ्‌सिङ् ये़क्‌ये़क्‍काङ् खे़ल्‍ले़ कुबाःन्‍निन् खे़प्‍से़म्‍मे़ॽ हे़क्‍क्‍याङ् खे़न् इःत्‍ते़म् नाःत्‍ते़म्‍मे़ॽ॥ खे़न् मे़अत्‍ते़म्‍मिन्‍ने़ॽ थेआङ्‌भे़ल्‍ले़ खे़न् आङ्‌गाॽए पाङ्‌घुङ्‌बा हे़क्‍क्‍याङ् खे़ल्‍ले़ खिनिॽ फे़न्‌याःम्‍बक्‍को ले़प्‍मि के़म्‍बिरिन्‌ॽ॥
 २२ खे़ल्‍ले़ कुबाःन्‍निन् खिनिॽ के़घे़प्‍सुम्‌ॽ, हे़क्‍क्‍याङ् आङ्‌गाॽ पाःत्‍तुङ्‌बा के़रे़क् पाःन्‍हाॽ के़जोगुम्‍ने़भग्र, आङ्‌गाॽ खिनिॽ निङ्‌मिहाॽरे़ खुन्‍छिॽ निङ्‌मि पोङ्‌ङा हे़क्‍क्‍याङ् खिनिॽ के़अप्‍पाहाॽ अत्‍तुङ्‌सिङ्‌ॽ॥
 २३ आङ्‌गाॽ आमाङ्‌लाइङ्‌बान् खिनिॽ तगि तगि पेक्, हे़क्‍क्‍याङ् एमोरि, हित्‍ति, परिज्‍जि, कनानि, हिब्‍बि नु यबुसिहाॽरे़ खुन्‍छिॽ लाजेॽओ खिनिॽ के़गे़त्‍तिॽ, हे़क्‍क्‍याङ् आङ्‌गाॽ खे़ङ्‌हाॽरे़ खुन्‍छिॽ मिङ् मासुङ् पिरुङ्‌सिङ्‌ॽ॥
 २४ खे़ङ्‌हाॽरे़ खुन्‍छिॽ माङ्‌हाॽ से़वा मे़मे़त्‍ते़म्‍सिम्‍मिन्‍ने़ॽ हे़क्‍क्‍याङ् खे़ङ्‌हाॽरे़ खुन्‍छिॽ साम्‌यो साक्‍थिम्‍हाॽ मे़इःत्‍ते़म् मे़नाःत्‍ते़म्‍मिन्‍ने़ॽ, कर खे़ङ्‌हाॽ वरे़ङ्‌ले़ङ् मे़क्‍खे़म्‍सिम्‍मे़ॽआङ् खे़ङ्‌हाॽरे़ खुन्‍छिॽ सेसे लुङ्‌हाॽ कुम्‍जिक्‍मा चोगे़म् पिरे़म्‍सिम्‍मे़ॽ॥
 २५ यहवे दाङ्‌बा खिनिॽ आबाङे निङ्‌वाॽफुमाङ्‌ङिन् माङ्‌से़वा मे़त्‍ते़म्‍मे़ॽ, हे़क्‍क्‍याङ् खुने़ॽ खिनिॽ पोगुगे़न् चामा कुजा नु च्‍वाःत्‍तो हाङ्‌वागे़न् मुॽइसाम् थासु के़बिरिॽ॥ आङ्‌गाॽ खिनिॽलुम्‍मोलाम् तुक्‍मा लाःक्‍माहाॽ खे़त्‍तुङ्‌देसुङ् पिनिङ्‌ॽ॥
 २६ खिनिॽ लाजेॽओ आत्‍तिन् मे़न्‍छुमाहाॽआङ् कुस्‍सा के़ले़म्‍मा नु सामे़ङ्‌गप्‍मनामा मे़म्‍बोङ्‌ने़न्॥ आङ्‌गाॽ खिनिॽ थाःक् चाॽर चोगुङ् पिनिङ्‌ॽ॥


२७ “खिनिॽ के़अप्‍पा मनाहाॽ आङ्‌गाॽ मे़गित्‍तार याःन्‍दुङ्‌सिङ्‌ॽ॥ आत्‍तिन्‍हाॽनु खिनिॽ थङ् के़जोगिॽ, खे़ङ्‌हाॽरे़ खुन्‍छिॽलुम्‍मो हयङ् किल्‍लिङ् पोङ्‌ल चोगुङ्‌ॽ, खे़ब्‍याङ् खिनिॽ के़रे़क् निङ्‌मिहाॽ खिनिॽलाम्‍बा मे़घे़त्‍छिङ् मे़बेःक्॥
 २८ खिनिॽ निङ्‌मिहाॽ आङ्‌गाॽ यङ्‌मा मे़सिर याःन्‍दुङ्‌सिङ्‌ॽ॥ खिनिॽ तगि के़बोरिर के़बेगिल्‍ले़ हिब्‍बिहाॽ, कनानिहाॽ, हित्‍तिहाॽ आङ्‌गाॽ नाःत्‍तुङ्‌सिङ्‌ॽ॥
 २९ कर आङ्‌गाॽ खे़ङ्‌हाॽ खिनिॽ तगिलाम्‍बा तङ्‌बेधिक्‍ले़सा मे़नाःत्‍तुङ्‌सिङ्‌ङिन्, मेःन्‍ने़भग्र लाजेन् चिजि खक्‍खक् पोःङ्‌ॽ, हे़क्‍क्‍याङ् ताम्‍भुङ् थक्‍साहाॽ खिनिॽ लागि खानिःत्‍तो यरिक् मे़बोङ्‌ॽ॥
 ३० आङ्‌गाॽ खे़ङ्‌हाॽ खिनिॽ तगिलाम् याःक्‌याःक्‍काङ् नाःत्‍तुङ्‌देसुङ्‌सिङ्‌ॽ हे़क्‍क्‍याङ् कन् लाजेन् के़रे़क् खिनिॽ हुक्‍को मे़न्‍धाए थारिक् आङ्‌गाॽ खिनिॽ फोनिङ्‌ॽ॥


३१ “आङ्‌गाॽ खिनिॽ इःन्‍दोन् हे़ःत्‍ताङ्‌बा वरःङ्‌ङोनु पलिस्‍तिहाॽरे़ खुन्‍छिॽ लुम्‍बा वरःङ् थारिक्, हे़क्‍क्‍याङ् मुरे़ःक् खे़रे़ःक् थेआङ् के़होःप्‍पादे़न्‍नाङ् कत्‍ना युफ्रे़तिस थारिक्‍के ने़स्‍सुङ् पिनिङ्‌ॽ॥ आङ्‌गाॽ खे़न् लाजेॽबा यक्‌युङ्‌बाहाॽ खिनिॽ हुक्‍को थासुङ्‌सिङ्‌ॽ, खे़ब्‍याङ् खिनिॽ खे़ङ्‌हाॽ के़नाःत्‍तुम् के़देसुम्‍सिम्‌ॽ॥
 ३२ खे़ङ्‌हाॽनु इग्र खे़ङ्‌हाॽरे़ खुन्‍छिॽ माङ्‌हाॽनु माङ्‌हुप् मे़जोगे़म्‍मिन्‍ने़ॽ॥
 ३३ खे़न् मनाहाॽ खिनिॽ लाजेॽओ युङ् मे़भाःक्‍ताम्‍सिम्‍मिन्‍ने़ॽ, खे़ङ्‌हाॽ खिनिॽ युङ्‌मा के़भाःक्‍तुम्‍सिम्‍ने़भग्र खे़ङ्‌हाॽरे़ खिनिॽ आङ्‌गाॽ आदक्‍ले़ङ्‌वाओ लायो चोःक्‍मा के़म्‍बाङ्‌घिॽ॥ खे़ङ्‌हाॽरे़ खुन्‍छिॽ माङ्‌हाॽ खिनिॽ से़वा के़मे़त्‍तुम्‍सिने़भग्र खिनिॽ सिमा इओ के़ध्‍ये़ॽइरो॥”


 






माङ्‌हुप्‍पो एःप्‍साप् मे़युक्‍तुॽ



२४
 १ याम्‍मो खुने़ॽ मोसान् मे़त्‍तु, “खे़ने़ॽ, हारुन, नादाब, अबिहु नु साम्‌यो लाम्‍लोबाहाॽलाम् नुबोङ् इस्राइलबा लाम्‍लोबाहाॽ यहवे दाङ्‌बाओ थाःङ् थाङे़म्‍मे़ॽ, हे़क्‍क्‍याङ् लाःत्‍लाःत्‍लाम्‍बा अःक्‍खुम् फन्‍नासिम्‍मे़ॽआङ् आङ्‌गाॽ माङ्‌से़वा आमे़त्‍ते़ॽ॥
 २ कर खे़ने़ॽरक् आङ्‌गाॽ आबेसाङ् थाङे़ॽ, वेॽहाॽ आङ्‌गाॽ आबेसाङ् मे़न्‍धाङ्‌ने़ल्‍ल, मनाहाॽआङ् खे़ने़ॽनु थाःङ् मे़न्‍धाङ्‌ने़न्‍ल॥”


३ मोसान् पेआङ् यहवे दाङ्‌बाल्‍ले़ के़रे़क् कुइङ्‌जाङ्‌हाॽ नु कुसाम्‌यो साक्‍थिम्‍हाॽ मनाहाॽ चे़क्‍तुसि॥ मनाहाॽरे़ थिक्‍ले़ङ्‌ले़ नोगप् मे़बिरु, “यहवे दाङ्‌बे़ल्‍ले़ पाःत्‍तुबा के़रे़क् पाःन्‍हाॽ आनिगे के़त्‍तुम्‍बे़॥”
 ४ खे़ब्‍याङ् मोसाःल्‍ले़ यहवे दाङ्‌बे़ल्‍ले़ के़रे़क् कुइङ्‌जाङ्‌हाॽ साप्‍तु॥


कुदाःन्‍दिक्‍मा तानाम्‍सा खुने़ॽ कोमाल्‍ले़ कुबुङ्ओ लत्‍छा ले़त्‍ति तोःम्‍मादे़न् चोगु हे़क्‍क्‍याङ् खे़प्‍मो इस्राइलबा के़रे़क् थाःक्‍हाॽरे़ खुन्‍छिॽ मिङ्‌ङो लत्‍छा लत्‍छा थिबोङ्‌ङाङ् ने़त्‍छि लुङ्‌हाॽ फुक्‍खुआङ् सित्‍लाङ् लेःत्‍तु॥
 ५ खे़ब्‍याङ् खुने़ॽ थाङ्‌बे़न्‍हाॽ पाङ्‌घुसि हे़क्‍क्‍याङ् खे़ङ्‌हाॽरे़ यहवे दाङ्‌बाओ मिधिङ्‌मनादेमनाबा सिदुङ्‌जभा मे़दोन्‍दु हे़क्‍क्‍याङ् कुभा से़गम्‍बाहाॽ तङ्‌जुम्‍बा सिदुङ्‌जभा मे़दोन्‍दुसि॥
 ६ खे़न् थक्‍साहाॽरे़ खुन्‍छिॽ माक्‍खिन् कुभ्रे़ःङ् मोसाःल्‍ले़ खप्‍प्‍याओ केःत्‍तु हे़क्‍क्‍याङ् कुभ्रे़ःङ् सामाक्‍खिन् ले़त्‍ति तोःम्‍मादे़न्‍नो साक्‍खु॥
 ७ खे़न् एगाङ् खुने़ॽ यहवे दाङ्‌बे़ल्‍ले़ कुइङ्‌जाङ्‌हाॽ साप्‍मनाबा माङ्‌हुप् साप्‍पन्‍निन् याङ्‌सिङ् हे़क्‍क्‍याङ् मनाहाॽरे़ खुनिॽ तगि मे़घे़प्‍सुर निरुआङ् खे़म्‍बाङ्‌घुसि॥ मनाहाॽरे़ मे़बाःत्‍तु, “यहवे दाङ्‌बाल्‍ले़ कुइङ्‌जाङ्‌ङिन् आनिगे इःत्‍तुम् नाःत्‍तुम्‍बे़रो हे़क्‍क्‍याङ् यहवे दाङ्‌बाल्‍ले़ इङ्‌जाङ् चोगुबा के़रे़क् पाःन्‍हाॽ आनिगे के़त्‍तुम्‍बे़रो॥”


८ खे़ब्‍याङ् मोसाःल्‍ले़ सामाक्‍खिन् याङ्‌सिङ्‌ङाङ् मनाहाॽरे़ खुन्‍छिॽ सम्‍धाङ् साक्‍खु, हे़क्‍क्‍याङ् खुने़ॽ मे़त्‍तुसि, “ओमे़त्‍ते़म्‍मे़ॽ, कन् माङ्‌हुप्‍पोबा माक्‍खिॽरो, यहवे दाङ्‌बे़ल्‍ले़ कन् कुबाःन्‍जाःक्‍हाॽ कुइसिःक् खिनिॽनु माङ्‌हुप् चोगुआङ् वाॽ॥”


९ खे़न् एगाङ् मोसा, हारुन, नादाब, अबिहु नु इस्राइलबा लाम्‍लोबाहाॽओ नुबोङ् मनाहाॽ कोःक्‍माओ थाःङ् मे़बेआङ्
 १० खे़ङ्‌हाॽरे़ इस्राइलबा निङ्‌वाॽफुमाङ्‌ङिन् मे़निसु॥ खुने़ॽ कुलाङ्‌वाजक्‍पो सिगाङ् माङ्‌लुङ् फे़मनाबा ताङ्‌साक् हे़क्‍तङ्‌बा माङ्‌लुङ् लाम् ने़स्‍से़॥
 ११ कर खुने़ॽ इस्राइलिहाॽरे़ खुन्‍छिॽ लाम्‍लोबाहाॽ थे़माआङ् हान्‍ति मे़जोगुन्‍सिन्, हे़क्‍क्‍याङ् खे़ङ्‌हाॽरे़ निङ्‌वाॽफुमाङ्‌ङिन् मे़निसु खे़ब्‍याङ् खे़ङ्‌हाॽरे़ मे़ज मे़धुङुरो॥



सिनै कोःक्‍माओ मोसान्


१२ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु, “आङ्‌गाॽ वाॽआबा कोःक्‍माओ थाःङ् थाङे़ॽआङ् युङे़ॽ॥ खे़ने़ॽ खे़ङ्‌हाॽ हुॽमासिरे़ लागि आङ्‌गाॽ साप्‍तुङ्‌बा साम्‌योथिम् इङ्‌जाङ्‌ङिन् नु इङ्‌जाङ्‌हाॽ के़बप्‍पा लुङ्‌साप्‍हाॽ आङ्‌गाॽ खे़ने़ॽ पिने़॥”


१३ खे़ब्‍याङ् मोसान् नु खुने़ॽ कुभाॽबाङ् यहोसुःन् यारिप् पोःक्‍खे़सि हे़क्‍क्‍याङ् मोसाःल्‍ले़ सेसे कोःक्‍मान् लिङ्‌मा हेःक्‍तु॥
 १४ मोसाःल्‍ले़ खे़न् लाम्‍लोबाहाॽ मे़त्‍तुसि, “आन्‍छिगे़ मे़न्‍नुःङ् मे़न्‌युए थारिक् आम्‍भा कन् साःङ्‌गाहिम्‍मो युङे़म्‍मे़ॽआङ् आहाङ्‌घे़म्‍मे़ॽ॥ हारुने़न् नु हुरे़न् खिनिॽनु कप्‍मो वाॽसि हे़क्‍क्‍याङ् कुभारे़ कुभा पान् चे़ङ्‌मा पाःप्‍मा के़बोङ्‌बा वाॽने़भग्र खे़ङ्‌हाॽ खे़न् ने़प्‍फु मनाहाॽओ पेःक्‍मा मे़सुक्॥”


१५ खे़ब्‍याङ् मोसान् सिनै कोःक्‍माओ थोःक्‍सिङ् हे़क्‍क्‍याङ् खाॽमिःत्‍तिल्‍ले़ कोःक्‍मान् सिदे़प् ते़प्‍तु॥
 १६ यहवे दाङ्‌बे़ल्‍ले़ कुमिमिदिङ्‌ङिन् सिनै कोःक्‍माओ पत्‍छे़, हे़क्‍क्‍याङ् खाॽमिःत्‍तिल्‍ले़ तुक्‍सि ये़न् थारिक् कोःक्‍मान् पन्‍छुआङ् पत्‍छे़॥ नुसि ये़न्‍नो याःन्‍दिक् खाॽमिःत्‍तिल्‍ले़ कुलुम्‍मोलाम् यहवे दाङ्‌बे़ल्‍ले़ मोसान् पाःन्‍छाःत्‍तु॥
 १७ इस्राइलिहाॽरे़ मे़निसुल्‍ले़ यहवे दाङ्‌बे़ल्‍ले़ कुमिमिदिङ्‌ङिन् कोःक्‍माल्‍ले़ कुजङ्‌ङो आमे़ङ्‌मे़ङ्‌बा मिधुङ् मिराःक् हे़क्‍तङ्‌बा चोगे़॥
 १८ खे़ब्‍याङ् मोसान् खाॽमिःत्‍तिल्‍ले़ कुलुम्‍मोलाम्‍बा पोःक्‍खे़आङ् कोःक्‍माओ थाःङ् थोःक्‍सिङ्, हे़क्‍क्‍याङ् खुने़ॽ कोःक्‍माओ लिबोङ् ये़न् नु लिबोङ् से़न् थारिक् युङे़रो॥


 






सेसे साःङ्‌गाहिम्‍ले़ लागि ले़त्‍ति


(ला ३५:४-९)



२५
 १ यहवे दाङ्‌बे़ल्‍ले़ मोसान् मे़त्‍तु,
 २ “आङ्‌गाॽ आलागि इस्राइलिहाॽरे़ हुक्‌वा मे़दारुर फाॽआङ् खे़ङ्‌हाॽ मे़त्‍ते़से़ॽ॥ के़रे़क्‍ले़ आबाङे खुन्‍छिॽ निङ्‌वाॽ हे़क्‍के मे़दोन्‍दुबा हुक्‌वान् खे़ने़ॽ आङ्‌गाॽ आलागि ताःक्‍ते़ॽ॥
 ३ खे़ङ्‌हाॽलाम्‍बा ताःक्‍मा के़बोङ्‌बा हुक्‌वाहाॽ हाबा कन्‍हाॽए पोङ्‌लो– साम्‍म्‍याङ्, युप्‍पा, कासा,
 ४ लिप्‍लिङ्‌गे खिलाम् थाक्‍मनाबा चिरिक्, हिःक्‌यङ्‌यङ्‌बा, पारान्‍ला नु हे़ःत्‍ताङ्‌बा से़मुरिक्, मे़ःन्‍दाक् मुरिक्‍लाम् थाक्‍मनाबा चिरिक्,
 ५ हे़ःत्‍ताङ्‌बा चाःम्‍मनाबा मे़ल्‍लुक् होरिक्‍हाॽ, के़रे़क्‍नुःल्‍ले़ नुबा साहोरिक्‍पाहाॽ, सिरिस सिङ्,
 ६ सेमि हाःम्‍मारे़ लागि चैतुन निःङ्‌गेॽ, माङ्‌थोःक्‍ना चोःक्‍मा निःङ्‌गेॽरे़ लागि मारुक्‍हाॽ नु कुनाम् के़नुॽबा सुक्‍पारे़ लागि मारुक्‍हाॽ
 ७ मानिङ्‌वाॽफुसाम्‍बाल्‍ले़ कुलागि एपोद हे़क्‍क्‍याङ् साःङ्‌बे से़ःप्‍चाङ्‌ङो वाःप्‍मनाबा अनिक्‍स मुधिङ्‌लुङ् नु वेॽ कुमे़न् के़घिःक्‍पा मुधिङ्‌लुङ्‌हाॽ॥


८ “आङ्‌गाॽ मनाहाॽरे़ खुन्‍छिॽ लुम्‍मो वाॽमारे़ लागि खे़ङ्‌हाॽरे़ सेसेदे़न् थिक् मे़जोगुर पोःङ्‌ॽ॥
 ९ आङ्‌गाॽ खे़ने़ॽ ओःन्‍धाक्‍ने़बा कुबि कुइसिःक् खे़ने़ॽ सेसेदे़न् नु खे़ल्‍ले़ कुघे़म्‍सिङ्‌मा के़रे़क् सामा पुमाहाॽ चोगे़ॽओ॥



निङ्‌वाॽफुमाङ्‌ङिल्‍ले़ कुमाङ्‌हुप् सन्‍दोक्


(ला ३७:१-९)


१० “खे़ङ्‌हाॽरे़ बबुल सिङ्‌ङिल्‍ले़न् लत्‍छा सन्‍दोक् मे़गाम्‍सुर॥ खे़ल्‍ले़ कुलाम्‍तिःन् हुक्‍सिक् ने़त्‍छिआङ् कुभ्रे़ःङ्, कुभे़रे़ःन् हुक्‍सिक् थिक्‍काङ् कुभ्रे़ःङ् नु कुलिङ्‌गे़न्‍निन् हुक्‍सिक् थिक्‍काङ् कुभ्रे़ःङ्‌बा पोङ्‌ल॥
 ११ खे़न् खे़ने़ॽ इसेःङ्‌बा साम्‍म्‍याङ्‌ङिल्‍ले़ सुःप्‍ते़ॽ॥ सिगाङ्, लाःक्‍कात् खे़ने़ॽ खे़न् सुःप्‍ते़ॽ॥ खे़ल्‍ले़ के़रे़क् पिसाङ् कुगःङ्‌ग्‍या फत्‍छे़ॽ॥
 १२ खे़ल्‍ले़ लागि लिसि साम्‍म्‍याङ् कुन्‍दुल्‍लोहाॽ योःन्‍दे़ॽआङ् खे़ल्‍ले़ लिसि कुलाङ्‌हाॽओ फत्‍छे़ॽ, कुन्‍दुल्‍लो ने़त्‍छि कत्‍नाहाङ् नु कुन्‍दुल्‍लो ने़त्‍छि नाहाङ् पत्‍ल पोःङ्‌ॽ॥
 १३ खे़ब्‍याङ् खे़ने़ॽ बबुल सिङ्‌ङिल्‍ले़न् तक्‍लाङ्‌हाॽ चोगे़ॽआङ् खे़ङ्‌हाॽ साम्‍म्‍याङ्‌ङिल्‍ले़ सुःप्‍ते़ॽ॥
 १४ खे़न् तक्‍लाङ्‌हाॽ सन्‍दोःक्‍को नाहाङ् कत्‍नाहाङ् के़बप्‍पा कुन्‍दुल्‍लोहाॽओ सन्‍दोःक्‍किन् पङ्‌मारे़ लागि याक्‍ते़ॽ॥
 १५ खे़न् तक्‍लाङ्‌हाॽ सन्‍दोःक्‍कोबा कुन्‍दुल्‍लोहाॽओए पत्‍ल पोःङ्‌ॽ, खे़न् तक्‍लाङ्‌हाॽ खे़प्‍मोलाम्‍बा मे़लःत्‍ते़न्‍ने़ॽ॥
 १६ आङ्‌गाॽ खे़ने़ॽ ने़त्‍छि साप्‍लुङ्‌हाॽ पिने़॥ खे़ब्‍याङ् खे़न् साप्‍लुङ्‌हाॽ खे़न् सन्‍दोःक्‍को याक्‍ते़ॽ॥ खे़न् साप्‍लुङ्‌हाॽओ आङ्‌गाॽ आइङ्‌जाङ्‌हाॽ साप्‍ते़आङ् पत्॥


१७ “हे़क्‍क्‍याङ् साम्‍म्‍याङ् इसेःङ्‌बा लत्‍छा माङ्‌हुप् सन्‍दोःक्‍किल्‍ले़ कुदे़प्‍फे़ॽ थिक् चोगे़ॽ॥ खे़ल्‍ले़ कुलाम्‍तिःन् हुक्‍सिक् ने़त्‍छिआङ् कुभ्रे़ःङ् नु कुभे़रे़ःन् हुक्‍सिक् थिक्‍काङ् कुभ्रे़ःङ् पोङ्‌ल॥
 १८ थवाःल्‍ले़ हिप्‍मना लःप्‍मनाबा ने़त्‍छि साम्‍म्‍याङ् करुबहाॽ माङ्‌हुप् सन्‍दोःक्‍किल्‍ले़ कुदे़प्‍फेओबा कुया ने़प्‍माङ् ले़प्‍माङ् युङ्‌सिर पोःङ्‌ॽ–
 १९ हे़क्‍क्‍याङ् माङ्‌हुप् सन्‍दोःक्‍किल्‍ले़ कुदे़प्‍फेःल्‍ले़ कुलाम्‍ति पिसाङ् ने़प्‍माङ् कुया ले़प्‍माङ् खे़न् करुबहाॽ फत्‍छे़से़ॽ॥ खे़न् करुबहाॽ लायोलाम् ले़प्‍मि खोमा कुदे़प्‍फेन्‍नु तुम्‍से़ॽआङ् लत्‍छा साम्‍म्‍याङ् कुआःत् हे़क्‍के निदे़त्‍ल चोगे़ॽ॥
 २० खे़न् करुबहाॽ तक् नु तक् चोगे़से़ॽआङ् कुदे़प्‍फेओ युक्‍खे़से़ॽ॥ खे़ङ्‌हाॽरे़ खुन्‍छिॽ लाप्‍हाॽ थाःङ् ले़प्‍माङ् हप्‍फे़ फे़सुबा नु लायोलाम् ले़प्‍मि खोमा कुदे़प्‍फेन् ओमे़त्‍छुआङ् खुन्‍छिॽ लाप्‍पिल्‍ले़ सुःप्‍सुर पोःङ्‌ॽ॥
 २१ ने़त्‍छि साप्‍लुङ्‌हाॽ सन्‍दोःक्‍को याक्‍ते़से़ॽ हे़क्‍क्‍याङ् खे़ल्‍ले़ कुसम्‍धाङ् कुदे़प्‍फेःल्‍ले़ ते़प्‍ते़ॽ॥
 २२ हाबा खे़प्‍मो आङ्‌गाॽ खे़ने़ॽ तुम्‍ने़, हे़क्‍क्‍याङ् माङ्‌हुप् साप्‍लुङ् के़याक्‍पा सन्‍दोःक्‍किल्‍ले़ कुसम्‍धाङ् ने़त्‍छि करुबहाॽरे़ खुन्‍छिॽ लुम्‍मोलाम् आङ्‌गाॽ इस्राइलबा मनाहाॽरे़ खुनिॽ लागि आङ्‌गाॽ के़रे़क् आधिम्‍हाॽ खे़ने़ॽ पिने़रो॥



निङ्‌वाॽफुमाङ्‌ङो तोःम्‍मनाबा खरे़ःङ् ने़मा चप्‍ते़न्


(ला ३७:१०-१६)


२३ “खे़ने़ॽ बबुल सिङ्‌ङिल्‍ले़न् लत्‍छा चप्‍ते़न् चोगे़ॽ॥ खे़ल्‍ले़ कुलाम्‍तिःन् हुक्‍सिक् ने़त्‍छि, कुभे़रे़ःन् हुक्‍सिक्‍थिक् नु कुलिङ्‌गे़न्‍निन् हुक्‍सिक् थिक्‍काङ् कुभ्रे़ःङ् पोङ्‌मा पोःङ्‌ॽ॥
 २४ खे़न् इसेःङ्‌बा साम्‍म्‍याङ्‌ङिल्‍ले़ सुःप्‍ते़ॽ हे़क्‍क्‍याङ् के़रे़क् पिसाङ् साम्‍म्‍याङ् कुगःङ्‌ग्‍या फत्‍छे़ॽ॥
 २५ खे़न् के़रे़क् पिसाङ् हुक्‍ताप्‍पेॽ थिक् कुभे़रे़ के़बप्‍पा लत्‍छा कुगःङ्‌ग्‍या चोगे़ॽ, हे़क्‍क्‍याङ् खे़न् कब्रिङ् पिसाङ् खे़प्‍मो कुगःङ्‌ग्‍या फत्‍छे़ॽ॥
 २६ चप्‍ते़निल्‍ले़ कुलागि लिसि साम्‍म्‍याङ् कुन्‍दुल्‍लोहाॽ चोगे़ॽ, हे़क्‍क्‍याङ् खे़न् लिसि कुन्‍दुल्‍लोहाॽ खे़ल्‍ले़ लिसिए कुलाङ्‌हाॽरे़ कुसुक्‍पो फत्‍छे़ॽ॥
 २७ चप्‍ते़न् पङ्‌मा तक्‍लाङ्‌हाॽ याक्‍मा कुन्‍दुल्‍लोहाॽ कुगःङ्‌ग्‍याःल्‍ले़ कुबेसाङ् फत्‍छे़ॽ॥
 २८ खे़न् तक्‍लाङ्‌हाॽ बबुल सिङ्‌ङिल्‍ले़न् पोङ्‌ल॥ साम्‍म्‍याङ्‌ङिल्‍ले़ खे़न् सुःप्‍ते़ॽ, हे़क्‍क्‍याङ् खे़न् सन्‍दोःक्‍किल्‍ले़ कुबङ्‌मा पोङ्‌ल॥
 २९ चप्‍तेन्‍निल्‍ले़ कुलागि खे़ने़ॽ साम्‍म्‍याङ् इसेःङ्‌बा च्‍ये़त्‍थ्‍याहाॽ, साङ्‌ते़रे़ङ्‌हाॽ, हे़क्‍क्‍याङ् कुवा सिदुङ्‌जभा हुङ्‌मारे़ लागि फङ्‌ना नु खोर्‍याहाॽ थगे़ॽ॥
 ३० सन्‍दोःक्‍किल्‍ले़ कुदगि ले़प्‍माङ् चप्‍ते़न्‍ने़न् युक्‍खे़ॽ हे़क्‍क्‍याङ् आङ्‌गाॽओ मे़दोन्‍दुबा खरे़ःङ्‌हाॽ आभे़ल्‍ले़साङ् चप्‍ते़न् सम्‍धाङ् मे़ने़स्‍सुररो॥



सेमियुङ्‌दे़न्


(ला ३७:१७-२४)


३१ “खे़ने़ॽ इसेःङ्‌बा साम्‍म्‍याङ्‌ङिन् फे़ःत्‍छे़ॽआङ् सेमियुङ्‌दे़न् थिक् चोगे़ॽ॥ खे़ल्‍ले़ कुयुक्‍नान् नु कुलाङ्‌हाॽ साम्‍म्‍याङ्‌ङिल्‍ले़न् चोगे़ॽ, खे़ल्‍ले़ कुघे़म्‍मारे़ लागि चोःक्‍मनाबा फुङ्, फुङ्‌फे़क्‍मे़ःत्‍तिन् नु चल्‍लाङ्‌ना खोर्‍याहाॽ लत्‍छा साम्‍म्‍याङ् कुलःप्‍लालाम्‍बा चोगे़ॽ॥
 ३२ खे़ल्‍ले़ तुक्‍सि कुबोराक्‍हाॽओ सुम्‍सि कुबोराक्‍हाॽ सेमियुङ्‌दे़न् थिक्‍ले़प्‍माङ् नु सुम्‍सि कुबोराक्‍हाॽ वेॽ ले़प्‍माङ् के़लःम्‍बा पोङ्‌ल पोःङ्‌ॽ॥
 ३३ लत्‍छा कुबोराक्‍को खजङ्‌सेॽ फुङ् हे़क्‍तङ्‌बा सुम्‍सि चल्‍लाङ्‌ना खोर्‍या, हे़क्‍क्‍याङ् खे़न्‍नु सोसोरिक् कुभे़क्‍मेत् नु कुभुङ्‌हाॽ पत्‍ल पोःङ्‌ॽ॥ वेॽ कुबोराक्‍कोआङ् सुम्‍सिए कुभे़क्‍मेत् नु कुभुङ्‌हाॽ पत्‍ल पोःङ्‌ॽ॥ सेमि युङ्‌दे़न्‍लाम्‍बा के़लःम्‍बा खे़न् तुक्‍सिए कुबोराक्‍हाॽओ अक्‍तङ्‌बाए पोङ्‌ल॥
 ३४ खे़न्‍नु सोसोरिक्, सेमि युङ्‌दे़न्‍निल्‍ले़ कुलाङ्‌ङो खजङ्‌सेॽ फुङ् हे़क्‍तङ्‌बा लिसि चल्‍लाङ्‌ना खोर्‍या, खे़ल्‍ले़ आप्‍फेक् कुभे़क्‍मेत् नु कुभुङ्‌ङाङ् पत्‍ल पोःङ्‌ॽ॥
 ३५ सेमि युङ्‌दे़नलाम् के़लःम्‍बा थिक्‍सिगेक्‍पा कुगाप् पोराःक्‍किल्‍ले़ कुसिङ्‌गाङ् लत्‍छा कुभे़क्‍मेत्, निसिगेक्‍पा कुगाप् सिगाङ् निसिगेक्‍पा कुभे़क्‍मे़त्, सुम्‍सिगेक्‍पा कुगाप् सिगाङ् सुम्‍सिगेक्‍पा कुभे़क्‍मेत् तुक्‍सि कुबोराक्‍हाॽओबा ने़त्‍छि ने़त्‍छि कुबोराक् सिगाङ् लत्‍छा लत्‍छा कुभे़क्‍मे़त् पत्‍ल॥
 ३६ सेमियुङ्‌दे़न्, कुभे़क्‍मेत् नु कुबोराक्‍हाॽ के़रे़क् थक्‍मनाबा लत्‍छा साम्‍म्‍याङ् कुलःप्‍लालाम् चोगे़ॽ॥


३७ “सेमि युङ्‌दे़न्‍ले़ लागि नुसि छक्‍कङ्‌हाॽ चोगे़ॽ॥ खे़न् छक्‍कङ्‌हाॽ सेमियुङ्‌दे़न् तगि ले़प्‍माङ् थोॽमारे़ लागि हाःन्‍दे़ युक्‍खे़॥
 ३८ खे़प्‍मोबा सलाइतोःल्‍ले़ कुभिःप्‍मा लाभिःत्‍हाॽ नु खे़प्‍मोबा माक्‍सुःन्‍दा ताःक्‍मे़न् इसेःङ्‌बा साम्‍म्‍याङ्‌ङिल्‍ले़न् चोगे़ॽ॥
 ३९ सेमियुङ्‌दे़न्, छक्‍कङ् नु कन् के़रे़क् खे़म्‍सिङ्‌ल चोःक्‍मारे़ लागि तोराa थिक् इसेःङ्‌बा साम्‍म्‍याङ् याङ्‌सिङ्‌ङे़ॽ॥
 ४० आङ्‌गाॽ खे़ने़ॽ कोःक्‍माओ थो ओःन्‍धाक्‍ने़बा कुजोःङ् कुइसिःक् कन्‍हाॽ के़रे़क् सिङ्‌सिङ् ये़क्‌ये़क्‍काङ् चोगे़ॽओ॥


 


a २५:३९ तोरा थिक्‍किन् सुम्‍बोङ्‌ङाङ् ङासि किलोग्राम पोःङ्‌ॽ॥






यहवे दाङ्‌बे़ल्‍ले़ कुसेसे साःङ्‌गाहिम्


(ला ३६:८-३८)



२६
 १ “खे़ने़ॽ थिबोङ् फोःन्‍दा के़बप्‍पा सेसेदे़न् थिक् चोगे़ॽ॥ खे़न् फोःन्‍दाहाॽ चुन्‍जुन् लॽरिक् फमनाबा नैनासुत् चिरिक्‍किल्‍ले़न् नु हिःक्‍कोःम्‍कोःम्‍बा, पारान्‍ला हे़क्‍क्‍याङ् हे़ःत्‍ताङ्‌बा चाःम्‍मनाबा से़मुरिक्‍के़ल्‍ले़न् पोङ्‌ल पोःङ्‌ॽ॥ खे़ङ्‌हाॽओ के़ले़बा चोबेगुबाहाॽरे़ याःम्‍बक् मे़जोगुबा करुबहाॽआङ् खे़ने़ॽ चोगे़॥
 २ के़रे़क् फोःन्‍दाहाॽरे़ कुलाम्‍तिःन् निबोङ्‌ङाङ् ये़त्‍छि हुक्‍सिक् नु कुभे़रे़ःन् हुक्‍सिक् लिसि के़बप्‍पा पोङ्‌ल॥ के़रे़क् फोःन्‍दाहाॽ लत्‍छा परिक्‍ले़ कुसिःक्‍मा के़बप्‍पा पोङ्‌ल॥
 ३ ङासि फोःन्‍दाहाॽ सोरिक् चक्‍ते़ॽ, हे़क्‍क्‍याङ् वेॽ ङासिहाॽआङ् हे़क्‍केलॽरिक्‍के चक्‍ते़ॽ॥
 ४ थिक्‍सिगेक्‍पा चक्‍मनाबाल्‍ले़ कुलक्‍किल्‍ले़ थिक्‍स्‍मा फोःन्‍दाःल्‍ले़ कुयाओ हिःक्‌यङ्‌यङ्‌बा कुवेॽमा चोगे़ॽ॥ निसिगेक्‍पा चक्‍मनाबे़ल्‍ले़ कुलक्‍किन् थिक्‍स्‍मा फोःन्‍दाःल्‍ले़ कुयाओआङ् हे़क्‍तङ्‌बाए चोगे़॥
 ५ लत्‍छा फोःन्‍दाओ ङाबोङ् इस्रुप्‍पा फत्‍छे़ॽ, हे़क्‍क्‍याङ् निसिगेक्‍पा चक्‍मनाबा कुलक्‍किल्‍ले़ नाहाङ् ले़प्‍माङ्‌बा फोःन्‍दाओ ङाबोङ् इस्रुप्‍पा फत्‍छे़ॽ॥ खे़न् इस्रुप्‍पाहाॽ ना नु कत्‍ना तुम्‍दुम्‍बा पत्‍ल पोःङ्‌ॽ॥
 ६ खे़ब्‍याङ् ङाबोङ् साम्‍म्‍याङ् खेःक्‍चुरिहाॽ चोगे़ॽआङ् फोःन्‍दाहाॽ थिक्‍नु वेॽइन् खेःक्‍चुरिहाॽरे़ तुम्‍से़ॽ, हे़क्‍क्‍याङ् अक्‍खेलॽरिक् सेसे साःङ्‌गाहिम्‍मिन् लत्‍छा पोःङ्‌ॽ॥


७ “सेसेदे़न्‍निल्‍ले़ कुसम्‍धाङ् खाप्‍मारे़ लागि मे़ःन्‍दाक् मुरिक्‍किल्‍ले़न् फोःन्‍दाहाॽ चोगे़ॽ॥ खे़ने़ॽ के़रे़क्‍ले़ थिबोङ्‌ङाङ् थिक् फोःन्‍दाहाॽ चोगे़ॽ॥
 ८ फोःन्‍दा थक्‍मा सुम्‍बोङ् हुक्‍सिक् कुलाम्‍ति नु कुभे़रे़ःन् हुक्‍सिक् लिसिबा पोङ्‌ल पोःङ्‌ॽ॥ थिबोङ्‌ङाङ् थिक् फोःन्‍दाहाॽरे़न् लत्‍छा परिक्‍पा कुसिःक्‍मा पत्‍ल पोःङ्‌ॽ॥
 ९ ङासि कुघे़ल्‍ले़क् फोःन्‍दाहाॽ सोसोरिक् नु तुक्‍सि फोःन्‍दाहाॽ सोसोरिक् तुम्‍से़ॽ॥ तुक्‍सिगेक्‍पा फोःन्‍दाःन् साःङ्‌गाहिम्‍मिल्‍ले़ कुदगि निले़ङ् फाक्‍ते़ॽ॥
 १० थिक्‍सिगेक्‍पा चक्‍मनाबे़ल्‍ले़ कुलक्‍किल्‍ले़ नाःस्‍मा फोःन्‍दाःल्‍ले़ कुयाओ ङाबोङ् कुसःम्‍मा चोगे़ॽ, हे़क्‍क्‍याङ् वेॽ चक्‍मनाबे़ल्‍ले़ कुलक्‍कोबा नाःस्‍मा फोःन्‍दाःल्‍ले़ कुयाओआङ् ङाबोङ् कुसःम्‍माहाॽ फत्‍छे़ॽ॥
 ११ खे़ब्‍याङ् साःङ्‌गाहिम्‍मिल्‍ले़ कुघाप्‍मान् लत्‍छा चोःक्‍मारे़ लागि खे़ने़ॽ कासाःल्‍ले़न् ङाबोङ् खेःक्‍चुरिहाॽ चोगे़ॽ, हे़क्‍क्‍याङ् खे़न् खे़ःक्‍चुरिःन् कुसःम्‍माहाॽओ फत्‍छे़ॽ॥
 १२ साःङ्‌गाहिम्‍मिल्‍ले़ कुघाप्‍माहाॽओबा के़नम्‍बा लक् खे़न् कुभ्रे़ःङ् फोःन्‍दाःन् सेसेदे़न्‍निल्‍ले़ कुएगाङ् ले़प्‍माङ् फोःन्‍छिङ्‌ङाङ् पत्‍ल॥
 १३ साःङ्‌गाहिम्‍मिल्‍ले़ कुघाप्‍माहाॽओबा के़नम्‍बान् हुक्‍सिक्‍थिक् कत्‍नाहाङ् ले़प्‍माङ् नु हुक्‍सिक् थिक्‍नाहाङ् ले़प्‍माङ् साःङ्‌गाहिम्‍मिन् ते़प्‍मारे़ लागि खे़ल्‍ले़ ने़प्‍माङ् कुयाओ फोःन्‍छिङ्‌ङाङ् पत्‍ल॥


१४ “कुहे़ःत्‍ला चाःम्‍मनाबा मे़ल्‍लुक् होरिक्‍पाल्‍ले़ खाम्‍बुःन् खाप्‍मारे़ लागि साःङ्‌गाहिम्‍मिल्‍ले़ कुघाप्‍मा चोगे़ॽ, हे़क्‍क्‍याङ् खे़ल्‍ले़ कुसम्‍धाङ् ते़प्‍मारे़ लागि वरःङ् पित्‍तिल्‍ले़ कुहोरिक्‍किल्‍ले़ वेॽ खाम्‍बु चोगे़ॽ॥


१५ “सेसे साःङ्‌गाहिम्‍मल्‍ले़ लागि बबुल सिङ्‌ङिल्‍ले़न् सिङ्‌भे़ल्‍ले़क्‍हाॽ तक्‍पे़त् तक्‍पे़प्‍पा चोगे़ॽ॥
 १६ सिङ्‌भे़ल्‍ले़क् थक्‍मा थिबोङ् हुक्‍सिक् कुलाम्‍ति नु कुभे़रे़ःन् हुक्‍सिक् थिक्‍काङ् कुभ्रे़ःङ्‌बा पोङ्‌ल॥
 १७ सिङ्‌भे़ल्‍ले़क् थक्‍मा ने़त्‍छि ने़त्‍छि चम्‍बे़त् के़लःम्‍बा पे़म्‍बे़न् पत्‍ल पोःङ्‌ॽ॥ सेसे साःङ्‌गाहिम्‍मोबा के़रे़क् सिङ्‌भे़ल्‍ले़क्‍हाॽ खे़ने़ॽ कम्‍भलॽरिक्‍के चोगे़ॽ॥
 १८ सेसे साःङ्‌गाहिम् लाङ्‌गे़त् पिसाङ्‌बा कुलक्‍किल्‍ले़ लागि निबोङ् सिङ्‌भे़ल्‍ले़क्‍हाॽ चोगे़ॽ॥
 १९ खे़न् निबोङ्‌ङे सिङ्‌भे़ल्‍ले़क्‍हाॽरे़ कुसिगाङ् ले़प्‍माङ् युप्‍पाःल्‍ले़न् लिबोङ् कुयुक्‍नाहाॽ चोगे़ॽ, ने़त्‍छि कुयुक्‍नाहाॽ सिङ्‌भे़ल्‍ले़क् थिक्‍ले़ मुहाङ् ले़प्‍माङ् चम्‍बे़त् के़लःम्‍बा चोगे़ॽ॥
 २० सेसे साःङ्‌गाहिम् थिक्‍नाहाङ् ले़प्‍माङ्, इग्र थाङ्‌गे़त् पिसाङ्‌ले़ लागि निबोङ् सिङ्‌भे़ल्‍ले़क्,
 २१ हे़क्‍क्‍याङ् खे़ल्‍ले़न् लिबोङ् कुयुक्‍नादे़न्‍हाॽ युप्‍पाःल्‍ले़न् चोगे़ॽ, लत्‍छा सिङ्‌भे़ल्‍ले़क् मुहाङ् ने़त्‍छि कुयुक्‍नादे़न्‍हाॽ चोगे़ॽ॥
 २२ सेसे साःङ्‌गाहिम्‍मिल्‍ले़ कुएगाङ्‌बा कुलक्, इग्र नाम्‍धा ले़प्‍साङ्‌बा कुलक्‍किल्‍ले़ लागि तुक्‍सि सिङ्‌भे़ल्‍ले़क्‍हाॽ चोगे़ॽ॥
 २३ नाःस्‍मा कुनुप्‍मा कुसुक्‍पाहाॽरे़ लागि खे़ने़ॽ ने़त्‍छि सिङ्‌भे़ल्‍ले़क्‍हाॽ चोॽगे़॥
 २४ खे़ङ्‌हाॽ मुहाङ्‌नु थाःङ् थारिक् कुबःत् कुबःत् खाप्‍सिङ्‌ल पोङ्‌मा पोःङ्‌ॽ, हे़क्‍क्‍याङ् कम्‍भलॽरिक् खे़ङ्‌हाॽ लत्‍छा कुन्‍दुल्‍लोओ तुम्‍ल पोःङ्‌ॽ॥ खे़न् ने़प्‍माङ् सिङ्‌भे़ल्‍ले़क्‍हाॽ अक्‍तङ्‌बाए पोङ्‌ल॥
 २५ खे़प्‍मो ये़त्‍छि सिङ्‌भे़ल्‍ले़क्‍हाॽ पत्‍ल, हे़क्‍क्‍याङ् खे़ल्‍ले़ लागि युप्‍पाःल्‍ले़न् थिबोङ्‌ङाङ् तुक्‍सि कुयुक्‍नादे़न्‍हाॽ पोङ्‌ल॥ लत्‍छा सिङ्‌भे़ल्‍ले़क् मुहाङ् ने़त्‍छि कुयुक्‍नादे़न् युङ्‌ल पोःङ्‌ॽ॥


२६ “खे़ने़ॽ बबुल सिङ्‌ङिल्‍ले़न् पे़रे़म् कुसाक्‍मा सिङ्‌हाॽ चोगे़ॽ– सेसे साःङ्‌गाहिम्‍मोबा थिक्‍नाहाङ् ले़प्‍माङ्‌बा सिङ्‌भे़ल्‍ले़क्‍हाॽरे़ लागि ङासि पे़रे़म् कुसाक्‍मा सिङ्,
 २७ हे़क्‍क्‍याङ् वेॽ ले़प्‍माङ्‌बा सिङ्‌भे़ल्‍ले़क्‍हाॽरे़ लागि ङासि पे़रे़म् कुसाक्‍मा सिङ्, खे़ब्‍याङ् नाम्‍धा पिसाङ् कुएगाङ्‌बा कुलक्‍कोबा सिङ्‌भे़ल्‍ले़क्‍हाॽरे़ लागि ङासि कुसाक्‍मा पे़रे़म्‍सिङ् पोःङ्‌ॽ॥
 २८ सिङ्‌भे़ल्‍ले़क्‍हाॽरे़ कुलुम्‍मो के़याक्‍पा पे़रे़म् सिङ्‌ङिन् थिक् कुयाओलाम् वेॽस्‍मा कुयाओ थारिक् खाराक् याक्‍ल पोःङ्‌ॽ॥
 २९ सिङ्‌भे़ल्‍ले़क्‍हाॽ के़रे़क् साम्‍म्‍याङ्‌ङिल्‍ले़ सुःप्‍ते़ॽ॥ पे़रे़म्‍सिङ् कुसाक्‍माहाॽ ते़म्‍मारे़ लागि साम्‍म्‍याङ् कुन्‍दोल्‍लोहाॽ चोगे़ॽ॥ पे़रे़म्‍सिङ् कुसाक्‍माहाॽआङ् साम्‍म्‍याङ्‌ङिल्‍ले़ सुःप्‍ते़ॽ॥


३० “खे़ने़ॽ कोःक्‍माओ ओःन्‍धाक्‍ने़बा कुबि कुइसिःक् सेसे साःङ्‌गाहिम् चोगे़ॽआङ् फोःक्‍खे़ॽ॥


३१ “हे़क्‍क्‍याङ् हिःक्‌यङ्‌यङ्‌बा, पारान्‍ला, हे़ःत्‍ताङ्‌बा खि नु चुन्‍जुम्‍बा फःमनाबा नैनासुत् चिरिक्‍किल्‍ले़न् लत्‍छा कुधेःक्‍मा फोःन्‍दा चोगे़ॽ, हे़क्‍क्‍याङ् खे़प्‍मो कुहुक्‌वा के़नुॽबा के़ले़बा चोबेगुःल्‍ले़ चोगुबा करुबहाॽ के़बप्‍पा पोङ्‌ल॥
 ३२ साम्‍म्‍याङ्‌ङिल्‍ले़ सुःप्‍मनाबा बबुल सिङ्‌ङिल्‍ले़न् लिसि सित्‍लाङ्‌हाॽओ साम्‍म्‍याङ् खेःक्‍चुरिहाॽरे़ खे़न् खिङ्‌घे़ॽ॥ खे़न् लिसि सित्‍लाङ्‌हाॽ लिसि युप्‍पा कुयुक्‍नादे़न् सम्‍धाङ् पोङ्‌ल॥
 ३३ खे़ने़ॽ खे़न् कुधेःक्‍मा फोःन्‍दाःन् खे़ःक्‍चुरिहाॽलाम् फोःन्‍दे़ॽ हे़क्‍क्‍याङ् खे़ल्‍ले़ कुएगाङ् माङ्‌हुप् साप्‍लुङ् के़याक्‍पा सन्‍दोःक्‍किन् युक्‍खे़ॽ॥ फोःन्‍दाःल्‍ले़ खिनिॽ लागि सेसेबादे़न्‍निन् साॽरिक् सेसेबादेन्‍नोलाम् लाःत्‍लाःत् से़न्‍दु॥
 ३४ साॽरिक् सेसेबादे़न्‍नो माङ्‌हुप् साप्‍लुङ् के़याक्‍पा सन्‍दोक् सम्‍धाङ् कुदे़प्‍फेन् फत्‍छे़ॽ॥
 ३५ फोःन्‍दाःल्‍ले़ लाःक्‍कात् ले़प्‍माङ् सेसे साःङ्‌गाहिम् थो ले़प्‍माङ् चप्‍ते़न्‍ने़न् युक्‍खे़ॽ, हे़क्‍क्‍याङ् सेसे साःङ्‌गाहिम् यो ले़प्‍माङ् चप्‍ते़न्‍ने़ल्‍ले़ कुदगि सेमि युङ्‌दे़न्‍निन् युक्‍खे़ॽ॥


३६ “साःङ्‌गाहिम् लाम्‍धेःत्‍तिल्‍ले़ लागि खे़ने़ॽ हिःक्‌यङ्‌यङ्‌बा, पारान्‍ला हे़क्‍क्‍याङ् हे़ःत्‍ताङ्‌बा खि नु चुन्‍जुन् लॽरिक् थाक्‍मनाबा नैनासुत् चिरिक्‍किल्‍ले़न्, कुभुङ् लक्‍मना याःम्‍बक् के़बोङ्‌बा फोःन्‍दा थिक् चोगे़ॽ॥
 ३७ खे़न् फोःन्‍दाःल्‍ले़ लागि बबुल सिङ्‌ङिल्‍ले़न् ङासि सित्‍लाङ्‌हाॽ चोगे़ॽ, हे़क्‍क्‍याङ् खे़ङ्‌हाॽ साम्‍म्‍याङ्‌ङिल्‍ले़ सुःप्‍ते़ॽ॥ खे़प्‍मोबा खेःक्‍चुरिहाॽ साम्‍म्‍याङ्‌ङिल्‍ले़न् पोङ्‌ल, खम्‍भ्‍याङ् खे़ल्‍ले़ लागि ङासि कासाःल्‍ले़न् युङ्‌दे़न्‍हाॽ चोगे़ॽओ॥


 






मिधिङ्‌मनादेमनाबा वयागे़न् सिदुङ्‌जभा ले़त्‍ति तोःम्‍मादे़न्



२७
 १ “खे़ने़ॽ बबुल सिङ्‌ङिल्‍ले़न् हुक्‍सिक् ङासि कुलाम्‍ति नु हुक्‍सिक् ङासि कुभे़रे़ के़बप्‍पा कुदङ्‌बा कुया लिसि के़बप्‍पा ले़त्‍ति तोःम्‍मादे़न् थिक् चोगे़ॽ॥ खे़ल्‍ले़ कुलिङ्‌गे़न्‍निन् हुक्‍सिक् सुम्‍सि केःम्‍बा पोङ्‌ल॥
 २ खे़ल्‍ले़ के़रे़क् लिसि कुसुक्‍पो लत्‍छा लत्‍छा कुदाङ् फत्‍छे़ॽ॥ ले़त्‍ति तोःम्‍मादे़न्‍निन्‍नु खे़ल्‍ले़ कुदाङ्‌हाॽ हाबा खे़न् लत्‍छा सिङ्‌भे़ल्‍ले़क्‍लाम् चोःक्‍मनाबा पोङ्‌ल॥ ले़त्‍ति तोःम्‍मादे़न्‍निन् कासाःल्‍ले़ सुःप्‍ते़ॽ॥
 ३ खे़प्‍मोबा खाप्‍पुःन् लःप्‍मारे़ लागि खप्‍प्‍याहाॽ, हे़क्‍क्‍याङ् ताबिल्‍लोहाॽ, साङ्‌मा छ्‌ये़ःङ्‌ग्‍याहाॽ, सा लक्‍मालःप्‍मा खे़ःक्‍चुरि के़बप्‍पा उःक्‍खिहाॽ नु मि ने़मा साङ्‌ते़रे़ःङ्‌हाॽ चोगे़ॽ, साङ्‌ते़रे़ःङ्‌हाॽ के़रे़क् कासाःल्‍ले़न् पोङ्‌मा पोःङ्‌ॽ॥
 ४ खे़ल्‍ले़ लागि कासाबा चिॽलिङ्‌गेॽ चोगे़ॽ, हे़क्‍क्‍याङ् चिॽलिङ्‌गेल्‍ले़ कुसम्‍धाङ् लिसि कुसुक्‍पो लिसि कासा कुन्‍दुल्‍लोहाॽ फत्‍छे़ॽ॥
 ५ खे़ने़ॽ कन् चैँ ले़त्‍ति तोःम्‍मादे़न्‍निल्‍ले़ कुसिगाङ् के़रे़क् पिसाङ्‌बा कुगःङ्‌ग्‍याःल्‍ले़ कुसिगाङ् युक्‍खे़ॽ, हे़क्‍केलॽरिक् चिॽलिङ्‌गे़न् ले़त्‍ति तोःम्‍मादे़न्‍निल्‍ले़ कुलुम्‍मो थारिक् के़त्‍ल॥
 ६ ले़त्‍ति तोःम्‍मादे़न्‍निल्‍ले़ लागि बबुल सिङ्‌ङिल्‍ले़न् तक्‍लाङ्‌हाॽ चोगे़ॽ॥ हे़क्‍क्‍याङ् खे़ङ्‌हाॽ कासाःल्‍ले़ सुःप्‍ते़ॽ॥
 ७ खे़प्‍मोबा तक्‍लाङ्‌हाॽ कुन्‍दुल्‍लोहाॽओ लिःक्‍खे़ॽ, हे़क्‍क्‍याङ् खे़न् पङ्‌मे़ल्‍ले़ खे़न् तक्‍लाङ्‌हाॽ ले़त्‍ति तोःम्‍मादे़न्‍नो नाहाङ् कत्‍नाहाङ् पत्‍ल॥
 ८ खे़ने़ॽ ले़त्‍ति तोःम्‍मादे़न्‍निन् सिङ्‌भे़ल्‍ले़क्‍किल्‍ले़न् कुहोःन्‍द्रा के़बप्‍पा चोगे़ॽ॥ आङ्‌गाॽ कोःक्‍माओ ओःन्‍धाक्‍ने़बा कुइसिःक् खे़न् चोगे़ॽओ॥



तुम्‍मादे़न् साःङ्‌गाहिम्‍मोबा लक्‍खुम्


(ला ३८:९-२०)


९ “खे़ने़ॽ सेसे साःङ्‌गाहिम्‍मिल्‍ले़ लागि लक्‍खुम् थिक् चोगे़ॽ॥ खे़ल्‍ले़ लाङ्‌गे़त् ले़प्‍माङ्‌बा लक्‍किल्‍ले़ कुलाम्‍तिःन् किप् थिक् हुक्‍सिक् ने़र पोःङ्‌ॽ, हे़क्‍क्‍याङ् खे़ल्‍ले़ लागि चुन्‍जुम्‍बा खिःल्‍ले़ फमनाबा नैनासुत् चिरिक्‍किल्‍ले़न् फोःन्‍दाहाॽ चोगे़ॽ॥
 १० खे़प्‍मोबा निबोङ् कासा सित्‍लाङ्‌हाॽ नु खे़ल्‍ले़ कुयुक्‍नाहाॽआङ् निबोङ्‌ङे कासाःल्‍ले़न् पोङ्‌मा पोङ्‌ॽ॥ सित्‍लाङ्‌ङोबा खेःक्‍चुरिहाॽ नु खे़ल्‍ले़ कुनाम्‍हाॽग युप्‍पाःल्‍ले़न् पोङ्‌ल॥
 ११ हे़क्‍केलॽरिक्‍के थाङ्‌गे़त् पिसाङ्‌बा कुलक्‍किल्‍ले़ लागिआङ् किप् थिक् हुक्‍सिक् यारिक् केःम्‍बा फोःन्‍दाहाॽ पत्‍ल, हे़क्‍क्‍याङ् खे़प्‍मोबा सित्‍लाङ्‌हाॽ निबोङ् नु खे़ल्‍ले़ कुयुक्‍नाहाॽआङ् निबोङ्‌ङे पत्‍ल, के़रे़क् कासाःल्‍ले़न् पोङ्‌ल॥ कर सित्‍लाङ्‌ङोबा खेःक्‍चुरिहाॽ नु कुनाम्‍हाॽ युप्‍पाःल्‍ले़न् पोङ्‌ल॥


१२ “लक्‍खुम्‍मोबा नाम्‍धा पिसाङ्‌बा कुभे़रे़ःल्‍ले़ लागि ङाबोङ् हुक्‍सिक् के़बप्‍पा फोःन्‍दाःन् पत्‍ल॥ खे़प्‍मोबा सित्‍लाङ्‌हाॽ थिबोङ् नु कुयुक्‍नाहाॽआङ् थिबोङ्‌ङे पोङ्‌ल॥
 १३ लक्‍खुम्‍मोबा नाङ्‌गे़न् इग्र नाम्‍धा पिसाङ्‌बा कुनुप्‍मोबा कुभे़रे़ःन् ङाबोङ् हुक्‍सिक् ने़र पोःङ्‌ॽ॥
 १४ मा लाम्‍धेःत्‍तोबा थिक् ले़प्‍माङ्‌ले़ लागि थिबोङ्‌ङाङ् ङासि हुक्‍सिक् के़बप्‍पा फोःन्‍दाहाॽ पत्‍ल पोःङ्‌ॽ॥ खे़प्‍मोबा सित्‍लाङ्‌हाॽ सुम्‍सि नु कुयुक्‍नाहाॽआङ् सुम्‍सिए पोङ्‌ल पोःङ्‌ॽ॥
 १५ वेॽ पिसाङ्‌ले़ लागि थिबोङ्‌ङाङ् ङासि हुक्‍सिक् के़बप्‍पा फोःन्‍दाहाॽ पत्‍ल॥ खे़प्‍मोबा सित्‍लाङ्‌हाॽ सुम्‍सि नु कुयुक्‍नाहाॽआङ् सुम्‍सिए पोङ्‌ल पोःङ्‌ॽ॥


१६ “लक्‍खुम्‍मोबा लाम्‍धेःत्‍तिल्‍ले़ लागि हिःक्‌यङ्‌यङ्‌बा, पारान्‍ला हे़ःत्‍ताङ्‌बा खि नु चुन्‍जुन् लॽरिक् थाक्‍मनाबा नैनासुत् चिरिक्‍किल्‍ले़न् निबोङ् हुक्‍सिक् के़बप्‍पा फोःन्‍दा पत्‍ल पोःङ्‌ॽ॥ खे़प्‍मो कुभुङ् लक्‍मना केःप्‍मनाबा याःम्‍बक् पोङ्‌ल॥ खे़प्‍मोबा सित्‍लाङ्‌हाॽ लिसि नु कुयुक्‍नाहाॽआङ् लिसिए पोङ्‌ल॥
 १७ लक्‍खुम्‍मोबा के़रे़क् पिसाङ्‌बा के़रे़क् सित्‍लाङ्‌हाॽओबा कुनाम्‍हाॽ नु कुवेॽमा खे़ःक्‍चुरिहाॽ युप्‍पाःल्‍ले़न् पोङ्‌मा पोःङ्‌ॽ॥ खे़ल्‍ले़ कुयुक्‍नाहाॽ कासाःल्‍ले़न् पोङ्‌ल॥
 १८ लक्‍खुम्‍मिल्‍ले़ कुलाम्‍तिःन् किप् थिक् हुक्‍सिक् नु खे़ल्‍ले़ कुभे़रे़ःन् ङाबोङ् हुक्‍सिक् पोङ्‌ल पोःङ्‌ॽ॥ खे़प्‍मोबा फोःन्‍दाहाॽरे़ कुलिङ्‌गे़न्‍निन् हुक्‍सिक् ङासि के़बप्‍पा पोङ्‌ल॥ खे़ङ्‌हाॽ चुन्‍जुन् लॽरिक् थाक्‍मनाबा नैनासुत् चिरिक्‍किल्‍ले़न् पोङ्‌मा पोःङ्‌ॽ, हे़क्‍क्‍याङ् खे़प्‍मोबा कुयुक्‍नाहाॽ कासाःल्‍ले़न् पोङ्‌मा पोःङ्‌ॽ॥
 १९ सेसे साःङ्‌गाहिम्‍मोबा माङ्‌से़वा चोःक्‍मा के़रे़क् सामाहाॽ नु साःङ्‌गाहिम्‍मिल्‍ले़ कुउःङ्‌मा के़रे़क् लक्‍चुहाॽ हे़क्‍क्‍याङ् खे़प्‍मोबा लक्‍खुम्‍मोबा के़रे़क् कुहाक्‍मा लक्‍चुहाॽ कासाःल्‍ले़न् पोङ्‌मा पोङ्‌लो॥



सेमि हाःम्‍मा निःङ्‌गेॽ


(ले़बि २४:१-४)


२० “ओःत्‍तिःल्‍ले़ लागि इस्राइलिहाॽरे़ मे़युसुबा चैतुन इसेःङ्‌बा निःङ्‌गेःन् मे़दारुर, हे़क्‍क्‍याङ् सेमिहाॽ चक्‍मे़ल्‍लॽए हाॽरुआङ् युङ्‌ल फाॽआङ् खे़ने़ॽ खे़ङ्‌हाॽ इङ्‌जाङ् पिरे़से़ॽ॥
 २१ तुम्‍मादे़न् साःङ्‌गाहिम्‍मो माङ्‌हुप् सन्‍दोःक्‍किल्‍ले़ कुदगि के़बप्‍पा फोःन्‍दा लाःक्‍कात् हारुने़न् नु कुस्‍साहाॽरे़ खे़न् सेमिहाॽ युःन्‍छिक्‍काङ्‌धो तानाम् थारिक् यहवे दाङ्‌बे़ल्‍ले़ कुदगि मे़हाःन्‍दुआङ् मे़याक्‍ल॥ इस्राइलिहाॽरे़ खुन्‍छिॽ लागि थाःक्‍थाःक्‍को थारिक् कन् सदादिङ्‌बा थिम् पोङ्‌लरो॥”


 






निङ्‌वाॽफुसाम्‍बाहाॽरे़ खुन्‍छिॽ चाङ्



२८
 १ “खे़ने़ॽ इस्राइलिहाॽरे़ खुन्‍छिॽ लुम्‍मोलाम् के़म्‍भुॽ हारुने़न् नु खुने़ॽ कुस्‍सा नादाब, अबिहु, एलाजार नु इतामारे़न् आङ्‌गाॽओ उःत्‍ते़ तारे़से़ॽ, हे़क्‍क्‍याङ् खे़ङ्‌हाॽरे़ आङ्‌गाॽ आलागि निङ्‌वाॽफुसाम्‍बा याःम्‍बक् मे़जोगुर॥
 २ मिङ्‌सो थाङ्‌सो नु खे़म्‍सिङ्‌मारे़ लागि खे़ने़ॽ के़म्‍भुॽ हारुने़ल्‍ले़ कुलागि सेसे चाङ्‌हाॽ तये़ॽ॥
 ३ कुहुक्‌वा के़नुॽबा आक्‍ख्‍यारिक् मे़वाॽ आङ्‌गाॽ खे़ङ्‌हाॽ अक्‍तङ्‌बा पाःन्‍नो सिक्‍कुम्‍दिङ् निङ्‌वाॽरे़ कुधिम् चोगुङ्‌सिङ्‌ङाङ् मे़वाॽ, खे़ङ्‌हाॽरे़ हारुने़न् कन् याःम्‍बक्‍को युक्‍तिङ् चोःक्‍मारे़ लागि खुने़ॽ कुजाङ्‌ङिन् यारिप् मे़जोगुर फाॽआङ् खे़ने़ॽ खे़ङ्‌हाॽ मे़त्‍ते़से़ॽ, हे़क्‍क्‍याङ् खे़ल्‍ले़ निङ्‌वाॽफुसाम्‍बा ताक्‍फाओ आङ्‌गाॽ आलागि माङ्‌से़वा याःम्‍बक् चोगुर॥
 ४ खे़ङ्‌हाॽरे़ चोःक्‍मा के़बोङ्‌बा चाङ्‌हाॽ हाबा कन्‍हाॽरो– साःङ्‌बे से़ःप्‍चाङ्, एपोद, लगेःप्, थाक्‍मनाबा तागावा, फे़ता नु फॽइ॥ चोःक्‍मारे़ लागि चबेगुहाॽ मे़त्‍ते़से़ॽ॥ खे़ङ्‌हाॽरे़ खे़ने़ॽ के़म्‍भुॽ हारुने़न् नु खुने़ॽ कुस्‍साहाॽरे़ लागि निङ्‌वाॽफुसाम्‍बा ताक्‍फाओ आङ्‌गाॽ आलागि माङ्‌से़वा याःम्‍बक् चोःक्‍से़ सेसे चाङ्‌हाॽ तये़ॽ॥
 ५ खे़ङ्‌हाॽरे़ साम्‍म्‍याङ्, हे़क्‍क्‍याङ् हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुम्‍बा नैनासुत् चिरिक् ओगप् मे़जोगुर॥



एपोद


६ “खे़ङ्‌हाॽरे़ एपोदे़न् साम्‍म्‍याङ्‌ङिल्‍ले़न् मे़जोगुर, हे़क्‍क्‍याङ् हिःक्‌यङ्‌यङ्‌बा, पारान्‍ला, हे़ःत्‍ताङ्‌बा चाःम्‍मनाबा खि नु चुन्‍जुम्‍बा नैनासुत् चिरिक्‍किल्‍ले़ खुन्‍छिॽ हुक्‌वानुॽर मे़जोगुर॥
 ७ एपोदे़न् इभुप्‍मारे़ लागि फक्‍ताङ्‌ङो ने़प्‍माङ् कुयाओ कुइभुप्‍माहाॽ ने़त्‍छि पत्‍ल॥
 ८ खे़ल्‍ले़ कुसम्‍धाङ् के़बप्‍पा साॽरिक् नुरिक् फमनाबा युम्‍मा फॽइःन् एपोदे़ल्‍ले़ हाबा खे़न् कुघे़ल्‍ले़क्‍किल्‍ले़न् नु हाबा हे़क्‍तङ्‌बाए याःम्‍बक् के़बोङ्‌बा साम्‍म्‍याङ्‌ङिल्‍ले़न् नु हियःक्‌यङ्‌यङ्‌बा, पारान्‍ला, हे़ःत्‍ताङ्‌बा खि नु चुन्‍जुम्‍बा लॽरिक् फमनाबा नैनासुत् चिरिक्‍किल्‍ले़न् पोङ्‌ल॥


९ “खे़ने़ॽ ने़त्‍छि अनिक्‍स माङ्‌लुङ्‌हाॽ याङ्‌सिङ्‌ङे़ॽआङ् खे़प्‍मो इस्राइलरे़ कुस्‍सा ये़म्‍बित्‍छाहाॽरे़ खुन्‍छिॽ मिङ्‌हाॽ लक्‍ते़ॽ॥
 १० खे़ङ्‌हाॽ सामे़वाःन्‍छिङ्‌बा कुइसिःक् खे़ङ्‌हाॽओबा तुक्‍सिरे़ खुन्‍छिॽ मिङ्‌हाॽ लत्‍छा माङ्‌लुङ्‌ङो हे़क्‍क्‍याङ् वेॽ तुक्‍सिरे़ खुन्‍छिॽ मिङ्‌हाॽ वेॽस्‍मा माङ्‌लुङ्‌ङो लक्‍ते़ॽ॥
 ११ माङ्‌लुङ् के़लक्‍पा चबेगुःल्‍ले़ आक्‍खेलॽरिक् लक्‍तु, हे़क्‍केलॽरिक्‍के खे़न् ने़प्‍माङ् माङ्‌लुङ्‌हाॽओ इस्राइलबा ये़म्‍बित्‍छा साहाॽरे़ खुन्‍छिॽ मिङ्‌हाॽ लक्‍ते़ॽ॥ खे़ब्‍याङ् खे़ने़ॽ नुबा साम्‍म्‍याङ् कुयुङ्‌मादे़न्‍नो खे़न् माङ्‌लुङ्‌हाॽ फम्‍मा पाङ्‌घे़से़ॽ॥
 १२ खे़न् ने़प्‍माङ् माङ्‌लुङ्‌हाॽ एपोदबा फक्‍ताङ् फक्‍ताङ्‌ङो इस्राइलबा ये़म्‍बित्‍छा साहाॽरे़ लागि निङ्‌वाॽसोक् माङ्‌लुङ् पोङ्‌मारे़ लागि फत्‍छे़ॽ, हे़क्‍क्‍याङ् हारुने़ल्‍ले़ खे़ङ्‌हाॽरे़ खुन्‍छिॽ मिङ्‌ङिन् यहवे दाङ्‌बे़ल्‍ले़ कुदगि आबाङे फक्‍ताङ्‌ङो निङ्‌वाॽसोक्‍ले़ लागि पक्‍खुर पोःङ्‌ॽ॥
 १३ हे़क्‍क्‍याङ् खे़ने़ॽ नुबा साम्‍म्‍याङ् कुयुङ्‌मादे़न् फत्‍छे़ॽ॥
 १४ इदाक् हे़क्‍के़ माःप्‍मनाबा साम्‍म्‍याङ् इसेःङ्‌बा ने़त्‍छि साम्‍म्‍याङ् सिक्‍क्रि चोगे़ॽ, हे़क्‍क्‍याङ् खे़न् माःप्‍मनाबा साम्‍म्‍याङ् सिक्‍क्रिःन् खे़न् नुबा साम्‍म्‍याङ् कुयुङ्‌मादे़न्‍नो वेॽरे़ॽओ॥



साःङ्‌बे से़ःप्‍चाङ्


(ला ३९:८-२१)


१५ “निङ्‌वाॽ निःन्‍धो चोःक्‍मारे़ लागि साःङ्‌बे से़ःप्‍चाङ्‌ङिन् कुहुक्‌वा के़नुॽबा के़ले़बा चोबेगुलाम् चोगे़ॽ, एपोदे़न् चोःक्‍मनाबा कुइसिःक्‍के खे़न्‍नाङ् साम्‍म्‍याङ् नु हिःक्‌यङ्‌यङ्‌बा, परान्‍ला हे़ःत्‍ताङ्‌बा चाःम्‍मनाबा खि हे़क्‍क्‍याङ् चुन्‍जुन् लॽरिक् फमनाबा नैनासुत् चिरिक्‍किल्‍ले़न् पोङ्‌ल॥
 १६ खे़न् कुदङ्‌बा कुलाम्‍ति नु कुभे़रे़ के़बप्‍पा लिसि कुसुक्‍पा चोगे़ॽआङ् कुलुम्‍मो फाक्‍ते़ॽ॥ खे़ल्‍ले़ कुलाम्‍तिःन् पित्‍ता थिक् नु कुभे़रे़ःन्‍नाङ् पित्‍ता थिक्‍पाए पोङ्‌ल॥
 १७ खे़ब्‍याङ् खे़ने़ॽ खे़ॽयो कुदिःक्‍ला लिसि इमे़ल्‍लुङ्‌बा मुधिङ्‌हाॽ तिःक्‍खे़ॽ, थिक्‍सिगेक्‍पा कुदिःक्‍लाःन् हे़ःत्‍यङ्‌यङ्‌बा मुधिङ्‌लुङ्, हिःक्‌यङ्‌यङ्‌बा मुधिङ्‌लुङ् नु अम्‍दाङ्‌बा मुधिङ्‌लुङ् पोङ्‌ल॥
 १८ निसिगेक्‍पा कुदिःक्‍लाओ हिःक्‍कोःम्‍कोःम्‍बा मुधिङ्‌लुङ्, कुभिङ्‌ला मुधिङ्‌लुङ् नु लेःत्‍ताङ्‌बा मुधिङ्‌लुङ्‌ले़न्,
 १९ सुम्‍सिगेक्‍पा कुदिःक्‍लाओ माक्‍कुम् के़लॽबा कुहे़ःत्‍ला मुधिङ्‌लुङ्, वरे़ङ्‌ले़ङ्‌बा कुहिःक्‍ला कुहे़ःत्‍ला मुधिङ्‌लुङ् नु पारान्‍ला चाःम्‍बा मुधिङ्‌लुङ्‌ले़न्,
 २० लिसिगेक्‍पा कुदिःक्‍लाओ, नुधि चाःम्‍बा मुधिङ्‌लुङ्, अनिक्‍स मुधिङ्‌लुङ् नु अम्‍अम् के़लॽबा मुधिङ्‌लुङ्‌ले़न् पोङ्‌ल॥ कन्‍हाॽ के़रे़क् साम्‍म्‍याङ् कुजक्‍मो मे़जक्‍तुर याःन्‍दे़से़ॽ॥
 २१ खे़न् मुधिङ्‌लुङ्‌हाॽ इस्राइलबा ये़म्‍बित्‍छा साहाॽरे़ खुन्‍छिॽ मिङ्‌हाॽ कुइसिःक् थिबोङ्‌ङाङ् ने़त्‍छि पोङ्‌ल॥ के़रे़क् लक्‍मनाआङ् के़बप्‍पा कुइसिःक् थिबोङ्‌ङाङ् ने़त्‍छि थाःक्‍हाॽरे़ खुन्‍छिॽ मिङ् लत्‍छा लुङ्‌ङो थाःक्‍थक्‍माबा लत्‍छा मिङ् पत्‍ल पोःङ्‌ॽ॥


२२ “साःङ्‌बे से़ःप्‍चाङ्‌ले़ लागि इदाक् हे़क्‍के माःप्‍मनाबा इसेःङ्‌बा साम्‍म्‍याङ् सिक्रिहाॽ चोगे़ॽ॥
 २३ खे़ने़ॽ खे़ल्‍ले़ लागि साम्‍म्‍याङ् कुन्‍दुल्‍लो ने़त्‍छि चोगे़ॽआङ् साःङ्‌बे सेःप्‍चाङ्‌ङिल्‍ले़ थाःङ् ले़प्‍माङ्‌बा ने़प्‍माङ् कुसुक्‍पो फत्‍छे़ॽ॥
 २४ खे़न् साम्‍म्‍याङ् सिक्‍क्रिहाॽ साःङ्‌बे सेःप्‍चाङ्‌ङिल्‍ले़ कुयाओ के़बप्‍पा खे़न् कुन्‍दुल्‍लोहाॽओ फत्‍छे़ॽ॥
 २५ ने़प्‍माङ् सिक्‍क्रिःल्‍ले़ वेॽ ने़त्‍छि कुयाहाॽ खे़न् ने़प्‍माङ् कुयुङ्‌मादे़न्‍नो चक्‍ते़ॽआङ् एपोदबा फक्‍ताङ्‌ङोनु यो पेर्हेःक् के़धाबा फॽइःन्‍नु खे़न् तगाङ् ले़प्‍माङ् तुम्‍से़ॽ॥
 २६ याम्‍मो साम्‍म्‍याङ् कुन्‍दुल्‍लो ने़त्‍छि चोगे़ॽआङ् साःङ्‌बे से़ःप्‍चाङ्‌ङो योस्‍मा वेॽ ने़प्‍माङ् कुसुक्‍पो एपोद ले़प्‍माङ् सिगाङ् पिसाङ् कुबेओ तुम्‍से़ॽ॥
 २७ साम्‍म्‍याङ्‌ङिल्‍ले़न् आल्‍लसाङ् कुन्‍दुल्‍लो ने़त्‍छि चोगे़ॽआङ् एपोदे़ल्‍ले़ तगि ले़प्‍माङ् ने़प्‍माङ् फक्‍ताङ्‌ङोबा पे़र्हेःक् के़धाबा फॽइःल्‍ले़ कुसिगाङ्‌लाम् नु एपोदबा युम्‍मनाबा फॽइःन्‍नु तुम्‍से़ॽ॥
 २८ साःङ्‌बे से़ःप्‍जाङ्‌ङिङ्‌ग खे़प्‍मोबा कुन्‍दोल्‍लोहाॽलाम् एपोदओबा कुन्‍दोल्‍लोहाॽओ हिःक्‍कोःम्‍कोःम्‍बा कुनाम्‍मिल्‍ले़ के़ङ्‌ङो युम्‍मनाबा फॽइओ खेःक्‍खे़ॽ, हे़क्‍केलॽरिक् एपोदओलाम् खे़न् वाःङ्‌सःक्‍सःक्‍पा मे़बोङ्‌ने़न्॥


२९ “आल्‍ल हारुने़न् सेसेबादे़न्‍नो लाःत्‍तिल्‍ले़ खुने़ॽ कुलुङ्‌माॽ सम्‍धाङ् निङ्‌वाॽ निःन्‍धो चोःक्‍मारे़ लागि साःङ्‌बे से़ःप्‍चाङ्‌ङो यहवे दाङ्‌बे़ल्‍ले़ कुदगि चक्‍मे़ल्‍लॽमनाबा निङ्‌वाॽसोक्‍ले़ लागि इस्राइलरे़ कुस्‍साहाॽरे़ खुन्‍छिॽ मिङ्‌हाॽ पक्‍खुर॥
 ३० खे़ने़ॽ निङ्‌वाॽ निःन्‍धो चोःक्‍मारे़ लागि साःङ्‌बे से़ःप्‍चाङ्‌ङो उरिम नु तुम्‍मिम फत्‍छे़ॽ, हे़क्‍केलॽरिक् हारुने़न् यहवे दाङ्‌बे़ल्‍ले़ कुदगि पेःक्‍थक्‍मा खे़ङ्‌हाॽ खुने़ॽ कुलुङ्‌माॽओ खे़न् वाॽर॥ कम्‍भलॽरिक् हारुने़ल्‍ले़ इस्राइलिहाॽरे़ खुन्‍छिॽ लागि खासे़न् चोःक्‍मा चिगक्‌वाहाॽ खुने़ॽ कुनिङ्‌वाॽओ यहवे दाङ्‌बे़ल्‍ले़ कुदगि चक्‍मे़ल्‍लॽए पक्‍खु कत्‍तुररो॥



निङ्‌वाॽफुसाम्‍बाहाॽरे़ खुन्‍छिॽ वेॽ चाङ्‌हाॽ


(ला ३९:२२-३१)


३१ “खे़ने़ॽ एपोदरे़ कुसिङ्‌गाङ्‌बा के़रे़क् लगेःप्‍पिन् हिःक्‌यङ्‌यङ्‌बा चिरिक्‍किल्‍ले़न् चोगे़ॽ॥
 ३२ खे़ल्‍ले़ कुलुम्‍मो थे़गेक् लिःङ्‌मारे़ लागि कुहङ्‌धिक् फत्‍छे़ॽ, हे़क्‍क्‍याङ् मे़दे़ःङ्‌ने़ल्‍ल फाॽआङ् कुहङ्‌ङिल्‍ले़ कुम्‍ब्राःन् के़धुम्‍बा चोःक्‍मारे़ लागि के़रे़क् फमनाबा कुया चोगे़ॽ॥
 ३३ खे़ल्‍ले़ कुसिगाङ्‌बा कुयाओ हिःक्‌यङ्‌यङ्‌बा, पारान्‍ला नु हे़ःत्‍ताङ्‌बा खिःल्‍ले़ फुॽले़सेॽ कुभुङ्‌हाॽ लक्‍ते़आङ् फत्‍छे़ॽ हे़क्‍क्‍याङ् कुलुम्‍मो कुलुम्‍मो साम्‍म्‍याङ् पःङ्‌गेॽहाॽ फोःन्‍दे़ॽ॥
 ३४ लत्‍छा साम्‍म्‍याङ् पःङ्‌गेॽ नु याम्‍मो लत्‍छा फुॽले़सेॽ चुक्‍ल लगेःत्‍तिल्‍ले़ कब्रिङ् पिसाङ् पत्‍ल॥
 ३५ हारुने़ल्‍ले़ माङ्‌से़वा याःम्‍बक् चोगुल्‍ले़ खे़न् चाक्‍खुर॥ सेसेबादे़न्‍नो यहवे दाङ्‌बे़ल्‍ले़ कुदगि हारुने़न् सिगाङ् लाःत् हे़क्‍क्‍याङ् लाःक्‍कात् लःन्‍निल्‍ले़ खुने़ॽ कुइक्‍लान् खे़म्‍दे़त्‍ल हे़क्‍क्‍याङ् खुने़ॽ मे़सिने़न्‍ल॥


३६ “खे़ने़ॽ साम्‍म्‍याङ् इसेःङ्‌बा फे़मनाबा ले़प्‍पे़प्‍पा थिक् चोगे़ॽआङ् खे़प्‍मो स्‍वागेःप्‍पिल्‍ले़ कुयोक् लक्‍मनाबा हे़क्‍के कन् पाःन्‍निन् ‘यहवे दाङ्‌बाल्‍ले़ कुलागि सेसे तोःम्‍मनाबा’ फाॽआङ् लक्‍ते़ॽ॥
 ३७ हिःक्‌यङ्‌यङ्‌बा कुनाम्‍मिल्‍ले़ फे़ताओ खे़न् इघेःक्‍खे़ॽ, हे़क्‍क्‍याङ् खे़न् फे़तान् तगाङ् पत्‍ल॥
 ३८ हारुने़ल्‍ले़ कुद्‌वाबो खे़न् पत्‍ल, हे़क्‍क्‍याङ् इस्राइलिहाॽरे़ सेसे हुक्‌वायाङ् च्‍या मे़दोन्‍दुॽ, खे़न् सेसे चिगक्‌वाहाॽरे़ आप्‍तिक्‍किन् हारुने़ल्‍ले़ ताःक्‍तुर॥ खे़न् चक्‍मे़ल्‍लॽए खे़ल्‍ले़ कुद्‌वाबोए पत्‍कन्॥ कम्‍भलॽरिक् खे़न् हुक्‌वा याङ्‌हाॽ यहवे दाङ्‌बे़ल्‍ले़ ताःक्‍मा सुम्‍बम्‍धोबा पोङ्‌ल॥


३९ “लगेःप्‍पिन् चुन्‍जुम्‍बा नैनासुत् चिरिक्‍किल्‍ले़न् चोगे़ॽ हे़क्‍क्‍याङ् फे़ताःन्‍नाङ् चुन्‍जुम्‍बा नैनासुत् चिरिक्‍किल्‍ले़न् चोगे़ॽ॥ कुभुङ् लक्‍मनाबा फॽइआङ् चोगे़ॽ॥


४० “खे़ने़ॽ हारुने़ल्‍ले़ कुस्‍साहाॽरे़ खुन्‍छिॽ लागि लगेःप्, फॽइ नु पागरिहाॽ खे़ङ्‌हाॽरे़ खुन्‍छिॽ मिङ्‌सो इङ्‌धाङ् नु खे़म्‍सिङ्‌मारे़ लागि चोगे़ॽ॥
 ४१ खे़न् चाङ्‌वाःन्‍हाॽ खे़ने़ॽ के़म्‍भुॽ नु कुस्‍साहाॽ चाक्‍ते़से़ॽ हे़क्‍क्‍याङ् खे़ङ्‌हाॽ माङ्‌थोःक्‍ना पिरे़से़ॽआङ् युक्‍तिङ् चोगे़से़ॽ॥ खे़ङ्‌हाॽ सेसे चोगे़से़ॽ, खम्‍भ्‍याङ् खे़ङ्‌हाॽरे़ निङ्‌वाॽफुसाम्‍बा ताक्‍फाओ आङ्‌गाॽ आलागि माङ्‌से़वा याःम्‍बक् मे़जोगुर॥


४२ “खे़ने़ॽ खे़ङ्‌हाॽरे़ खुन्‍छिॽ याम्‍धक्‍किन् ते़प्‍मारे़ लागि नैनासुत् चिरिक्‍किल्‍ले़न् सिगाङ् चाङ्‌मा तॽरे़से़ॽ॥ खे़न् चाङ्‌हाॽ साप्‍पोःक्‍कोनु यो लाङ्‌से़बङ्‌बो थे़म्‍बा के़त्‍ल॥
 ४३ तुम्‍मादे़न् साःङ्‌गाहिम्‍मो हारुने़न् नु खुने़ॽ कुस्‍साहाॽ मे़लाःत्‍तिल्‍ले़ इग्र सेसेदे़न्‍नो माङ्‌से़वा चोःक्‍मारे़ लागि ले़त्‍ति तोःम्‍मादे़न्‍निल्‍ले़ कुबेसाङ् मे़दाःल्‍ले़ खे़न् चाङ्‌हाॽ मे़जाक्‍खुर, हे़क्‍केलॽरिक् खे़ङ्‌हाॽ आप्‍तिक्‍साबा मे़म्‍बोङ्‌ने़न्‍नाङ् मे़न्‍छिने़न्‍ल॥


“हारुने़न् नु खुने़ॽ कुमुॽइदाङ्‌साहाॽरे़न् फाॽआङ् कन् आप्‍फाल्‍ले़साङ् सदादिङ्‌ले़ लागि लत्‍छा साम्‌योसाक्‍थिम् पोङ्‌लरो॥”


 






निङ्‌वाॽफुसाम्‍बाहाॽ तोःम्‍मासि थिम्



२९
 १ “खेङ्‌हाॽरे़ निङ्‌वाॽफुसाम्‍बा ताक्‍फाओ आङ्‌गाॽ आलागि माङ्‌से़वा याःम्‍बक् मे़जोगुर फाॽआङ् खे़ङ्‌हाॽ सेसे चोःक्‍मासि खे़ङ्‌हाॽरे़ खुन्‍छिॽ लागि चोःक्‍मा के़बोङ्‌बा याःम्‍बक्‍किन् आम्‍भा कन्‍लो– लत्‍छा पित्‍सात् नु ने़त्‍छि वरिक्‍लिक्‍पा मे़ल्‍लुक्‍हाॽ तारे़से़ॽआङ् त्‍ये़ॽ,
 २ हे़क्‍क्‍याङ् खरे़ःङ्, निःङ्‌गेॽओ सॽमनाबा चारःप्‍पा, निःङ्‌गेॽ हुःप्‍मनाबा पाॽपाःम्‍बा लोःत्‍तो, खे़ङ्‌हाॽ के़रे़क् के़भङ्‌बा सिदाॽ मे़न्‌याक्‍केबा चुन्‍जुम्‍बा मासि फेॽरुम्‍मिल्‍ले़न् चोगे़ॽ॥
 ३ हे़क्‍क्‍याङ् खे़ङ्‌हाॽ पक्‌वाओ केःत्‍ते़ॽआङ् खे़न् पक्‌वाःन्, से़गम्‍बा पित्‍ते़न् नु खे़न् ने़प्‍माङ् मेल्‍लुक्‍हाॽ तारे़से़ॽ॥
 ४ खे़न् एगाङ् तुम्‍मादे़न् साःङ्‌गाहिम्‍मोबा लाम्‍धेःत्‍तिल्‍ले़ कुबेसाङ् हारुने़न् नु खुने़ॽ कुस्‍साहाॽ तारे़से़ॽआङ् खे़ङ्‌हाॽ च्‍वाःत्‍तिल्‍ले़ वारुःप्‍से़से़ॽ॥
 ५ खे़न् चाङ्‌हाॽ तारे़ॽआङ् हारुने़न् लगेःप्, एपोदे़ल्‍ले़ कुसिगाङ्‌बा चाङ्, एपोद नु साःङ्‌बे से़ःप्‍चाङ् चाक्‍ते़ॽआङ् नुरिक्‍काङ् फमनाबा युम्‍मा फॽइःन् खे़ल्‍ले़ कुसम्‍धाङ् खेःक्‍खे़ पिरे़ॽ॥
 ६ खुने़ॽ कुधे़गेःक्‍पो खे़न् साम्‍म्‍याङ् इसेःङ्‌बा ले़प्‍पे़प्‍पा फे़ःत्‍तान् खुःक्‍ते़ॽ, फे़ःत्‍ताःल्‍ले़ कुसम्‍धाङ् सेसे तिचःन् फत्‍छे़ पिरे़ॽ॥
 ७ खे़न् एगाङ् माङ्‌थोःक्‍ना पिमा निःङ्‌गेन् याङ्‌सिङ्‌ङे़ॽआङ् खे़ल्‍ले़ कुधे़गेःक्‍पो ले़ःक्‍ते़ॽआङ् माङ्‌थोःक्‍ना पिरे़ॽ॥
 ८ हे़क्‍क्‍याङ् खे़ल्‍ले़ कुस्‍साहाॽ तारे़से़ॽआङ् खे़ङ्‌हाॽ लगेःप् तेत् चाक्‍ते़से़ॽ,
 ९ हम्‍भ्‍याङ् खे़ङ्‌हारे़ खुन्‍छिॽ थे़गेःक्‍पो फे़ःत्‍ता खेःक्‍खे़ पिरे़से़ॽ॥ खे़ब्‍याङ् हारुने़न् नु खे़ल्‍ले़ कुस्‍साहाॽ फॽइ युप्‍ते़से़ॽ॥ सदादिङ् के़वाॽबा साक्‍थिक्‍लाम् खे़ङ्‌हाॽरे़ निङ्‌वाॽफुसाम्‍बा ताक्‍फा मे़घोसुॽ॥ कम्‍भलॽरिक् खे़ने़ॽ हारुने़न् नु खे़ल्‍ले़ कुस्‍साहाॽ निङ्‌वाॽफुसाम्‍बा याःम्‍बक्‍को युक्‍तिङ् चोगे़से़ॽ॥


१० “तुम्‍मादे़न् साःङ्‌गाहिम्‍मिल्‍ले़ कुदगाङ् खे़न् से़गम्‍बा पित्‍ते़न् तारे़ॽ, हे़क्‍क्‍याङ् हारुने़न् नु खुने़ॽ कुस्‍साहाॽरे़ से़गम्‍बा पित्‍ते़ल्‍ले़ कुधे़गेःक्‍पो खुन्‍छिॽ हुक्‍हाॽ मे़ने़स्‍सुर॥
 ११ खे़न् से़गम्‍बा पित्‍ते़न् यहवे दाङ्‌बे़ल्‍ले़ कुदगाङ् तुम्‍मादे़न् साःङ्‌गाहिम्‍मोबा लाम्‍धेःत्‍तिल्‍ले़ कुदगि वयागे़न् सिदुङ्‌जभा चोगे़ॽ॥
 १२ से़गम्‍बा पित्‍तिल्‍ले़ कुभा कुमाक्‍खिॽजि याङ्‌सिङ्‌ङे़ॽआङ् ले़त्‍ति तोःम्‍मादे़न्‍निल्‍ले़ कुदाङ्‌हाॽओ खे़ने़ॽ के़हुक्‍चोःल्‍ले़ हुःत्‍ते़ॽ, हे़क्‍क्‍याङ् खे़ल्‍ले़ के़नम्‍बा कुमाक्‍खिन् ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खे़ॽ॥
 १३ हे़क्‍क्‍याङ् खे़ने़ॽ कुहिदुत् कुधे़गाःङ् के़दे़प्‍पा कुसोःत्‍हाॽ नु कुलुङ्‌माॽओबा सान् हे़क्‍क्‍याङ् ने़प्‍माङ् कुले़म्‍भेःम्‍माहाॽ नु खे़ल्‍ले़ कुसम्‍मोबा कुसोःत्‍तिन् याङ्‌सिङ्‌ङे़ॽआङ् ले़त्‍ति तोःम्‍मादे़न्‍नो मिधिक्‍खे़देसे़ॽ॥
 १४ कर से़गम्‍बा पित्‍छाःन् नु खे़ल्‍ले़ कुहोरिक्‍पान् हे़क्‍क्‍याङ् कुहिदुत् कुधे़गाःङ्‌हाॽ साःङ्‌गाहिम्‍मोलाम् लाःक्‍कात् मिओ मिधिक्‍खे़देसे़ॽ॥ खे़ङ्‌ग लायोलाम् ले़प्‍मि खोमा वयागे़न् सिदुङ्‌जभारो॥


१५ “याम्‍मो लत्‍छा थुःम्‍बा थिक् याङ्‌सिङ्‌ङे़ॽ, हे़क्‍क्‍याङ् हारुने़न् नु खुने़ॽ कुस्‍साहाॽरे़ थुःम्‍बाःल्‍ले़ कुधे़गेःक्‍पो खुन्‍छिॽ हुक्‍हाॽ मे़ने़स्‍सुर॥
 १६ थुःम्‍बाःन् वयागे़न् सिदुङ्‌जभा चोगे़ॽ हे़क्‍क्‍याङ् खे़ल्‍ले़ कुमाक्‍खिन् याङ्‌सिङ्‌ङे़ॽआङ् ले़त्‍ति तोःम्‍मादे़न् कब्रिङ् साक्‍खे़ॽ॥
 १७ खे़न् थुःम्‍बाःन् कुजक्‍ता कुले़म्‍दा खक्‍ते़ॽआङ् खे़ल्‍ले़ कुहिदुत् कुधे़गाःङ्‌ङिन् नु कुलाङ्‌हाॽ वाहप्‍ते़ॽ खे़ब्‍याङ् खे़ल्‍ले़ कुजक्‍ता कुले़म्‍दाहाॽ नु कुधे़गेःक्‍किन्‍नुए सोरिक् ने़स्‍से़ॽ॥
 १८ खे़न् थुःम्‍बाःन् के़रे़क् ले़त्‍ति तोःम्‍मादे़न्‍नो मिधिक्‍खे़ॽ॥ खे़ङ्‌ग मिलाम्‍बा तोःम्‍मनाबा मिधिङ्‌मनादेमनाबा यहवे दाङ्‌बे़ल्‍ले़ कुसिराॽ के़धाङ्‌बा नु कुनाम् के़नुॽबा सिदुङ्‌जभारो॥


१९ “खे़ने़ॽ वेॽ मे़ल्‍लुक्‍थिक् याङ्‌सिङ्‌ङे़ॽ, हे़क्‍क्‍याङ् हारुने़न् नु कुस्‍साहाॽरे़ मे़ल्‍लुक्‍किल्‍ले़ कुधे़गेक् सम्‍धाङ् खुन्‍छिॽ हुक्‍हाॽ मे़ने़स्‍सुर॥
 २० खे़ब्‍याङ् मे़ल्‍लुक्‍किन् वयागे़न् सिदुङ्‌जभा चोगे़ॽ हे़क्‍क्‍याङ् खे़ल्‍ले़ कुभा कुमाक्‍खिॽजि याङ्‌सिङ्‌ङे़ॽआङ् हारुने़ल्‍ले़ कुजुक्‌वा कुन्‍भाक्‍को नु खुने़ॽ कुस्‍साहाॽरे़ खुन्‍छिॽ चुक्‌वा ने़भाक् खिओ, हे़क्‍क्‍याङ् खे़ङ्‌हाॽरे़ खुन्‍छिॽ चुक्‌वा हुक्‍कोबा हुक्‍माओ नु चुक्‌वा लाङ्‌ङोबा लाङ्‌माओ हुःत्‍ते़ पिरे़से़ॽ॥ खे़न् एगाङ् ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बे़न् सामाक्‍खिल्‍ले़ ले़ःक्‍ते़ॽ॥
 २१ हे़क्‍क्‍याङ् ले़त्‍ति तोःम्‍मादे़न्‍नो के़युङ्‌बा सामाक्‍खिन् नु माङ्‌थोःक्‍ना पिमा निःङ्‌गेॽओलाम् आजे़ःत्‍छिक् याङ्‌सिङ्‌ङे़ॽआङ् हारुने़न् नु खुने़ॽ कुजाङ्‌हाॽओ हे़क्‍क्‍याङ् खुने़ॽ कुस्‍साहाॽरे़ खुन्‍छिॽ सम्‍धाङ् नु खुन्‍छिॽ चाङ्‌हाॽरे़ कुसम्‍धाङ् साक्‍खे़ॽ॥ कम्‍भलॽरिक् खुने़ॽ, खुने़ॽ कुस्‍साहाॽ नु खे़ङ्‌हाॽ के़रे़क्‍ले़ खुन्‍छिॽ चाङ्‌हाॽआङ् सेसेसाङ्‌साङ् पोःङ्‌ॽ॥


२२ “खे़ने़ॽ खे़न् थुम्‍बाःल्‍ले़ कुसोःत्‍तिन् नु कुमिओबा कुसोःत्‍ते़न् हे़क्‍क्‍याङ् कुहिदुत् कुधे़गाःङ् के़दे़प्‍पा कुसोःत् पःत्‍थाङ्‌ङिन् नु कुलुङ्‌माॽओबा सान् खे़ब्‍याङ् कुसोःत्‍तिन्‍नु सोरिक्‍पा कुले़म्‍भेःप्‍मान् नु कुजुक्‌वा ले़प्‍माङ्‌बा कुलाङ्‌भे़ल्‍ले़क्‍मान् याङ्‌सिङ्‌ङे़ॽ॥ (खे़न् युक्‍तिङ् चोःक्‍मे़ल्‍ले़ ओगप्‍ले़ लागि तोःम्‍मनाबा थुःम्‍बारो॥)
 २३ यहवे दाङ्‌बे़ल्‍ले़ कुदगि के़युङ्‌बा के़भङ्‌बा सिदाॽ मे़न्‌याक्‍केबा खरे़ःङ् के़याक्‍पा नाॽइमोलाम् लत्‍छा खरे़ःङ् हे़क्‍क्‍याङ् निःङ्‌गेॽओ ले़ःङ्‌मनाबा लत्‍छा चारःप्‍पा नु निःङ्‌गेॽ मे़ःन्‍नेबा खरे़ःङ्‌धिक् याङ्‌सिङ्‌ङे़ॽआङ्
 २४ खे़ङ्‌हाॽ के़रे़क् हारुने़न् नु खुने़ॽ कुस्‍साहाॽरे़ खुन्‍छिॽ हुक्‍को ने़स्‍से़ पिरे़से़ॽ॥ खे़न् यहवे दाङ्‌बे़ल्‍ले़ कुदगि थाःङ् पङ्‌मनाबा सिदुङ्‌जभा कुइसिःक् पक्‍खे़म्‍मे़ॽ॥
 २५ खे़ब्‍याङ् खे़ङ्‌हाॽरे़ खुन्‍छिॽ हुक्‍कोलाम् खे़ङ्‌हाॽ ताःक्‍ते़ॽआङ् यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍नुॽमारे़ लागि मिधिङ्‌मनादेमनाबा वयागे़न् सिदुङ्‌जभाःन्‍नु सोरिक् ले़त्‍ति तोःम्‍मादे़न्‍नो मिधिक्‍खे़देसे़ॽ॥ कङ्‌ग यहवे दाङ्‌बे़ल्‍ले़ कुलागि मिलाम्‍बा तोःम्‍मनाबा सिदुङ्‌जभारो॥
 २६ हे़क्‍क्‍याङ् हारुने़ल्‍ले़ तोःन्‍दुबा थुःम्‍बाःल्‍ले़ कुसङ्‌बप्‍मे़न् याङ्‌सिङ्‌ङे़ॽआङ् यहवे दाङ्‌बे़ल्‍ले़ कुदगि थाःङ् पङ्‌मनाबा सिदुङ्‌जभा कुइसिःक् पक्‍खे़ॽ॥ खे़न् खे़ने़ॽ के़लक् पोःङ्‌ॽ॥


२७ “तोःम्‍मनाबा थुःम्‍बालाम् हारुने़न् नु खुने़ॽ कुस्‍साहाॽरे़ खुन्‍छिॽ लागि के़बोङ्‌बा थाःङ् पङ्‌मनाबा कुसङ्‌बप्‍मे़न् नु तोःम्‍मनाबा कुलाङ्‌भे़ल्‍ले़क्‍मान् सेसेसाङ्‌साङ् चोगे़ॽ हे़क्‍क्‍याङ् खे़न् खे़ङ्‌हाॽरे़न् पोःङ्‌ॽ॥
 २८ हारुने़न् नु खुने़ॽ कुस्‍साहाॽरे़ लागि इस्राइलिहाॽरे़ आभे़ल्‍ले़साङ् लःप्‍मा के़बोङ्‌बा लक्‍किन् हाबा कन्‍लो, थेआङ्‌भे़ल्‍ले़ इस्राइलिहाॽरे़ खुन्‍छिॽ तङ्‌जुम् वयागे़न् सिदुङ्‌जभाहाॽलाम् यहवे दाङ्‌बाओ तोःम्‍मा के़बोङ्‌बा लक्‍किन् आम्‍भा खे़न्‍लो॥


२९ “हे़क्‍केलॽरिक् खे़ङ्‌हाॽ माङ्‌थोःक्‍ना मे़बोङ्‌ङाङ् युक्‍तिङ् मे़जोगुसिल्‍ले़ हारुने़ल्‍ले़ सेसे कुजाङ्‌हाॽ खुने़ॽ कुमुॽइदाङ्‌साहाॽरे़ खुन्‍छिॽ लागि पोङ्‌ल॥ हे़क्‍क्‍याङ् खे़ङ्‌हाॽरे़ खे़न् चाङ्‌हाॽ मे़जाक्‍खुर॥
 ३० हारुने़ल्‍ले़ कुले़क्‌वाओ निङ्‌वाॽफुसाम्‍बा के़बोङ्‌बा कुस्‍सान् तुम्‍मादे़न् साःङ्‌गाहिम्‍मोबा सेसेबादे़न्‍नो माङ्‌से़वा चोःक्‍से़ ताःल्‍ले़, नुसि ये़न् थारिक् खे़ल्‍ले़ खे़न् चाङ्‌ङिन् चाक्‍खुर॥


३१ “युक्‍तिङ् चोःक्‍मे़ल्‍ले़ ओगप् चोःक्‍मारे़ लागि तोःम्‍मनाबा थुःम्‍बाःन् याङ्‌सिङ्‌ङे़ॽ हे़क्‍क्‍याङ् खे़न् सान् लत्‍छा चक्‍खोबादे़न्‍नो थोःक्‍ते़ॽ॥
 ३२ खे़न् एगाङ् हारुने़न् नु खुने़ॽ कुस्‍साहारे़ खे़न् थुःम्‍बा सान् नु नाॽइमाओ के़याक्‍पा खरे़ःङ्‌ङिन् तुम्‍मादे़न् साःङ्‌गाहिम्‍मोबा लाःप्‍मादे़न्‍नो मे़जर॥
 ३३ खे़ङ्‌हाॽ युक्‍तिङ् नु सेसे चोःक्‍मासिरे़ लागि आत्‍तिन् आत्‍तिन् कुजाहाॽलाम् ले़प्‍मि मे़नाःक्‍तुआङ् मे़वये़, खे़न् कुजान् खे़ङ्‌हाॽरे़ मे़जर॥ कर कुभा वेॽ मनाहाॽरे़ खे़न् मे़न्‍जने़न्‍ल, थेआङ्‌भे़ल्‍ले़ खे़न् कुजाहाॽ सेसेबा चोक्॥
 ३४ तोःम्‍मनाबा थुःम्‍बा सान् इग्र खरे़ःङ्‌हाॽ कुभा तानाम् थारिक् नन्‍ने़भग्र खे़न् के़नम्‍बा लक्‍किन् मिओ मिधिक्‍खे़देसेॽ॥ खे़न् चामा मे़नुॽने़न्, थेआङ्‌भे़ल्‍ले़ खे़न् सेसेबा चोक्॥


३५ “खे़ने़ॽ आङ्‌गाॽ पिने़बा के़रे़क् इङ्‌जाङ्‌हाॽ कुइसिःक् हारुने़न् नु खुने़ॽ कुस्‍साहाॽरे़ लागि चोगे़ॽ॥ नुसि ये़न् थारिक्‍ले़ खे़ङ्‌हाॽ युक्‍तिङ् चोगे़से़ॽ॥
 ३६ लायोल्‍ले़ लागि ले़प्‍मि नाःक्‍मा याःम्‍बक् चोःक्‍मारे़ लागि लायोलाम् ले़प्‍मि खोमा वयागे़न् सिदुङ्‌जभा से़गम्‍बा पित्‍ते़न् खे़ने़ॽ थिक्‌याःन्‍धक्‍मा तोःन्‍दे़ॽ॥ खे़ब्‍याङ् चैतुन निःङ्‌गेल्‍ले़ ले़त्‍ति तोःम्‍मादे़न्‍निन् माङ्‌थोःक्‍ना चोगे़ॽआङ् सुत्‍थो चोगे़ॽ॥
 ३७ नुसि ये़न् थारिक् ले़त्‍ति तोःम्‍मादे़न्‍निन्‍ले़ लागि खे़ने़ॽ लायोलाम् ले़प्‍मि नाःक्‍मा याःम्‍बक् चोगे़ॽर पत्‍छे़ॽ, हे़क्‍क्‍याङ् खे़न् सेसे चोगे़ॽ॥ अक्‍खेलॽरिक् ले़त्‍ति तोःम्‍मादे़न्‍निन् साॽरिक् सेसे पोःङ्‌ॽ॥ थे़मा थे़माहाॽरे़ खे़न् ले़त्‍ति तोःम्‍मादे़न्‍निन् मे़सुसु खे़ङ्‌हाॽ सेसे मे़बोङ्‌लो॥



थिक्‌याःन्‍धक् तोःम्‍मा के़बोङ्‌बा सिदुङ्‌जभा


(खानिःत् २८:१-८)


३८ “आल्‍ल ले़त्‍ति तोःम्‍मादे़न्‍नो खे़ने़ॽ थिक्‌याःन्‍धक् तोःम्‍मा के़बोङ्‌बा पाःन्‍निन् हाबा कन्‍लो– तङ्‌बे थिक् के़गे़प्‍पा थुःम्‍बा ने़त्‍छि॥
 ३९ लत्‍छा थुःम्‍बा तानाम् तोःन्‍दे़ॽ हे़क्‍क्‍याङ् लत्‍छा वेॽइन् युःन्‍छिक् तोःन्‍दे़ॽ॥
 ४० थिक्‍सिगेक्‍पा थुःम्‍बाःन्‍नु सोरिक् युमनाबा माना लिसि चैतुन निःङ्‌गेॽओ सॽमनाबा माना ने़त्‍छि फेॽरुम्, हे़क्‍क्‍याङ् सेजःङ्‌वा सिदुङ्‌जभारे़ लागि लितर थिक् चे़ल्‍ले़क्‍सेॽ सेजःङ्‌वा सिदुङ्‌जभारे़ लागि तोःन्‍दे़ॽ॥
 ४१ वेॽ थुःम्‍बाःन् युःन्‍छिक् तोःन्‍दे़ॽ, हे़क्‍क्‍याङ् खे़न्‍नु सोरिक् तानाम् के़दोःन्‍दुबान् हे़क्‍के पोगुगे़न् कुजा सिदुङ्‌जभा नु सिजःङ्‌वा सिदुङ्‌जभा पोङ्‌ल॥ यहवे दाङ्‌बे़ल्‍ले़ कुलागि मिलाम् तोःम्‍मनाबा खे़न् कुनाम् के़नुॽबा सिदुङ्‌जभा पोःङ्‌ॽ॥
 ४२ खिनिॽ थाःक्‍थाःक्‍ले़ लागि यहवे दाङ्‌बे़ल्‍ले़ कुदगि तुम्‍मादे़न् साःङ्‌गाहिम्‍मोबा लाःप्‍मादे़न्‍निल्‍ले़ कुबेसाङ् खे़न् थिक्‌याःन्‍धक्‍पा मिधिङ्‌मनादेमनाबा वयागे़न् सिदुङ्‌जभा तोःम्‍मा पोःङ्‌ॽ॥ हाबा खे़न् ते़न्‍नो आङ्‌गाॽ खे़ने़ॽनु पाःप्‍मारे़ लागि खे़ने़ॽ तुम्‍ने़ॽ॥
 ४३ इस्राइलिहाॽनु आङ्‌गाॽ हाबा खे़म्‍मोए तुम्‍मा याःम्‍बक् चोगुङ्‌ॽ, हे़क्‍क्‍याङ् खे़न् साःङ्‌गाहिम्‍मिन् आङ्‌गाॽ आमिमिदिङ्‌ङिल्‍ले़ सेसे पोःङ्‌ॽ॥


४४ “तुम्‍मादे़न् साःङ्‌गाहिम्‍मिन् नु ले़त्‍ति तोःम्‍मादे़न्‍निन् आङ्‌गाॽ सेसे चोगुङ्‌ॽ॥ हारुने़न् नु खुने़ॽ कुस्‍साहाॽआङ् आङ्‌गाॽ आलागि निङ्‌वाॽफुसाम्‍बा ताक्‍फाओ माङ्‌से़वा याःम्‍बक् चोःक्‍मारे़ लागि सेसे चोगुङ्‌सिङ्‌ॽ॥
 ४५ आङ्‌गाॽ इस्राइलिहाॽरे़ खुन्‍छिॽ लुम्‍मो याङ्‌धोःक्‍का, हे़क्‍क्‍याङ् खे़ङ्‌हाॽरे़ खुन्‍छिॽ निङ्‌वाॽफुमाङ् पोङ्‌ङा॥
 ४६ खे़ङ्‌हाॽरे़ खुन्‍छिॽ लुम्‍मो वाॽमा फाॽआङ् खे़ङ्‌हाॽ मिस्रलाम् के़लःप्‍पा के़भे़प्‍पान् आङ्‌गाॽ यहवे दाङ्‌बा खे़ङ्‌हाॽरे़ खुन्‍छिॽ निङ्‌वाॽफुमाङ्‌आ फाॽआङ् खे़ङ्‌हाॽरे़ निङ्‌वाॽ मे़घोसुॽ॥ आङ्‌गाॽ यहवे दाङ्‌बा खे़ङ्‌हाॽरे़ खुन्‍छिॽ निङ्‌वाॽफुमाङ्‌आरो॥


 






सुक्‍पा हाःम्‍मादे़न्



३०
 १ “खे़ने़ॽ सुक्‍पा हाःम्‍मारे़ लागि बबुल सिङ्‌ङिल्‍ले़न् लत्‍छा ले़त्‍ति तोःम्‍मादे़न् चोगे़ॽ॥ 
 २ खे़ल्‍ले़ कुलाम्‍तिःन् हुक्‍सिक्‍थिक् नु खे़ल्‍ले़ कुभे़रे़ःन् हुक्‍सिक्‍थिक् पोङ्‌ल॥ खे़न् लिसि कुसुक्‍पा के़बप्‍पा पोङ्‌मा पोःङ्‌ॽ, हे़क्‍क्‍याङ् कुलिङ्‌गे़न्‍निन् हुक्‍सिक् ने़त्‍छि के़बप्‍पा पोङ्‌मा पोःङ्‌ॽ॥ खे़ल्‍ले़ कुदाङ्‌हाॽ हाबा खे़न् लत्‍छा सिङ्‌ङिल्‍ले़ कुआःत्‍तोबा सिङ्‌ङिल्‍ले़न् पोङ्‌ल॥
 ३ खे़ल्‍ले़ थाःङ् ले़प्‍माङ्‌बान् नु लिसि पिसाङ्‌बा कुयाम्‍ले़ङ्‌बाहाॽ हे़क्‍क्‍याङ् खे़प्‍मोबा कुदाङ्‌हाॽआङ् इसेःङ्‌बा साम्‍म्‍याङ्‌ङिल्‍ले़ सुःप्‍ते़ॽ, खे़ब्‍याङ् खे़ल्‍ले़ लागि कब्रिङ् पिसाङ् साम्‍म्‍याङ् कुगःङ्‌ग्‍या थिक् चोगे़ॽ॥
 ४ खे़न् कुगःङ्‌ग्‍याःल्‍ले़ कुसिगाङ् ले़त्‍ति तोःम्‍मादे़न्‍निल्‍ले़ ने़प्‍माङ् कुयाम्‍ले़ङ्‌बो ने़त्‍छि साम्‍म्‍याङ् कुन्‍दुल्‍लो चोगे़ॽ हे़क्‍क्‍याङ् खे़न् ने़प्‍माङ् ले़प्‍माङ् फत्‍छे़ॽ, खे़ब्‍याङ् खे़न् कुन्‍दुल्‍लोहाॽ कुबङ्‌मा तक्‍लाङ्‌हाॽरे़ लागि कुलिःङ्‌मादे़न् पोङ्‌ल॥
 ५ तक्‍लाङ्‌हाॽ बबुल सिङ्‌ङिल्‍ले़न् चोगे़ॽआङ् साम्‍म्‍याङ्‌ङिल्‍ले़ सुःप्‍ते़ॽ॥
 ६ कन् ले़त्‍ति तोःम्‍मादे़न्‍निन् माङ्‌हुप् सन्‍दोःक्‍किल्‍ले़ कुदगाङ् ले़प्‍माङ् के़बप्‍पा फोःन्‍दाःल्‍ले़ कुदगाङ् लाःक्‍कात् युक्‍खे़ॽ॥ तोःन्‍दि पिमा साप्‍लुङ् के़याक्‍पा कुदे़प्‍फेःल्‍ले़ कुसम्‍धाङ् युक्‍खे़ॽ, खे़प्‍मो आङ्‌गाॽ खे़ने़ॽ तुम्‍ने़॥


७ “ले़त्‍ति तोःम्‍मादे़न्‍नो हारुने़ल्‍ले़ तानाम् थप्‍मे सेमिहाॽ तोःक्‍तुल्‍ले़ कुनाम्‍गे़नुॽबा मारुक् सुक्‍पा हाःन्‍दुर पोःङ्‌ॽ॥
 ८ याम्‍मो युःन्‍छिक् हारुनरे़ सेमि हाःन्‍दुल्‍ले़ खे़न् सुक्‍पान् हाःन्‍दुर॥ कम्‍भलॽरिक् के़दाबा थाःक्‍थाःक्‍को थारिक् यहवे दाङ्‌बे़ल्‍ले़ कुदगि खे़न् चक्‍मे़ल्‍लॽए के़हाॽबाआङ् के़युङ्‌बा सुक्‍पा पोःङ्‌ॽ॥
 ९ खे़न् ले़त्‍ति तोःम्‍मादे़न्‍नो खे़ने़ॽ वेॽ परिक्‍पा सुक्‍पा, मिधिङ्‌मनादेमनाबा वयागे़न् सिदुङ्‌जभा, पोगुगे़न् कुजा सिदुङ्‌जभा मे़दोःन्‍दे़न्‍ने़ॽ, हे़क्‍क्‍याङ् सिजःङ्‌वा सिदुङ्‌जभाआङ् मे़दोःन्‍दे़न्‍ने़ॽ॥
 १० तङ्‌बेरे़ थिक्‍ले़ङ् हारुने़ल्‍ले़ लायोलाम् ले़प्‍मि नाःक्‍मा वयागे़न् सिदुङ्‌जभाःल्‍ले़ कुमाक्‍खिन् खे़प्‍मोबा कुदाङ्‌हाॽओ हुःत्‍तुॽ हे़क्‍क्‍याङ् ले़त्‍ति तोःम्‍मादे़न्‍निन् सुत्‍थो चोःक्‍मा थिम् चोगुआङ् सेसे सासाङ् चोगुर॥ के़दाबा ये़म्‍मो सदादिङ्‌ले़ लागि तङ्‌बे थक्‍मा अक्‍खे चोःक्‍मा पोःङ्‌ॽ॥ कन् ले़त्‍ति तोःम्‍मादे़न्‍निन् के़रे़क् सेसेसाङ्‌साङ् पोङ्‌मा पोःङ्‌ॽ हे़क्‍क्‍याङ् यहवे दाङ्‌बाओ तोःम्‍मा पोङ्‌लो॥”



लायोलाम् ले़प्‍मि नाःक्‍मा याङ्


११ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 १२ “खे़ने़ॽ इस्राइलिहाॽ याम्‍नाःत्‍निःत् के़जोगुसिल्‍ले़ खे़ङ्‌हाॽओबा के़रे़क् थिक्‍थिक्‍ले़ आबाङे खुन्‍छिॽ याम्‍साम्‍मिन् से़ःप्‍मारे़ लागि कम्‍भलॽरिक् कुमे़ल्‍लुङ् मे़हुङुर पोःङ्‌ॽ, हे़क्‍क्‍याङ् खानिःत् मे़जोगुसिल्‍ले़ खे़ङ्‌हाॽरे़ खुन्‍छिॽ सम्‍धाङ् थे़माआङ् माङ्‌दुक्‍मा मे़दाने़न्॥
 १३ आक्‍ख्‍यारिक् खानिःत् मे़जोगुसि खे़ङ्‌हाॽरे़ सेसेदे़न्‍निल्‍ले़ लागि हुङ्‌मा के़बोङ्‌बा सेकेलरे़a कुभ्रे़ःङ् सेकेल हुङ्‌मा पोःङ्‌ॽ॥ लत्‍छा सेकेलले़न् निबोङ् गेराb योरो॥ कम्‍भलॽरिक् यहवे दाङ्‌बाओ तोःम्‍मा के़बोङ्‌बा सिदुङ्‌जभान् कुभ्रे़ःङ् सेकेलबा पोङ्‌ल॥
 १४ खानिःत् मे़जोगुसिल्‍ले़ तङ्‌बे निबोङ् के़गे़प्‍पा नु खे़न्‍नुःल्‍ले़ यरिक् तङ्‌बे के़गे़प्‍पाहाॽरे़ यहवे दाङ्‌बाओ हुक्‌वा मे़लःत्‍तुर पोःङ्‌ॽ॥
 १५ आल्‍ल खिनिॽ हिङ्‌मे़न् आप्‍तिक्‍लाम्‌ सुत्‍थो चोःक्‍मा याःम्‍बक् चोःक्‍मारे़ लागि नु यहवे दाङ्‌बाओ कुदोःप्‍मा पोङ्‌मारे़ लागि खुने़ॽओ सिदुङ्‌जभा के़दोःन्‍दुम्‍मिल्‍ले़ याङ्‌साकुन्‍धेसाबे़ल्‍ले़ हुङ्‌मा के़बोङ्‌बानुःल्‍ले़ यरिक् मे़दोन्‍दुन्‍ल हे़क्‍क्‍याङ् याङ्‌गे़साॽबे़ल्‍ले़ खे़न्‍नुःल्‍ले़ सुःल्‍लिक् मे़दोन्‍दुन्‍ल॥
 १६ इस्राइलिहाॽलाम् नादङ् चोःक्‍मा याङ्‌ङिन् ताःक्‍ते़ॽआङ् तुम्‍मादे़न् साःङ्‌गाहिम्‍मोबा माङ्‌से़वा याःम्‍बक्‍ले़ लागि ओगाप् चोगे़ॽ, हे़क्‍क्‍याङ् खे़न् हिङ्‌मे़ल्‍ले़ लागि आप्‍तिक्‍लाम्‌ सुत्‍थो चोःक्‍मा याःम्‍बक् चोःक्‍मारे़ लागि यहवे दाङ्‌बे़ल्‍ले़ कुदगि इस्राइलिहाॽरे़ खुनिॽ लागि निङ्‌वाॽसोक् पोङ्‌लरो॥”



वाहप्‍सिङ्‌मा छे़ःङ्‌ग्‍या


१७ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 १८ “वाहप्‍सिङ्‌मारे़ लागि लत्‍छा कासा छे़ङ्‌ग्‍या थगे़ॽ॥ खे़ल्‍ले़ कुलाङ्‌हाॽआङ् कासाःल्‍ले़न् चोगे़ॽ॥ तुम्‍मादे़न् साःङ्‌गाहिम्‍मिन् नु ले़त्‍ति तोःम्‍मादे़न्‍निल्‍ले़ कुलुम्‍मो खे़न् युक्‍खे़ॽ हे़क्‍क्‍याङ् खे़प्‍मो च्‍वाःत् केःत्‍ते़ॽ॥ 
 १९ खे़न् च्‍वाःत्‍तिल्‍ले़ हारुने़न् नु खुने़ॽ कुस्‍साहाॽरे़ खुन्‍छिॽ लाङ् हुक्‍हाॽ वामे़हप्‍तुर॥
 २० आल्‍ल खे़ङ्‌हाॽ तुम्‍मादे़न् साःङ्‌गाहिम्‍मो मे़लाःत्‍तिल्‍ले़ ले़त्‍ति तोःम्‍मादे़न्‍नो माङ्‌से़वा चोःक्‍से़ यहवे दाङ्‌बे़ल्‍ले़ कुलागि मिलाम्‍बा तोःम्‍मा के़बोङ्‌बा वयागे़न् सिदुङ्‌जभा मिधिङ्‌से़ मे़दारो,
 २१ खे़ब्‍याङ् खे़ङ्‌हाॽरे़ हाबा कन् च्‍वाःत्‍तिल्‍ले़ खुन्‍छिॽ लाङ्‌हुक् वामे़हप्‍तुर हे़क्‍क्‍याङ् खे़ङ्‌हाॽ मे़न्‍छिने़न्‍ल॥ कन् हारुने़न् नु खुने़ॽ कुमुॽइदाङ्‌साहाॽरे़ लागि थाःक्‍थाःक्‍को थारिक् सदादिङ्‌बा थिम् पोङ्‌लरो॥”



माङ्‌थोःक्‍ना पिमा निःङ्‌गेॽ


२२ याम्‍मो यहवे दाङ्‌बे़ल्‍ले़ मोसान् मे़त्‍तु, 
 २३ “खे़ने़ॽ नुःब्‍नुबा मारुक्, इग्र ५०० सेकेलc कुवा मुर्र नु खे़ल्‍ले़ कुभ्रे़ःङ्, इग्र २५० सेकेलd सिन्‍काउलिःल्‍ले़ कुभे़क्‌वा, हे़क्‍क्‍याङ् २५० सेकेल कुनाम्‍गे़नुॽबा लुप्‍लाःक्,
 २४ खम्‍भ्‍याङ् ५०० सेकेल सिन्‍कौलि– कन् के़रे़क्‍ले़ कुधाङ्‌मान् सेसेदे़न्‍नोबा कुधाङ्‌मा कुइसिःक् पोङ्‌ल– हे़क्‍क्‍याङ् हिन्e थिक् चैतुन निःङ्‌गेॽ तेॽरे़ॽ॥
 २५ हे़क्‍क्‍याङ् माङ्‌थोःक्‍ना पिमासि सेसे निःङ्‌गेॽ चोगे़ॽ, कुनाम्‍गे़नुॽबा मारुक् के़जोःक्‍पाल्‍ले़ कुइसिःक् चोगे़ॽ॥ माङ्‌थोःक्‍ना पिमासिरे़ लागि खे़न् सेसे निःङ्‌गेॽ पोङ्‌ल॥
 २६ तुम्‍मादे़न् साःङ्‌गाहिम्‍मिन् नु माङ्‌हुप् साप्‍लुङ् के़याक्‍पा सन्‍दोःक्‍किन्,
 २७ हे़क्‍क्‍याङ् चप्‍ते़न्, खे़प्‍मोबा के़रे़क् सामाहाॽनु सोरिक्, खे़ब्‍याङ् सेमियुङ्‌दे़न्, खे़प्‍मोबा के़रे़क् सामाहाॽनु सोरिक्, हे़क्‍क्‍याङ् सुक्‍पा हाःम्‍मा ले़त्‍ति तोःम्‍मादे़न्,
 २८ मिधिङ्‌मनादेमनाबा ले़त्‍ति तोःम्‍मादे़न्, खे़प्‍मोबा के़रे़क् सामाहाॽ, हे़क्‍क्‍याङ् वाहप्‍सिङ्‌मा छे़ःङ्‌ग्‍या, खे़ल्‍ले़ कुलाङ्‌हाॽनु सोरिक्, आम्‍भा खे़ल्‍ले़ माङ्‌थोःक्‍ना पिरे़से़ॽ॥
 २९ कम्‍भलॽरिक् कन्‍हाॽ सुत्‍थो चोगे़से़ॽ, हे़क्‍क्‍याङ् खे़ङ्‌हाॽ साॽरिक् सेसेबा पोङ्‌ल॥ आत्‍तिन् चिगक्‌वाःल्‍ले़ खे़ङ्‌हाॽ सुसुसि खे़न् सेसे पोःङ्‌ॽ॥


३० “हारुने़न् नु खुने़ॽ कुस्‍साहाॽ माङ्‌थोःक्‍ना पिरे़से़ॽआङ् खे़ङ्‌हाॽ सेसेसाङ्‌साङ् चोगे़से़ॽ, हे़क्‍क्‍याङ् खे़ङ्‌हाॽरे़ निङ्‌वाॽफुसाम्‍बा ताक्‍फाओ आङ्‌गाॽ आलागि माङ्‌से़वा याःम्‍बक् मे़जोगुर॥
 ३१ इस्राइलिहाॽ अक्‍खे मे़त्‍ते़से़ॽ, ‘खे़न् खिनिॽ थाःक्‍थाःक्‍को थारिक् माङ्‌थोःक्‍ना चोःक्‍मा निःङ्‌गेःन् आङ्‌गाॽ आलागि माङ्‌से़वा याःम्‍बक् चोःक्‍मारे़ लागि पोङ्‌ल॥’
 ३२ आत्‍तिन् मनाःल्‍ले़ कुधक्‍कोआङ् खे़न् मे़न्‍हुक्‍खुन्‍ल, हे़क्‍क्‍याङ् आम्‍भा खे़न् कुवाहाॽ मे़भःन्‍दे़न्‍ने़ॽआङ् हाबा हे़क्‍तङ्‌बा कुवा मे़जोगे़न्‍ने़ॽ॥ खे़न् सुत्‍थो चोक्, हे़क्‍क्‍याङ् खिनिॽ खे़न् सुत्‍थो लेःत्‍ते़म्‍मे़ॽ॥
 ३३ आत्‍तिल्‍ले़ फःन्‍दुआङ् खे़न् हे़क्‍तङ्‌बा फुङ्‌नाम् चोगुॽ, हे़क्‍क्‍याङ् खे़न्‍लाम्‍बा निङ्‌वाॽफुसाम्‍बाहाॽनुःल्‍ले़ वेॽ मनाःल्‍ले़ कुधक्‍को हुक्‍खुॽ, खे़न् आबाङे कुमनाहाॽलाम् मे़लःत्‍तु मे़देसुररो॥”



कुनाम्‍गे़नुॽबा सुक्‍पा


३४ याम्‍मो यहवे दाङ्‌बे़ल्‍ले़ मोसान् मे़त्‍तु, “कुनाम्‍गे़नुॽबा मारुक्– आःङ्‌घिःक्‌वा, सेखलेत नु नाङ् हे़क्‍तङ्‌बा कुदुःक्‌वा– कुभरा इसेःङ्‌बा सुक्‍पा कुधाङ्‌मो कुदङ्‌बा याङ्‌सिङ्‌ङे़ॽ,
 ३५ हे़क्‍क्‍याङ् खे़ल्‍ले़ कुनाम्‍गे़नुॽबा, फःम्‍मनाबा सुक्‍पा फुङ्‌नाम् के़जोःक्‍पाल्‍ले़ हे़क्‍केए चोगे़ॽ॥ खे़न् युम् फुप्‍मना इसेःङ्‌बा नु सुत्‍थो पोङ्‌मा पोःङ्‌ॽ॥
 ३६ खे़ॽयोलाम् कुभा थगे़ॽआङ् चुन्‍जुम्‍बा फेॽरुम् चोगे़ॽ, हे़क्‍क्‍याङ् आजे़ःत्‍छिक् आङ्‌गाॽ खे़ने़ॽनु तुम्‍मा के़बोङ्‌बा साःङ्‌गाहिम्‍मो निङ्‌वाॽफुमाङ्‌ङिल्‍ले़ कुसन्‍दोक् तगाङ् साक्‍खे़ॽ॥ खे़न् खिनिॽ लागि साॽरिक् सेसेबा पोङ्‌ल॥
 ३७ खे़न् फुप्‍मनाबा कुइसिःक् खे़न् सुक्‍पान् खिनिॽ आबाङे लागि मे़जोगे़म्‍मिन्‍ने़ॽ॥ खे़न् खे़ने़ॽ के़मिक्‍साओ यहवे दाङ्‌बे़ल्‍ले़ कुलागि सेसे पोङ्‌ल॥
 ३८ आत्‍तिल्‍ले़ खे़न् कुनाम्‍गे़नुॽबा खे़प्‍सुआङ् खे़न् हे़क्‍तङ्‌बाए कुभा सुक्‍पा चोगुने़भग्र खे़न् खुने़ॽ कुमनाहाॽलाम् मे़लःत्‍तु मे़देसुररो॥”


 


a ३०:१३ खे़न् फाॽइन् हप्‍मे़न् ११.५ आउन्‍स ५.८ ग्राम पाःत्‍ला १५ ओआङ् पत्


b ३०:१३ गेरा थिक् फाॽइन् ०.६ ग्राम युप्‍पा योरे़॥


c ३०:२३ इग्र हप्‍मे़न् ६ किलोग्राम॥


d ३०:२३ इग्र हप्‍मे़न् ३ किलोग्राम॥


e ३०:२४ हिन् थिक्‍ले़ हप्‍मे़न् ४ लितर योःॽ॥ 






यहवे दाङ्‌बे़ल्‍ले़ कुयुङ्‌मादे़न् के़जोःक्‍पाहाॽ



३१
 १ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु,
 २ “ओमे़त्‍ते़ॽ, यहुदाबा थाःक्‍कोबा हुररे़ कुम्‍मे़न्‍छाॽ, उरिःल्‍ले़ कुस्‍सा बजलेःल्‍ले़न् सेगुङ्‌ङाङ् वाॽ॥
 ३ आङ्‌गाॽ निङ्‌वाॽफुमाङ्‌ङिल्‍ले़ आयाम्‍साम्‍मिल्‍ले़, सिक्‍कुम् निङ्‌वाॽ नु खासिङ्‌निःप्‍मे़ल्‍ले़, के़रे़क् परिक्‍पा चोबेगु सिक्‍कुम् निङ्‌वाॽरे़ के़ले़बा चोगुङ्‌ङाङ् वाॽ॥
 ४ खे़ल्‍ले़ साम्‍म्‍याङ्, युप्‍पा, कासा कुहुक्‌वा पनुॽनुॽर याःम्‍बक् चोःक्‍मा,
 ५ हे़क्‍क्‍याङ् लुङ् खक्‍मा नु काम्‍मा, सिङ् लक्‍मा खे़ब्‍याङ् के़रे़क् परिक्‍पा चोबेगु चोःक्‍मा याःम्‍बक् चोगुर॥
 ६ दानरे़ कुधाःक्‍कोबा अहिसामाके़ल्‍ले़ कुस्‍सा ओहोलिआबे़न् आङ्‌गाॽ खे़न् फाॽरुर फाॽआङ् युक्‍तिङ् चोगुङ्‌ङाङ् वाॽ॥ थे़मा थे़मा पाःन्‍हाॽओ के़रे़क् वेॽ याःम्‍बक् के़जोःक्‍पाहाॽ इङ्‌जाङ् पिरुङ्‌सिङ्‌ङाङ् वाॽ, आङ्‌गाॽ खे़ङ्‌हाॽ कन् मु के़बप्‍पा याःम्‍बक्‍हाॽ चोःक्‍मा के़सुक्‍पा चोगुङ्‌सिङ्‌ङाङ् मे़वाॽ–
 ७ तुम्‍मादे़न् साःङ्‌गाहिम्, नु खे़ल्‍ले़ कुदे़प्‍फेॽ, हे़क्‍क्‍याङ् साःङ्‌गाहिम्‍मोबा के़रे़क् सामापुमाहाॽ–
 ८ चप्‍ते़न् नु खे़प्‍मोबा सामाहाॽ, साम्‍म्‍याङ् इसेःङ्‌बा सेमियुङ्‌दे़न् हे़क्‍क्‍याङ् खे़प्‍मोबा के़रे़क् सामाहाॽ, खे़ब्‍याङ् सुक्‍पा हाःम्‍मा ले़त्‍ति तोःम्‍मादे़न्,
 ९ मिधिङ्‌मनादेमनाबा वयागे़न् सिदुङ्‌जभा तोःम्‍मादे़न् नु खे़प्‍मोबा के़रे़क् सामापुमाहाॽ, वहप्‍सिङ्‌मा छे़ःङ्‌ग्‍या हे़क्‍क्‍याङ् खे़ल्‍ले़ कुलाङ्‌हाॽ–
 १० फमनाबा चाङ्‌हाॽ, निङ्‌वाॽफुसाम्‍बा हारुनरे़ कुलागि सुत्‍थो चाङ्‌हाॽ हे़क्‍क्‍याङ् खे़ल्‍ले़ कुस्‍साहाॽरे़ निङ्‌वाॽफुसाम्‍बा ताक्‍फाओ माङ्‌से़वा चोःक्‍मा खुन्‍छिॽ चाङ्‌हाॽ,
 ११ खम्‍भ्‍याङ् सेसेदे़न्‍निल्‍ले़ लागि माङ्‌थोःक्‍ना पिमासि निःङ्‌गे़ॽ नु कुनाम्‍गे़नुॽबा सुक्‍पान् खे़ङ्‌हाॽरे़ मे़जोगुर॥ आङ्‌गाॽ खे़ने़ॽ पिने़बा के़रे़क् इङ्‌जाङ्‌हाॽ कुइसिःक् खे़ङ्‌हाॽरे़ मे़जोगुररो॥”



नाःम्‍सिङ्‌मा ये़न्


१२ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 १३ “खे़ने़ॽ इस्राइलिहाॽ अक्‍खेआङ् मे़त्‍ते़से़ॽ, ‘खिनिॽ से़क्‍खासाङ् आङ्‌गाॽ आनाःम्‍सिङ्‌मा ये़न्‍हाॽ इःत्‍ते़म् नाःत्‍ते़म्‍मे़ॽ॥ खिनिॽ नु आङ्‌गाॽ लुम्‍मो कन् लत्‍छा सदादिङ्‌बा मिक्‍सेन् पोःङ्‌ॽ, आङ्‌गाॽ यहवे दाङ्‌बे़ल्‍ले़ए खिनिॽ सेसे चोःक्‍निङ्‌ॽ फाॽआङ् खिनिॽ निङ्‌वाॽ खोसे़म्‍मे़ॽ॥


१४ “‘नाःम्‍सिङ्‌मा ये़न्‍निन् खिनिॽ ने़त्‍ते़म्‍मे़ॽ, थेआङ्‌भे़ल्‍ले़ खिनिॽ लागि कन् सेसे चोक्॥ कन् आसुत्‍थो के़जोःक्‍पान् कुमनाहाॽलाम् मे़लःत्‍तु मे़देसुररो॥ आत्‍तिन् आत्‍तिन्‍हाॽरे़ खे़ल्‍ले़ याःन्‍दिक् याःम्‍बक् मे़जोगुॽ खे़ङ्‌हाॽ खुन्‍छिॽ मनाहाॽरे़ मे़नाॽरुसिबा मे़बोङ्‌ॽ॥
 १५ तुक्‍सि ये़न् थारिक् याःम्‍बक् हे़न्‌या मे़जोःक्‍ल, कर नुसिगेक्‍पा नाःम्‍सिङ्‌मा सबाथ ये़न्‍निन् यहवे दाङ्‌बाल्‍ले़ कुलागि सेसेबा चोक्॥ आत्‍तिन् आत्‍तिन्‍हाॽरे़ नाःम्‍सिङ्‌मा सबाथ ये़न्‍नो याःम्‍बक् मे़जोक् खे़ङ्‌हाॽ से़प्‍मासि पोःङ्‌ॽ॥
 १६ इस्राइलिहाॽरे़ नाःम्‍सिङ्‌मा ये़न्‍निन् मे़ने़त्‍तुर, हे़क्‍क्‍याङ् खे़न् ये़न्‍निन् खे़ङ्‌हाॽरे़ खुन्‍छिॽ के़रे़क् थाःक्‍को चक्‍मे़ल्‍लॽमनाबा माङ्‌हुप् कुइसिःक् मे़इःत्‍तु मे़नाःत्‍तुर पोःङ्‌ॽ॥
 १७ आङ्‌गाॽ नु इस्राइलिहाॽरे़ खुन्‍छिॽ लुम्‍मो खे़न् सदादिङ्‌ले़ लागि लत्‍छा मिक्‍सेन् पोःङ्‌ॽ, थेआङ्‌भे़ल्‍ले़ यहवे दाङ्‌बे़ल्‍ले़ तुक्‍सि ये़न्‍हाॽओ तरःङ्‌दिङ् ताङ्‌साङ् नु इक्‍सादिङ् खाम्‍बेःक्‍मान् चोगु, कर नुसिगेक्‍पा ये़न्‍नो खुने़ॽ याःम्‍बक् चोःक्‍मा ले़रुआङ् नाःम्‍सिङ्॥’”


१८ सिनै कोःक्‍माओ निङ्‌वाॽफुमाङ्‌ङिल्‍ले़ मोसाःन्‍नु पाःप्‍मा सुरुआङ्, आबाङे कुहुक्‍किल्‍ले़ साप्‍तुबा ने़त्‍छि साप्‍लुङ्‌हाॽ खुने़ॽ मोसान् पिरुरो॥


 






साम्‍म्‍याङ् पित्‍सात्



३२
 १ आल्‍ल मनाहाॽरे़ मोसान् कोःक्‍माओलाम्‍बा थासिङ्‌मा युमा सुसे़बा मे़निसु, खे़ब्‍याङ् खे़ङ्‌हाॽ हारुन वये़बादे़न्‍नो मे़जुप्‍से़आङ् खुने़ॽ अक्‍खे मे़प्‍मा मे़हेःक्‍तु, “पोगे़ॽ, हे़क्‍क्‍याङ् आनिगे तगि तगि पेःक्‍मारे़ लागि माङ्‌हाॽ चोगे़से़ॽ, थेआङ्‌भे़ल्‍ले़ मिस्रलाम् आनिगे याप्‍मि के़लःप्‍पा के़भे़प्‍पा मना मोसान् थे़मा पोःक्‍खेइ आनिगे थेआङ् मे़निसुम्‍बे़न्॥”


२ हारुने़ल्‍ले़ खे़ङ्‌हाॽ मे़त्‍तुसि, “खिनिॽ मेःत्‍हाॽ नु साहाॽरे़ खुन्‍छिॽ ने़क्‍खोॽओ मे़वारुबा कुन्‍दुल्‍लोहाॽ फे़न्‍दे़म्‍मे़ॽआङ् कप्‍मो तारे़म्‍मे़ॽ॥”
 ३ खे़ब्‍याङ् खे़न् के़रे़क् मनाहाॽरे़ खुन्‍छिॽ ने़क्‍खोॽओ के़बप्‍पा कुन्‍दुल्‍लोहाॽ मे़भे़न्‍दुआङ् हारुने़न् मे़बिरु॥
 ४ खुने़ॽ खे़ङ्‌हाॽरे़ खुन्‍छिॽ हुक्‍कोलाम् ताःक्‍तुआङ् योःन्‍दु हे़क्‍क्‍याङ् सार्दाम्‍मिल्‍ले़ यत्‍तुआङ् लत्‍छा पित्‍सात् हे़क्‍तङ्‌बा नावाइत्‍ला चोगु॥


खे़ब्‍याङ् खे़ङ्‌हाॽरे़ मे़बाःत्‍तु, “इस्राइलिसे, मिस्रलाम्‍बा खिनिॽ के़लःप्‍पा के़भे़प्‍पा खिनिॽ माङ्‌ङिन् कन्‍नेरो॥”


५ कन् निसुआङ् हारुने़ल्‍ले़ पित्‍सात्तिल्‍ले़ कुदगाङ् लत्‍छा ले़त्‍ति तोःम्‍मादे़न् चोगु, हे़क्‍क्‍याङ् खुने़ॽ अक्‍खे पाःत्‍तुआङ् इङ्‌भन् चोगु, “ताःन्‍दिक् यहवे दाङ्‌बे़ल्‍ले़ कुलागि लत्‍छा तङ्‌नाम् पोःङ्‌ॽ॥”
 ६ कुदाःन्‍दिक्‍मा मनाहाॽ तानाम्‍सा मे़बोगे़आङ् थक्‍साहाॽ मिधिङ्‌मनादेमनाबा वयागे़न् सिदुङ्‌जभा नु तङ्‌जुम् वयागे़न् सिदुङ्‌जभाहाॽ मे़दोन्‍दुसि, खे़ङ्‌हाॽ कुजा चामारे़ लागि मे़युङ्‌सिङ्, हे़क्‍क्‍याङ् खे़न् एगाङ् सोसोत्‍लराङ् चोःक्‍मा मे़हेःक्‍ते़॥


७ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “यो थासिङ्‌ङे़ॽ, थेआङ्‌भे़ल्‍ले़ खे़ने़ॽ मिस्रलाम् के़लःत्‍तु के़भे़त्‍तुसिबा खे़ने़ॽ के़मनाहाॽ खुन्‍छिॽ आबाङे लायो चोःक्‍मा मे़हेःक्‍तुआङ् साॽरिक् फे़त्‍मे़लाॽरे़ मे़स्‍ये़आङ् मे़याक्॥
 ८ आङ्‌गाॽ खे़ङ्‌हाॽ आत्‍तिन् लाम्‍मो लाङ्‌घेःक्‍मा इङ्‌जाङ् पिरुङ्‌सिङ्‌ङाङ् वये़, खे़ङ्‌हाॽरे़ खे़न् लाम्‍मिन् साॽरिक् हारा मे़ले़रुआङ् थिक्‍नाहाङ् मे़बेआङ् मे़वाॽ॥ खे़ङ्‌हाॽरे़ खुनिॽ लागि साम्‍म्‍याङ्‌ङिन् मे़योःन्‍दुआङ् पित्‍सात्तिल्‍ले़ कुजइःत्‍तो नावाइत्‍ला मे़धगु हे़क्‍क्‍याङ् खे़न् माङ्‌से़वा मे़मे़त्‍तुआङ् मे़वा, खे़ब्‍याङ् खे़ल्‍ले़ए कुलागि सिदुङ्‌जभा मे़दोन्‍दुआङ् अक्‍खे मे़बाःत्‍तुआङ् मे़वाॽ, ‘इस्राइलिसे, मिस्रलाम् खिनिॽ के़लःप्‍पा के़भे़प्‍पा खिनिॽ माङ्‌ङिन् आम्‍भा कन्‍लो॥’”


९ यहवे दाङ्‌बे़ल्‍ले़ मोसान् मे़त्‍तु, “आङ्‌गाॽ कन् मनाहाॽ निसुङ्‌सिङ्॥ कन्‍हाॽग आधिङ्‌गानि मनासिरे़त्‍छ॥
 १० आल्‍ल आङ्‌गाॽ मे़धेःक्‍ताङ्‌ङिन्‍ने़ॽ, आङ्‌गाॽ आसाक्‍के़न्‍निन् कन्‍हाॽरे़ खुन्‍छिॽ सम्‍धाङ् चुक्‍ल॥ आङ्‌गाॽ कन्‍हाॽ खाप्‍पुथ्‍यःङ् तेसुङ्‌सिङ्‌ॽ॥ खम्‍भ्‍याङ् खे़ने़ॽ लाम्‍बाए लत्‍छा यम्‍बा मे़न्‍छाम् सुवाङ् चोगुङ्‌सिङ्‌ॽ॥”


११ कर मोसाःल्‍ले़ यहवे दाङ्‌बा खुने़ॽ कुनिङ्‌वाॽफुमाङ्‌ङिन् पेलि फाक्‍तुआङ् मे़त्‍तु, “यहवे दाङ्‌बाए, खे़ने़ॽ यम्‍बा के़मुक्‍साम् नु मुक्‍साम्‍साबा के़हुक्‍किल्‍ले़ मिस्रलाम् के़लःत्‍तु के़भेत्‍तुसिबा के़मनाहाॽनु खे़ने़ॽ थेआङ् कम्‍म्‍याक् साॽरिक् के़साक्‍केन्‍निल्‍ले़ मि के़बोङ्‌बाबे?
 १२ मिस्रबा मनाहाॽरे़ थेआङ् अक्‍खे़ पाःप्‍मा लाम् मे़घोसुर पोङ्‌बाबे? ‘ताप्‍फे़ःम्‍बा निङ्‌वाॽ इःत्‍तुआङ् कोःक्‍माहाॽओ खे़ङ्‌हाॽ से़त्‍छे़, हे़क्‍क्‍याङ् खे़ङ्‌हाॽ इक्‍सादिङ् खाम्‍बेःक्‍मोलाम् मे़ङ्‌से़ खुने़ॽ खे़ङ्‌हाॽ तेॽरुसि॥’ आदाङ्‌बारे़ साॽरिक् के़सिक् पोःक्‍मान् चिःक्‍तुर चोगे़ॽ, खे़ब्‍याङ् आबाङे के़मनाहाॽ हान्‍ति चोःक्‍मासिलाम् खे़ने़ॽ के़निङ्‌वान् नुःक्‍ते़ॽ॥
 १३ अब्राहाम, इसहाक नु याकुब आदाङ्‌बारे़ के़से़वारोबाहाॽ निङ्‌वाॽ इःत्‍ते़से़ॽओ, खे़ङ्‌हाॽनु आदाङ्‌बारे़ आबाङे के़मिङ्‌ङो माङ्‌हुप् के़जोगु हे़क्‍क्‍याङ् आदाङ्‌बारे़ अक्‍खे के़बाःत्‍तुआङ् वये़, ‘आङ्‌गाॽ खिनिॽ मुॽइदाङ्‌साहाॽ ताङ्‌साङ्‌बोबा खेःम्‍सिक्‍पाहाॽ कुइसिःक् यरिक् चोगुङ्‌सिङ्‌ॽ॥ आङ्‌गाॽ माङ्‌हुप् चोगुङ्‌बा कन् के़रे़क् लाजेन् खिनिॽ थिन्‍दाङ् सायोबोराहाॽ पिरुङ्‌सिङ्‌ॽ, हे़क्‍क्‍याङ् खे़ङ्‌हाॽ आभे़ल्‍ले़ आभे़ल्‍ले़ थारिक्‍साङ् खे़न् लाजेःल्‍ले़ लागि लक्‍के़घोबा मे़बोङ्‌ॽ॥’”
 १४ खे़ब्‍याङ् खुने़ॽ आबाङे कुमनाहाॽ खुने़ॽ पाःत्‍तुबा हे़क्‍के हान्‍ति चोःक्‍मासिलाम् यहवे दाङ्‌बे़ल्‍ले़ कुनिङ्‌वाॽ नुःक्‍तु॥


१५ हे़क्‍क्‍याङ् मोसान् नुःक्‍खे़आङ् इङ्‌जाङ्‌हाॽ साप्‍ते़आङ् के़बप्‍पा ने़प्‍माङ् साप्‍लुङ्‌हाॽ खुने़ॽ कुहुक्‍को याङ्‌सिङ्‌ङाङ् कोःक्‍माओलाम् थासिङ् ये़॥ खे़न् साप्‍लुङ्‌हाॽओ तगाङ् नु एगाङ् ने़प्‍माङ् ले़प्‍माङ् साप्‍मनाबा पत्‍छे़॥
 १६ खे़न् साप्‍लुङ्‌हाॽ निङ्‌वाॽफुमाङ्‌ङिल्‍ले़ कुयाःम्‍बक् वये़॥ खे़न् साप्‍लुङ्‌ङो के़बप्‍पान् निङ्‌वाॽफुमाङ्‌ङिल्‍ले़ लक्‍तुआङ् साप्‍तुआङ् पत्‍छे़॥


१७ यहोसुःल्‍ले़ मनाहाॽ मे़भिःक्‍ते़बा खे़प्‍सुआङ् मोसान् मे़त्‍तु, “साःङ्‌गाहिम्‍मोग ते़ङ्‌धङ्‌ङोबा हयङ् किल्‍लिङ् हे़क्‍तङ्‌बा इक्‍लानि खे़म्‍दे़त्‍ल पत्॥”


१८ मोसाःल्‍ले़ मे़त्‍तु,


“कन् इक्‍लान् के़नाःम्‍बाहाॽरे़न्‍नाङ् मे़ःन्‍लो,


हारि के़दाबाहाॽरे़न्‍नाङ् मे़ःन्‍लो,


कर आङ्‌गाॽग साम्‍गे़लोबाहाॽरे़


खुन्‍छिॽ इक्‍लान् खे़प्‍सुङ्‌ल पत्‍तारो॥”


१९ साःङ्‌गाहिम्‍मो के़रे़ त्‍ये़आङ् पत्‍छे़र मोसाःल्‍ले़ पित्‍साःत्‍तिन् नु मनाहाॽ मे़लाःक्‍खे़र मे़यागे़बा निसुसि॥ मोसान् साॽरिक् कुसिक् पोगे़, हे़क्‍क्‍याङ् खुने़ॽ खे़न् साप्‍लुङ्‌हाॽ खुने़ॽ आबाङे कुहुक्‍किल्‍ले़ कोःक्‍माल्‍ले़ कुबुङ्‌मो लाप्‍फेसुआङ् फयःप् यःप्‍सुदेसु॥
 २० खे़ब्‍याङ् खे़ङ्‌हाॽरे़ मे़जोगुबा खे़न् पित्‍सात्तिन् तेॽरुआङ् खुने़ॽ मिओ मिधिक्‍खुदेसु, हे़क्‍क्‍याङ् खे़न् यःप्‍सुआङ् कुम्‍जिक्‍मा चोगुआङ् च्‍वाःत्‍तो से़सुकेःत्‍तु॥ हे़क्‍क्‍याङ् खुने़ॽ इस्राइलिहाॽ खे़न् थुङ्‌मा पाङ्‌घुसि॥


२१ खे़न् एगाङ् मोसाःल्‍ले़ हारुने़न् मे़त्‍तु, “कन् मनाहाॽरे़ आदाङ्‌बा थे़मा के़म्‍मे़त्‍ते़आङ् आदाङ्‌बारे़ कन्‍हाॽ कम्‍म्‍याक् यम्‍बा लायोओ के़धासुसिबे?”


२२ हारुने़ल्‍ले़ मे़त्‍तु, “आङ्‌गाॽनु आदाङ्‌बारे़ के़याःक् मे़ले़ॽरे़न्‍ने़ॽ॥ आदाङ्‌बारे़ग कन् मनाहाॽ कुसिङ् के़निःत्‍तुसिआङ्‌ङे के़वाॽ॥ कन्‍हाॽ साॽरिक् ताप्‍फे़ःम्‍बा पान् ले़प्‍माङ् मे़लासे़आङ् मे़वाॽ॥
 २३ खे़ङ्‌हाॽरे़ आङ्‌गाॽ अक्‍खे मे़मे़त्‍ताङ्, ‘आनिगे लागि आनिगे तगितगि के़बेःक्‍पा माङ्‌हाॽ चोगे़से़ॽ, थेआङ्‌भे़ल्‍ले़ मिस्रलाम् आनिगे याप्‍मि के़लःप्‍पा के़भे़प्‍पा मना मोसान् थे़मा पोःक्‍खे़इ आनिगे मे़निसुम्‍बे़न्॥’
 २४ खे़ब्‍याङ् आङ्‌गाॽ खे़ङ्‌हाॽ मे़त्‍तुङ्‌सिङ्, ‘आत्‍तिन् आत्‍तिन्‍हाॽरे़ साम्‍म्‍याङ् वाःत्‍तिहाॽ के़गत्‍तुम्, खे़न् वाःत्‍तिहाॽ फे़न्‍दे़म्‍मे़ॽआङ् आङ्‌गाॽओ तारे़म्‍मे़ॽ॥’ हे़क्‍क्‍याङ् खे़ङ्‌हाॽरे़ आङ्‌गाॽ साम्‍म्‍याङ् मे़बिराङ्॥ आङ्‌गाॽ मिओ केःत्‍तुङ्, हे़क्‍क्‍याङ् खे़न् पित्‍सात्तिन् लःन्‍दे़!”


२५ मोसाःल्‍ले़ मनाहाॽ खुन्‍छिॽ निङ्‌वाॽ पाःत्‍पाःत् के़जोःक्‍पा मे़बोःक्‍खे़ मे़जुरे़बा निसुसि, थेआङ्‌भे़ल्‍ले़ हारुने़ल्‍ले़ खे़ङ्‌हाॽ खुन्‍छिॽ निङ्‌वाॽ पाःत्‍पाःत् के़जोःक्‍पा मे़बोःक्‍खे़र याःन्‍दुसिआङ् वये़, खे़ङ्‌हाॽ खुनिॽ आबाङे निङ्‌मिहाॽरे़ खुन्‍छिॽ तगिए एःत्‍लाबा मे़बोःक्‍खे़आङ् मे़वये़॥
 २६ खे़ब्‍याङ् मोसान् साःङ्‌गाहिम्‍मोबा लाम्‍धेःप्‍पो ये़म्‍सिङ्‌ङाङ् पाःत्‍तु, “आत्‍तिन् आत्‍तिन्‍हाॽ यहवे दाङ्‌बाओ मे़वाॽ, खे़ङ्‌हाॽ आङ्‌गाॽओ कत्‍ना मे़भे़न्‍ल!” हे़क्‍क्‍याङ् ले़बिःल्‍ले़ के़रे़क् कुमुॽइदाङ्‌साहाॽ खुने़ॽओ मे़भे़रे़आङ् मे़जुप्‍से़॥


२७ मोसाःल्‍ले़ खे़ङ्‌हाॽ मे़त्‍तुसि, “यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ अक्‍खे पाःत्‍तुॽ, ‘खिनिॽ के़रे़क्‍ले़ आबाङे ताभे़हाॽ हेॽआसिम्‍मे़ॽ हे़क्‍क्‍याङ् साःङ्‌गाहिम्‍मोबा कत्‍नास्‍मा कुयाओनु नाःस्‍मा कुयाओबा लाम्‍धेःत्‍तो पेगे़म्‍मे़ॽआङ् के़रे़क्‍ले़ आबाङे फुॽनुसाॽ हे़क्‍क्‍याङ् चुम्‍देङ् नु आबाङे हिम्‍बेसाङ्‌बाहाॽ से़रे़म्‍सिम्‍मे़ॽ॥’”
 २८ खे़ब्‍याङ् ले़बिःल्‍ले़ कुमुॽइदाङ्‌साहाॽरे़ मोसाःल्‍ले़ मे़त्‍तुसिबा कुइसिःक् मे़जोगु॥ खे़ल्‍ले़ याःन्‍दिक् मनाहाॽरे़ खुन्‍छिॽ लुम्‍मो ३,००० यारिक् ये़म्‍बित्‍छाहाॽ मे़से़रुसि॥


२९ खे़ब्‍याङ् मोसाःल्‍ले़ मे़त्‍तुसि, “आइन् खिनिॽ आबाङे साहाॽ नु फुॽनुसाहाॽ मे़ङ्‌मनासि हे़क्‍क्‍याङ् यहवे दाङ्‌बाल्‍ले़ कुलागि खिनिॽ लाःत्‍लाःत् से़म्‍मनानिङ्‌ङाङ् के़वयि॥ आइन् खुने़ॽ खिनिॽ हाङ्‌वागे़न् मुॽइसाम् के़बिरिआङ् वाॽ॥”


३० कुदाःन्‍दिक्‍मा मोसाःल्‍ले़ मनाहाॽ मे़त्‍तुसि, “खिनिॽ यम्‍बा लायो के़जोगुम्‍माङ् के़वयि॥ कर आल्‍ल आङ्‌गाॽ यहवे दाङ्‌बाओ थोःक्‍सिङ्‌ङाआङ् पेःक्‍का॥ निङ्‌वाॽफुमाङ्‌ङिन्‍नु नादङ् चोःक्‍से़ खिनिॽ लायोल्‍ले़ लागि ले़प्‍मि नाःक्‍मा पिमा सुक्‍तुङ्‌बि हाग॥”


३१ हे़क्‍क्‍याङ् मोसान् यहवे दाङ्‌बाओ नुःक्‍खे़ पेआङ् अक्‍खे मे़त्‍तु, “चिःत्‍ते़स्‍ये़रो! कन् मनाहाॽरे़ आक्‍तङ्‌बा यम्‍बा लायोनि मे़जोगुआङ् मे़वाॽबे! खे़ङ्‌हाॽरे़ खुन्‍छिॽ लागि साम्‍म्‍याङ्‌लाम् माङ् मे़जोगुआङ् वाॽ॥
 ३२ हे़क्‍केसाङ् खे़ङ्‌हाॽ लायोलाम् ले़प्‍मि पिरे़से़ॽओ– मेःन्‍ने़भग्र, खे़ने़ॽ के़साप्‍तुबा साप्‍पन्‍नोलाम्‍बा आङ्‌गाॽ आमिङ् आयोःक्‍के मासाङ् पिराङ्‌ङे़ॽओ॥”


३३ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “आत्‍तिल्‍ले़ आङ्‌गाॽ आदक्‍ले़ङ्‌वाओ लायो चोगुआङ् वाॽ, खे़न्‍ने आङ्‌गाॽ आसाप्‍पन्‍नो कुमिङ् मासुङ् पिरुङ्‌ॽ॥
 ३४ आल्‍ल खे़ने़ॽ पेगे़ॽ, आङ्‌गाॽ खे़ने़ॽ मे़त्‍ने़बा ते़न्‍नो मनाहाॽ लाम्‍लोसे़ तेॽरे़से़ॽ, हे़क्‍क्‍याङ् आङ्‌गाॽ आइङ्‌घङ्‌साबे़न् खे़ने़ॽ के़दगि के़दगि पेक्, हे़क्‍केसाङ् खे़ङ्‌हाॽ खुम्‍दिङ् पिमासि ये़म् ताआङ् आङ्‌गाॽ खे़ङ्‌हाॽरे़ खुन्‍छिॽ लायोल्‍ले़ कुले़क्‌वा खुम्‍दिङ् पिरुङ्‌सिङ्‌ॽ॥”


३५ हे़क्‍क्‍याङ् हारुने़ल्‍ले़ चोगुबा पित्‍सात्तिन् खे़ङ्‌हाॽरे़ से़वा मे़मे़त्‍तुबे़ल्‍ले़ चोगुल्‍ले़ यहवे दाङ्‌बे़ल्‍ले़ मनाहाॽ माङ्‌दुक्‍माल्‍ले़ स्‍ये़रुसिरो॥


 






मोसाःल्‍ले़ चोगुबा पेलिगे़न् तुवा



३३
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “मिस्रलाम्‍बा फे़प्‍मनासिबा कन् मनाहाॽनु खे़ने़ॽ खे़न् लाजेॽओ पेगे़ॽ, खे़ल्‍ले़ कुयाःम्‍बेओ ‘खे़ने़ॽ के़मुॽइदाङ्‌साहाॽ पिरुङ्‌सिङ्‌ॽ’ फाॽआङ् आङ्‌गाॽ अब्राहाम, इसहाक हे़क्‍क्‍याङ् याकुबे़न्‍नु माङ्‌हुप् चोगुङ्‌ङाङ् वयाङ्॥ 
 २ आङ्‌गाॽ खिनिॽ तगि तगि लत्‍छा माङ्‌लाइङ्‌बा पाङ्‌घुङ्‌ॽ, हे़क्‍क्‍याङ् कनानि, एमोरि, हित्‍ति, परिज्‍जि, हिब्‍बि नु यबुसिहाॽ नाःत्‍तुङ्‌देसुङ्‌सिङ्‌ॽ॥
 ३ पित्‍नु नु सक्‌वाघु के़गुङ्‌बा खे़न् लाजेॽओ पेगे़म्‍मे़ॽ॥ कर खिनिॽ आधिङ्‌गानि के़जोःक्‍पा मनानिङ्, कल्‍ले़चोगुल्‍ले़ आङ्‌गाॽ खिनिॽ लुम्‍मो मे़बेःक्‍कान्, मेःन्‍ने़भग्र लाम्‍मोसा आङ्‌गाॽ खिनिॽ मे़ङ्‌मा सुक्‍निङ्‌बिला॥”


४ आल्‍ल मनाहाॽरे़ कन् फे़न् इङ्‌घङ्‌ङिन् मे़घे़प्‍सु, खे़ब्‍याङ् खे़ङ्‌हाॽरे़ खुनिॽ निङ्‌वाॽ तुक्‍खे च्‍ये़, हे़क्‍क्‍याङ् आत्‍तिन्‍हाॽरे़आङ् वाःत्‍ति सामाहाॽ मे़न्‌वारुन्॥
 ५ थेआङ्‌भे़ल्‍ले़ यहवे दाङ्‌बे़ल्‍ले़ मोसान् अक्‍खे मे़त्‍तुआङ् वये़, “इस्राइलिहाॽ मे़त्‍ते़से़ॽ, ‘खिनिॽ आधिङ्‌गानि मनानिङ्॥ आङ्‌गाॽ मिक्‍चिराप्‍पा थिक्‍लक् खिनिॽ लुम्‍मो ताआने़भग्र आङ्‌गाॽ खिनिॽ खाप्‍पुथ्‍यःङ् मे़ङ्‌निङ्॥ आल्‍ल खिनिॽ वाःत्‍ति सामाहाॽ फे़न्‍दे़म्‍मे़ॽ, हे़क्‍क्‍याङ् खिनिॽनु थे़मा चोःक्‍मा पोःङ्‌ॽ, खे़न् पाःन्‍नो आङ्‌गाॽ निङ्‌वाॽ इःत्‍तुङ्॥’”
 ६ कल्‍ले़चोगुल्‍ले़ होरेब कोःक्‍माओ इस्राइलिहाॽरे़ खुन्‍छिॽ सामाहाॽ मे़भे़न्‍दुरो॥



तुम्‍मादे़न् साःङ्‌गाहिम्


७ मोसान् तुम्‍मादे़न् साःङ्‌गाहिम्‍लाम् लाःक्‍कात् नानाक् सेसे साःङ्‌गाहिम्‍मिन् चोगुर यागे़॥ खुने़ॽ खे़न् “तुम्‍मादे़न् साःङ्‌गाहिम्” मे़त्‍तु॥ यहवे दाङ्‌बान्‍नु तुम्‍मा निङ्‌वाॽ के़जोःक्‍पा के़रे़क् मनाहाॽ साःङ्‌गाहिम् लाःक्‍कात् के़ने़बा आम्‍भा खे़न् साःङ्‌गाहिम्‍मो मे़बे॥
 ८ आल्‍ल मोसान् लःन्‍दे़आङ् तुम्‍मादे़न् साःङ्‌गाहिम्‍मो पे, खे़ब्‍याङ् के़रे़क् मनाहाॽ मे़बोगे़आङ् आबाङे खुन्‍छिॽ साःङ्‌गाहिम्‍मोबा लाम्‍धेःप्‍पो मे़ये़म्‍सिङ्‌ङाङ् मोसान् साःङ्‌गाहिम्‍मो मे़ल्‍लाःत्‍ते थारिक् आम्‍भा खुने़ॽ ले़ङ् लॽरिक् ओमे़मे़त्‍तुआङ् मे़बत्‍छे़॥
 ९ आल्‍ल मोसान् खे़न् साःङ्‌गाहिम्‍मो लासे़ हे़क्‍केःल्‍ले़ खाॽमिःप्‍पा सित्‍लाङ्‌ङिन् थासिङ् ये़आङ् साःङ्‌गाहिम्‍मोबा लाम्‍धेःप्‍पो तक्‍पे़त् ये़म्‍सिङ्॥ खे़ब्‍याङ् यहवे दाङ्‌बे़न् मोसाःन्‍नु पारे़॥
 १० आल्‍ल मनाहाॽरे़ खाॽमिःप्‍पा सित्‍लाङ्‌ङिन् साःङ्‌गाहिम्‍मोबा लाम्‍धेःप्‍पो तक्‍पेत् ये़म्‍सिङ्‌बा मे़निसु, खे़भे़ल्‍ले़ खे़ङ्‌हाॽ मे़बोगे़आङ् खुन्‍छिॽ आबाङे आबाङे साःङ्‌गाहिम्‍मोबा लाम्‍धेःप्‍पो माङ्‌से़वा मे़जोगे़॥
 ११ कम्‍भलॽरिक् कुभा चुम्‍देङ्‌नु ताॽजे़ङ्‌मना पाःप्‍मनाबा हे़क्‍के यहवे दाङ्‌बान् मोसाःन्‍नु तुम्‍दुम्‍बा ताॽजे़क्‍खे़॥ खे़ब्‍याङ् मोसान् नुःक्‍खे़आङ् साःङ्‌गाहिम्‍मो त्‍ये़, कर खुने़ॽ थाङ्‌बे़न् कुभाॽबाङ् नुनरे़ कुस्‍सा यहोसुःन् खे़न् साःङ्‌गाहिम्‍मोलाम् मे़ल्‍लःन्‍ने यागे़कत्‍ते़रो॥



मोसाःल्‍ले़ यहवे दाङ्‌बाल्‍ले़ कुमिमिदिङ्‌ङिन् निसु


१२ हे़क्‍क्‍याङ् मोसाःल्‍ले़ यहवे दाङ्‌बे़न् मे़त्‍तु, “आदाङ्‌बारे़ आङ्‌गाॽ ‘कन् मनाहाॽ तेॽरे़सेॽआङ् पेगे़ॽ’ के़मे़त्‍ता, कर आङ्‌गाॽनु सोरिक् हाःत्‍हाःत्‍छि के़बाङ्‌घुसि आदाङ्‌बारे़ आङ्‌गाॽ मे़म्‍मे़त्‍ते के़गत्‍ता॥ खे़ने़ॽ अक्‍खे के़बाःत्‍तुआङ् वाॽ, ‘खे़ने़ॽग आङ्‌गाॽ के़मिङ्‌लाम्‍बाए कुसेःन् निने़– हे़क्‍क्‍याङ् खे़ने़ॽनु आङ्‌गाॽ आनिङ्‌वाॽ त्‍ये़आङ् वाॽ॥’
 १३ आदाङ्‌बारे़ आङ्‌गाॽनु के़निङ्‌वाॽ त्‍ये़आङ् वाॽने़भग्र, आल्‍ल आदाङ्‌बारे़ चोःक्‍मा के़इःत्‍तुबा पाःन्‍निन् आङ्‌गाॽ ओःन्‍धाक्‍ताङ्‌ङे़ॽ, हे़क्‍क्‍याङ् आङ्‌गाॽ आदाङ्‌बारे़ कुसिङ् निःप्‍मा सुक्‍ने़र हन्‍नाङ् आदाङ्‌बारे़ के़मिक्‍साओ आङ्‌गाॽनु के़निङ्‌वाॽ ताआङ् पत्‍ल॥ कन् सुवाङ्‌ङिन् आदाङ्‌बारे़न्‍ने फाॽआङ् निङ्‌वाॽ इःत्‍ते़ॽ॥”


१४ हे़क्‍क्‍याङ् यहवे दाङ्‌बे़ल्‍ले़ पाःत्‍तु, “आङ्‌गाॽ खे़ने़ॽनु पेःक्‍का, खे़ब्‍याङ् आङ्‌गाॽ खे़ने़ॽ नाःम्‍सिङ्‌मा पिने़॥”


१५ खे़ब्‍याङ् मोसाःल्‍ले़ मे़त्‍तु, “आदाङ्‌बा आङ्‌गाॽनु के़म्‍बेःक्‍ने़न्‍ने़भग्र आनिगे कप्‍मोलाम्‍बा खे़त्‍ना याप्‍मि आन्‍देॽरे़न्‍ने़ॽ॥
 १६ आदाङ्‌बा आनिगे़नु के़म्‍बेःक्‍ने़ल्‍ल थारिक् आङ्‌गाॽ नु आदाङ्‌बारे़ कन् के़मनाहाॽओ के़निङ्‌वाॽ त्‍ये़आङ् वाॽ फाॽआङ् आक्‍खेलॽरिक् कुसिङ्‌निःप्‍माबे? वेॽ थे़मा पाःन्‍निल्‍ले़ आङ्‌गाॽ नु आदाङ्‌बारे़ के़मनाहाॽ इक्‍सादिङ् खाम्‍बेःक्‍मोबा के़रे़क् मे़न्‍छाम् याप्‍मिहाॽलाम् वेॽ पोःक्‍खिगे़बे?”


१७ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ने़ॽ के़बाःत्‍तुबा पाःन्‍निन्‍ने आङ्‌गाॽ चोगुङ्‌ॽ, थेआङ्‌भे़ल्‍ले़ आङ्‌गाॽ आमिक्‍साओ खे़ने़ॽनु आनिङ्‌वाॽ त्‍ये़आङ् वाॽ, हे़क्‍क्‍याङ् आङ्‌गाॽ खे़ने़ॽ के़मिङ्‌लाम्‍बाए कुसिङ् निःत्‍ने़आङ् वाॽ॥”


१८ मोसाःल्‍ले़ मे़त्‍तु, “आल्‍ल आङ्‌गाॽ आदाङ्‌बारे़ के़मिमिदिङ्‌ङिन् ओसेःन्‍धाक्‍ताङ्‌ङे़ॽ॥”


१९ खुने़ॽ पाःत्‍तु, “आङ्‌गाॽ खे़ने़ॽ के़बेसाङ्‌ङे आङ्‌गाॽ आगे़रे़क् नुबा पाःन्‍हाॽ ओःन्‍धाक्‍ने़, हे़क्‍क्‍याङ् खे़ने़ॽ के़बेसाङ्‌ङे ‘यहवे दाङ्‌बा’ मिङ्‌ङिन् उवा चोगुङ्‌ॽ॥ आत्‍तिन् आङ्‌गाॽ लुङ्‌माॽ तुक्‍मा निङ्‌वाॽ चोगुङ्‌ॽ आङ्‌गाॽ खे़न् लुङ्‌माॽ तुक्‍तुङ्‌ॽ॥ आत्‍तिन् आङ्‌गाॽ नुरिक् मे़प्‍मा निङ्‌वाॽ चोगुङ्‌ॽ, आङ्‌गाॽ खे़न् नुरिक् मे़त्‍तुङ्‌ॽ॥” 
 २० हे़क्‍क्‍याङ् खुने़ॽ मे़त्‍तु, “कर आङ्‌गाॽ आनारान् ओमे़प्‍मा के़न्‍छुक्‍तुन्, थेआङ्‌भे़ल्‍ले़ आनारान् ओमे़मे़त्‍तुआङ् मनाहाॽ हिङ्‌मा मे़न्‍छुक्‍ने़न्॥”


२१ खे़ब्‍याङ् यहवे दाङ्‌बे़ल्‍ले़ मे़त्‍तु, “आङ्‌गाॽ आबेसाङ् लत्‍छा ते़न् ने़ःॽ, आम्‍भा कन् याक्‍पेॽओ खे़ने़ॽ ये़बे़ॽ॥
 २२ आङ्‌गाॽ आमिमिदिङ्‌ङिन् खे़प्‍मोलाम्‍बा पोङ्‌ङाङ् पेःक्‍किल्‍ले़ आङ्‌गाॽ खे़ने़ॽ खे़न् याक्‍पेॽओबा हङ्‌ग्रिङ्‌बो ये़म्‍ने़, हे़क्‍क्‍याङ् आङ्‌गाॽ खे़प्‍मोलाम् पोङ्‌ङाआङ् मे़न्‍नुःङ् मे़म्‍भे़ःम्‍ने थारिक् खे़ने़ॽ आङ्‌गाॽ आहुक्‍किल्‍ले़ए ते़प्‍ने़भन्‍ने़॥
 २३ खे़न् एगाङ् आङ्‌गाॽ आहुक्‍किन् खे़त्‍तुङ्‌ॽ, हे़क्‍क्‍याङ् खे़ने़ॽ आङ्‌गाॽ आएःक्‍के़न् के़निसुॽ, कर आङ्‌गाॽ आनाराःङ्‌ग के़न्‍निसुन्‍लो॥”


 






निसिगेक्‍पा कुगाप् साप्‍लुङ्



३४
 १ यहवे दाङ्‌बे़ल्‍ले़ मोसान् मे़त्‍तु, “तगिबा हे़क्‍केए लुङ्‌ङिल्‍ले़न् साप्‍लुङ् ने़त्‍छि खे़रे़आङ् तारे़ॽ॥ खे़ने़ॽ खे़न् तगि के़हे़रु के़देसुबा साप्‍लुङ्‌ङो साप्‍ते़आङ् के़बप्‍पा आम्‍भा खे़न् पाःन्‍निन् आङ्‌गाॽ खे़न् साप्‍लुङ्‌ङो साप्‍तुङ्‌ॽ॥
 २ तानाम्‍सा यारिप् पोःक्‍खे़आङ् सिनै कोःक्‍माओ थोःक्‍सिङ्‌ङे़ॽ हे़क्‍क्‍याङ् कोःक्‍माल्‍ले़ कुसम्‍धाङ् आङ्‌गाॽ आबेसाङ् थाङे़ॽ॥
 ३ आत्‍तिन् मनाहाॽआङ् खे़ने़ॽनु मे़न्‍धाङ्‌ने़न्‍ल, हे़क्‍क्‍याङ् कोःक्‍माओबा आत्‍तिन् ते़न्‍नोआङ् ओःन्‍मे़न्‍धाक्‍सिङ्‌ङिन्‍ल॥ आत्‍तिन् मे़ल्‍लुक् मे़ःन्‍दाक् इग्र थक्‍सा पित्‍हाॽआङ् कोःक्‍माल्‍ले़ कुदगि ले़प्‍माङ् चामे़ल्‍लाम्‍ने़ल्‍ल॥”


४ खे़ब्‍याङ् मोसाःल्‍ले़ तगिबा हे़क्‍तङ्‌बा लुङ्‌ङिल्‍ले़न् साप्‍लुङ् ने़त्‍छि खक्‍तु हे़क्‍क्‍याङ् यहवे दाङ्‌बाल्‍ले़ मे़त्‍तुबा कुइसिःक् तानाम्‍सा पोगे़ॽआङ् सिनै कोःक्‍माओ थोःक्‍सिङ्॥ खुने़ॽ कुहुक्‍को खे़न् ने़त्‍छि साप्‍लुङ्‌हाॽआङ् तेॽरुआङ् पे॥


५ हे़क्‍क्‍याङ् यहवे दाङ्‌बान् खाॽमिःप्‍पो थासिङ् ये़, हे़क्‍क्‍याङ् खुने़ॽनु खे़प्‍मो ये़म्‍सिङ्‌ङाङ् खुने़ॽ कुमिङ् “यहवे दाङ्‌बा” के़लॽबा उवा चोगु॥
 ६ खे़न् एगाङ् यहवे दाङ्‌बे़न् खुने़ॽ कुबेसाङ्‌लाम् पोःक्‍खे़आङ् अक्‍खे के़लॽबा उवा चोगु, “यहवे दाङ्‌बा, यहवे दाङ्‌बान् मना साॽरिक् लुङ्‌माॽ के़दुक्‍पा नु के़नुॽबा निङ्‌वाॽफुमाङ्, हे़क्‍क्‍याङ् हने़ कुसिक् मे़म्‍बोःक्‍मनाबा नु साॽरिक् नासि के़धःप्‍पा चोक्, खे़ब्‍याङ् थधप् म़ेल्‍लॽमनाबा मिम् आमे़प्‍मे़प्‍पा नु नसाःन्‍साबा चोक्॥
 ७ खुने़ॽ हे़न्‍छिङ् हे़न्‍छिङ् मनाहाॽ लुङ्‌माॽ तुक्‍तुसि, हे़क्‍क्‍याङ् फे़न्‌याःम्‍बक्, पिफ्‍युङ् नु लायोन् ले़प्‍मि चोगुॽ॥ कर खुने़ॽ आप्‍तिक्‍साबान् आक्‍खे फाॽआङ्‌साङ् खुम्‍दिङ् पिरु॥ पाधे़बाहाॽरे़ मे़जोगुबा फे़न्‌याःम्‍बक्‍किल्‍ले़ कुले़क्‌वा खे़ङ्‌हाॽरे़ खुन्‍छिॽ साहाॽ, मे़न्‍छाॽहाॽ हे़क्‍क्‍याङ् सुम्‍सिगेक्‍पा लिसिगेक्‍पा थाःक् थारिक् खुम्‍दिङ् पिरुसिॽ॥”


८ खे़ब्‍याङ् मोसान् हारावराॽ खाम्‍बाङ्‌ङो अःक्‍खुम् फन्‍छिङ्‌ङाङ् निङ्‌वाॽफुमाङ्‌ङिन् माङ्‌से़वा मे़त्‍तु॥
 ९ खुने़ॽ मे़त्‍तु, “आङ्‌गाॽ आदाङ्‌बारे़ के़निमो के़निङ्‌वाॽ के़दाबा पोःक्‍खाङ्‌ङाङ् वाॽआने़भग्र, यहवे दाङ्‌बाए, आङ्‌गाॽ पेलि फाक्‍ने़, यहवे दाङ्‌बान्‍ने आनिगे़नु सोरिक् लाङ्‌घेगे़ॽ॥ कन्‍हाॽ आधिङ्‌गानि मना मे़बोःक्‍खे़साङ् आनिगे फे़न्‌याःम्‍बक् नु लायोलाम् ले़प्‍मि आबिरे़ॽआङ् लक्‍खोबा कुइसिःक् आबाङे के़माना हे़क्‍के आदाःक्‍ते़ॽओ॥”



कुसङ् माङ्‌हुप्


(ला २३:१४-१९, साम्‌यो इङ् ७:१-५, १६:१-१७)


१० खे़ब्‍याङ् यहवे दाङ्‌बे़ल्‍ले़ मे़त्‍तु, “ओमे़त्‍ते़ॽ, खे़ने़ॽनु आङ्‌गाॽ लत्‍छा माङ्‌हुप् थिक् चोगुङ्‌ॽ॥ खे़ने़ॽ के़रे़क् के़मनाहाॽरे़ खुन्‍छिॽ तगि आङ्‌गाॽ साॽरिक् निङ्‌वाॽ के़माबा याःम्‍बक्‍हाॽ चोगुङ्‌ॽ, खे़न् निङ्‌वाॽ के़माबा याःम्‍बक्‍किन् इक्‍सादिङ् खाम्‍बेःक्‍मो आत्‍तिन्‍नाङ् मे़न्‍छाम् सुवाङ्‌हाॽओ आभे़ल्‍ले़आङ् मे़न्‍जोःक्‍के वाॽ॥ खे़ने़ॽ कन् मनाहाॽरे़ खुन्‍छिॽ लुम्‍मो के़युङ्‌ॽ, खे़ने़ॽ के़लागि आङ्‌गाॽ यहवे दाङ्‌बे़ल्‍ले़ लत्‍छा निङ्‌वाॽ के़माबा याःम्‍बक् चोगुङ्‌ॽ फाॽआङ् खे़ङ्‌हाॽरे़ मे़निसुॽ॥
 ११ आइन् आङ्‌गाॽ खे़ने़ॽ पिने़र पत्‍ताबा इङ्‌जाङ्‌ङिन् खे़ने़ॽ इःत्‍ते़ॽ नाःत्‍ते़ॽ, आङ्‌गाॽ खे़ने़ॽ के़दगिलाम्‍बा एमोरि, कनानि, हित्‍ति, परिज्‍जि, हिब्‍बि नु यबुसिहाॽ नाःत्‍तुङ्‌देसुङ्‌सिङ्‌ॽ॥
 १२ सिङ्‌सिङ् ये़क्‌ये़क्‍काङ् वयेॽ! खे़ने़ॽ के़बेःक्‍ल के़बप्‍पा लाजेॽओबा मनाहाॽनु खे़ने़ॽ तङ्‌मे मे़जोगे़न्‍ने़ॽ, मेःन्‍ने़भग्र खे़ङ्‌हाॽ खिनिॽ लागि चे़न् मे़बोङ्‌ॽ॥
 १३ खे़ङ्‌हाॽरे़ खुन्‍छिॽ ले़त्‍ति तोःम्‍मादे़न्‍हाॽ यन्‍छे़ पिरे़से़ॽ॥ खे़ङ्‌हाॽरे़ खुन्‍छिॽ सुत्‍थो फाॽआङ् मे़इःत्‍तुबा लुङ्‌हाॽ फयःप्‍फयःप् यःप्‍से़ पिरे़से़ॽ, हे़क्‍क्‍याङ् खे़ङ्‌हाॽरे़ खुन्‍छिॽ असेरा माङ्‌सित्‍लाङ्‌हाॽ च्‍ये़प्‍ते़आङ् सोःन्‍दे़ पिरे़से़ॽ॥


१४ “खिनिॽ वेॽ आत्‍तिन् माङ्‌ङिन्‍नाङ् से़वा मे़मे़त्‍ते़म्‍मिन्‍ने़ॽ, थेआङ्‌भे़ल्‍ले़ यहवे दाङ्‌बा, खुने़ॽ कुमिङ्‌ग ‘कुना के़हे़म्‍बारो’ कुना के़हे़म्‍बाङ्‌ग निङ्‌वाॽफुमाङ्‌ङिन्‍नेरो॥


१५ “सिङ्‌सिङ् ये़क्‌ये़क् लॽरे़म्‍मे़ॽ, खे़न् लाजेॽओबा मनाहाॽनु खिनिॽ तङ्‌मे मे़जोगे़म्‍मिन्‍ने़ॽ, मेःन्‍ने़भग्र खे़ङ्‌हाॽ खुन्‍छिॽ आबाङे माङ्‌हाॽ मे़दिम्‍दु मे़नाःत्‍तुसिआङ् निङ्‌वाॽओ याम्‍बोःप्‍मा याःम्‍बक् हे़क्‍तङ्‌बा मे़जोगुल्‍ले़ हे़क्‍क्‍याङ् खुन्‍छिॽ माङ्‌हाॽरे़ लागि वयागे़न् सिदुङ्‌सभा मे़जोगुल्‍ले़, खे़ङ्‌हाॽरे़ खिनिॽ के़म्‍उःत्‍तिॽ खे़ब्‍याङ् खिनिॽ खे़ङ्‌हाॽरे़ खुन्‍छिॽ सिदुङ्‌जभाहाॽ के़जाम्‌ॽ॥
 १६ आल्‍ल खे़ङ्‌हाॽरे़ खुन्‍छिॽ मे़न्‍छुमा साहाॽओबा कुभा खिनिॽ ये़म्‍बित्‍छा साहाॽरे़ लागि के़दारुम्‍सिम्‍बिला, हे़क्‍क्‍याङ् खे़न् मे़न्‍छुमासाहाॽरे़ खुन्‍छिॽ माङ्‌हाॽ मे़दिम्‍दु मे़नाःत्‍तुसिआङ् नावाइत्‍लाहाॽ से़वा मे़मे़त्‍तुसिबिला हे़क्‍क्‍याङ् याःम्‍बोःप्‍मा याःम्‍बक् हे़क्‍तङ्‌बा मे़जोगुआङ् खे़ङ्‌हाॽरे़ खिनिॽ ये़म्‍बित्‍छा साहाॽआङ् हाबा खे़न् चोःक्‍मा मे़बाङ्‌घुसिॽ॥


१७ “खिनिॽ आबाङे लागि नावाइत्‍लाहाॽ मे़जोगे़म्‍सिम्‍मिन्‍ने़ॽ॥


१८ “के़भङ्‌बा सिदाॽ मे़न्‌याक्‍केबा खरे़ःङ् चामा तङ्‌नाम् तोसे़म्‍मे़ॽ॥ आङ्‌गाॽ इङ्‌जाङ् पिनिङ्‌बा कुइसिःक् अबिब लाओ तोमा के़बोङ्‌बा ये़म्‍मो नुसि ये़न् थारिक् के़भङ्‌बा सिदाॽ मे़न्‌याक्‍के़बा खरे़ःङ् चे़म्‍मे़ॽर वये़म्‍मे़ॽ॥ थेआङ्‌भे़ल्‍ले़ अबिब लाओ मिस्र लाजेॽलाम्‍बा खिनिॽ के़लःन्‍दि के़भे़रिआङ् वये़॥


१९ “साप्‍पोःक्‍कोलाम् तगि के़लःम्‍बा के़रे़क् आङ्‌गाॽइन् मे़बोङ्‌ॽ॥ खिनिॽ थक्‍साहाॽरे़ मे़धाप्‍तुसिबा कुम्‍बाबा, पित्‍थक्‍साहाॽ नु मे़ल्‍लुक् मे़ःन्‍दाक्‍हाॽरे़ तगि मे़धाप्‍तुसिबाहाॽ खक्‍पे़त् आङ्‌गाॽइन् मे़बोङ्‌ॽ॥
 २० अदङ्‌माःल्‍ले़ तगि थाप्‍तुबा अदङ्‌साःत्‍तिन् मे़ल्‍लुक्‍साःत्‍तिल्‍ले़ ले़क्‍ते़म्‍मे़ॽआङ् से़न्‍दे़म्‍मे़ॽ॥ खे़न् के़ल्‍ले़क्‍तुम्‍मिन्‍ने़भग्र खे़ल्‍ले़ कुसित्‍लाःन् ए़क्‍खे़म् पिरे़म्‍मे़ॽ॥ खिनिॽ तुम्‍बा साहाॽ के़रे़क् थे़माइ पिरे़म्‍सिम्‍मे़ॽआङ् से़न्‍दे़म्‍सिम्‍मे़ॽ॥


“आङ्‌गाॽ आदगि आत्‍तिन्‍हाॽआङ् थे़माआङ् मे़ःन्‍ने़ ओःन्‍मे़न्‍धाक्‍सिङ्‌ङिन्‍ल॥


२१ “तुक्‍सि ये़न् थारिक् आबाङे याःम्‍बक् चोगे़म्‍मे़ॽर वये़म्‍मे़ॽ, कर नुसिगेक्‍पा ये़न्‍नो नाःम्‍मासिम्‍मे़ॽ॥ के़क्‍चु थोःङ्‌मा नु चासुम्‍मा ये़म्‍मोआङ् नाःम्‍मासिम्‍मे़ॽ॥


२२ “ये़त्‍नाम्‍हाॽओबा तङ्‌नाम्‍हाॽ तगि के़दुम्‍बा मासिःन्‍नु खिनिॽ तोसे़म्‍मे़ॽ, हे़क्‍क्‍याङ् तङ्‌बेओबा कुनुप्‍मो कुजा चिङ्‌मा तङ्‌नाम्‍माङ् तोसे़म्‍मे़ॽ॥


२३ “कन् सुम्‍सि तङ्‌नाम्‍हाॽओ तङ्‌बेरे़ सुम्‍सिले़ङ् खिनिॽ के़रे़क् ये़म्‍बित्‍छाहाॽ इस्राइलबा निङ्‌वाॽफुमाङ् यहवे दाङ्‌बे़ल्‍ले़ कुदगि ओसेःन्‍मे़धाक्‍सिङ्‌ल॥
 २४ आङ्‌गाॽ मे़न्‍छाम् सुवाङ्‌हाॽ खिनिॽ तगिलाम्‍बा लःत्‍तुङ्‌देसुङ्‌सिङ्‌ॽ, हे़क्‍क्‍याङ् खिनिॽ इःन्‍दोन् फोसुङ् पिनिङ्‌ॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि तङ्‌बेरे़ सुम्‍ले़ङ् ओसेःन्‍गे़धाक्‍कासिल्‍ले़ आत्‍तिन्‍हाॽरे़आङ् खिनिॽ लाजेॽ सिङ्‌बुङ्‌हाॽओ मिक् मे़ङ्‌गेःत्‍तुन्‌ॽ॥


२५ “आङ्‌गाॽओ के़दोःन्‍दुम्‍बा वयागे़न् सिदुङ्‌जभाःल्‍ले़ कुमाक्‍खिन् के़भङ्‌बा सिदाॽ याक्‍मनाबा खरे़ःङ्‌ङिन्‍नु मे़दोःन्‍दे़म्‍मिन्‍ने़ॽ, हे़क्‍क्‍याङ् के़भङ्‌बा सिदाॽ मे़न्‌याक्‍केबा खरे़ःङ् चामा तङ्‌नाम्‍मो सिदुङ्‌जभा तोःम्‍मनाबा थक्‍साःल्‍ले़ कुभा थेआङ् तानाम् थारिक् मे़गत्‍ते़म्‍मिन्‍ने़ॽ॥


२६ “खिनिॽ लाजेॽ सिङ्‌बुङ्‌ङोबा तगि के़दुम्‍बा कुजाहाॽओबा के़रे़क्‍नुःल्‍ले़ नुबा कुजाॽइ कुजान् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुहिम्‍मो तारे़म्‍मे़ॽ॥


“मे़ःन्‍दज्‍याःक् सान् खे़ल्‍ले़ कुम्‍मारे़ कुनुओ मे़धोःक्‍ते़म्‍मिन्‍ने़ॽओ॥”


२७ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “कन् पाःन्‍हाॽ साप्‍ते़ॽ, थेआङ्‌भे़ल्‍ले़ कन् पाःन्‍हाॽ कुइसिःक् खे़ने़ॽ हे़क्‍क्‍याङ् इस्राइलिहाॽनु माङ्‌हुप् चोगुङ्‌ङाङ् वाॽ॥”
 २८ मोसान् खे़प्‍मो लिबोङ् ये़न् थारिक् नु लिबोङ् से़न्‍दिक् थे़म्‍बा वये़॥ खुने़ॽ खरे़ःङ्‌ङाङ् मे़जने़न् हे़क्‍क्‍याङ् च्‍वाःत्‍ताङ् मे़धुङुन्॥ खुने़ॽ खे़न् साप्‍लुङ्‌हाॽओ खे़न् माङ्‌हुप्‍पोबा पाःन्‍जाःक्‍किन् खे़न् थिबोङ् इङ्‌जाङ्‌हाॽ साप्‍तुरो॥



मोसान् सिनै कोःक्‍माओलाम् थासिङ् युःॽ


२९ आल्‍ल मोसान् तोःन्‍दिले़न् खे़न् ने़त्‍छि साप्‍लुङ्‌हाॽ कुहुक्‍को याङ्‌सिङ् हे़क्‍क्‍याङ् सिनै कोःक्‍माओलाम् थासिङ् ये़, खे़ब्‍याङ् खुने़ॽ निङ्‌वाॽफुमाङ्‌ङिन्‍नु पारे़बाल्‍ले़ चोगुल्‍ले़ खुने़ॽ कुनारान् से़दिङ्‌दिङ् ओःत्‍ल पत् के़लॽबा पाःन्‍निन् मोसाःल्‍ले़ निङ्‌वाॽ मे़घोसुन्॥
 ३० आल्‍ल हारुने़न् नु के़रे़क् इस्राइलिहाॽरे़ मोसान् मे़निसु, हे़क्‍केःल्‍ले़ खे़ङ्‌हाॽरे़ खुने़ॽ कुनारान् से़दिङ्‌दिङ् ओःत्‍ते़बा मे़निसु, हे़क्‍क्‍याङ् खुने़ॽ कुबेसाङ् तामा खे़ङ्‌हाॽ मे़गिसे़॥
 ३१ कर मोसाःल्‍ले़ खे़ङ्‌हाॽ उःत्‍तुसि, हे़क्‍क्‍याङ् सङ्‌जुम्‍भोबा के़रे़क् लाम्‍लोबाहाॽनु सोसोरिक् हारुने़न् मोसान् ले़प्‍माङ् मे़नुःक्‍खे़ मे़द्‌ये़, खे़ब्‍याङ् मोसान् खे़ङ्‌हाॽनु पारे़॥
 ३२ खे़न् एगाङ् के़रे़क् इस्राइलिहाॽआङ् निःत्‍ताङ् मे़द्‌ये़, हे़क्‍क्‍याङ् यहवे दाङ्‌बे़ल्‍ले़ खुने़ॽ सिनै कोःक्‍माओ मे़त्‍तुबा के़रे़क् इङ्‌जाङ् पाःन्‍हाॽ खुने़ॽ खे़ङ्‌हाॽ चे़क्‍तुसि॥
 ३३ आल्‍ल मोसान् खे़ङ्‌हाॽनु पारे़ चुरे़, खे़ब्‍याङ् खे़ल्‍ले़ खुने़ॽ कुनारान् पःत्‍थाङ् थिक्‍ले़ ते़प्‍तु॥
 ३४ कर आल्‍ल मोसान् यहवे दाङ्‌बे़ल्‍ले़ कुदगि खुने़ॽनु पाःत्‍छे़ पेःल्‍ले़ लाःक्‍कात् मे़ल्‍लःन्‍ने थारिक् खुने़ॽ खे़न् पःत्‍थाङ्‌ङिन् हन्‍दुदेसु॥ खुने़ॽ खे़प्‍सुबा इङ्‌जाङ्‌ङिन् खुने़ॽ लाःक्‍कात् लःन्‍दे़आङ् इस्राइलिहाॽ चे़क्‍तुसि॥
 ३५ इस्राइलिहाॽरे़ मोसाःल्‍ले़ कुनारान् ओःत्‍ते़बा मे़निसु॥ खे़ब्‍याङ् मोसान् यहवे दाङ्‌बे़न्‍नु पाःप्‍मारे़ लागि सिगाङ् मे़ल्‍लाःत्‍ते थारिक् खे़न् पःत्‍थाङ्‌ङिन् खुने़ॽ कुनाराओ याम्‍मो ते़प्‍तुरो॥


 






नाःम्‍सिङ्‌मा ये़न् थिम्‍बे



३५
 १ मोसाःल्‍ले़ इस्राइलबा के़रे़क् सङ्‌जुम्‍भोहाॽ फुक्‍खुसिआङ् खे़ङ्‌हाॽ मे़त्‍तुसि, “यहवे दाङ्‌बे़ल्‍ले़ इङ्‌जाङ् चोगुबा खिनिॽ चोःक्‍मा के़बोङ्‌बा पाःन्‍हाॽ हाबा कन्‍हाॽएरो–
 २ तुक्‍सि ये़न् थारिक् याःम्‍बक् चोःक्‍मा के़घोसुम्‌ॽ, कर नुसिगेक्‍पा ये़न्‍निन् खिनिॽ लागि सेसेबा चोक्‍लो॥ यहवे दाङ्‌बे़ल्‍ले़ कुलागि खे़ङ्‌ग साब्‍बाथरो॥a खे़ल्‍ले़ याःन्‍दिक् आत्‍तिल्‍ले़ याःम्‍बक् चोगुॽ खे़न् से़प्‍मा पोःङ्‌ॽ॥
 ३ साब्‍बाथ ये़न्‍निल्‍ले़ याःन्‍दिक् खिनिॽ आत्‍तिन् हिम्‍मोआङ् मि मे़दुप्‍ते़म्‍मिन्‍ने़ॽओ॥”



सेसे साःड्‌गाहिम्‍मिल्‍ले़ लागि चिगक्‌वाहाॽ


(ला २५:१-९)


४ मोसाःल्‍ले़ के़रे़क् इस्राइलि सङ्‌जुम्‍भोबा मनाहाॽ अक्‍खे मे़त्‍तुसि, “यहवे दाङ्‌बाल्‍ले़ इङ्‌जाङ् चोगुबा पाःन्‍हाॽ हाबा कन्‍हाॽएरो–
 ५ खिनिॽ लुम्‍मोलाम्‍बा यहवे दाङ्‌बाल्‍ले़ कुलागि हुक्‌वा तारे़म्‍मे़ॽ॥ आबाङे निङ्‌वाॽओलाम् पिमा निङ्‌वाॽ के़जोःक्‍पाल्‍ले़ यहवे दाङ्‌बाल्‍ले़ कुलागि कन् चिगक्‌वाहाॽ तारुर– साम्‍म्‍याङ्, युप्‍पा, हे़क्‍क्‍याङ् कासा
 ६ हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु लिप्‍लिङ्‌गे खिःल्‍ले़न् नैनासुत् चिरिक्, हे़क्‍क्‍याङ् मे़ःन्‍दा मुरिक्,
 ७ हे़ःत्‍ताङ्‌बा चाःम्‍मनाबा मे़ल्‍लुक् होरिक्, साॽरिक् नुबा साहोरिक्, हे़क्‍क्‍याङ् बबुल सिङ्,
 ८ ओःत्‍तिःल्‍ले़ लागि निःङ्‌गेॽ, खे़ब्‍याङ् माङ्‌थोःक्‍ना पिमासि निःङ्‌गेॽरे़ लागि मारुक् नु कुनाम्‍गे़नुॽबा सुक्‍पा हाःम्‍मारे़ लागि मारुक्,
 ९ एपोद नु साःङ्‌बे से़ःप्‍चाङ्‌ङो तिःङ्‌मारे़ लागि अनिक्‍स नु वेॽ मुधिङ्‌लुङ्‌हाॽ॥



यहवे दाङ्‌बे़ल्‍ले़ कुसेसे साःङ्‌गाहिम्‍मो चाहा के़जोःक्‍पा चिगक्‌वाहाॽ


(ला ३९:३२-४३)


१० “खिनिॽ लुम्‍मो आक्‍ख्‍यारिक् कुहुक्‌चो के़नुॽबा मे़वाॽ, खे़ङ्‌हाॽ के़रे़क् मे़दाआङ् यहवे दाङ्‌बे़ल्‍ले़ इङ्‌जाङ् चोगुबा के़रे़क् पाःन्‍हाॽ मे़जोगुर–
 ११ सेसे साःङ्‌गाहिम् नु खे़ल्‍ले़ कुघाप्‍मा, साःङ्‌गाहिम्‍मोबा काप्‍पो साङ्‌साङ् काःङ्‌भाहाॽ, खेःक्‍चुरिहाॽ, सिङ्‌भे़ल्‍ले़क्‍हाॽ, कुसाक्‍मा कुधेःक्‍माहाॽ, सित्‍लाङ्‌हाॽ नु कुयुक्‍नादे़न्‍हाॽ,
 १२ निङ्‌वाॽफुमाङ्‌ङिल्‍ले़ कुमाङ्‌हुप् सन्‍दोक् नु खे़ल्‍ले़ कुबङ्‌मा तक्‍लाङ्‌हाॽ, कुदे़प्‍फेॽ नु कुधेःक्‍मा फोःन्‍दाहाॽ,
 १३ चप्‍ते़न् हे़क्‍क्‍याङ् खे़प्‍मोबा तक्‍लाङ्‌हाॽ नु खे़प्‍मोबा के़रे़क् सामा सार्दाम्‍हाॽ खे़ब्‍याङ् निङ्‌वाॽफुमाङ्‌ङो तोःम्‍मनाबा सेसे खरे़ःङ्,
 १४ सेमिःन्‍ले़ लागि सेमियुङ्‌दे़न् नु खे़प्‍मोबा सामा सार्दाम् छक्‍कङ्‌हाॽ, हे़क्‍क्‍याङ् सेमिःल्‍ले़ लागि निःङ्‌गेॽ,
 १५ सुक्‍पा हाःम्‍मा ले़त्‍ति तोःम्‍मादे़न् नु खे़प्‍मोबा तक्‍लाङ्‌हाॽ, माङ्‌थोःक्‍ना पिमासि निःङ्‌गेॽ, कुनाम्‍गे़नुॽबा सुक्‍पा, सेसे साःङ्‌गाहिम्‍मोबा फोःन्‍दा,
 १६ मिधिङ्‌मनादेमनाबा वयागे़न् सिदुङ्‌जभा तोःम्‍मादे़न् नु खे़ल्‍ले़ लागि कासा चिॽलिङ्‌गेॽ, खे़ल्‍ले़ कुदक्‍लाङ्‌हाॽ हे़क्‍क्‍याङ् के़रे़क् सामा सार्दाम्‍हाॽ, वाहप्‍सिङ्‌मा कासा छे़ःङ्‌ग्‍या, खे़ल्‍ले़ कुयुक्‍नाहाॽनु सोसोरिक्,
 १७ लक्‍खुम्‍मोबा फोःन्‍दाहाॽ नु सित्‍लाङ्‌हाॽ हे़क्‍क्‍याङ् खे़ल्‍ले़ कुयुक्‍नादे़न्‍हाॽ, लक्‍खुम्‍मोबा यम्‍बा लाम्‍धे़ःत्‍तिल्‍ले़ लागि फोःन्‍दा,
 १८ सेसे साःङ्‌गाहिम् नु लक्‍खुम्‍मो कुहाप्‍मा लक्‍चुहाॽ नु इदाःक्‍हाॽ,
 १९ सेसे साःङ्‌गाहिम्‍मो माङ्‌से़वा चोःक्‍मारे़ लागि फमनाबा चाङ्‌हाॽ– हारुन निङ्‌वाॽफुसाम्‍बाल्‍ले़ कुलागि सुत्‍थोबा चाङ्‌हाॽ नु निङ्‌वाॽफुसाम्‍बा याःम्‍बक्‍को माङ्‌से़वा चोःक्‍मारे़ लागि खुने़ॽ कुस्‍साहाॽरे़ खुन्‍छिॽ चाङ्‌हाॽ॥”



मनाहाॽरे़ खुन्‍छिॽ हुक्‌वायाङ्


२० खे़ब्‍याङ् इस्राइलबा के़रे़क् सङ्‌जुम्‍भोहाॽ मोसाःल्‍ले़ कुदगिलाम् से़म्‍मुॽइ मे़बोःक्‍खे़॥
 २१ आत्‍तिन् आत्‍तिन्‍हाॽ खुन्‍छिॽ सिक्‍लुङ्‌माॽ नु निङ्‌वाःल्‍ले़ मुरा मे़त्‍तुसि, खे़ङ्‌हाॽरे़ तुम्‍मादे़न् साःङ्‌गाहिम्‍मोबा याःम्‍बक्, खे़ल्‍ले़ लागि के़रे़क् माङ्‌से़वा चोःक्‍मा याःम्‍बक् नु सुत्‍थो चाङ्‌ले़ लागि यहवे दाङ्‌बे़ल्‍ले़ कुलागि हुक्‌वायाङ् मे़दारु॥
 २२ आबाङे निङ्‌वाःल्‍ले़ मुरा मे़त्‍तुसिबा ये़म्‍बित्‍छा नु मे़न्‍छुमा खक्‍पे़त्‍ले़ के़रे़क् परिक्‍पा सामाहाॽ– के़भिःप्‍मा, कुन्‍दुल्‍लो, स्‍वागेप् नु चोःक्‍सिङ्‌मा साम्‍म्‍याङ् वाःत्‍ति सामाहाॽ मे़दारु॥ खे़ङ्‌हाॽरे़ खुन्‍छिॽ साम्‍म्‍याङ्‌ङिन् यहवे दाङ्‌बाओ थाःङ् पङ्‌मनाबा हुक्‌वा कुइसिःक् मे़दोन्‍दु॥
 २३ आत्‍तिन्‍हाॽरे़ हिःक्‍कङ्‌कङ्‌बा, परान्‍ला, हे़ःत्‍ताङ्‌बा खि, चुन्‍जुम्‍बा खिःल्‍ले़न् नैनासुत् चिरिक्, मे़ःन्‍दा मुरिक्, हे़ःत्‍ताङ्‌बा चाःम्‍बमना मे़ल्‍लुक् होरिक्‍हाॽ, नु साॽरिक् नुबा साहोरिक्‍पाहाॽ मे़गत्‍तु, खे़ङ्‌हाॽ मे़दारु॥
 २४ युप्‍पा नु कासाःल्‍ले़ हुक्‌वा के़दोःम्‍बा के़रे़क्‍ले़ यहवे दाङ्‌बे़ल्‍ले़ कुलागि हुक्‌वा कुसिङ्‌बा मे़दारु॥ आत्‍तिन् आत्‍तिन्‍हाॽओ कुभा माङ्‌से़वा याःम्‍बक्‍ले़ लागि बबुल सिङ् ने़स्‍से़, खे़न् खे़ङ्‌हाॽरे़ मे़दारु॥
 २५ आबाङे हुक्‍किल्‍ले़ मे़लःन्‍दुबा हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुम्‍बा नैनासुत् चिरिक् के़गप्‍मा कुहुक्‌वा के़नुॽमा मे़न्‍छुमाहाॽरे़ खे़न् मे़दारु॥
 २६ आबाङे निङ्‌वाॽलाम् चोःक्‍मा निङ्‌वाॽ के़गप्‍मा नु सुम्‍बोधामा मे़न्‍छुमाहाॽरे़ मे़ःन्‍दा मुरिक्‍किन् मे़लःन्‍दु॥
 २७ लाम्‍लोबाहाॽरे़ एपोद नु साःङ्‌बे से़ःप्‍चाङ्‌ङो तिःङ्‌मारे़ लागि अनिक्‍स मुधिङ्‌लुङ् हे़क्‍क्‍याङ् वेॽ कुमे़न् के़घिःक्‍पा मुधिङ्‌हाॽ मे़दारु॥
 २८ सेमिरे़ लागि निःङ्‌गेॽ, माङ्‌थोःक्‍ना पिमासि निःङ्‌गेॽरे़ लागि मारुक् नु कुनाम्‍गे़नुॽबा सुक्‍पा हाःम्‍मारे़ लागि मारुक् मे़दारु॥
 २९ यहवे दाङ्‌बाल्‍ले़ मोसालाम् इङ्‌जाङ् पिरुबा के़रे़क् याःम्‍बक्‍हाॽरे़ लागि निङ्‌वाॽओ चोःक्‍मा निङ्‌वाॽ के़गप्‍पा इस्राइलबा के़रे़क् मे़न्‍छुमाहाॽ नु ये़म्‍बित्‍छाहाॽरे़ आबाङे खुन्‍छिॽ निङ्‌वाःल्‍ले़ मुरा मे़त्‍तुसिबा कुइसिःक् हुक्‌वा मे़दारुरो॥



सेसे साःङ्‌गाहिम् के़जोःक्‍पा चोबेगुहाॽ


(ला ३१:१-११)


३० खे़ब्‍याङ् मोसाःल्‍ले़ इस्राइलिहाॽ मे़त्‍तुसि, “ओमे़त्‍ते़म्‍मे़ॽ, यहुदा थाःक्‍कोबा हुररे़ कुम्‍मे़न्‍छाॽ, उरिःल्‍ले़ कुस्‍सा बजलेःल्‍ले़न् यहवे दाङ्‌बे़ल्‍ले़ उःत्‍तुआङ् वाॽ॥
 ३१ निङ्‌वाॽफुमाङ्‌ङिल्‍ले़ कुयाम्‍साम्‍मिल्‍ले़, के़रे़क् परिक्‍पा चोबेगु याःम्‍बक् चोःक्‍मा ने़हिनिङ्‌वाॽ नु सिक्‍कुम् निङ्‌वाॽरे़ खुने़ॽ कुधिम् चोगुआङ् वाॽ॥
 ३२ खे़ल्‍ले़ साम्‍म्‍याङ्, युप्‍पा, कासाओ कुभुङ् लक्‍मा सिक्‍कुम् निङ्‌वाॽ,
 ३३ हे़क्‍क्‍याङ् लुङ् खक्‍मा नु काम्‍मा, सिङ् लक्‍मा खे़ब्‍याङ् के़रे़क् परिक्‍पा चोबेगुरे़ चोःक्‍मा के़बोङ्‌बा याःम्‍बक् चोःक्‍मारे़ लागि खुने़ॽ सिक्‍कुम् निङ्‌वाॽ खोसुआङ् वाॽ॥
 ३४ खुने़ॽ नु दानरे़ कुधाःक्‍कोबा अहिसामाकरे़ कुस्‍सा अहिहोआबे़ल्‍ले़ वेॽहाॽ हुॽसुसिर फाॽआङ् यहवे दाङ्‌बे़ल्‍ले़ खे़ङ्‌हाॽ हे़क्‍के चोःक्‍मा निङ्‌वाॽ पिरुसिआङ् वाॽ॥
 ३५ खे़ङ्‌हाॽरे़ के़रे़क् परिक्‍पा चोबेगुरे़ याःम्‍बक्, कुसाप् लक्‍मा, हिःक्‌यङ्‌यङ्‌बा, पारान्‍ला, हे़ःत्‍ताङ्‌बा खि नु चुन्‍जुम्‍बा नैनासुत् चिरिक्‍को फुङ् लक्‍मा नु फमा याःम्‍बक्‍को, के़रे़क् परिक्‍ले़न् चोबेगु नु चोबेगुरे़ चोःक्‍मनाबा हुक्‌वानुॽमा याःम्‍बक् मे़जोगुर फाॽआङ् यहवे दाङ्‌बे़ल्‍ले़ खे़ङ्‌हाॽ सुम्‍बोधासाबा चोगुसिआङ् वाॽरो॥”


 


a ३५:२ साब्‍बाथ फाॽइन् नाःम्‍सिङ्‌मा नुसिगेक्‍पा ये़न्॥






३६
 १ “कल्‍ले़चोगुल्‍ले़ बजलेल, ओहोलिआब नु के़रे़क् कुहुक्‌वा के़नुॽबा मनाहाॽ खे़न् सेसे साःङ्‌गाहिम्‍मिन् चोःक्‍मारे़ लागि यहवे दाङ्‌बे़ल्‍ले़ सिक्‍कुम् निङ्‌वाॽसाबा नु सुम्‍बोधासाबा चोगुसिआङ् वाॽ, खे़ङ्‌हाॽ के़रे़क्‍ले़ यहवे दाङ्‌बे़ल्‍ले़ इङ्‌जाङ् चोगुबा कुइसिःक् मे़जोगुररो॥”



मनाहाॽरे़ हुक्‌वा मे़दारुॽ


२ खे़ब्‍याङ् बजले़ल, ओहोलिआब नु यहवे दाङ्‌बाल्‍ले़ सुम्‍बोधासाबा हे़क्‍क्‍याङ् याःम्‍बक् चोःक्‍मारे़ लागि के़धुक्‍पा निङ्‌वाॽ पिरुसिबा के़रे़क् मनाहाॽ मोसाःल्‍ले़ उःत्‍तुसि,
 ३ इस्राइलिहाॽरे़ सेसे साःङ्‌गाहिम् चोःक्‍मा याःम्‍बक्‍ले़ लागि थेधेहाॽ मे़दारुआङ् वये़, खे़न् के़रे़क् हुक्‌वाहाॽ खे़ङ्‌हाॽरे़ मोसाःल्‍ले़ कुहुक्‍लाम्‍बा मे़दाःक्‍तु॥ मनाहाॽरे़ तानाम् थक्‍मा आबाङे निङ्‌वाःल्‍ले़ वेॽ हुक्‌वाहाॽआङ् मे़दारु॥
 ४ सेसेदे़न्‍नोबा याःम्‍बक् के़जोःक्‍पा के़रे़क् कुहुक्‍चो के़नुॽबा चोबेगु मनाहाॽरे़ खुन्‍छिॽ आप्‍फेक् आप्‍फेक् याःम्‍बक्‍हाॽ मे़ले़रुआङ् मोसाओ मे़द्‌ये़,
 ५ हे़क्‍क्‍याङ् खे़ङ्‌हाॽरे़ मोसान् मे़मे़त्‍तु, “यहवे दाङ्‌बे़ल्‍ले़ चोःक्‍मारे़ लागि इङ्‌जाङ् चोगुबा याःम्‍बक्‍किल्‍ले़ लागि चाहा के़जोःक्‍पानुःल्‍ले़ आल्‍लसाङ् यरिक् चिगक्‌वाहाॽ मनाहाॽरे़ मे़दारुर मे़बत्॥”


६ खे़ब्‍याङ् मोसाःल्‍ले़ मे़त्‍तुसि, हे़क्‍क्‍याङ् खे़ङ्‌हाॽरे़ साःङ्‌गाहिम् कुले़ःम् कन् पाःन्‍निन् उवा चोःक्‍मा मे़हेःक्‍तु, “सेसेदे़न्‍नोबा हुक्‌वारे़ लागि आल्‍ल आत्‍तिन् ये़म्‍बित्‍छा इग्र मे़न्‍छुमाःल्‍ले़ वेॽ थे़मा पाःन्‍नाङ् मे़जोगुन्‍ल॥” कम्‍भलॽरिक् मनाहाॽ आल्‍लसाङ् वेॽ यरिक् चिगक्‌वा ताःप्‍मा मे़म्‍भाःक्‍तुसिन्,
 ७ थेआङ्‌भे़ल्‍ले़ सेसेदे़न् चोःक्‍मारे़ लागि खे़ङ्‌हाॽओ चाहा के़जोःक्‍पानुःल्‍ले़ यरिक् चिगक्‌वा वये़रो॥



यहवे दाङ्‌बे़ल्‍ले़ सेसे कुसाःङ्‌गाहिम् चोःक्‍मा याःम्‍बक्


(ला २६:१-३७)


८ याःम्‍बक् के़जोःक्‍पाहाॽ आक्‍ख्‍यारिक् कुहुक्‌वा के़नुॽबा चोबेगु मे़वये़, खे़ङ्‌हाॽरे़ थिबोङ् फोःन्‍दा के़बप्‍पा सेसे साःङ्‌गाहिम् मे़जोगु॥ खे़न् फोःन्‍दाहाॽ चुन्‍जुन् लॽरिक् फमनाबा हे़क्‍क्‍याङ् हिःक्‌यङ्‌यङ्‌बा, पारान्‍ला नु हे़ःत्‍ताङ्‌बा खिःल्‍ले़न्, कुहुक्‌वा के़नुॽबा चोबेगुहाॽरे़ मे़जोगुबा करुबहाॽ के़बप्‍पा वये़॥
 ९ के़रे़क् फोःन्‍दाहाॽरे़ कुलाम्‍ति निबोङ्‌ङाङ् ये़त्‍छि हुक्‍सिक् नु कुभे़रे़ःन् हुक्‍सिक् लिसि के़बप्‍पा चोगे़॥ के़रे़क् फोःन्‍दाहाॽरे़ कुसिःक्‍मान् लत्‍छा परिक्‍पा चोगे़॥
 १० खे़ङ्‌हाॽरे़ ङासि फोःन्‍दाहाॽ थिक्‍नु वेॽइन् मे़जक्‍तु, वेॽ ङासि फोःन्‍दाहाॽआङ् थिक्‍नु वेॽइन् मे़जक्‍तु॥
 ११ थिक्‍सिगेःक्‍पो मे़जक्‍तुबा कुलक्‍किल्‍ले़ नाःस्‍मा फोःन्‍दाःल्‍ले़ कुयाओ खे़ङ्‌हाॽरे़ हिःक्‍कङ्‌कङ्‌बा कुसःम्‍मा मे़जोगु॥ निसिगेक्‍पा मे़जक्‍तुबा कुलक्‍किल्‍ले़ नाःस्‍मा फोःन्‍दाःल्‍ले़ कुयाओआङ् हे़क्‍केए मे़जोगु॥
 १२ लत्‍छा फोःन्‍दाओ खे़ङ्‌हाॽरे़ ङाबोङ् कुसःम्‍माहाॽ मे़जोगु, हे़क्‍क्‍याङ् के़जक्‍सिङ्‌बा कुलक्‍किल्‍ले़ नाःस्‍मा फोःन्‍दाःल्‍ले़ कुयाओआङ् खे़ङ्‌हाॽरे़ ङाबोङ् कुन्‍दोल्‍लोहाॽ मे़जोगु॥ खे़न् कुसःम्‍माहाॽ थिक्‍नु वेॽइन् तुम्‍दुम्‍बा पत्‍छे़॥
 १३ खे़ङ्‌हाॽरे़ ङाबोङ् साम्‍म्‍याङ् कुन्‍दुल्‍लोहाॽ मे़जोगुआङ् फोःन्‍दाःल्‍ले़ कुदुम्‍बेहाॽ खेःक्‍चुरिहाॽरे़ थिक्‍नु वेॽइन् मे़दुम्‍सु॥ कम्‍भलॽरिक् सेसे साःङ्‌गाहिम्‍मिन् लत्‍छा पोःक्‍खे़॥


१४ सेसे साःङ्‌गाहिम् थाःङ्‌बा साःङ्‌गाःन् ते़प्‍मारे़ लागि खे़ङ्‌हाॽरे़ मे़ःन्‍दा मुरिक्‍पा थिबोङ्‌ङाङ् थिक् कुघाप्‍माहाॽ मे़जोगु॥
 १५ के़रे़क् फोःन्‍दाहाॽरे़ कुलाम्‍तिःन् सुम्‍बोङ् हुक्‍सिक् कुलाम्‍ति नु हुक्‍सिक् लिसि कुभे़रे़ के़बप्‍पा चोगे़॥ खे़न् थिबोङ्‌ङाङ् थिक् फोःन्‍दाहाॽ लत्‍छा परिक्‍ले़ कुसिःक्‍मा के़बप्‍पा चोगे़॥
 १६ खे़ङ्‌हाॽरे़ ङासि फोःन्‍दाहाॽ थिक्‍मे़त् सोरिक् नु तुक्‍सि फोःन्‍दाहाॽ थिक्‍मे़त् सोरिक् मे़जक्‍तु॥
 १७ थिक्‍सिगेक्‍पा मे़जक्‍तुबा लक्‍किल्‍ले़ नाःस्‍मा फोःन्‍दाःल्‍ले़ कुयाओ खे़ङ्‌हाॽरे़ ङाबोङ् कुसःम्‍माहाॽ मे़जोगु॥ वेॽ मे़जक्‍तुबा लक्‍किल्‍ले़ नाःस्‍मा फोःन्‍दाःल्‍ले़ कुयाओआङ् खे़ङ्‌हाॽरे़ ङाबोङ् कुसःम्‍माहाॽ मे़जोगु॥
 १८ याम्‍मो खे़ङ्‌हाॽरे़ खे़न् साःङ्‌गाहिम्‍मिल्‍ले़ कुघाप्‍मे़न् मे़दुम्‍सुआङ् लत्‍छा चोःक्‍मारे़ ङाबोङ् कासा खेःक्‍चुरिहाॽ मे़जोगु॥
 १९ साःङ्‌गाहिम्‍मिन् खाप्‍मारे़ लागि खे़ङ्‌हाॽरे़ हे़ःत्‍ताङ्‌बा चाःम्‍मनाबा मे़ल्‍लुक् होरिक्‍पाहाॽलाम् लत्‍छा कुदे़प्‍मा मे़जोगु, हे़क्‍क्‍याङ् खे़ल्‍ले़ कुसम्‍धाङ् साॽरिक् नुबा साहोरिक्‍हाॽरे़न् लत्‍छा वेॽ कुदे़प्‍मा मे़जोगु॥


२० खे़ङ्‌हाॽरे़ सेसे साःङ्‌गाहिम्‍मल्‍ले़ लागि बबुल सिङ्‌भे़ल्‍ले़क्‍हाॽ तक्‍पेत् तक्‍पे़त् के़ये़प्‍पा मे़जोगु॥
 २१ के़रे़क् सिङ्‌भे़ल्‍ले़क्‍हाॽरे़ कुलिङ्‌गे़न् हुक्‍सिक् थिबोङ् केःम्‍बा नु कुभे़रे़ःन् हुक्‍सिक् थिक्‍काङ् कुभ्रे़ःङ् के़बप्‍पा चोगे़॥
 २२ के़रे़क् सिङ्‌भे़ल्‍ले़हाॽओ चम्‍बे़प्‍पा ने़त्‍छि ने़त्‍छि थिक्‍नु वेॽइन् तुम्‍दुम्‍बा मे़ये़प्‍सुआङ् ये़बे़॥ आम्‍भा कन् परिक्‍ले़ खे़ङ्‌हाॽरे़ सेसे साःङ्‌गाहिम्‍मोबा के़रे़क् सिङ्‌भे़ल्‍ले़क्‍हाॽ मे़जोगु॥
 २३ खे़ङ्‌हाॽरे़ सेसे साःङ्‌गाहिम् यो ले़प्‍माङ्‌बा लक्‍किल्‍ले़ लागि निबोङ् सिङ्‌भे़ल्‍ले़क्‍हाॽ,
 २४ हे़क्‍क्‍याङ् निबोङ्‌ङे सिङ्‌भे़ल्‍ले़क्‍हाॽरे़ कुसिगाङ् लिबोङ् युप्‍पा कुयुक्‍नादे़न्‍हाॽ मे़जोगु– लत्‍छा सिङ्‌भे़ल्‍ले़क् सिगाङ् ने़त्‍छि कुयुक्‍ना, हे़क्‍क्‍याङ् लत्‍छा हासम्‍सम्‍बा थक्‍मा लत्‍छा कुयुक्‍ना ने़स्‍से़॥
 २५ थिक्‍नाहाङ् ले़प्‍माङ्, इग्र सेसे साःङ्‌गाहिम् थो ले़प्‍माङ् खे़ङ्‌हाॽरे़ निबोङ् सिङ्‌भे़ल्‍ले़क्‍हाॽ,
 २६ हे़क्‍क्‍याङ् खे़ल्‍ले़ लागि लिबोङ् कुयुक्‍नादे़न्‍हाॽ युप्‍पाःल्‍ले़न् मे़जोगु– के़रे़क् सिङ्‌भे़ल्‍ले़क् थक्‍मा सिङ्‌भे़ल्‍लेक्‍किल्‍ले़ कुसिगाङ् ने़त्‍छि कुयुक्‍ना मे़जोगु॥
 २७ सेसे साःङ्‌गाहिम् नाम्‍धा ले़प्‍माङ् नाःस्‍मा कुलक्‍किल्‍ले़ लागि खे़ङ्‌हाॽरे़ तुक्‍सि सिङ्‌भे़ल्‍ले़क्‍हाॽ मे़जोगु॥
 २८ सेसे साःङ्‌गाहिम्‍मोबा नाःस्‍मा कुसुक्‍पाहाॽरे़ लागि ने़त्‍छि सिङ्‌भे़ल्‍ले़क्‍हाॽ मे़जोगु॥
 २९ खे़न् ने़त्‍छि कुसुक्‍पोबा सिङ्‌भे़ल्‍ले़क्‍हाॽ मुआङ्‌धो थाःङ् थारिक् निले़ङ् कुघाप् कुघाप् फाक्‍सिङ्‌ङाङ् पत्‍छे़॥ कम्‍भलॽरिक् खे़ङ्‌हाॽ लत्‍छा कुन्‍दुल्‍लोओ चक्‍सिङ्‌ङाङ् पत्‍छे़॥ कम्‍भलॽरिक्‍के खे़ङ्‌हाॽरे़ खे़न् ने़त्‍छि लत्‍छा परिक्‍पा मे़जोगु॥
 ३० के़रे़क्‍ले़ ये़त्‍छि सिङ्‌भे़ल्‍ले़क् मे़बोःक्‍खे़, हे़क्‍क्‍याङ् खे़ल्‍ले़ लागि युप्‍पाःल्‍ले़न् थिबोङ्‌ङाङ् तुक्‍सि कुयुक्‍नादे़न्‍हाॽ मे़जोगु॥ लत्‍छा लत्‍छा सिङ्‌भे़ल्‍ले़क् सिगाङ् ने़त्‍छि ने़त्‍छि कुयुक्‍ना ने़स्‍से़॥


३१ खे़ङ्‌हाॽरे़ बबुल सिङ्‌ङिल्‍ले़न् पे़रे़म् कुसाक्‍मा सिङ्‌हाॽ मे़जोगु– सेसे साःङ्‌गाहिम् थिक्‍ले़प्‍माङ्‌बा सिङ्‌भे़ल्‍ले़क्‍हाॽरे़ लागि ङासि पे़रे़म् कुसाक्‍मा सिङ्,
 ३२ हे़क्‍क्‍याङ् वेॽ ले़प्‍माङ्‌बा सिङ्‌भे़ल्‍ले़क्‍हाॽरे़ लागि कुसाक्‍मा ङासि पे़रे़म्‍सिङ्, नु नाम्‍धा ले़प्‍माङ् नाःस्‍मा कुलक्‍कोबा सिङ्‌भे़ल्‍ले़क्‍हाॽरे़ लागि ङासि कुसाक्‍मा पे़रे़म्‍सिङ् मे़याक्‍तु॥
 ३३ खे़ङ्‌हाॽरे़ सिङ्‌भे़ल्‍ले़क्‍हाॽरे़ कुलुम्‍मो के़बप्‍पा कुसाक्‍माङ्‌ग सेसे साःङ्‌गाहिम्‍मे़ल्‍ले़ लत्‍छा कुयाओनु वेॽ कुयाओ थारिक् खाराक् के़गे़प्‍पा मे़जोगु॥
 ३४ खे़ङ्‌हाॽरे़ खे़न् सिङ्‌भे़ल्‍ले़क्‍हाॽ साम्‍म्‍याङ्‌ङिल्‍ले़ मे़सुःप्‍तु, हे़क्‍क्‍याङ् कुसाक्‍माहाॽ ते़म्‍मारे़ लागि साम्‍म्‍याङ् कुन्‍दोल्‍लोहाॽ मे़जोगु॥ खे़ङ्‌हाॽरे़ खे़न् पे़रे़म्‍बा कुसाक्‍माहाॽआङ् साम्‍म्‍याङ्‌ङिल्‍ले़ मे़सुःप्‍तु॥


३५ खे़ङ्‌हाॽरे़ हिःक्‍कङ्‌कङ्‌बा, पारान्‍ला, हे़क्‍क्‍याङ् हे़ःत्‍ताङ्‌बा चाःम्‍मनाबा से़मुरिक्‍किल्‍ले़ मे़भयुआङ् मे़जक्‍तुबा चुन्‍जुम्‍बा नैनासुत् चिरिक्‍किल्‍ले़न् लत्‍छा फोःन्‍दा मे़जोगु खे़ब्‍याङ् खे़प्‍मो कुलाप् के़बप्‍पा करुबे़ल्‍ले़ कुजइःत् मे़जोगुआङ् कुभुङ् मे़लक्‍तु॥
 ३६ खे़ङ्‌हाॽरे़ खे़ल्‍ले़ लागि बबुल सिङ्‌ङिल्‍ले़न् लिसि सित्‍लाङ्‌हाॽ मे़जोगुआङ् साम्‍म्‍याङ्‌ङिल्‍ले़ मे़सुःप्‍तु॥ खे़प्‍मोबा साम्‍म्‍याङ् कुवेॽमा खेःक्‍चुरिहाॽ पत्‍छे़॥ खे़ङ्‌हाॽरे़ फोःन्‍दाहाॽ फोःम्‍मारे़ लागि लिसि युप्‍पा कुयुक्‍नाहाॽ मे़जोगु॥
 ३७ खे़ङ्‌हाॽरे़ साःङ्‌गाहिम्‍मोबा लाम्‍धेःत्‍तिल्‍ले़ लागि हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुन् लॽरिक् मे़भयुबा नैनासुत् चिरिक्‍किल्‍ले़न्, फुङ् के़लक्‍पे़ल्‍ले़ याःम्‍बक् चोगुबा लत्‍छा फोःन्‍दा मे़जोगु॥
 ३८ खे़ङ्‌हाॽरे़ खे़ल्‍ले़ लागि ङासि सित्‍लाङ् नु कुवेॽमा खे़ःक्‍चुरिहाॽआङ् मे़जोगु॥ खे़ङ्‌हाॽरे़ सित्‍लाङ्‌ङिल्‍ले़ कुसम्‍मे़न् नु खे़ल्‍ले़ कुवेॽमा कुनाम्‍मिन् साम्‍म्‍याङ्‌ङिल्‍ले़ मे़सुःप्‍तु, खम्‍भ्‍याङ् खे़ल्‍ले़ ङासि कासा कुयुक्‍नाहाॽ मे़जोगुरो॥


 






माङ्‌हुप् सन्‍दोक् चोःक्‍मा याःम्‍बक्



३७
 १ बजले़लरे़ बबुल सिङ्‌ङिल्‍ले़न् माङ्‌हुप् सन्‍दोक् चोगु॥ खे़ल्‍ले़ कुलाम्‍ति हुक्‍सिक् ने़त्‍छिआङ् कुभ्रे़ःङ्, कुभे़रे़ हुक्‍सिक् थिक्‍काङ् कुभ्रे़ःङ् नु कुलिङ्‌गे़न्‍निन् हुक्‍सिक् थिक्‍काङ् कुभ्रे़ःङ्‌बा चोगे़॥
 २ खुने़ॽ खे़न् सिगाङ् नु लाःक्‍कात् ले़प्‍माङ् इसेःङ्‌बा साम्‍म्‍याङ्‌ङिल्‍ले़ सुःप्‍तु, हे़क्‍क्‍याङ् खे़ल्‍ले़ कब्रिङ् पिसाङ् साम्‍म्‍याङ्‌ङिल्‍ले़ कुगःङ्‌ग्‍या फत्‍छु॥
 ३ खुने़ॽ खे़ल्‍ले़ लागि लिसि साम्‍म्‍याङ् कुन्‍दुल्‍लोहाॽ योःन्‍दुआङ् थगु, हे़क्‍क्‍याङ् खे़ङ्‌हाॽ खे़ल्‍ले़ कुलाङ्‌हाॽओ फत्‍छु– ने़त्‍छि कुन्‍दुल्‍लोहाॽ थिक्‍ले़प्‍माङ् नु ने़त्‍छि कुन्‍दुल्‍लोहाॽ वेॽ ले़प्‍माङ् फत्‍छु॥
 ४ खे़ब्‍याङ् खुने़ॽ बबुल सिङ्‌ङिल्‍ले़न् तक्‍लाङ्‌हाॽ चोगुआङ् खे़ङ्‌हाॽ साम्‍म्‍याङ्‌ङिल्‍ले़ सुःप्‍तु॥
 ५ खुने़ॽ खे़न् कुबङ्‌मा तॽलाङ्‌हाॽ माङ्‌हुप् सन्‍दोक् ने़प्‍माङ् पिसाङ् के़बप्‍पा कुन्‍दुल्‍लोहाॽओ याक्‍तु॥


६ खुने़ॽ इसेःङ्‌बा साम्‍म्‍याङ्‌ङिल्‍ले़न् लत्‍छा कुदे़प्‍फेॽ चोगु॥ खे़ल्‍ले़ कुलाम्‍तिःन् हुक्‍सिक् ने़त्‍छिआङ् कुभ्रे़ःङ् नु कुभे़रे़ःन् हुक्‍सिक् थिक्‍काङ् कुभ्रे़ःङ् के़बप्‍पा चोगे़॥
 ७ थवाःल्‍ले़ थक्‍मना लःप्‍मनाबा साम्‍म्‍याङ्‌ङिल्‍ले़न् ने़त्‍छि करुबहाॽ खुने़ॽ चोगु॥ खुने़ॽ कुदे़प्‍फेॽ ने़प्‍माङ् ले़प्‍माङ् चोगु–
 ८ लत्‍छा करुब थिक् कुयाओनु वेॽ करुबे़न् वेॽ ले़प्‍माङ्‌बा कुयाओ युक्‍खु॥ खे़न् ने़त्‍छि करुबहाॽ नु कुदे़प्‍फेन् लत्‍छा साम्‍म्‍याङ् कुआःत्‍लाम् ने़प्‍माङ् कुयाओ चोगु॥
 ९ खे़न् ने़त्‍छि करुबहाॽरे़ खुन्‍छिॽ लाप्‍हाॽ थाःङ् ले़प्‍माङ् हप्‍फे़ फे़सुसिआङ् कुदे़प्‍फेन् इःप्‍तेसुआङ् पत्‍छे़सि॥ खे़ङ्‌हाॽरे़ खुन्‍छिॽ नाराहाॽग तक् नु तक् कुदे़प्‍फेॽ ले़प्‍माङ् हिसिङ्‌ङाङ् पत्‍छे़रो॥



निङ्‌वाॽफुमाङ्‌ङो तोःम्‍मनाबा खरे़ःङ् ने़मा चप्‍ते़न्


(ला २५:२३-३०)


१० बजले़लरे़ बबुल सिङ्‌ङिल्‍ले़न् चप्‍ते़न् चोगु॥ खे़ल्‍ले़ कुलाम्‍तिःन् हुक्‍सिक् ने़त्‍छि, कुभे़रे़ःन् हुक्‍सिक्‍थिक् नु कुलिङ्‌गे़न्‍निन् हुक्‍सिक् थिक्‍काङ् कुभ्रे़ःङ् पत्‍छे़॥
 ११ खुने़ॽ खे़न् इसेःङ्‌बा साम्‍म्‍याङ्‌ङिल्‍ले़ सुःप्‍तु, हे़क्‍क्‍याङ् खे़न् कब्रिङ् पिसाङ् साम्‍म्‍याङ्‌ङिल्‍ले़ कुगःङ्‌ग्‍या फत्‍छु॥
 १२ खे़ल्‍ले़ के़रे़क् पिसाङ् हुक्‍ताप्‍पे थिक् कुभे़रे़ के़बप्‍पा कुया थिक् चोगु, हे़क्‍क्‍याङ् कब्रिङ् पिसाङ् साम्‍म्‍याङ्‌ङिल्‍ले़ कुगःङ्‌ग्‍या फत्‍छु॥
 १३ चप्‍ते़न्‍ले़ लागि खुने़ॽ योःन्‍दुआङ् लिसि साम्‍म्‍याङ् कुन्‍दुल्‍लोहाॽ चोगु, हे़क्‍क्‍याङ् खे़न् कुन्‍दुल्‍लोहाॽ खे़न् चप्‍ते़न्‍निल्‍ले़ लिसि कुलाङ् के़बप्‍पा कुसुक्‍पो फत्‍छु॥
 १४ खे़न् कुन्‍दुल्‍लोहाॽ चप्‍ते़न् पङ्‌मा तक्‍लाङ्‌हाॽरे़ लागि कुलिःङ्‌मादे़न् पोङ्‌ल फाॽआङ् कप्‍मनाबे़ल्‍ले़ कुयाओए पत्‍छे़॥
 १५ खुने़ॽ खे़न् चप्‍ते़न्‍निन् पङ्‌मारे़ लागि खे़न् तक्‍लाङ्‌हाॽ बबुल सिङ्‌ङिल्‍ले़न् चोगुआङ् साम्‍म्‍याङ्‌ङिल्‍ले़ सुःप्‍तु॥
 १६ खुने़ॽ चप्‍ते़न्‍नोबा सामाहाॽ, इग्र च्‍ये़त्‍थ्‍याहाॽ, साङ्‌ते़रे़ःङ्‌हाॽ, चल्‍लाङ्‌ना खोर्‍याहाॽ नु सिजःङ्‌वा सिदुङ्‌जभा हुङ्‌मा खोर्‍याहाॽ के़रे़क् इसेःङ्‌बा साम्‍म्‍याङ्‌ङिल्‍ले़न् चोगुरो॥



सेमियुङ्‌दे़न् मे़जोगु


(ला २५:३१-४०)


१७ खुने़ॽ इसेःङ्‌बा साम्‍म्‍याङ्‌ङिन् थगुआङ् सेमियुङ्‌दे़न् चोगु॥ खे़ल्‍ले़ कुयुक्‍ना, कुलाङ्, फुङ् हे़क्‍तङ्‌बा चल्‍लाङ्‌ना खोर्‍या, कुभे़क्‍मेत् नु कुभुङ्‌हाॽ के़रे़क् हाबा खे़न् लत्‍छा कुआःत्‍लाम्‍बा चोगु॥
 १८ खे़ल्‍ले़ तुक्‍सि कुबोराक्‍हाॽ लाःक्‍कात् लःन्‍दे़आङ् पत्‍छे़– कुबोराक् सुम्‍सि सेमियुङ्‌दे़न् थिक्‍ले़प्‍माङ् नु कुबोराक् सुम्‍सि वेॽ ले़प्‍माङ् पत्‍छे़॥
 १९ लत्‍छा कुबोराक्‍को खजङ्‌सेॽ फुङ् हे़क्‍तङ्‌बा सुम्‍सि चल्‍लाङ्‌ना खोर्‍या, हे़क्‍क्‍याङ् खे़न्‍नु सोसोरिक् कुभे़क्‍मेत् नु कुभुङ्‌हाॽ पत्‍छे़॥ वे़ॽस्‍मा कुबोराक्‍कोआङ् सुम्‍सि चल्‍लाङ्‌ना खोर्‍याहाॽ पत्‍छे़॥ सेमि युङ्‌दे़न्‍नोलाम् के़लःम्‍बा खे़न् तुक्‍सि कुबोराक्‍हाॽ लत्‍छा परिक्‍पा चोगे़ॽ॥
 २० सेमियुङ्‌दे़न्‍नो खजङ्‌सेॽ फुङ् हे़क्‍तङ्‌बा लिसि चल्‍लाङ्‌ना खोर्‍याहाॽ, आप्‍फेक् आप्‍फेक् कुभुङ्‌फे़क्‍मेत् नु फुङ्‌हाॽआङ् पत्‍छे़॥
 २१ सेमि युङ्‌दे़न्‍नोलाम् के़लःम्‍बा तुक्‍सि कुबोराक्‍हाॽओ थिक्‍सिगेक्‍पा कुगाप्‍पिन् कुबोराक् सिगाङ् लत्‍छा कुभे़क्‍मे़त्, निसिगेक्‍पा कुगाप् कुबोराक् सिगाङ् निसिगेक्‍पा कुभे़क्‍मेत्, हे़क्‍क्‍याङ् सुम्‍सिगेक्‍पा कुगाप् कुबोराक् सिगाङ् सुम्‍सिगेक्‍पा कुभे़क्‍मेत् पत्‍छे़॥
 २२ सेमि युङ्‌दे़न, खे़ल्‍ले़ कुभे़क्‍मेत् नु कुबोराक्‍हाॽ थक्‍मनाबा साम्‍म्‍याङ् इसेःङ्‌बा लत्‍छा कुआःत्‍लाम्‍बा चोगुआङ् वये़॥


२३ खुने़ॽ नुसि सेमि हाःम्‍मा छक्‍कङ्‌हाॽ नु सेमि कुहाःम्‍माहाॽरे़ कुभिःप्‍मा लाभिःत्‍हाॽ नु खे़प्‍मोबा माक्‍सुःन्‍दा ताःक्‍मे़न् इसेःङ्‌बा साम्‍म्‍याङ्‌ङिल्‍ले़न् चोगु॥
 २४ खुने़ॽ सेमियुङ्‌दे़न् नु खे़प्‍मोबा के़रे़क् सामापुमाहाॽ तोराa थिक् इसेःङ्‌बा साम्‍म्‍याङ्‌ङिल्‍ले़न् चोगुरो॥



सुक्‍पा हाःम्‍मा ले़त्‍ति तोःम्‍मादे़न्


(ला ३०:१-५)


२५ खुने़ॽ बबुल सिङ्‌ङिल्‍ले़न् सुक्‍पा हाःम्‍मादे़न् चोगु॥ खे़ल्‍ले़ कुलाम्‍ति हुक्‍सिक्‍थिक् नु कुभे़रे़ हुक्‍सिक्‍थिक् चोगे़॥ खे़न् लिसि कुसुक्‍पा के़बप्‍पा चोगे़, हे़क्‍क्‍याङ् खे़ल्‍ले़ कुलिङ्‌गे़न्‍निन् हुक्‍सिक् ने़त्‍छि के़बप्‍पा चोगे़॥ खे़ल्‍ले़ कुदाङ्‌हाॽ आम्‍भा खे़न् लत्‍छा सिङ्‌ङिल्‍ले़न् युङे़॥
 २६ खुने़ॽ खे़ल्‍ले़ थाःङ् ले़प्‍माङ्‌बान् नु के़रे़क् पिसाङ्‌बा कुयाम्‍ले़ङ्‌बाहाॽ खे़ल्‍ले़ चम्‍बे़प्‍पा कुदाङ्‌हाॽआङ् इसेःङ्‌बा साम्‍म्‍याङ्‌ङिल्‍ले़ सुःप्‍तु, हे़क्‍क्‍याङ् खे़ल्‍ले़ लागि कब्रिङ् पिसाङ् लत्‍छा साम्‍म्‍याङ्‌ङिल्‍ले़ कुगःङ्‌ग्‍या चोगु॥
 २७ खे़ल्‍ले़ कुबङ्‌मा तक्‍लाङ्‌हाॽरे़ लागि कुलिःङ्‌मादे़न् पप्‍मारे़ लागि ले़त्‍ति तोःम्‍मादे़न्‍नोबा ने़प्‍माङ् कुयाम्‍ले़ङ्‌बो ने़त्‍छि साम्‍म्‍याङ् कुन्‍दुल्‍लो चोगुआङ् ने़प्‍माङ् पिसाङ् खे़प्‍मो फत्‍छु॥
 २८ तक्‍लाङ्‌हाॽ बबुल सिङ्‌ङिल्‍ले़न् चोगुआङ् खुने़ॽ खे़ङ्‌हाॽ साम्‍म्‍याङ्‌ङिल्‍ले़ सुःप्‍तुरो॥



माङ्‌थोःक्‍नारे़ लागि निःङ्‌गेॽ नु सुक्‍पा


(ला ३०:२२-३८)


२९ खुने़ॽ माङ्‌थोःक्‍ना पिमासि सुत्‍थो निःङ्‌गेॽ नु फुङ्‌नाम् के़जोःक्‍पाल्‍ले़ कुइसिःक् साॽरिक् कुनाम्‍गे़नुॽबा सुत्‍थो सुक्‍पा चोगुरो॥


 


a ३७:२४ तोरा थिक् फाॽइन् हप्‍मे़न् ३४ किलोग्राम योरे़॥ 






वयागे़न् सिदुङ्‌जभा ले़त्‍ति तोःम्‍मादे़न्



३८
 १ बजले़लरे़ मिधिङ्‌मनादेमनाबा वयागे़न् सिदुङ्‌जभा तोःम्‍मारे़ लागि ले़त्‍ति बबुल सिङ्‌ङिल्‍ले़न् तोःम्‍मादे़न् चोगु॥ खे़ल्‍ले़ हुक्‍सिक् ङासि कुलाम्‍ति, हुक्‍सिक् ङासि कुभे़रे़, कुसुक्‍पा लिसि के़बप्‍पा नु हुक्‍सिक् सुम्‍सि के़बप्‍पा कुलिङ्‌गे़न् चोगे़॥
 २ खे़ल्‍ले़ लिसिए कुसुक्‍पो खुने़ॽ चम्‍बे़प्‍पा कुदाङ्‌हाॽ चोगु॥ खे़न् कुदाङ्‌हाॽ नु ले़त्‍ति तोःम्‍मादे़न्‍निन् हाबा खे़न् लत्‍छा कुआःत् सिङ्‌ङिल्‍ले़न् वये़, हे़क्‍क्‍याङ् खुने़ॽ खे़न् कासाःल्‍ले़ सुःप्‍तु॥
 ३ खे़ल्‍ले़ ले़त्‍ति तोःम्‍मादे़न्‍नोबा के़रे़क् सामा पुमाहाॽ, लङ्‌घत्‍हाॽ, साङ्‌मा छे़ःङ्‌ग्‍याहाॽ, सा लक्‍मा सुम्‍जुलिहाॽ नु मि ने़मा खाम्‍ले़क्‍हाॽ– कासाःल्‍ले़न् चोगु॥
 ४ ले़त्‍ति तोःम्‍मादे़न्‍निल्‍ले़ लागि खे़ल्‍ले़ कुसिगाङ् के़रे़क् पिसाङ् कुगःङ्‌ग्‍याःल्‍ले़ कुसिगाङ् कुयाम्‍ले़ङ्‌बा कब्रिङ् कुलुम्‍मो थारिक्‍के के़गे़प्‍पा कासा चिॽलिङ्‌गेःल्‍ले़ थिक् चोगु॥
 ५ खे़न् कासा चिॽलिङ्‌गेल्‍ले़ लिसि कुसुक्‍पो तक्‍लाङ्‌हाॽरे़ कुलिःङ्‌मादे़न् फम्‍मारे़ लागि खे़ल्‍ले़ लिसि कुन्‍दुल्‍लोहाॽ फत्‍छु॥
 ६ तक्‍लाङ्‌हाॽ बबुल सिङ्‌ङिल्‍ले़न् चोगुआङ् खुने़ॽ खे़न् कासाःल्‍ले़ सुःप्‍तु॥
 ७ खे़न् तक्‍लाङ्‌हाॽ ले़त्‍ति तोःम्‍मादे़न्‍निल्‍ले़ कुयाओबा कुन्‍दुल्‍लोहाॽओ खे़न् पङ्‌मारे़ लागि थे़क्‍तु॥ खे़ल्‍ले़ खे़न् सिङ्‌भे़ल्‍ले़क्‍हाॽलाम् खे़न् कुहोःन्‍द्रा के़बप्‍पा चोगुरो॥



च्‍वाःत् याङ्‌मा कासा खप्‍प्‍या


(ला ३०:१८)


८ खे़ल्‍ले़ तुम्‍मादे़न् साःङ्‌गाहिम्‍मोबा लाःप्‍मादे़न्‍नो माङ्‌से़वा के़जोःक्‍मा मे़न्‍छुमाहाॽरे़ खुन्‍छिॽ थोॽसिङ्‌मा से़ले़ङ्‌घोहाॽलाम् हप्‍सिङ्‌मा कासा छे़ङ्‌ग्‍या नु खे़ल्‍ले़ कुलाङ् चोगुरो॥



लक्‍खुम्


(ला २७:९-१९)


९ खे़ब्‍याङ् खुने़ॽ लक्‍खुम् चोगु॥ खे़ल्‍ले़ यो ले़प्‍माङ्‌बा लक्‍किल्‍ले़ कुलाम्‍तिःन् किप् थिक् हुक्‍सिक् ने़स्‍से़, हे़क्‍क्‍याङ् खे़प्‍मो चुन्‍जुन् लॽरिक् फमनाबा नैनासुत् चिरिक्‍किल्‍ले़न् फोःन्‍दाहाॽ पत्‍छे़॥
 १० खे़प्‍मोबा सित्‍लाङ्‌हाॽ निबोङ् नु खे़ल्‍ले़ कुबुङ्‌हाॽआङ् निबोङ् कासाःल्‍ले़न् युङे़॥ सित्‍लाङ्‌ङोबा खेःक्‍चुरिहाॽ नु खे़ल्‍ले़ कुउःङ्‌मा कुनाम्‍हाॽ युप्‍पाःल्‍ले़न् वये़॥
 ११ थो ले़प्‍माङ्‌बा कुलक्‍किल्‍ले़ लागिआङ् किप् थिक् हुक्‍सिक् के़बप्‍पा कुलाम्‍ति के़बप्‍पा फोःन्‍दाहाॽ नु खे़प्‍मोबा निबोङ् सित्‍लाङ्‌हाॽ हे़क्‍क्‍याङ् खे़ल्‍ले़ कुबुङ्‌हाॽआङ् निबोङ्‌ङे के़रे़क् कासाःल्‍ले़न्‍ने़ युङे़॥ कर सित्‍लाङ्‌हाॽरे़ कुउःङ्‌मा खेःक्‍चुरिहाॽ नु कुनाम्‍हाॽ युप्‍पाःल्‍ले़न् पत्‍छे़॥


१२ नाम्‍धा पिसाङ्‌ले़ लागि ङाबोङ् हुक्‍सिक् कुलाम्‍ति के़बप्‍पा फोःन्‍दाहाॽ पत्‍छे़॥ खे़प्‍मोबा सित्‍लाङ्‌हाॽ थिबोङ् नु कुयुक्‍नाहाॽ थिबोङ्‌ङे युङे़, कर सित्‍लाङ्‌हाॽओबा खेःक्‍चुरिहाॽ नु कुनाम्‍हाॽ युप्‍पाःल्‍ले़न् पत्‍छे़॥
 १३ सेसे साःङ्‌गाहिम्‍मे़ल्‍ले़ कुदगाङ् ले़प्‍माङ् नाङ्‌गे़न् ले़प्‍माङ्‌बा कुभे़रे़ःन् ङाबोङ् हुक्‍सिक् ने़स्‍से़॥
 १४ यम्‍बा लाम्‍धेःत्‍तोबा थिक्‍नाहाङ् ले़प्‍माङ्‌बाल्‍ले़ लागि थिबोङ्‌ङाङ् ङासि हुक्‍सिक् कुलाम्‍ति के़बप्‍पा फोःन्‍दाहाॽ पत्‍छे़॥ खे़प्‍मोबा सित्‍लाङ्‌हाॽ सुम्‍सि नु कुयुक्‍नाहाॽआङ् सुम्‍सिए युङे़॥
 १५ वेॽ ले़प्‍माङ्‌बाल्‍ले़ लागि अक्‍तङ्‌बाए चोगे़॥ लक्‍खुम्‍मोबा लाम्‍धेत् चुप्‍साङ् नु फे़न्‍छाङ् ले़प्‍माङ् थिबोङ्‌ङाङ् ङासि हुक्‍सिक् कुलाम्‍ति के़बप्‍पा फोःन्‍दाहाॽ पत्‍छे़॥ खे़प्‍मोबा सित्‍लाङ्‌हाॽ सुम्‍सि नु खे़ल्‍ले़ कुयुक्‍नाहाॽ सुम्‍सिए युङे़॥
 १६ लक्‍खुम् के़रे़क् पिसाङ् के़रे़क् फोःन्‍दाहाॽ चुन्‍जुन् लॽरिक् फमनाबा चिरिक्‍किल्‍ले़न् पत्‍छे़॥
 १७ सित्‍लाङ्‌ङिल्‍ले़ कुबुङ्‌हाॽ कासाःल्‍ले़न् युङे़, कर सित्‍लाङ्‌हाॽओबा खे़ःक्‍चुरिहाॽ नु कुउःङ्‌मा कुनाम्‍हाॽग युप्‍पाःल्‍ले़न् पत्‍छे़॥ खे़ल्‍ले़ कुसम्‍हाॽ युप्‍पाःल्‍ले़ मे़सुःप्‍तुआङ् पत्‍छे़॥ लक्‍खुम्‍मोबा के़रे़क् सित्‍लाङ्‌हाॽरे़ कुउःङ्‌मा कुनाम्‍हाॽ युप्‍पाःल्‍ले़न् पत्‍छे़॥


१८ लक्‍खुम्‍मोबा यम्‍बा लाम्‍धेःत्‍तोबा फोःन्‍दाःन् फुङ् के़लक्‍पे़ल्‍ले़ कुयाःम्‍बक् के़लाःप्‍पा हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुन् लॽरिक् थाक्‍मनाबा नैनासुत् चिरिक्‍लाम् मे़जोगुबा चोगे़॥ खे़ल्‍ले़ कुलाम्‍तिःन् निबोङ् हुक्‍सिक् नु कुलिङ्‌गे़न्‍निन् लक्‍खुम्‍मोबा फोःन्‍दाःन्‍नु कुदङ्‌बा हुक्‍सिक् ङासि के़बप्‍पा चोगे़॥
 १९ खे़प्‍मोबा सित्‍लाङ्‌हाॽ लिसि नु खे़ल्‍ले़ कासा कुयुक्‍नाहाॽ लिसिए युङे़॥ खे़प्‍मोबा खेःक्‍चुरिहाॽ नु कुउःङ्‌मा कुनाम्‍हाॽ युप्‍पाःल्‍ले़न् पत्‍छे़, हे़क्‍क्‍याङ् खे़ल्‍ले़ कुसम्‍हाॽआङ् युप्‍पाःल्‍ले़ मे़सुःप्‍तुआङ् पत्‍छे़रो॥
 २० सेसे साःङ्‌गाहिम् नु खे़न् कब्रिङ् पिसाङ्‌बा लक्‍खुम्‍मोबा के़रे़क् कुउःङ्‌मा लक्‍चुहाॽ कासाःल्‍ले़न् युङे़रो॥



सेसे साःङ्‌गाहिम् चोःक्‍मा चिगक्‌वाहाॽ


२१ माङ्‌हुप् साप्‍लुङ् के़याक्‍पा निङ्‌वाॽफुमाङ् सन्‍दोक् के़युङ्‌बा सेसे साःङ्‌गाहिम्‍मिल्‍ले़ लागि ओगप् के़बोङ्‌बा चिगक्‌वा सामाहाॽ मोसाःल्‍ले़ इङ्‌जाङ् पिरुसिबा कुइसिःक् निङ्‌वाॽफुसाम्‍बा हारुनरे़ कुस्‍सा इतामारलाम् ले़बिहाॽरे़ मे़जोगुआङ् वये़बा पाःन्‍हाॽरे़ पोधक्‍किन् हाबा कन्‍लो॥


२२ (यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् यहुदारे़ कुधाःक्‍कोबा हुरे़ल्‍ले़ कुम्‍मे़न्‍छाॽ, उरिःल्‍ले़ कुस्‍सा बजले़लरे़ के़रे़क् पाःन्‍हाॽ चोगु॥
 २३ खुने़ॽनु दानरे़ कुधाःक्‍कोबा अहिसामाक्‍के़ल्‍ले़ कुस्‍सा ओहोलिआबे़न् चोबेगु याःम्‍बक् चोःक्‍मा, हे़क्‍क्‍याङ् चइःत्‍हाॽ चोःक्‍मा नु हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि खे़ब्‍याङ् चुन्‍जुम्‍बा नैनासुत् चिरिक्‍को फुङ् लक्‍मा कुहुक्‌वा के़नुॽबा वये़सि॥)
 २४ सेसेदे़न्‍नोबा के़रे़क् याःम्‍बक्‍हाॽरे़ लागि थाःङ् पङ्‌मनाबा सिदुङ्‌जभाओबा के़रे़क् साम्‍म्‍याङ्‌ङिन्, सेसेदे़न्‍नोबा सेकेलरे़ कुधाङ्‌मा कुइसिःक् २९ तोरा नु ७३० सेकेल वये़॥


२५ सङ्‌जुम्‍भोओ याम्‍नाःत्‍निःत् मे़जोगुसिबा मनाहाॽरे़ खुन्‍छिॽ युप्‍पान् सेसेदे़न्‍नोबा सेकेलरे़ कुधाङ्‌मा कुइसिःक् १०० तोरा नु १,७७५ सेकेलबा वये़–
 २६ तङ्‌बे निबोङ् नु खे़न्‍नुःल्‍ले़ यरिक् तङ्‌बे के़गे़प्‍पा मनाहाॽ मे़निरुसिआङ् मे़वये़, खे़ङ्‌हाॽ ६०३, ५५० मनाहाॽ के़रे़क्‍लाम्‍बा बेका थिक्‍थिक् इग्र, सेसेदे़न्‍नोबा कुधाङ्‌मे़ल्‍ले़ कुभ्रे़ःङ् सेकेल वये़॥
 २७ १०० तोरान् सेसेदे़न् नु फोःन्‍दाहाॽरे़ कुयुक्‍नादे़न्‍हाॽ योःम्‍मारे़ लागि वये़॥ लत्‍छा कुयुक्‍ना थक्‍मा तोरा थिक् यागे़, के़रे़क् कुयुक्‍नादे़न्‍हाॽओ १०० तोरा यागे़॥
 २८ खे़न् १,७७५ सेकेललाम् खे़ङ्‌हाॽरे़ सित्‍लाङ्‌हाॽरे़ लागि खे़ःक्‍चुरि मे़जोगु, खे़ल्‍ले़ कुसम्‍हाॽ मे़सुःप्‍तु हे़क्‍क्‍याङ् कुउःङ्‌मा कुनाम्‍हाॽ मे़जोगु॥


२९ थाःङ् पङ्‌मनाबा सिदुङ्‌जभाओबा कासान् ७० तोरा नु २,४०० सेकेलबा वये़॥
 ३० हाबा खे़न्‍लाम्‍बाए खे़ङ्‌हाॽरे़ तुम्‍मादे़न् साःङ्‌गाहिम्‍मोबा लाम्‍धेःत्‍तिल्‍ले़ लागि कुयुक्‍नाहाॽ, कासा ले़त्‍ति तोःम्‍मादे़न् हे़क्‍क्‍याङ् खे़ल्‍ले़ लागि कासा चिॽलिङ्‌गेॽ नु ले़त्‍ति तोःम्‍मादे़न्‍नोबा के़रे़क् सामाहाॽ,
 ३१ खे़ब्‍याङ् के़रे़क् पिसाङ्‌बा लक्‍खुम्‍मोबा कुयुक्‍नाहाॽ नु लक्‍खुम्‍मोबा यम्‍बा लाम्‍धेःत्‍तोबा कुयुक्‍नाहाॽ, हे़क्‍क्‍याङ् सेसे साःङ्‌गाहिम्‍मोबा के़रे़क् कुउःङ्‌मा लक्‍चुहाॽ नु लक्‍खुम्‍मोबा के़रे़क् पिसाङ्‌बा कुउःङ्‌मा लक्‍चुहाॽ मे़जोगुरो॥


 






निङ्‌वाॽफुसाम्‍बा चाङ्



३९
 १ सेसेदे़न्‍नोबा माङ्‌से़वा याःम्‍बक्‍ले़ लागि खे़ङ्‌हाॽरे़ हिःक्‍कङ्‌कङ्‌बा, पारान्‍ला, हे़ःत्‍ताङ्‌बा चाःम्‍मनाबा खिलाम् थाक्‍मनाबा चाङ्‌हाॽ, हे़क्‍क्‍याङ् हारुने़ल्‍ले़ कुलागि यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् सुत्‍थो चाङ्‌हाॽ मे़जोगु॥


२ एपोदे़ङ्‌ग खे़ङ्‌हाॽरे़ साम्‍म्‍याङ्, हे़क्‍क्‍याङ् हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुन् लॽरिक् फमनाबा नैनासुत् चिरिक्‍किल्‍ले़न् मे़जोगु॥
 ३ खे़ङ्‌हाॽरे़ साम्‍म्‍याङ्‌ङिन् मे़भे़ःत्‍छुआङ् पाॽपाःम्‍बा कुले़प्‍हाॽ मे़घक्‍तु हे़क्‍क्‍याङ् इदाःक्‍हाॽ मे़जोगु॥ खे़न् हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुम्‍बा नैनासुत् चिरिक्‍को तङ्‌मारे़ लागि कुहुक्‌वा के़नुॽबा चोबेगुःल्‍ले़ कुयाःम्‍बक् वये़॥
 ४ एपोदे़न् इभुप्‍मारे़ लागि खे़ङ्‌हाॽरे़ खे़न् ने़त्‍छि कुयाओ मे़जक्‍तुबा ने़त्‍छि फक्‍ताङ्‌ङो कुइभुप्‍माहाॽ मे़जोगु॥
 ५ यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़बा कुइसिःक्, खे़ल्‍ले़ कुसम्‍धाङ् के़बप्‍पा साॽरिक् नुरिक् मे़भयुबा के़ङ्‌ङो युम्‍मनाबा फॽइःन् एपोदे़न्‍नु के़दुम्‍बा लत्‍छा चिरिक् खे़ल्‍ले़क् हे़क्‍के याःम्‍बक् के़बोङ्‌बा साम्‍म्‍याङ्, नु हियःक्‌यङ्‌यङ्‌बा, पारान्‍ला, हे़ःत्‍ताङ्‌बा खि नु चुन्‍जुन् लॽरिक् फमनाबा नैनासुत् चिरिक्‍किल्‍ले़न् वये़॥


६ खे़ङ्‌हाॽरे़ साम्‍म्‍याङ्‌ङोबा कुहङ्‌हाॽओ अनिक्‍स मुधिङ्‌लुङ्‌हाॽ मे़दिःक्‍सु हे़क्‍क्‍याङ् इस्राइलबा ये़म्‍बित्‍छा साहाॽरे़ खुन्‍छिॽ मिङ्‌हाॽ एःप्‍साप्‍पो पप्‍पा हे़क्‍के खे़ॽयो मे़साप्‍तु॥
 ७ यहवे दाङ्‌बे़ल्‍ले़ मोसान् मे़त्‍तुबा हे़क्‍के खे़ङ्‌हाॽरे़ एपोदओ के़बप्‍पा फक्‍ताङ्‌ङोबा कुॽइभुप्‍माहाॽओ इस्राइलबा ये़म्‍बित्‍छा साहाॽरे़ खुन्‍छिॽ लागि निङ्‌वाॽसोक् मुधिङ्‌लुङ् पोङ्‌मारे़ लागि खे़ङ्‌हाॽ खे़प्‍मो मे़भत्‍छुरो॥



साःङ्‌बे से़ःप्‍चाङ् मे़जोगु


(ला २८:१५-३०)


८ खे़ङ्‌हाॽरे़ ए़पोदओबा याःम्‍बक् कुइसिःक् कुहुक्‌वा के़नुॽबा चोबेगुःल्‍ले़ चोगुबा कुयाःम्‍बक्‍किल्‍ले़न् साःङ्‌बे से़ःप्‍चाङ्, साम्‍म्‍याङ्, हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुन् लॽरिक् फमनाबा चिरिक्‍किल्‍ले़न् मे़जोगु॥
 ९ खे़न् लिसि कुसुक्‍पा के़बप्‍पा नु निले़ङ् मे़भाक्‍तुबा चोगे़॥ खे़न् सोःक्‍पित्‍ता थिक् कुलाम्‍ति नु सोःक्‍पित्‍ता थिक् कुभे़रे़ के़बप्‍पा चोगे़॥
 १० खे़प्‍मो मुधिङ्‌लुङ्‌हाॽरे़ लिसि कुदिःक्‍ला मे़दिःक्‍सु मे़भत्‍छु॥ थिक्‍सिगेक्‍पा कुदिःक्‍लाःन् हे़ःत्‍यङ्‌यङ्‌बा मुधिङ्‌लुङ्, हिःक्‌यङ्‌यङ्‌बा मुधिङ्‌लुङ्, अम्‍दाङ्‌बा मुधिङ् पत्‍छे़॥
 ११ निसिगेक्‍पा कुदिःक्‍लाओ हिःक्‍कोःम्‍कोःम्‍बा मुधिङ्‌लुङ्, कुभिङ्‌ला मुधिङ्‌लुङ् नु लेःत्‍ताङ्‌बा मुधिङ्‌लुङ् पत्‍छे़॥
 १२ सुम्‍सिगेक्‍पा कुदिःक्‍लाओ माक्‍कुम् के़लॽबा कुहे़ःत्‍ला मुधिङ्‌लुङ्, वरे़ङ्‌ले़ङ्‌बा कुहिःक्‍ला कुहे़ःत्‍ला मुधिङ्‌लुङ् नु पारान्‍ला चाःम्‍बा मुधिङ्‌लुङ् पत्‍छे़॥
 १३ हे़क्‍क्‍याङ् लिसिगेक्‍पा कुदिःक्‍लाओ, नुधि चाःम्‍बा मुधिङ्‌लुङ्, अनिक्‍स मुधिङ्‌लुङ् नु अम्‍अम् के़लॽबा मुधिङ्‌लुङ् पत्‍छे़॥
 १४ खे़न् मुधिङ्‌लुङ्‌हाॽ इस्राइलबा ये़म्‍बित्‍छा साहाॽरे़ खुन्‍छिॽ मिङ्‌हाॽ कुइसिक् थिबोङ्‌ङाङ् ने़त्‍छि वये़॥ के़रे़क्‍को एःप्‍साप्‍पो लक्‍मनाबा कुइसिःक् थिबोङ्‌ङाङ् ने़त्‍छि थाःक्‍हाॽओबा लत्‍छा मुधिङ्‌लुङ् थक्‍मा लत्‍छा लत्‍छा मिङ् पत्‍छे़॥


१५ खे़ङ्‌हाॽरे़ साःङ्‌बे से़ःप्‍चाङ्‌ले़ लागि इदाक् हे़क्‍के माःप्‍मनाबा इसेःङ्‌बा साम्‍म्‍याङ् सिक्रिहाॽ मे़जोगु,
 १६ साम्‍म्‍याङ्‌ङिल्‍ले़न् ने़त्‍छि मुधिङ्‌लुङ्‌हाॽ फम्‍मा कुहङ्‌हाॽ नु साम्‍म्‍याङ् कुन्‍दुल्‍लो ने़त्‍छि मे़जोगु हे़क्‍क्‍याङ् ने़प्‍माङ् कुन्‍दुल्‍लोहाॽ साःङ्‌बे सेःप्‍चाङ्‌ङोबा थाःङ् ले़प्‍माङ् नाहाङ् कत्‍नाहाङ् कुयाओ मे़भत्‍छु॥
 १७ साःङ्‌बे सेःप्‍चाङ्‌ङिल्‍ले़ कुया कुयाओ के़बप्‍पा खे़न् कुन्‍दुल्‍लोओ ने़त्‍छि साम्‍म्‍याङ् सिक्‍क्रिहाॽ मे़याक्‍तु॥
 १८ ने़प्‍माङ् सिक्‍क्रिहाॽरे़ वेॽ ने़त्‍छि कुयाहाॽ खे़न् ने़प्‍माङ् मुधिङ्‌युङ्‌मा कुहङ्‌ङो मे़दुम्‍सुआङ् एपोदओबा फक्‍ताङ्‌ङोबा कुइभुप्‍मो तगाङ् ले़प्‍माङ् मे़भत्‍छु॥
 १९ खे़ङ्‌हाॽरे़ ने़त्‍छि साम्‍म्‍याङ् कुन्‍दुल्‍लो मे़जोगुआङ् साःङ्‌बे से़ःप्‍जाङ्‌ङोबा एपोद सिगाङ् ले़प्‍माङ् वेॽ ने़प्‍माङ् कुसुक्‍पोबा कुगःङ्‌ग्‍याओ मे़भत्‍छु॥
 २० खे़ङ्‌हाॽरे़ आल्‍लसाङ् ने़त्‍छि साम्‍म्‍याङ् कुन्‍दुल्‍लोहाॽ मे़जोगुआङ् एपोदे़ल्‍ले़ कुदगाङ् ले़प्‍माङ् फक्‍ताङ्‌ङो इघेःङ्‌मनाबा कुसिगाङ्‌लाम् नु एपोदबा फोॽओ युम्‍मनाबा फॽइःल्‍ले़ कुसम्‍धाङ्‌बा कुदमादे़न्‍नो मे़भत्‍छु॥
 २१ साःङ्‌बे से़ःप्‍जाङ्‌ङिङ्‌ग खे़प्‍मो के़बप्‍पा कुन्‍दोल्‍लोहाॽलाम् एपोदओबा कुन्‍दोल्‍लोहाॽओ हिःक्‍कोःम्‍कोःम्‍बा कुनाम्‍मिल्‍ले़ फॽइओ इमे़घेःक्‍खु, हे़क्‍केलॽरिक् खे़न् एपोदे़न् ना नु कत्‍ना सःम्‍मा मे़घोने़न्॥ हे़क्‍तङ्‌बाए चोःक्‍मा यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़रो॥



निङ्‌वाॽफुसाम्‍बाहाॽरे़ वेॽ खुन्‍छिॽ चाङ्‌हाॽ


(ला २८:३१-४३)


२२ हे़क्‍क्‍याङ् खे़ङ्‌हाॽरे़ एपोदबा के़रे़क् लगेःप्‍पे़न् हिःक्‍कङ्‌कङ्‌बा चाःम्‍मनाबाल्‍ले़ थाक्‍मनाबा चिरिक्‍किल्‍ले़न् मे़जोगु॥
 २३ खे़ल्‍ले़ कुलुम्‍मो काल्‍दारे़ल्‍ले़ कुहङ् हे़क्‍तङ्‌बा लगेःप्‍पिल्‍ले़ कुहङ् मे़भत्‍छु, हे़क्‍क्‍याङ् मे़न्‍दे़ःङ्‌मारे़ लागि कुहङ् कब्रिङ् वरुःक् तर्घे़वा मे़दयुआङ् कुबे मे़से़रुॽ॥
 २४ खे़ल्‍ले़ यो कुभे़राओ हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खि नु चुन्‍जुन् लॽरिक् फमनाबा नैनासुत् चिरिक्‍किल्‍ले़न् फुॽले़सेॽहाॽ मे़जोगु॥
 २५ साम्‍म्‍याङ् इसेःङ्‌बा पःङ्‌गेॽहाॽ मे़जोगुआङ् खे़न् यो के़बप्‍पा तेःप्‍फे़राओ कब्रिङ् फुॽले़सेॽहाॽरे़ कुलुम्‍मो कुलुम्‍मो खे़ङ्‌हाॽरे़ मे़भत्‍छु॥
 २६ माङ्‌से़वा याःम्‍बक् चोःक्‍मे़ल्‍ले़ चाङ्‌मनाबा लगेःत्‍तिल्‍ले़ यो कुभे़राओ लत्‍छा पःङ्‌गेॽ नु याम्‍मो लत्‍छा फुॽले़सेॽ चुक्‍ते़र कब्रिङ् मे़भत्‍छु, हे़क्‍तङ्‌बा चोःक्‍माए यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़॥


२७ हारुने़न् नु खुने़ॽ कुस्‍साहाॽरे़ लागि फमनाबा चुन्‍जुम्‍बा नैनासुत् चिरिक्‍किल्‍ले़न् हक्‍सुःप्‍पा चाङ्‌हाॽ,
 २८ हे़क्‍क्‍याङ् चुन्‍जुम्‍बा नैनासुत् फे़ःत्‍ता नु नैनासुत् चिरिक्‍किल्‍ले़न् वेॽ फे़ःत्‍ताहाॽ नु चुन्‍जुम्‍बा नैनासुत् चिरिक्‍किल्‍ले़न् सिगाङ् चाङ्‌मा चाङ्‌हाॽ खे़ङ्‌हाॽरे़ मे़जोगु॥
 २९ खम्‍भ्‍याङ् खे़ङ्‌हाॽरे़ चुन्‍जुन् लॽरिक् फमनाबा नैनासुत् चिरिक्‍किल्‍ले़न्, हे़क्‍क्‍याङ् हिःक्‍कङ्‌कङ्‌बा, पारान्‍ला, हे़ःत्‍ताङ्‌बा खिःल्‍ले़न् फुङ् के़लक्‍पे़ल्‍ले़ कुयाःम्‍बक् चोगुबा फॽइ मे़जोगु, हे़क्‍तङ्‌बाए यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़॥


३० खे़ङ्‌हाॽरे़ ले़प्‍पे़प्‍पा, सुत्‍थो तिचःन् इसेःङ्‌बा साम्‍म्‍याङ्‌ङिल्‍ले़न् मे़जोगु, हे़क्‍क्‍याङ् खे़प्‍मो एःप्‍साप्‍पो लक्‍मनाबा हे़क्‍के कन् पाःन्‍हाॽ “यहवे दाङ्‌बे़ल्‍ले़ कुलागि सेसेबा” लॽरिक् मे़लक्‍तु॥


३१ खे़ङ्‌हाॽरे़ सुत्‍थो तिचःन् फे़ःत्‍ताओ फम्‍मारे़ लागि खे़न् हिःक्‍कङ्‌कङ्‌बा कुनाम्‍मिल्‍ले़ इमे़घेःक्‍खु, हे़क्‍तङ्‌बाए यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़रो॥



सेसे साःङ्‌गाहिम्‍मिन् चोःक्‍मा मे़सुरु


(ला ३५:१०-१९)


३२ कम्‍भलॽरिक् तुम्‍मादे़न् सेसे साःङ्‌गाहिम्‍मोबा के़रे़क् याःम्‍बक्‍किन् चोःक्‍मा चुरे़॥ यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍केए इस्राइलिहाॽरे़ मे़जोगु॥
 ३३ खे़ब्‍याङ् खे़ङ्‌हाॽरे़ सेसे साःङ्‌गाहिम्‍मिन् मोसाओ मे़दारु,


खे़न् तुम्‍मादे़न् साःङ्‌गाहिम्‍मिन् नु खे़प्‍मोबा के़रे़क् सामाहाॽ– कुउःङ्‌मा लक्‍चुहाॽ, सिङ्‌भे़ल्‍ले़क्‍हाॽ, कुसाक्‍मा सिङ्‌हाॽ, सित्‍लाङ्‌हाॽ, कुयुक्‍नाहाॽ,


३४ हे़ःत्‍ताङ्‌बा मे़जाःन्‍दुबा मे़ल्‍लुक् होरिक्‍पा कुधेःक्‍माहाॽ, साॽरिक् नुबा साहोरिक् कुधेःक्‍माहाॽ, कुधे़ःक्‍मा फोःन्‍दा,


३५ माङ्‌हुप् साप्‍लुङ् के़याक्‍पा सन्‍दोःक्‍किन् नु खे़ल्‍ले़ कुबङ्‌मा तक्‍लाङ्‌हाॽ हे़क्‍क्‍याङ् कुदे़प्‍फेॽ,


३६ चप्‍ते़न् नु खे़ल्‍ले़ के़रे़क् कुसामाहाॽ हे़क्‍क्‍याङ् निङ्‌वाॽफुमाङ्‌ङो तोःम्‍मनाबा खरे़ःङ्,


३७ साम्‍म्‍याङ् इसेःङ्‌बा सेमियुङ्‌दे़न् खे़ब्‍याङ् खे़प्‍मोबा सेमि हाःम्‍माहाॽ हे़क्‍क्‍याङ् खे़ल्‍ले़ के़रे़क् कुसामाहाॽ नु ओःत्‍तिःल्‍ले़ लागि निःङ्‌गेॽ,


३८ साम्‍म्‍याङ् ले़त्‍ति तोःम्‍मादे़न्, माङ्‌थोःक्‍ना पिमासि निःङ्‌गेॽ, कुनाम्‍गे़नुॽबा सुक्‍पा, साःङ्‌गाहिम्‍मोबा लाम्‍धेःत्‍तिल्‍ले़ लागि फोःन्‍दा,


३९ कासाःल्‍ले़न् ले़त्‍ति तोःम्‍मादे़न्, खे़प्‍मोबा कासा चिॽलिङ्‌गेॽ, खे़प्‍मोबा तक्‍लाङ्‌हाॽ नु खे़ल्‍ले़ के़रे़क् कुसामाहाॽ,


च्‍वाःत् याङ्‌मा छे़ःङ्‌ग्‍या नु खे़ल्‍ले़ कुलाङ्‌हाॽ


४० लक्‍खुम्‍मोबा फोःन्‍दाहाॽ, खे़प्‍मोबा सित्‍लाङ्‌हाॽ नु कुयुक्‍नाहाॽ,


लक्‍खुम्‍मोबा लाम्‍धेःत्‍तोबा फोःन्‍दा, खे़प्‍मोबा इदाःक्‍हाॽ नु कुउःङ्‌मा लक्‍चुहाॽ


हे़क्‍क्‍याङ् तुम्‍मादे़न् साःङ्‌गाहिम्, सेसे साःङ्‌गाहिम्‍मिल्‍ले़ लागि माङ्‌से़वा चोःक्‍मा के़रे़क् सामाहाॽ


४१ सेसे साःड्‌गाहिम्‍मो माङ्‌से़वा चोःक्‍मा याःम्‍बक्‍ले़ लागि फमनाबा चाङ्‌हाॽ, निङ्‌वाॽफुसाम्‍बा हारुने़ल्‍ले़ सुत्‍थो कुजाङ्‌हाॽ नु निङ्‌वाॽफुसाम्‍बा ताक्‍फाओ माङ्‌से़वा चोःक्‍मारे़ लागि खुने़ॽ कुस्‍साहाॽरे़ खुन्‍छिॽ चाङ्‌हाॽ॥


 

४२ यहवे दाङ्‌बे़ल्‍ले़ मोसान् पिरुबा इङ्‌जाङ् कुइसिःक् के़रे़क् याःम्‍बक्‍हाॽ इस्राइलिहाॽरे़ मे़जोगु॥
 ४३ खे़ब्‍याङ् मोसाःल्‍ले़ खे़न् याःम्‍बक्‍हाॽ ओमे़त्‍तु, हे़क्‍क्‍याङ् यहवे दाङ्‌बे़ल्‍ले़ आक्‍खेलॽरिक् इङ्‌जाङ् पिरुआङ् वये़ खे़ङ्‌हाॽरे़ हे़क्‍तङ्‌बाए मे़जोगुआङ् वये़॥ हे़क्‍क्‍याङ् मोसाःल्‍ले़ खे़ङ्‌हाॽ के़रे़क् हाङ्‌वागे़न् मुॽइसाम् पिरुसिरो॥


 






सेसे साःङ्‌गाहिम् यारिप् चोःक्‍मा नु तोःम्‍मा



४०
 १ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 २ “थिक्‍सिगेक्‍पा लाओबा थिक्‍सिगेक्‍पा ये़न्‍नो तुम्‍मादे़न् सेसे साःङ्‌गाहिम् चोगे़ॽ॥
 ३ खे़ॽयो माङ्‌हुप् साप्‍लुङ् के़याक्‍पा सन्‍दोःक्‍किन् युक्‍खे़ॽआङ् फोःन्‍दाःल्‍ले़ खे़न् थेःक्‍ते़ॽ॥
 ४ चप्‍ते़न्‍निन् सिगाङ् थे़क्‍ते़ॽआङ् खे़ल्‍ले़ कुसम्‍धाङ् के़ने़बा चिगक्‌वाहाॽ पघे़म् खे़म्‍दुर ने़स्‍से़ॽ, हे़क्‍क्‍याङ् सेमि युङ्‌दे़न्‍निन् सिगाङ् केःत्‍ते़ॽआङ् खे़प्‍मो सेमि हाःम्‍मा छक्‍कङ्‌हाॽ तङ्‌घे़ॽ॥
 ५ माङ्‌हुप् साप्‍लुङ् के़याक्‍पा सन्‍दोःक्‍किल्‍ले़ कुदगाङ् सुक्‍पा हाःम्‍मा साम्‍म्‍याङ् साङ्‌ते़रे़ःङ्‌ङिन् युक्‍खे़ॽ, हे़क्‍क्‍याङ् सेसे साःङ्‌गाहिम्‍मोबा लाम्‍धेःत्‍तोबा फोःन्‍दाःन् फत्‍छे़ॽ॥


६ “तुम्‍मादे़न् सेसे साःङ्‌गाहिम्‍मोबा लाम्‍धेःत्‍तिल्‍ले़ कुदगि मिधिङ्‌मनादेमनाबा वयागे़न् सिदुङ्‌जभा ले़त्‍ति तोःम्‍मादे़न्‍निन् युक्‍खे़ॽ॥
 ७ खे़न् एगाङ् तुम्‍मादे़न् साःङ्‌गाहिम्‍मो नु ले़त्‍ति तोःम्‍मादे़न्‍निल्‍ले़ कुलुम्‍मो छे़ःङ्‌ग्‍यान् युक्‍खे़आङ् खे़ॽयो च्‍वाःत् केःत्‍ते़ॽ॥
 ८ हे़क्‍क्‍याङ् लक्‍खुम्‍मोबा पाःन्‍हाॽ कब्रिङ् फाक्‍ते़ॽ, हे़क्‍क्‍याङ् लक्‍खुम्‍मो लाःप्‍मा लाम्‍धेःत्‍तोबा फोःन्‍दाःन् खिङ्‌घे़ॽ॥


९ “माङ्‌थोःक्‍ना पिमासि निःङ्‌गेःन् याङ्‌सिङ्‌ङे़ॽआङ् सेसे साःङ्‌गाहिम्‍मिन् नु खे़प्‍मो के़युङ्‌बा के़रे़क् पाःन्‍हाॽ माङ्‌थोःक्‍ना चोगे़ॽ खे़ब्‍याङ् खे़न् नु खे़प्‍मोबा के़रे़क् सामाहाॽ माङ्‌से़वा याःम्‍बक्‍ले़ लागि सुत्‍थो चोगे़ॽ, हे़क्‍क्‍याङ् खे़न् सेसे पोःङ्‌ॽ॥
 १० खे़ब्‍याङ् मिधिङ्‌मनादेमनाबा वयागे़न् सिदुङ्‌जभा ले़त्‍ति तोःम्‍मादे़न्‍नोबा के़रे़क् सामाहाॽआङ् माङ्‌थोःक्‍ना चोगे़ॽआङ् खे़न् सेसे चोगे़ॽ, हे़क्‍क्‍याङ् खे़न् साॽरिक् सेसेबा पोःङ्‌ॽ॥
 ११ छे़ःङ्‌ग्‍यान् नु खे़ल्‍ले़ कुलाङ्‌हाॽ माङ्‌थोःक्‍ना पिरे़ॽआङ् सुत्‍थो चोगे़ॽ॥


१२ “खे़न् एगाङ् तुम्‍मादे़न् साःङ्‌गाहिम्‍मोबा लाम्‍धेःप्‍पो हारुने़न् नु खुने़ॽ कुस्‍साहाॽ तारे़से़ॽआङ् खे़ङ्‌हाॽ च्‍वाःत्‍तिल्‍ले़ वारुःप्‍से़से़ॽ॥
 १३ हे़क्‍क्‍याङ् हारुने़न् सुत्‍थो चाङ्‌हाॽ चाक्‍ते़आङ् खे़न् माङ्‌थोःक्‍ना पिरे़ॽ, खे़ब्‍याङ् खे़ल्‍ले़ निङ्‌वाॽफुसाम्‍बा ताक्‍फाओ आङ्‌गाॽ आलागि माङ्‌से़वा याःम्‍बक् चोःक्‍मारे़ लागि सुत्‍थो चोगे़ॽ॥
 १४ खे़ल्‍ले़ कुस्‍साहाॽ तारे़से़ॽआङ् खे़ङ्‌हाॽ हक्‍सुःप्‍पा लगेःप् चाक्‍ते़से़ॽ॥
 १५ खे़ने़ॽ खे़ङ्‌हाॽरे़ खुन्‍छिॽ पानुदिङ् पान् माङ्‌थोःक्‍ना के़बिरुबा हे़क्‍केए खे़ङ्‌हाॽआङ् माङ्‌थोःक्‍ना पिरे़से़ॽ, खम्‍भ्‍याङ् खे़ङ्‌हाॽरे़ निङ्‌वाॽफुसाम्‍बा ताक्‍फाओ आङ्‌गाॽ आलागि माङ्‌से़वा याःम्‍बक् मे़जोगुर॥ खे़ङ्‌हाॽरे़ खुन्‍छिॽ लागि माङ्‌थोःक्‍नाःङ्‌ग लत्‍छा सदादिङ् के़वाॽबा निङ्‌वाॽफुसाम्‍बा ताक्‍फा कुइसिःक् खे़ङ्‌हाॽरे़ खुन्‍छिॽ के़रे़क् थाःक्‍हाॽरे़ लागि पोःङ्‌ॽ॥”
 १६ खे़ब्‍याङ् यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍केए खुने़ॽ के़रे़क् चोगु॥


१७ कम्‍भलॽरिक् निसिगेक्‍पा तङ्‌बेओबा थिसिगेक्‍पा लाओबा थिक्‍सिगेक्‍पा ये़न्‍निल्‍ले़ याःन्‍दिक् सेसे साःङ्‌गाहिम्‍मिन् मे़भोःक्‍खु॥
 १८ मोसाःल्‍ले़ सेसे साःङ्‌गाहिम्‍मिन् फोःक्‍खुआङ् खे़ल्‍ले़ कुयुक्‍नाहाॽ युक्‍खु हे़क्‍क्‍याङ् खे़प्‍मोबा सिङ्‌भे़ल्‍ले़क्‍हाॽ तक्‍पे़त् ये़प्‍सुआङ् खे़ङ्‌हाॽओ कुसाक्‍मा पे़रे़म्‍सिङ्‌हाॽ केःत्‍तुआङ् खे़प्‍मोबा सित्‍लाङ्‌हाॽ ये़प्‍सु॥
 १९ खे़न् एगाङ् यहवे दाङ्‌बे़ल्‍ले़ इङ्‌जाङ् पिरुआङ् वये़बा कुइसिःक् खुने़ॽ सेसे साःङ्‌गाहिम्‍मिल्‍ले़ कुसम्‍धाङ् कुघाप्‍मे़न् खिङ्‌घुआङ् कुघाप्‍मे़ल्‍ले़ कुसम्‍धाङ् कुघाप्‍मा केःत्‍तु॥


२० हे़क्‍क्‍याङ् खुने़ॽ ने़त्‍छि साप्‍लुङ्‌हाॽ तारुआङ् माङ्‌हुप् सन्‍दोःक्‍को याक्‍तु खे़ब्‍याङ् तक्‍लाङ्‌हाॽ माङ्‌हुप् सन्‍दोःक्‍को फत्‍छु, हे़क्‍क्‍याङ् कुदे़प्‍फेन् सन्‍दोःक्‍किल्‍ले़ कुसम्‍धाङ् युक्‍खु॥
 २१ खे़ब्‍याङ् यहवे दाङ्‌बे़ल्‍ले़ इङ्‌जाङ् पिरुआङ् वये़बा कुइसिःक् खुने़ॽ माङ्‌हुप् साप्‍लुङ् के़याक्‍पा सन्‍दोःक्‍किन् सेसे साःङ्‌गाहिम्‍मो केःत्‍तु, हे़क्‍क्‍याङ् कुधेःक्‍मा फोःन्‍दाःन् खिङ्‌घुआङ् माङ्‌हुप् सन्‍दोःक्‍किन् थेःक्‍तु॥


२२ हे़क्‍क्‍याङ् मोसाःल्‍ले़ तुम्‍मादे़न् साःङ्‌गाहिम्‍मिल्‍ले़ थो ले़प्‍माङ् के़बप्‍पा फोःन्‍दाःल्‍ले़ लाःक्‍कात् पिसाङ् चप्‍ते़न्‍निन् युक्‍खु॥
 २३ खे़न् एगाङ् यहवे दाङ्‌बे़ल्‍ले़ खुने़ॽ इङ्‌जाङ् पिरुआङ् वये़बा इसिःक् खे़ल्‍ले़ कुसम्‍धाङ् यहवे दाङ्‌बे़ल्‍ले़ कुदगि मे़दोन्‍दुबा खरे़ःङ्‌ङिन् पे़न्‍छु ने़स्‍सु॥


२४ तुम्‍मादे़न् साःङ्‌गाहिम्‍मो खुने़ॽ चप्‍ते़न्‍निल्‍ले़ कुदगाङ् सेसे साःङ्‌गाहिम् यो ले़प्‍माङ् सेमि युङ्‌दे़न्‍निन् युक्‍खु॥
 २५ यहवे दाङ्‌बे़ल्‍ले़ खुने़ॽ इङ्‌जाङ् पिरुआङ् वये़बा कुइसिःक् खे़ल्‍ले़ यहवे दाङ्‌बे़ल्‍ले़ कुदगि सेमिहाॽ तङ्‌घु॥


२६ मोसाःल्‍ले़ तुम्‍मादे़न् साःङ्‌गाहिम्‍मोबा फोःन्‍दाःल्‍ले़ कुदगाङ् साम्‍म्‍याङ् ले़त्‍ति तोःम्‍मादे़न्‍निन् युक्‍खु॥
 २७ यहवे दाङ्‌बे़ल्‍ले़ खुने़ॽ इङ्‌जाङ् पिरुआङ् वये़बा कुइसिःक् खुने़ॽ खे़प्‍मो कुनाम्‍गे़नुॽबा सुक्‍पा हाःन्‍दु॥


२८ हे़क्‍क्‍याङ् खुने़ॽ सेसे साःङ्‌गाहिम्‍मोबा लाम्‍धेःप्‍पो फोःन्‍दाःन् फोःन्‍दु॥
 २९ खे़ब्‍याङ् यहवे दाङ्‌बे़ल्‍ले़ खुने़ॽ इङ्‌जाङ् पिरुआङ् वये़बा कुइसिःक् तुम्‍मादे़न् सेसे साःङ्‌गाहिम्‍मोबा लाम्‍धेःप्‍पो मिधिङ्‌मनादेमनाबा वयागे़न् सिदुङ्‌जभा ले़त्‍ति तोःम्‍मादे़न्‍निन् युक्‍खु हे़क्‍क्‍याङ् पोगुगे़न् कुजा सिदुङ्‌जभान् तोःन्‍दु॥


३० तुम्‍मादे़न् साःङ्‌गाहिम्‍मो नु ले़त्‍ति तोःम्‍मादे़न्‍निल्‍ले़ कुलुम्‍मो खुने़ॽ छे़ःङ्‌ग्‍यान् युक्‍खुआङ् वाहप्‍सिङ्‌मारे़ लागि च्‍वाःत् केःत्‍तु॥
 ३१ मोसा, हारुन नु खुने़ॽ कुस्‍साहाॽरे़ खे़प्‍मो खुन्‍छिॽ हुक् लाङ्‌हाॽ वामे़हप्‍तु॥
 ३२ यहवे दाङ्‌बे़ल्‍ले़ खुने़ॽ इङ्‌जाङ् पिरुआङ् वये़बा कुइसिःक् खे़ङ्‌हाॽ तुम्‍मादे़न् साःङ्‌गाहिम्‍मो मे़लासे़ल्‍ले़ इग्र ले़त्‍ति तोःम्‍मादे़न्‍नो मे़बेःल्‍ले़ खे़ङ्‌हाॽरे़ खुन्‍छिॽ लाङ् हुक्‍हाॽ वामे़हप्‍तु॥


३३ खे़ब्‍याङ् मोसाःल्‍ले़ सेसे साःङ्‌गाहिम् नु ले़त्‍ति तोःम्‍मादे़न् के़रे़क् पिसाङ् लक्‍खुम्‍मिल्‍ले़ कुया फोःक्‍खु, हे़क्‍क्‍याङ् लक्‍खुम्‍मोबा लाम्‍धेःत्‍तोबा फोःन्‍दाःन् फोःन्‍दु॥ कम्‍भलॽरिक् मोसाःल्‍ले़ याःम्‍बक् चोःक्‍मा सुरुरो॥



यहवे दाङ्‌बे़ल्‍ले़ कुमिमिदिङ्


(खानिःत् ९:१५-२३)


३४ खे़ब्‍याङ् तुम्‍मादे़न् साःङ्‌गाहिम्‍मिन् खाॽमिःत्‍तिल्‍ले़ पन्‍छु, हे़क्‍क्‍याङ् यहवे दाङ्‌बे़ल्‍ले़ कुमिमिदिङ्‌ङिल्‍ले़ सेसे साःङ्‌गाहिम्‍मिन् सधे़क् तिम्‍से़॥
 ३५ खम्‍भ्‍याङ् तुम्‍मादे़न् साःङ्‌गाहिम्‍मो मोसान् लाःप्‍मा मे़सुक्‍ते़न्, थेआङ्‌भे़ल्‍ले़ खे़न् खाॽमिःत्‍तिन् खे़प्‍मो हाबा पत्‍छे़गरे़, हे़क्‍क्‍याङ् यहवे दाङ्‌बे़ल्‍ले़ कुमिमिदिङ्‌ङिल्‍ले़ सेसे साःङ्‌गाहिम्‍मिन् सधे़क् तिम्‍से़॥


३६ इस्राइलिहाॽरे़ खुन्‍छिॽ के़रे़क् लाम्‍दिःक्‍हाॽओ, आल्‍ल खे़न् खाॽमिःत्‍तिन् सेसे साःङ्‌गाहिम्‍मोलाम् थाःङ् पोगे़ल्‍ले़ खे़ङ्‌हाॽ तगि मे़धासिङ्॥
 ३७ कर खे़न् खाॽमिःत्‍तिन् थाःङ् मे़म्‍बोःक्‍के आक्‍खे़न्‍द्‌यान् थारिक् खे़न् खे़प्‍मो पत्‍छे़ खे़म्‍म्‍याक् थारिक् खे़ङ्‌हाॽ मे़न्‍धासिङ्‌ङे़न्॥
 ३८ खे़ल्‍ले़ चोगुल्‍ले़ के़रे़क् इस्राइलिहाॽरे़ खुन्‍छिॽ हिम्‍सयङ् तगि नु खे़ङ्‌हाॽरे़ खुन्‍छिॽ के़रे़क् लाम्‍दिक् खाराक् ले़न्‍दिक् यहवे दाङ्‌बे़ल्‍ले़ कुघाॽमिःत्‍ते़न् सेसे साःङ्‌गाहिम्‍मो पत्‍छे़, हे़क्‍क्‍याङ् से़न्‍दिक् चैँ खाॽमिःत्‍तो मि पत्‍छे़रो॥


 





ले़बिहाॽरे़ खुन्‍छिॽ साप्‍पन्





साप्‍पन् निसुम्


उन्‍छेःन् इस्राइलओ पोःक्‍खे़बा माङ्‌से़वा चोःक्‍मा थिम्, साम्‌योथिम्, चोःक्‍थिम् नु खे़न् कुलिङ्‌दो के़प्‍मारे़ लागि युक्‍तिङ् मे़जोगुसिबा निङ्‌वाॽफुसाम्‍बाहाॽरे़ इःप्‍मा नाःप्‍मा के़बोङ्‌बा साक्‍थिम्‍हाॽ कन् साप्‍पन्‍नो पत्॥


कन् साप्‍पन्‍नो निङ्‌वाॽफुमाङ्‌ङिन् से़क्‍खा सेसेबा चोक् के़लॽबा पाःन्‍निल्‍ले़ कुयाःम्‍बेओ साप्‍ते़आङ् पत्॥ इस्राइलिहाॽरे़ इस्राइलबा सेसेबा निङ्‌वाॽफुमाङ्‌ङिन्‍नु काॽइ चोःक्‍मारे़ लागि निङ्‌वाॽफुमाङ्‌ङिन् माङ्‌से़वा मे़प्‍मा नु आप्‍फेक् हिङ्‌मन् कुदोःप्‍मा चोःक्‍मा पाःन्‍हाॽरे़ कुबिहाॽ कन् साप्‍पन्‍नो पत्॥ ये़सु ख्रिस्‍ते़ल्‍ले़ निसिगेक्‍पा पयम् यम्‍बा इङ्‌जाङ् फाॽआङ् “के़हिम्‍बेसाङ्‌बान् आप्‍फेक् कुइसिःक् लुङ्‌माॽ तुक्‍ते़ॽ” पाःत्‍तुबा के़इङ्‌बा पे़न्‍छिङ्‌लाःन् कन् साप्‍पन्‍नोबा १९:१८ ओ खोदे़त्‍लो॥


ताङ्‌बा थामिङ्


हुक्‌वा नु सिदुङ्‌जभारे़ लागि थिम्‍बेहाॽ १:१–७:३८


हारुने़न् नु कुस्‍साहाॽ निङ्‌वाॽफुसाम्‍बा ताक्‍फाओ युक्‍तिङ् मे़जोगुसि ८:१–१०:२०


सुत्‍थो नु आसुत्‍थो चोःक्‍थिम्‍ले़ लागि थिम्‍हाॽ ११:१–१५:३३


आप्‍तिक्‍लाम्‌ सुत्‍थो पोङ्‌मा याःम्‍बक् चोःक्‍मा ये़न् १६:१-३४


थिक्‌याःन्‍थक्‍माबा हिङ्‌मन् नु माङ्‌से़वा याःम्‍बक्‍को चोःक्‍मा थिम्‍हाॽ १७:१–२७:३४


 





ले़बिहाॽरे़ खुन्‍छिॽ साप्‍पन्






कुलिङ्‌दो के़गे़प्‍पा मिधिङ्‌मनादेमनाबा सिदुङ्‌जभाहाॽ



१
 १ यहवे दाङ्‌बे़ल्‍ले़ मोसान् तुम्‍मादे़न् साःङ्‌गाहिम् सिगाङ्‌लाम् उःत्‍तुआङ् मे़त्‍तु,
 २ “इस्राइलिहाॽ अक्‍खे मे़त्‍ते़से़ॽ– ‘खिनिॽओलाम् कुभा आत्‍तिन् मनाःल्‍ले़साङ् यहवे दाङ्‌बे़ल्‍ले़ कुलागि सिदुङ्‌जभा तोःन्‍दुल्‍ले़ वयागे़न् सिदुङ्‌जभान् खिनिॽ पित् लुप्‍पोबा इग्र मे़ल्‍लुक् मे़ःन्‍दा लुप्‍पोलाम् खे़ल्‍ले़ सिदुङ्‌जभा तोःन्‍दुर पोःङ्‌ॽ॥


३ “‘खे़ल्‍ले़ तोःन्‍दुबा सिदुङ्‌जभान् पित्‍मा पित् मिधिङ्‌मनादेमनाबा सिदुङ्‌जभाने़भग्र, मे़ङ्‌गाःम्‍मनाबा कुम्‍बाबा पित्‍सात्तिन् तोःन्‍दुर पोःङ्‌ॽ॥ तुम्‍मादे़न् साःङ्‌गाहिम्‍मोबा लाम्‍धेःत्‍तो खुने़ॽ खे़न् तोःन्‍दुर, हे़क्‍क्‍याङ् यहवे दाङ्‌बे़ल्‍ले़ खे़न् ताःक्‍तुॽ॥
 ४ खे़ल्‍ले़ मिधिङ्‌मनादेमनाबा सिदुङ्‌जभाःल्‍ले़ कुधे़गेःक्‍पो खुने़ॽ कुहुक्‍किन् ने़स्‍सुर, हे़क्‍क्‍याङ् खुने़ॽ कुलायोलाम् ले़प्‍मि खोमारे़ लागि निङ्‌वाॽफुमाङ्‌ङिल्‍ले़ खे़न् ताःक्‍तुॽ॥
 ५ खे़ल्‍ले़ खे़न् पित्‍सात्तिन् यहवे दाङ्‌बे़ल्‍ले़ कुदगि च्‍ये़प्‍तुआङ् स्‍ये़रुर॥ हे़क्‍क्‍याङ् हारुने़ल्‍ले़ कुस्‍सा निङ्‌वाॽफुसाम्‍बाहाॽरे़ सामाक्‍खिन् निःत्‍ताङ् मे़देॽरुर हे़क्‍क्‍याङ् तुम्‍मादे़न् साःड्‌गाहिम्‍मोबा लाम्‍धेःत्‍तिल्‍ले़ कुबेसाङ्‌बा ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बो छ्‌वाःक् मे़हुक्‍खु मे़देसुर॥
 ६ खे़न् एगाङ् खे़ल्‍ले़ मिधिङ्‌मनादेमनाबा वयागे़न् सिदुङ्‌जभाःल्‍ले़ कुहोरिक्‍के़न् थिःक्‍तुआङ् खे़न् थक्‍सान् कुजक्‍ता कुले़म्‍दा पोङ्‌ल थारिक् खक्‍तुर॥
 ७ निङ्‌वाॽफुसाम्‍बा हारुने़ल्‍ले़ कुस्‍साहाॽरे़ ले़त्‍ति तोःम्‍मादे़न्‍नो सिङ्‌हाॽ मे़बे़न्‍छुआङ् मिःल्‍ले़ कुसम्‍धाङ् मे़ने़स्‍सुर हे़क्‍क्‍याङ् मि मे़हाःन्‍दुर॥
 ८ हारुने़ल्‍ले़ कुस्‍सा निङ्‌वाॽफुसाम्‍बाहाॽरे़ ले़त्‍ति तोःम्‍मादे़न्‍निल्‍ले़ कुसम्‍धाङ् मिओ मे़ने़स्‍सुबा सिङ्‌ङिल्‍ले़ कुसम्‍धाङ् खे़न् कुजक्‍ता कुले़म्‍दाहाॽ, कुधे़गेःक्‍किन् नु कुसोःत्‍तिन् मे़बे़न्‍छु मे़ने़स्‍सुर॥
 ९ खुने़ॽ खे़ल्‍ले़ कुहिदुत् कुधे़ङाङ् नु कुलाङ्‌हाॽ च्‍वाःत्‍तिल्‍ले़ वाहप्‍तुर, हे़क्‍क्‍याङ् खे़न् के़रे़क्‍के़ निङ्‌वाॽफुसाम्‍बाल्‍ले़ ले़त्‍ति तोःम्‍मादे़न्‍नो मिधिक्‍खुदेसुर॥ यहवे दाङ्‌बाल्‍ले़ कन् लत्‍छा कुसिराॽगे़धाङ्‌बा कुनाम्‍गे़नुॽबा, मिलाम्‍बा तोःम्‍मनाबा मिधिङ्‌मनादेमनाबा वयागे़न् सिदुङ्‌जभारो॥


१० “‘खे़ल्‍ले़ तोःन्‍दुबा सिदुङ्‌जभान् थक्‍सा लुप्‍पोलाम् मे़ल्‍लुक् इग्र मे़ःन्‍दाःल्‍ले़न् मिधिङ्‌मनादेमनाबा सिदुङ्‌जभाने़भग्र, खे़ल्‍ले़ मे़ङ्‌गाःम्‍मनाबा थुःम्‍बा इग्र मे़ःन्‍दबकान् तोःन्‍दुर॥
 ११ खे़ल्‍ले़ निङ्‌वाॽफुमाङ्‌ङिल्‍ले़ कुदगि ले़त्‍ति तोःम्‍मादे़न्‍नोबा थाङ्‌गे़त् ले़प्‍माङ् खे़न् च्‍ये़प्‍तु से़रुर हे़क्‍क्‍याङ् हारुने़ल्‍ले़ कुस्‍सा निङ्‌वाॽफुसाम्‍बाहाॽरे़ खे़ल्‍ले़ कुमाक्‍खिन् ले़त्‍ति तोःम्‍मादे़न् कब्रिङ् मे़साक्‍खुर॥
 १२ खे़ल्‍ले़ खे़न् थक्‍सान् कुजक्‍ता कुले़म्‍दा खक्‍तुर हे़क्‍क्‍याङ् कुधे़गेःक्‍किन् नु कुसोःत्‍तिन् सोसोरिक् खे़न् कुजक्‍ता कुले़म्‍दा खक्‍तुबाहाॽ ले़त्‍ति तोःम्‍मादे़न्‍नो के़ने़बा मिःल्‍ले़ कुसम्‍धाङ्‌बा सिङ्‌ङो निङ्‌वाॽफुसाम्‍बाल्‍ले़ खे़न् पे़न्‍छु ने़स्‍सुर॥
 १३ खे़ल्‍ले़ कुहिदुत् कुधे़ङाङ् नु कुलाङ्‌हाॽ च्‍वाःत्‍तिल्‍ले़ वाहप्‍तुआङ् खे़न् के़रे़क् निङ्‌वाॽफुसाम्‍बाल्‍ले़ ले़त्‍ति तोःम्‍मादे़न्‍नो ओॽरुआङ् मिधिक्‍खुदेसुर॥ यहवे दाङ्‌बे़ल्‍ले़ कन् कुसिराॽ के़धाङ्‌बा कुनाम्‍गे़नुॽबा, मिलाम्‍बा तोःम्‍मनाबा मिधिङ्‌मनादेमनाबा सिदुङ्‌जभारो॥


१४ “‘यहवे दाङ्‌बाल्‍ले़ कुलागि खे़ल्‍ले़ तोःन्‍दुबा सिदुङ्‌जभान् पुसालाम्‍बाबा मिधिङ्‌मनादेमनाबा सिदुङ्‌जभाने़भग्र, खे़ल्‍ले़ तोःन्‍दुबान् पुत्‍तुःक्‍के इग्र पे़र्‍वाःल्‍ले़ कुस्‍साहाॽ खे़ल्‍ले़ सिदुङ्‌जभान् तोःन्‍दुर॥
 १५ निङ्‌वाॽफुसाम्‍बाल्‍ले़ ले़त्‍ति तोःम्‍मादे़न्‍नो खे़न् तारुआङ् खे़ल्‍ले़ कुधे़गेक्‍पान् खइक् इगु फुॽरुर हे़क्‍क्‍याङ् कुधे़गेःक्‍के़न् ले़त्‍ति तोःम्‍मादे़न्‍नो मिधिक्‍खुदेसुर॥ हे़क्‍क्‍याङ् माक्‍खिन् चैँ ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बो सिःप्‍तुर॥
 १६ खे़ल्‍ले़ खे़न् वहिनु सोरिक्‍पा कुदक्‍फन् कुहिदुत् कुम्‍ब्रिक्‍हाॽ ले़त्‍ति तोःम्‍मादे़न् नाङ्‌गे़न् ले़प्‍माङ्‌बा खाप्‍पु के़ने़बादे़न्‍नो लाप्‍फेसुर॥
 १७ खे़ल्‍ले़ खे़न् मे़ङ्‌घक्‍के कुलाप्‍पिल्‍ले़ कुलुम्‍मोलाम् थे़सुर॥ निङ्‌वाॽफुसाम्‍बाल्‍ले़ ले़त्‍ति तोःम्‍मादे़न्‍नो के़ने़बा मिःल्‍ले़ कुसम्‍धाङ्‌बा मिओ खे़न् मिधिक्‍खुर, यहवे दाङ्‌बाल्‍ले़ कन् कुसिराॽ के़धाङ्‌बा कुनाम्‍गे़नुॽबा, मिलाम्‍बा तोःम्‍मनाबा मिधिङ्‌मनादेमनाबा वयागे़न् सिदुङ्‌जभारो॥’”


 






पोगुगे़न् कुजा सिदुङ्‌जभा



२
 १ “‘कुभा मनाःल्‍ले़ यहवे दाङ्‌बे़ल्‍ले़ कुलागि कुभा पोगुगे़न् कुजा सिदुङ्‌जभा तोःन्‍दुने़भग्र खे़ल्‍ले़ तोःन्‍दुबा सिदुङ्‌जभान् चुन्‍जुम्‍बा फेॽरुम्‍मिल्‍ले़न् पोङ्‌मा पोःङ्‌ॽ॥ खुने़ॽ खे़ल्‍ले़ कुसम्‍धाङ् निःङ्‌गेल्‍ले़ ले़ःक्‍तुआङ् सुक्‍पा याक्‍तुर॥
 २ खे़ब्‍याङ् खे़ल्‍ले़ हारुने़ल्‍ले़ कुस्‍सा निङ्‌वाॽफुसाम्‍बाहाॽओ खे़न् तारुर॥ खे़न्‍लाम्‍बा निङ्‌वाॽफुसाम्‍बाल्‍ले़ हुक्‍पुप्‍थिक् काङ्‌गाङ्‌बा चुन्‍जुम्‍बा फेॽरुम् नु निःङ्‌गे़न् के़रे़क् सुक्‍पान्‍नु सोरिक् लःत्‍तु लारुर॥ हे़क्‍क्‍याङ् निङ्‌वाॽफुसाम्‍बाल्‍ले़ यहवे दाङ्‌बे़ल्‍ले़ खे़न् कुसिराॽ के़धाङ्‌बा कुनाम्‍गे़नुॽबा, मिलाम्‍बा तोःम्‍मनाबा सिदुङ्‌जभा, हुक्‌वा हे़क्‍के ले़त्‍ति तोःम्‍मादे़न्‍नो मिधिक्‍खुदेसुर॥
 ३ पोगुगे़न् कुजा सिदुङ्‌जभालाम् के़नम्‍बा कुजान् हारुने़न् नु खुने़ॽ कुस्‍साहाॽरे़ खुन्‍छिॽ लक् पोङ्‌ल॥ यहवे दाङ्‌बाल्‍ले़ कुलागि मिलाम्‍बा तोःम्‍मनाबा सिदुङ्‌जभाहाॽओ कन् साॽरिक् सेसेबा सिदुङ्‌चभारो॥


४ “‘मिहाॽलुङ्‌ङो ओॽमनाबा पोगुगे़न् कुजा सिदुङ्‌जभा तोःम्‍मा निङ्‌वाॽ वाॽने़भग्र, के़भङ्‌बा सिदाॽ मे़न्‌याक्‍केबा खरे़ःङ् ले़ःङ्‌मा पोःङ्‌ॽ॥ खे़न् चुन्‍जुम्‍बा फे़ॽरुम् नु चैतुन निःङ्‌गेॽओ सॽमनाआङ् ले़ःङ्‌मनाबा के़धुङ्‌बा खरे़ःङ् पोङ्‌मा पोःङ्‌ॽ इग्र के़भङ्‌बा सिदाॽ मे़न्‌याक्‍केबा निःङ्‌गेॽ हुःप्‍मनाबा पाॽबाःम्‍बा खरे़ःङ् पोङ्‌मा पोःङ्‌ॽ॥


५ “‘खिनिॽ पोगुगे़न् कुजा सिदुङ्‌जभान् खेःक्‌याओ ले़ःङ्‌मनाबाने़ग्र, खरे़ःङ् निःङ्‌गेॽओ सॽमनाबा के़भङ्‌बा सिदाॽ मे़न्‌याक्‍मनाबा चुन्‍जुम्‍बा फेॽरुम्‍मिल्‍ले़न् पोङ्‌मा पोःङ्‌ॽ॥
 ६ खे़न् खे़ल्‍ले़क् खे़ल्‍ले़क् खे़ःक्‍खे़ॽआङ् खे़प्‍मो निःङ्‌गे़न् हुक्‍खे़ॽ॥ खे़ङ्‌ग पोगुगे़न् कुजा सिदुङ्‌जभारो॥


७ “‘खिनिॽ पोगुगे़न् कुजा सिदुङ्‌जभान् खरे़ःङ् ले़ःङ्‌मा खेःक्‌याओ के़एःप्‍सुम्‍बाने़भग्र, खे़न् चुन्‍जुम्‍बा फेॽरुम् नु निःङ्‌गेॽले़न् पोङ्‌मा पोःङ्‌ॽ॥
 ८ कन् कुजाहाॽलाम् के़जोगुम्‍बा पोगुगे़न् कुजा सिदुङ्‌जभान् यहवे दाङ्‌बाओ तेॽरे़म्‍मे़ॽ॥ निङ्‌वाॽफुसाम्‍बाओ खे़न् तारे़म्‍मे़ॽ हे़क्‍क्‍याङ् निङ्‌वाॽफुसाम्‍बाल्‍ले़ खे़न् ले़त्‍ति तोःम्‍मादे़न्‍नो तारुर॥
 ९ हे़क्‍क्‍याङ् निङ्‌वाॽफुसाम्‍बाल्‍ले़ पोगुगे़न् कुजा सिदुङ्‌जभालाम्‍बा हुक्‌वा कुइसिःक् कुलक् लःत्‍तुर खे़ब्‍याङ् यहवे दाङ्‌बे़ल्‍ले़ खे़न् कुसिराॽ के़धाङ्‌बा कुनाम्‍गे़नुॽबा, मिओलाम् तोःम्‍मनाबा सिदुङ्‌जभा कुइसिःक् ले़त्‍ति तोःम्‍मादे़न्‍नो मिधिक्‍खुर॥
 १० पोगुगे़न् कुजा सिदुङ्‌जभालाम् के़नम्‍बा कुजान् हारुने़न् नु खुने़ॽ कुस्‍साहाॽरे़ खुन्‍छिॽ लक् पोङ्‌ल॥ यहवे दाङ्‌बे़ल्‍ले़ कुलागि मिओलाम् तोःम्‍मनाबा सिदुङ्‌जभाहाॽओ कन् साॽरिक् सेसेबा सिदुङ्‌चभारो॥


११ “‘यहवे दाङ्‌बे़ल्‍ले़ कुलागि खिनिॽ के़दोःन्‍दुम्‍बा आत्‍तिन् पोगुगे़न् कुजाःन्‍नाङ् के़भङ्‌बा सिदाॽ याक्‍मनाबा पोङ्‌मा मे़नुॽने़न्, थेआङ्‌भे़ल्‍ले़ यहवे दाङ्‌बे़ल्‍ले़ कुलागि मिओलाम् तोःम्‍मनाबा सिदुङ्‌जभाओ खिनिॽ के़भङ्‌बा सिदाॽ नु सक्‌वाघुन् मिमे़धिक्‍खे़म्‍मिन्‍ने़ॽ॥
 १२ खे़ङ्‌ग तगि के़दुम्‍बा पोगुगे़न् कुजा सिदुङ्‌जभाहाॽ कुइसिःक् यहवे दाङ्‌बे़ल्‍ले़ कुलागि के़दोःन्‍दुम्‍मिल्‍ले़ पोःङ्‌ॽ, कर कुनाम्‍गे़नुॽबा सिदुङ्‌जभारे़ लागि खे़ङ्‌हाॽ ले़त्‍ति तोःम्‍मादे़न्‍नो मे़दोःन्‍दे़म्‍मिन्‍ने़ॽ॥
 १३ खिनिॽ के़रे़क् पोगुगे़न् कुजाःल्‍ले़ सिदुङ्‌जभान् युम्‍मिल्‍ले़ के़लिम्‍बा चोगे़म्‍मे़ॽ, थेआङ्‌भे़ल्‍ले़ निङ्‌वाॽफुमाङ्‌ङिन् नु खिनिॽ लुम्‍मोबा माङ्‌हुप्‍पिन् युम्‍मिल्‍ले़ ओसेःन्‍धाङ् चोगु॥ खिनिॽ के़रे़क् सिदुङ्‌जभाओ युम्‍माङ् तोःन्‍दे़म्‍मे़ॽ॥


१४ “‘यहवे दाङ्‌बे़ल्‍ले़ कुलागि तगि के़दुम्‍बा खिनिॽ पोगुगे़न् कुजा सिदुङ्‌जभा के़दोःन्‍दुम्‍ने़भग्र, खिनिॽ पोगुगे़न् कुजा सिदुङ्‌जभाःल्‍ले़ लागि युःप्‍मनाबा नु मिओ सिप्‍फङ्‌ग्रा चोःक्‍मनाबा कुजा तोःन्‍दे़म्‍मे़ॽ॥
 १५ खे़प्‍मो निःङ्‌गेॽ याक्‍ते़म्‍मे़ॽ हे़क्‍क्‍याङ् सुक्‍पा केःत्‍ते़म्‍मे़ॽ॥ खे़ङ्‌ग पोगुगे़न् कुजा सिदुङ्‌जभारो॥
 १६ हे़क्‍क्‍याङ् निङ्‌वाॽफुसाम्‍बाल्‍ले़ के़रे़क् सुक्‍पान्‍नु सोरिक् निःङ्‌गेॽ नु युःप्‍मनाबा कुजालाम् कुभा लक् याङ्‌सिङ्‌ङाङ् खे़न् हुक्‌वा कुइसिःक् मिधिक्‍खुर॥ यहवे दाङ्‌बे़ल्‍ले़ कुलागि खे़न् मिओलाम् तोःम्‍मनाबा कुजा सिदुङ्‌जभारो॥’”


 






तङ्‌जुम् सिदुङ्‌जभा



३
 १ “‘कुभारे़ तोःन्‍दुबा हुक्‌वान् तङ्‌जुम् सिदुङ्‌जभाने़भग्र, हे़क्‍क्‍याङ् खे़ल्‍ले़ पित्‍हाॽलाम् कुभा लत्‍छा कुम्‍बाबा पित् तोःन्‍दुने़भग्र, खे़ल्‍ले़ खे़न् यहवे दाङ्‌बे़ल्‍ले़ कुदगि मे़ङ्‌गाःम्‍मनाबा पित् इग्र पिप्‍मा थिक् तोःन्‍दुर॥
 २ खे़ल्‍ले़ कुहुक्‍किन् खुने़ॽ तोःन्‍दुबा वयागे़न् सिदुङ्‌जभाःल्‍ले़ कुधे़गेःक्‍पो ने़स्‍सुर हे़क्‍क्‍याङ् तुम्‍मादे़न् साःङ्‌गाहिम् लाःप्‍मादे़न्‍नो च्‍ये़प्‍तु स्‍ये़रुर॥ खे़ब्‍याङ् हारुने़ल्‍ले़ कुस्‍साहाॽ, इग्र निङ्‌वाॽफुसाम्‍बाहाॽरे़ खे़ल्‍ले़ कुमाक्‍खिन् ले़त्‍ति तोःम्‍मादे़न् कब्रिङ् मे़साक्‍खुर॥
 ३ तङ्‌जुम् वयागे़न् सिदुङ्‌जभालाम् खे़ल्‍ले़ यहवे दाङ्‌बाओ मिओलाम् सिदुङ्‌जभा तोःन्‍दुर– इग्र, कुहिदुत् कुधे़गाःङ्‌ङिल्‍ले़ कुदे़प्‍मा कुसोःत्‍तिन् नु कुहिदुःत्‍तिल्‍ले़ कुसम्‍धाङ्‌बा कुसोःत्‍तिन् के़रे़क्,
 ४ ने़प्‍माङ् कुले़म्‍मिन् हे़क्‍क्‍याङ् खे़ल्‍ले़ कुसम्‍धाङ्‌बा कुसोःत्‍तिन् नु कुगे़ङ्‌ङोबा कुसोःत्‍तिन्, खे़ब्‍याङ् कुले़म्‍हाॽनु सोरिक् कुलुङ्‌माॽ के़दे़प्‍पा कुने़क्‍सान् खे़ल्‍ले़ लःत्‍तुर॥
 ५ खे़ब्‍याङ् हारुने़ल्‍ले़ कुस्‍साहाॽरे़ ले़त्‍ति तोःम्‍मादे़न्‍नो मिओबा सिङ्‌ङिल्‍ले़ कुसम्‍धाङ् के़ने़बा मिधिङ्‌मनादेमनाबा सिदुङ्‌जभाओ मिमे़धिक्‍खुर॥ यहवे दाङ्‌बे़ल्‍ले़ कन् कुसिराॽ के़धाङ्‌बा कुनाम्‍गे़नुॽबा, मिओलाम् तोःम्‍मनाबा सिदुङ्‌जभारो॥


६ “‘खे़ल्‍ले़ यहवे दाङ्‌बाल्‍ले़ कुलागि तङ्‌जुम् सिदुङ्‌जभा फाॽआङ् मे़ल्‍लुक् मे़ःन्‍दाहाॽओलाम् लत्‍छा तोःन्‍दुने़भग्र, खे़ल्‍ले़ मे़ङ्‌गाःम्‍मनाबा कुम्‍बाबा इग्र कुम्‍मामा थिक् तोःन्‍दुर॥
 ७ खे़ल्‍ले़ खुने़ॽ तोःन्‍दुबा सिदुङ्‌जभाःल्‍ले़ लागि मे़ल्‍लुक्‍साःत्‍तिन् तोःन्‍दुने़भग्र यहवे दाङ्‌बाओ खे़न् तोःन्‍दुर॥
 ८ खे़ल्‍ले़ खुने़ॽ तोःन्‍दुबा सिदुङ्‌जभाःल्‍ले़ कुधे़गेःक्‍पो खुने़ॽ कुहुक्‍किन् ने़स्‍सुर, हे़क्‍क्‍याङ् तुम्‍मादे़न् साःङ्‌गाहिम् तगाङ् खे़न् से़रुर॥ हारुने़ल्‍ले़ कुस्‍साहाॽरे़ खे़ल्‍ले़ कुमाक्‍खिन् ले़त्‍ति तोःम्‍मादे़न् कब्रिङ् पिसाङ् मे़साक्‍खुर॥
 ९ खे़ल्‍ले़ तङ्‌जुम् सिदुङ्‌जभालाम् यहवे दाङ्‌बे़ल्‍ले़ कुलागि मिलाम्‍बा सिदुङ्‌जभा तोःन्‍दुर– इग्र, खे़ल्‍ले़ कुसोःत्‍तिन् नु कुमिःल्‍ले़ कुबुङ्‌ङोबा कुसोःत्‍तिन् कुएःक्‍कोनु खे़ल्‍ले़ से़न्‍दुर, हे़क्‍क्‍याङ् कुहिदुत् कुधे़गाःङ्‌ङिल्‍ले़ कुबःत्‍थाङ्‌ङिन् नु कुहिदुत् सम्‍धाङ्‌बा के़रे़क् कुसोःत्‍तिन्,
 १० ने़प्‍माङ् कुले़म्‍हाॽ नु खे़ल्‍ले़ कुसम्‍धाङ्‌बा हे़क्‍क्‍याङ् कुगेङ्‌ङो के़बप्‍पा कुसोःत्‍तिन्, खे़ब्‍याङ् कुले़म्‍मिन्‍नु सोरिक् कुलुङ्‌माॽ के़दे़प्‍पा सान् खे़ल्‍ले़ वे़गु लःत्‍तुर॥
 ११ निङ्‌वाॽफुसाम्‍बाल्‍ले़ खे़न् यहवे दाङ्‌बाओ मिओलाम् तोःम्‍मनाबा सिदुङ्‌जभान् ले़त्‍ति तोःम्‍मादे़न्‍नो कुजा सिदुङ्‌जभा कुइसिःक् मिधिक्‍खुदेसुर॥


१२ “‘खे़ल्‍ले़ तोःन्‍दुबा सिदुङ्‌जभान् मे़ःन्‍दाने़भग्र, खे़ल्‍ले़ खे़न् यहवे दाङ्‌बाओ तोःन्‍दुर॥
 १३ खे़ल्‍ले़ खुने़ॽ कुहुक्‍किन् खे़न् सिदुङ्‌जभाःल्‍ले़ कुधे़गेःक्‍पो ने़स्‍सुर, हे़क्‍क्‍याङ् तुम्‍मादे़न् साःङ्‌गाहिम्‍मिल्‍ले़ कुदगि खे़न् से़रुर॥ हे़क्‍क्‍याङ् हारुने़ल्‍ले़ कुस्‍साहाॽरे़ ले़त्‍ति तोःम्‍मादे़न् कब्रिङ् खे़ल्‍ले़ कुमाक्‍खिन् मे़साक्‍खुर॥
 १४ खुने़ॽ खे़न्‍लाम्‍बा खुने़ॽ तोःन्‍दुबा सिदुङ्‌जभान् यहवे दाङ्‌बे़ल्‍ले़ कुलागि मिओलाम् तोःन्‍दुर– कुहिदुत् कुधे़ङाङ् के़दे़प्‍पा कुबःत्‍थाःङ्‌ङिन् नु कुहिदुःत्‍तिल्‍ले़ कुसम्‍धाङ्‌बा के़रे़क् कुसोःत्‍तिन्,
 १५ ने़प्‍माङ् कुले़म्‍हाॽ हे़क्‍क्‍याङ् खे़ल्‍ले़ कुसम्‍धाङ्‌बा नु कुगेङ्‌ङो के़बप्‍पा कुसोःत्‍तिन्, खम्‍ब्‍याङ् कुले़म्‍हाॽनु सोसोरिक् कुलुङ्‌माॽ के़दे़प्‍पा सान् खे़ल्‍ले़ वे़गु लःत्‍तुर॥
 १६ निङ्‌वाॽफुसाम्‍बाल्‍ले़ खे़न् कुनाम्‍गे़नुॽबा पोङ्‌मारे़ लागि मिओलाम् तोःम्‍मनाबा सिदुङ्‌जभान् ले़त्‍ति तोःम्‍मादे़न्‍नो कुजा कुइसिःक् तोःन्‍दुर॥ कुसोःत् के़याक्‍पाहाॽ के़रे़क् यहवे दाङ्‌बे़ल्‍लेन्‍नेरो॥


१७ “‘खिनिॽ कुसोःत्‍तिन् नु कुमाक्‍खिन् मे़जाम्‍मिन्‍ने़ॽ॥ कन् खिनिॽ थाःक्‍थाःक्‍ले़ लागि खिनिॽ आत्‍ति के़युङिसाङ् आभे़ल्‍ले़साङ् सदादिङ्‌बा साम्‌योसाक्‍थिम् पोङ्‌लरो॥’”


 






मे़न्‍नि मे़न्‍धा के़बोङ्‌बा लायोलाम् ले़प्‍मि खोमा सिदुङ्‌जभा



४
 १ यहवे दाङ्‌बे़ल्‍ले़ मोसान् मे़त्‍तु,
 २ “इस्राइलिहाॽ अक्‍खे मे़त्‍ते़से़ॽ– ‘आल्‍ल यहवे दाङ्‌बाल्‍ले़ चोःक्‍मा मे़नुॽने़न् फाॽआङ् पाःत्‍तुबा कुभा पाःन्‍नो चोःक्‍मा निङ्‌वाॽ मे़न्‍इःत्‍ते आत्‍तिल्‍ले़ लायो चोगुॽ–


३ “‘कुभा माङ्‌थोःक्‍ना मे़बिरुबा निङ्‌वाॽफुसाम्‍बाल्‍ले़ लायो चोगुआङ् मनाहाॽओ आप्‍तिक् तारुने़भग्र खे़ल्‍ले़ खुने़ॽ चोगुबा लायोल्‍ले़ लागि कुलाङ् मे़न्‍छक्‍मनाबा मे़ङ्‌गाःम्‍मनाबा कुम्‍बाबा पित्‍सात् थिक् तारुआङ् यहवे दाङ्‌बाओ लायोलाम् ले़प्‍मि खोमा सिदुङ्‌जभा तोःन्‍दुर॥
 ४ खुने़ॽ खे़न् से़गम्‍बान् तुम्‍मादे़न् साःङ्‌गाहिम् लाःप्‍मादे़न्‍निल्‍ले़ कुयाओ यहवे दाङ्‌बे़ल्‍ले़ कुदगि तारुर हे़क्‍क्‍याङ् खे़ल्‍ले़ कुधे़गेःक्‍पो कुहुक्‍किन् ने़स्‍सुआङ् खे़न् यहवे दाङ्‌बाल्‍ले़ कुदगि से़रुर॥
 ५ हे़क्‍क्‍याङ् माङ्‌थोःक्‍ना मे़बिरुबा निङ्‌वाॽफुसाम्‍बाल्‍ले़ से़गम्‍बाल्‍ले़ कुमाक्‍खिन् तेॽरुआङ् तुम्‍मादे़न् साःङ्‌गाहिम्‍मो तारुर॥
 ६ निङ्‌वाॽफुसाम्‍बाल्‍ले़ कुहुक्‍चोःन् माक्‍खिॽओ हुम्‍सुआङ् खे़न् माक्‍खिॽओलाम् सेसेदे़न्‍नोबा फोःन्‍दाःल्‍ले़ कुदगि ले़प्‍माङ् यहवे दाङ्‌बाल्‍ले़ कुबेसाङ् नुसिले़ङ् थारिक् साक्‍खुर॥
 ७ खे़न् एगाङ् निङ्‌वाॽफुसाम्‍बाल्‍ले़ तुम्‍मादे़न् साःङ्‌गाहिम् सिगाङ् के़युङ्‌बा कुनाम्‍गे़नुॽबा सुक्‍पा ले़त्‍ति तोःन्‍मादे़न्‍नोबा ताङ्‌हाॽओ यहवे दाङ्‌बाल्‍ले़ कुबेसाङ् खे़न् माक्‍खिॽओलाम् कुभा तारुर, हे़क्‍क्‍याङ् से़गम्‍बाल्‍ले़ के़नम्‍बा कुमाक्‍खिन् तुम्‍मादे़न् साःङ्‌गाहिम्‍मोबा लाम्‍धेःत्‍तो मिधिङ्‌मनादेमनाबा सिदुङ्‌जभा ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खुर॥
 ८ लायोलाम् ले़प्‍मि खोमा सिदुङ्‌जभा से़गम्‍बाल्‍ले़ कुसोःत्‍तिन् के़रे़क् खुने़ॽ खे़प्‍मोनु लःत्‍तुर, कुहिदुत् कुधे़ङाङ् के़दे़प्‍पा कुसोःत्‍तिन् नु कुहिदुःत्‍तिल्‍ले़ कुसम्‍धाङ्‌बा कुसोःत्‍तिन्,
 ९ ने़प्‍माङ् कुले़म्‍हाॽ नु खे़ल्‍ले़ कुसम्‍धाङ्‌बा हे़क्‍क्‍याङ् कुगे़ङ्‌ङोबा कुसोःत्‍तिन् नु कुले़म्‍हाॽनु सोरिक् कुलुङ्‌माॽ के़दे़प्‍पा सान् खे़ल्‍ले़ वे़गु लःत्‍तुर॥
 १० तङ्‌जुम् वयागे़न् सिदुङ्‌जभाःल्‍ले़ लागि से़प्‍मनाबा थक्‍साओलाम् कुसोःत्‍तिन् लःप्‍मनाबा हे़क्‍के निङ्‌वाॽफुसाम्‍बाल्‍ले़ मिधिङ्‌मनादेमनाबा वयागे़न् सिदुङ्‌जभाःल्‍ले़ कुसोःत्‍तिन् लःत्‍तुआङ् ले़त्‍ति तोःम्‍मादे़न्‍नो मिधिक्‍खुदेसुर,
 ११ कर से़गम्‍बाल्‍ले़ कुहोरिक्‍पान्, खे़न् के़रे़क् साःन्, कुधे़ःक्‍किन्, कुलाङ्‌हाॽ नु कुहिदुत् कुधे़गाङ् कुहिःन् सोसोरिक्,
 १२ के़दाङ्‌बा के़याःक्‍पा से़गम्‍बे़ल्‍ले़ कुजक्‍ता कुले़म्‍दाहाॽ साःङ्‌गाहिम्‍हाॽलाम् लाःक्‍कात् खाप्‍पु लाप्‍फुमा चक्‍खोबादे़न्‍नो तेॽरुर हे़क्‍क्‍याङ् सिङ्‌ङिल्‍ले़ कुसम्‍धाङ् ने़स्‍सुआङ् मिओ मिधिक्‍खुर– आत्‍तिदि खाप्‍पु लाप्‍फुमादे़न् ने़, खे़प्‍मोए खे़न् मिधिक्‍खुर॥


१३ “‘इस्राइलबा के़रे़क् सङ्‌जुम्‍भोहाॽरे़ चोःक्‍मा निङ्‌वाॽ मे़न्‍इःत्‍ते लायो मे़जोगुआङ् वाॽने़भग्र हे़क्‍क्‍याङ् यहवे दाङ्‌बे़ल्‍ले़ चोःक्‍मा मे़नुॽने़न् फाॽआङ् पाःत्‍तुबा लत्‍छा पान् मे़जोगुआङ् वाॽने़भग्र, खे़न् पाःन्‍निन् खे़न् सङ्‌जुम्‍भोबा मनाहाॽरे़ खुनिॽ मिक्‍साओ निमे़धाःप्‍ने़न्‍छाङ् कन्‍हाॽ आप्‍तिक्‍साबा मे़बोङ्‌ॽ॥
 १४ कन्‍हाॽरे़ मे़जोगुबा खे़न् लत्‍छा लायोन् ओसे़ःन्‍धाङ् पोङ्‌ङिल्‍ले़ सङ्‌जुम्‍भोबाहाॽरे़ लायोलाम् ले़प्‍मि खोमा सिदुङ्‌जभा कुइसिःक् से़गम्‍बान् ताःप्‍माआङ् तुम्‍मादे़न् साःङ्‌हिम्‍मिल्‍ले़ कुदगि तोःम्‍मा पोःङ्‌ॽ॥
 १५ सङ्‌जुम्‍भोबा लाम्‍लोबाहाॽरे़ से़गम्‍बाल्‍ले़ कुधे़गेःक्‍पो खे़ङ्‌हाॽरे़ खुन्‍छिॽ हुक्‍हाॽ यहवे दाङ्‌बे़ल्‍ले़ कुदगि मे़ने़स्‍सुर हे़क्‍क्‍याङ् खे़न् से़गम्‍बान् यहवे दाङ्‌बे़ल्‍ले़ कुदगि मे़से़रुर॥
 १६ खे़न् एगाङ् माङ्‌थोःक्‍ना मे़बिरुबा निङ्‌वाॽफुसाम्‍बाल्‍ले़ खे़न् से़गम्‍बाल्‍ले़ कुमाक्‍खिलाम् कुभा याङ्‌सिङ्‌ङाङ् तुम्‍मादे़न् साःङ्‌गाहिम्‍मो तारुर॥
 १७ निङ्‌वाॽफुसाम्‍बाल्‍ले़ आबाङे कुहुक्‍चोःन् माक्‍खिॽओ निःप्‍सुआङ् खे़न् माक्‍खिन् फोःन्‍दाःल्‍ले़ कुदगि ले़प्‍माङ् यहवे दाङ्‌बाल्‍ले़ कुदगि नुसिले़ङ् थारिक् साक्‍खुर॥
 १८ खे़न् एगाङ् तुम्‍मादे़न् साःङ्‌गाहिम् सिगाङ् के़युङ्‌बा ले़त्‍ति तोःम्‍मादे़न्‍नोबा ताङ्‌हाॽओ खे़ल्‍ले़ यहवे दाङ्‌बे़ल्‍ले़ कुदगि खे़न् माक्‍खिॽओलाम् कुभा हुःत्‍तुर, हे़क्‍क्‍याङ् के़रे़क् के़नम्‍बा माक्‍खिन् तुम्‍मादे़न् साःङ्‌गाहिम् लाःप्‍मादे़न्‍नो मिधिङ्‌मनादेमनाबा सिदुङ्‌जभा ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खुर॥
 १९ खे़ल्‍ले़ के़रे़क् कुसोःत्‍तिन् खुने़ॽ खे़प्‍मोलाम् लःत्‍तुआङ् ले़त्‍ति तोःम्‍मादे़न्‍नो मिधिक्‍खुर॥
 २० लायोलाम् ले़प्‍मि खोमा वयागे़न् सिदुङ्‌जभा से़गम्‍बाल्‍ले़ लागि खे़ल्‍ले़ थे़मा चोगुआङ् वये़ कन् से़गम्‍बाल्‍ले़ लागिआङ् खुने़ॽ हे़क्‍केए चोगुर॥ अक्‍खेलॽरिक् निङ्‌वाॽफुसाम्‍बे़ल्‍ले़ खे़ङ्‌हाॽरे़ खुन्‍छिॽ लागि ले़प्‍मि नाःक्‍मा याःम्‍बक् चोगु पिरुसिर, हे़क्‍क्‍याङ् खे़ङ्‌हाॽरे़ ले़प्‍मि मे़घोसुॽ॥
 २१ खे़ल्‍ले़ खे़न् से़गम्‍बान् साःङ्‌गाहिम्‍हाॽलाम् लाःक्‍कात् तेॽरुआङ् तगिबान् मिधिक्‍खुबा हे़क्‍केए मिधिक्‍खुर॥ सङ्‌जुम्‍भोबाहाॽरे़ खुन्‍छिॽ लागि कन् लायोलाम् ले़प्‍मि खोमा सिदुङ्‌जभारो॥


२२ “‘आल्‍ल कुभा युक्‍साबाल्‍ले़ चोःक्‍मा निङ्‌वाॽ मे़न्‍इःत्‍ते़ लायो चोगुॽ हे़क्‍क्‍याङ् यहवे दाङ्‌बा खे़ल्‍ले़ कुनिङ्‌वाॽफुमाङ्‌ङिल्‍ले़ चोःक्‍मा मे़नुॽने़न् पाःत्‍तुबा पाःन्‍हाॽओ कुभा पान् चोगुने़भग्र, खे़न् आप्‍तिक्‍साबा पोःङ्‌ॽ॥
 २३ खे़ल्‍ले़ चोगुबा लायोन् खुने़ॽओ ओसेःन्‍धाङ् पोङ्‌ङिल्‍ले़, खे़ल्‍ले़ लत्‍छा मे़ङ्‌गाःम्‍मनाबा कुम्‍बाबा मे़ःन्‍दाधिक् सिदुङ्‌जभा कुइसिःक् तारुर पोःङ्‌ॽ॥
 २४ खे़ल्‍ले़ कुम्‍बाबा मे़ःन्‍दाःल्‍ले़ कुधे़गेःक्‍पो कुहुक्‍किन् ने़स्‍सुर, हे़क्‍क्‍याङ् आत्‍ति यहवे दाङ्‌बे़ल्‍ले़ कुगदि थक्‍सान् मे़से़रुॽ, खे़प्‍मोए खे़न् मे़से़रुर॥ खे़न् चैँ लायोलाम् ले़प्‍मि खोमा वयागे़न् सिदुङ्‌जभारो॥
 २५ खे़न् एगाङ् निङ्‌वाॽफुसाम्‍बाल्‍ले़ आप्‍फेक् कुहुक्‍चोःल्‍ले़ लायोलाम् ले़प्‍मि खोमा सिदुङ्‌जभाःल्‍ले़ कुमाक्‍खिॽओलाम् कुभा याङ्‌सिङ्‌ङाङ् मिधिङ्‌मनादेमनाबा सिदुङ्‌जभा ले़त्‍ति तोःम्‍मादे़न्‍नोबा ताङ्‌हाॽ हुःत्‍तुर, हे़क्‍क्‍याङ् के़नम्‍बा माक्‍खिन् ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खुर॥
 २६ खे़ल्‍ले़ के़रे़क् कुसोःत्‍तिन्‍नाङ् तङ्‌जुम् वयागे़न् सिदुङ्‌जभाःल्‍ले़ कुसोःत्‍तिन् कुइसिःक् ले़त्‍ति तोःम्‍मादे़न्‍नो खे़ल्‍ले़ मिधिक्‍खुर॥ कम्‍भलॽरिक् निङ्‌वाॽफुसाम्‍बाल्‍ले़ खे़न् युक्‍साबे़ल्‍ले़ कुलायोल्‍ले़ लागि ले़प्‍मि नाःक्‍मा हे़क्‍क्‍याङ् निङ्‌वाॽफुमाङ्‌ङिन्‍नु नादङ् चोःक्‍मा पिमा याःम्‍बक् चोगु पिरुॽ, हे़क्‍क्‍याङ् खे़ल्‍ले़ लायोलाम् ले़प्‍मि खोसुॽ॥


२७ “‘सङ्‌जुम्‍भोबा मनाहाॽओलाम् कुभारे़ चोःक्‍मा निङ्‌वाॽ मे़न्‍जोःक्‍के लायो चोगुॽ हे़क्‍क्‍याङ् यहवे दाङ्‌बे़ल्‍ले़ चोःक्‍मा मे़नुॽने़न् फाॽआङ् पाःत्‍तुबा पाःन्‍हाॽओबा कुभा पान् चोगुने़भग्र, खे़न् आप्‍तिक्‍साबा पोःङ्‌ॽ॥
 २८ खुने़ॽ चोगुबा खे़न् लायोन् खुने़ॽ कुलागि ओसे़ःन्‍धाङ् पोङ्‌ङिल्‍ले़, खे़ल्‍ले़ चोगुबा लायोल्‍ले़ लागि हुक्‌वा कुइसिःक् कुलाङ् मे़न्‍छक्‍मना मे़ङ्‌गाःम्‍ना कुम्‍मामा मे़ःन्‍दाधिक् सिदुङ्‌जभा तोःम्‍मारे़ लागि खुने़ॽ तारुर पोःङ्‌ॽ॥
 २९ खे़ल्‍ले़ लायोलाम् ले़प्‍मि खोमा सिदुङ्‌जभाःल्‍ले़ कुधे़गेःक्‍पो कुहुक्‍किन् ने़स्‍सुर, हे़क्‍क्‍याङ् मिधिङ्‌मनादेमनाबा सिदुङ्‌जभा तोःम्‍मादे़न्‍नो खे़ल्‍ले़ लायोलाम् ले़प्‍मि खोमा खे़न् सिदुङ्‌जभान् से़रुर॥
 ३० खे़न् एगाङ् निङ्‌वाॽफुसाम्‍बाल्‍ले़ आप्‍फेक् कुहुक्‍चोःल्‍ले़ लायोलाम् ले़प्‍मि खोमा सिदुङ्‌जभाःल्‍ले़ कुमाक्‍खिॽओलाम् कुभा याङ्‌सिङ्‌ङाङ् मिधिङ्‌मनादेमनाबा सिदुङ्‌जभा तोःम्‍मा ले़त्‍ति तोःम्‍मादे़न्‍नोबा ताङ्‌हाॽओ हुःत्‍तुर, खे़ब्‍याङ् के़नम्‍बा माक्‍खिन् ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खुर॥
 ३१ खे़ल्‍ले़ के़रे़क् कुसोःत्‍तिन् तङ्‌जुम्‍बा सिदुङ्‌जभाःल्‍ले़ कुसोःत्‍तिन् हे़क्‍के खे़ल्‍ले़ लःत्‍तुर, हे़क्‍क्‍याङ् निङ्‌वाॽफुसाम्‍बाल्‍ले़ यहवे दाङ्‌बे़ल्‍ले़ कुलागि ले़त्‍ति तोःम्‍मादे़न्‍नो खे़न् मिधिक्‍खुर हे़क्‍क्‍याङ् खे़न् कुनाम्‍गे़नुॽबे़ल्‍ले़ यहवे दाङ्‌बे़न् कुनिङ्‌वाॽ तासु पिरु॥ कम्‍भलॽरिक् निङ्‌वाॽफुसाम्‍बाल्‍ले़ खे़ल्‍ले़ कुलागि लायोलाम् ले़प्‍मि नाःक्‍तु पिरुॽ, खे़ब्‍याङ् खे़ल्‍ले़ लायोलाम् ले़प्‍मि खोसुॽ॥


३२ “‘खे़ल्‍ले़ लायोलाम् ले़प्‍मि खोमारे़ लागि मे़ल्‍लुक्‍साःत्‍तिन् खुने़ॽ हुक्‌वा हे़क्‍के तारुने़भग्र मे़ङ्‌गाःम्‍ना कुम्‍मामा मे़ल्‍लुक् च्‍याःक्‍थिक् तारुर॥
 ३३ खे़ल्‍ले़ लायोलाम् ले़प्‍मि खोमा सिदुङ्‌जभाःल्‍ले़ कुधे़गेःक्‍पो कुहुक्‍किन् ने़स्‍सुर, हे़क्‍क्‍याङ् आत्‍ति मिधिङ्‌मनादेमनाबा वयागे़न् सिदुङ्‌जभा थक्‍सान् मे़से़रुॽ, आम्‍भा खे़प्‍मोए लायोलाम् ले़प्‍मि खोमारे़ लागि खे़न् मे़से़रुर॥
 ३४ खे़न् एगाङ् निङ्‌वाॽफुसाम्‍बाल्‍ले़ कुहुक्‍चोःल्‍ले़ लायोलाम् ले़प्‍मि खोमा सिदुङ्‌जभाःल्‍ले़ कुभा कुमाक्‍खिॽजि याङ्‌सिङ्‌ङाङ् मिधिङ्‌मनादेमनाबा सिदुङ्‌जभा तोःम्‍मा ले़त्‍ति तोःम्‍मादे़न्‍नोबा ताङ्‌हाॽओ हुःत्‍तुर, हे़क्‍क्‍याङ् खे़ल्‍ले़ के़नम्‍बा कुमाक्‍खिन् ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खुर॥
 ३५ खे़ल्‍ले़ के़रे़क् कुसोःत्‍तिन् तङ्‌जुम्‍बा वयागे़न् सिदुङ्‌जभा मे़क्‍लुक्‍साःत्‍तिल्‍ले़ कुसोःत्‍तिन् कुइसिःक् खे़ल्‍ले़ वे़गु लःत्‍तुर, हे़क्‍क्‍याङ् निङ्‌वाॽफुसाम्‍बाल्‍ले़ यहवे दाङ्‌बे़ल्‍ले़ कुलागि खे़न् मिलाम्‍बा तोःम्‍मनाबा सिदुङ्‌जभा ले़त्‍ति तोःम्‍मादे़न्‍नो मिधिक्‍खुर॥ कम्‍भलॽरिक् खे़ल्‍ले़ चोगुबा कुलायोल्‍ले़ लागि निङ्‌वाॽफुसाम्‍बाल्‍ले़ खुने़ॽ ले़प्‍मि नाःक्‍तु पिरुॽ, खे़ब्‍याङ् खे़ल्‍ले़ ले़प्‍मि खोसुरो॥’”


 






लायोलाम् ले़प्‍मि खोमा सिदुङ्‌जभाहाॽ



५
 १ “‘कुभा मनाःल्‍ले़ लायो चोगुबा पाःन्‍निन् के़निबा मनान् साखि पोङ्‌ङाङ् मनाहाॽरे़ खुनिॽ तगि पाःप्‍मा पोङ्‌ङिल्‍ले़आङ् खुने़ॽ निसुबा नु ले़सुबा पाःन्‍निन् मे़बाःत्‍तुन्‍ने़भग्र, खे़ल्‍ले़ लागि खुने़ॽ आप्‍तिक्‍साबा पोःङ्‌ॽ॥


२ “‘कुभा मनाःल्‍ले़ निङ्‌वाॽ मे़ङ्‌घोए कुभा आसुत्‍थो पान् थेसाङ्, आसुत्‍थो ताम्‍भुङ् थक्‍सा थेसाङ् आसुत्‍थो हिङ्‌मनाबा थक्‍सा, आसुत्‍थो के़सःन्‍छिङ्‌बा के़सिबा थक्‍सान् सुसु, हे़क्‍क्‍याङ् खे़न् पाःन्‍निन् खुने़ॽ निङ्‌वाॽ मे़घोसुन्‍छाङ् खुने़ॽ आसुत्‍थो पोःङ्‌ॽ, खे़ब्‍याङ् आप्‍तिक्‍साबा पोःङ्‌ॽ॥


३ “‘कुभा मनाःल्‍ले़ निङ्‌वाॽ मे़ङ्‌घोए मनालाम् के़लःम्‍बा आसुत्‍थो आजोःक्‍चोःक्‍पा पाःन्‍निन् सुसुॽ हे़क्‍क्‍याङ् खे़न् खुने़ॽ निङ्‌वाॽ खोसुल्‍ले़ खे़न् आप्‍तिक्‍साबा पोःङ्‌ॽ॥


४ “‘कुभारे़ निङ्‌वाॽ मे़न्‍इःत्‍छिङ्‌ङे कुभा नुबा इग्र ताप्‍फे़ःम्‍बा पान् चोःक्‍मारे़ लागि कुम्‍ब्राःल्‍ले़ माङ्‌हे़क् चोगु– हे़क्‍क्‍याङ् च्‍याज्‍या पाःन्‍नो मनान् निङ्‌वाॽ मे़न्‍इःत्‍छिङ्‌ङे माङ्‌हे़क्‍सिङ्‌ॽ– खे़प्‍मोलाम्‍बा खे़न् पाःन्‍निन् निमे़धाःप्‍ने़न्‍छाङ् खे़ल्‍ले़ खे़न् पाःन्‍निन् निङ्‌वाॽ खोसुआङ् हे़क्‍तङ्‌बा पाःन्‍नो खे़न् आप्‍तिक्‍साबा पोःङ्‌ॽ॥


५ “‘कुभा मनाःल्‍ले़ आप्‍तिक्‍साबाआ फाॽआङ् खे़न् कुभा पाःन्‍हाॽओ निङ्‌वाॽ खोसुने़भग्र खुने़ॽ चोगुबा लायोओ खुने़ॽ ते़न्‍ल पोःङ्‌ॽ॥
 ६ खे़ल्‍ले़ चोगुबा खे़न् लायोल्‍ले़ खुम्‍दिङ्‌ङिल्‍ले़ लागि यहवे दाङ्‌बाओ थक्‍सा लुप्‍पोलाम् मे़ल्‍लुक् इग्र कुम्‍मामा मे़ःन्‍दाज्‍याःक् थिक् लायोलाम् ले़प्‍मि सिदुङ्‌जभा कुइसिःक् खे़ल्‍ले़ तारुर पोःङ्‌ॽ॥ निङ्‌वाॽफुसाम्‍बाल्‍ले़ खे़ल्‍ले़ कुलायोल्‍ले़ लागि ले़प्‍मि नाःक्‍तु पिरुॽ॥


७ “‘मे़ःन्‍दाज्‍याःक् ताःप्‍मा खे़ल्‍ले़ मे़सुक्‍तुन्‍ने़भग्र, खे़ल्‍ले़ खुने़ॽ चोगुबा खे़न् लायोल्‍ले़ खुम्‍दिङ्‌ङिल्‍ले़ लागि ने़त्‍छि साप्‍पेत्‍त्रुःक्‍मा इग्र पे़र्‍वाःल्‍ले़ कुस्‍सा ने़त्‍छि यहवे दाङ्‌बाओ तारुसिर– लत्‍छा लायोलाम् ले़प्‍मि खोमा सिदुङ्‌जभा नु वेॽइन् मिधिङ्‌मनादेमनाबा सिदुङ्‌जभारे़ लागि पोङ्‌ल॥
 ८ खे़ल्‍ले़ निङ्‌वाॽफुसाम्‍बाओ खे़ङ्‌हाॽ तारुसिर॥ खे़ल्‍ले़ लत्‍छा चाहे लायोलाम् ले़प्‍मि खोमा सिदुङ्‌जभाःल्‍ले़ लागि तगि तोःन्‍दुॽ॥ खुने़ॽ खे़ल्‍ले़ कुसित्‍लाओ ते़म्‍सुआङ् खइक् इगुर, कर खे़न् स्‍याक् मे़भुॽरुन् मे़देसुन्‍ल॥
 ९ हे़क्‍क्‍याङ् ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बो लायोलाम् ले़प्‍मि खोमा सिदुङ्‌जभाःल्‍ले़ कुमाक्‍खिॽओलाम् निङ्‌वाॽफुसाम्‍बाल्‍ले़ कुभा साक्‍खुर, हे़क्‍क्‍याङ् के़नम्‍बा कुमाक्‍खिन् चैँ ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बो छ्‌वाःक् हुक्‍खुदेसुर॥ कन् लायोलाम् ले़प्‍मि खोमा सिदुङ्‌जभारो॥
 १० खे़न् एगाङ् निङ्‌वाॽफुसाम्‍बाल्‍ले़ वेॽइन् मिधिङ्‌मनादेमनाबा सिदुङ्‌जभारे़ लागि साम्‌योसाक्‍थिम् कुइसिःक् तोःन्‍दुॽ॥ खे़ल्‍ले़ चोगुबा लायोल्‍ले़ लागि कम्‍भलॽरिक् निङ्‌वाॽफुसाम्‍बाल्‍ले़ लायोलाम् ले़प्‍मि नाःक्‍मा याःम्‍बक् चोगुॽ, खे़ब्‍याङ् खे़ल्‍ले़ ले़प्‍मि खोसुॽ॥


११ “‘कर ने़त्‍छि साप्‍पे़त्‍त्रुःक्‍मा इग्र पे़र्‍वा च्‍याःक् ने़त्‍छि ताःप्‍माआङ् मे़सुक्‍तुन्‍ने़भग्र, खे़ल्‍ले़ थे़मा पाःन्‍नो लायो चोगु, खे़ल्‍ले़ लागि खुने़ॽ हुक्‌वा कुइसिःक् लायोलाम् ले़प्‍मि खोमा सिदुङ्‌जभारे़ लागि किलोधिक् चुन्‍जुम्‍बा फेॽरुम् तारुर॥ खे़ल्‍ले़ खे़प्‍मो निःङ्‌गे़ॽ नु सुक्‍पा याक्‍मा मे़नुॽने़न्, थेआङ्‌भे़ल्‍ले़ कन् लायोलाम् ले़प्‍मि खोमा सिदुङ्‌जभारो॥
 १२ खुने़ॽ खे़न् निङ्‌वाॽफुसाम्‍बाओ तारुर॥ हे़क्‍क्‍याङ् निङ्‌वाॽफुसाम्‍बाल्‍ले़ खे़प्‍मोलाम् हुक्‌वा कुइसिःक् सोःल्‍लाक् थिक् याङ्‌सिङ्‌ङाङ् यहवे दाङ्‌बाल्‍ले़ कुलागि मिओ मिधिङ्‌मनादेमनाबा सिदुङ्‌जभा सम्‍धाङ् ले़त्‍ति तोःम्‍मादे़न्‍नो मिधुक्‍खुर॥ कन् लायोलाम् ले़प्‍मि खोमा सिदुङ्‌जभारो॥
 १३ खे़ल्‍ले़ खे़न् पाःन्‍हाॽओबा आत्‍तिन् पाःन्‍निल्‍ले़ कुयाःम्‍बेओ लायो चोगुआङ् वाॽ, निङ्‌वाॽफुसाम्‍बाल्‍ले़ खे़ल्‍ले़ कुलागि लायोलाम् ले़प्‍मि नाःक्‍तु पिरुॽ, हे़क्‍क्‍याङ् खे़ल्‍ले़ कुलायोन् ले़प्‍मि पोःङ्‌ॽ॥ के़नम्‍बा सिदुङ्‌जभान् चाहे पोगुगे़न् कुजा सिदुङ्‌जभा हे़क्‍के निङ्‌वाॽफुसाम्‍बाल्‍ले़ कुलक् पोङ्‌लो॥’”



आप्‍तिक्‍लाम्‌ ले़प्‍मि खोमा सिदुङ्‌जभा


१४ याम्‍मो यहवे दाङ्‌बे़ल्‍ले़ मोसान् अक्‍खे मे़त्‍तु,
 १५ “कुभा मनाःल्‍ले़ यहवे दाङ्‌बे़ल्‍ले़ कुसेसे पाःन्‍हाॽ पिमा निङ्‌वाॽ फेःत्‍छुआङ् मे़न्‍नि मे़न्‍धा लायो चोगुल्‍ले़ खे़ल्‍ले़ यहवे दाङ्‌बाओ सेसेदे़न्‍नोबा सेकेल खानिःत् कुइसिःक् थुःम्‍बाःल्‍ले़ कुमे़ल्‍लुङ् कुइसिःक् यारुबा थक्‍सा लुप्‍पोलाम् मे़ङ्‌गाःम्‍मनाबा थुःम्‍बाःन् खुने़ॽ खोमा के़बोङ्‌बा खुम्‍दिङ्‌ङिल्‍ले़ कुले़क्‌वाओ ताःप्‍मा पोःङ्‌ॽ॥ कङ्‌ग साम्‍बान् हुङ्‌मा वयागे़न् सिदुङ्‌जभारो॥
 १६ खे़ल्‍ले़ आत्‍तिन् सेसे पाःन्‍निन् चोःक्‍मा मे़गे़त्‍तुन्‍नाङ् वाॽ खे़ल्‍ले़ कुले़क्‌वा खुने़ॽ हुङ्‌मा पोःङ्‌ॽ, हे़क्‍क्‍याङ् खे़ल्‍ले़ ङासिगेक्‍पा कुलक् आल्‍लसाङ् हुङ्‌मा पोःङ्‌ॽ, खे़ब्‍याङ् निङ्‌वाॽफुसाम्‍बान् खे़न् के़रे़क् पिमा पोःङ्‌ॽ॥ निङ्‌वाॽफुसाम्‍बाल्‍ले़ आप्‍तिक्‍लाम्‌ ले़प्‍मि खोमा सिदुङ्‌जभा थुःम्‍बाःन् लाम्‍बा खे़ल्‍ले़ कुलागि लायोलाम् ले़प्‍मि नाःक्‍तु पिरुॽ, हे़क्‍क्‍याङ् खे़ल्‍ले़ कुलायोन् ले़प्‍मि पोःङ्‌ॽ॥


१७ “यहवे दाङ्‌बे़ल्‍ले़ चोःक्‍मा मे़नुॽने़न् फाॽआङ् पाःत्‍तुबा कुभा पाःन्‍हाॽ चोगुआङ् कुभा मनाःल्‍ले़ लायो चोगुॽ, हे़क्‍क्‍याङ् खे़न् खुने़ॽ निङ्‌वाॽ मे़घोसुन्‍छाङ् खुने़ॽ आप्‍तिक्‍साबा पोःङ्‌ॽ हे़क्‍क्‍याङ् खे़ल्‍ले़ खुम्‍दिङ् खोसुॽ॥
 १८ यारुबा कुमे़ल्‍लुङ् कुइसिःक् खुने़ॽ कुधक्‍सा लुप्‍पोलाम् कुलाङ् मे़न्‍छक्‍मनाबा मे़ङ्‌गाःम्‍मनाबा थुःम्‍बा थिक् खुने़ॽ आप्‍तिक्‍लाम्‌ ले़प्‍मि खोमा सिदुङ्‌जभारे़ लागि निङ्‌वाॽफुसाम्‍बाओ तारुर॥ खे़ल्‍ले़ निङ्‌वाॽ मे़ङ्‌घोए मे़न्‍नि मे़न्‍धा चोगुबा फे़न्‌याःम्‍बक्‍किल्‍ले़ कुले़क्‌वा कम्‍भलॽरिक् निङ्‌वाॽफुसाम्‍बाल्‍ले़ ले़प्‍मि नाःक्‍तु पिरुॽ, हे़क्‍क्‍याङ् खे़ल्‍ले़ कुलायोन् ले़प्‍मि पोःङ्‌ॽ॥
 १९ कन् खे़ल्‍ले़ यहवे दाङ्‌बे़ल्‍ले़ कुदक्‍ले़ङ्‌वाओ चोगुबा आप्‍तिक्‍लाम्‌ ले़प्‍मि खोमा वयागे़न् सिदुङ्‌जभारो॥”


 






६
 १ याम्‍मो यहवे दाङ्‌बे़ल्‍ले़ मोसान् मे़त्‍तु, 
 २ “कॽयो के़बप्‍पा पाःन्‍हाॽ इसिक्– कुभारे़ कन् फे़न्‌याःम्‍बक्‍हाॽ चोगुआङ् यहवे दाङ्‌बे़ल्‍ले़ कुदक्‍ले़ङ्‌वाओ लायो चोगुने़भग्र, कुभारे़ कप्‍मा मे़बिरुबा पाःन्‍नो, तिःक्‍को मे़युक्‍खुबा चिगक्‌वान् खुःत्‍तु इग्र खुःत्‍तुबा पाःन्‍नो हिम्‍बेसाङ्‌बे़न् इङ्‌ले़क्‍तुने़भग्र,
 ३ इग्र के़माबा चिगक्‌वान् खोसुसाङ् इङ्‌ले़क् पाःत्‍तुने़भग्र, इग्र मनाहाॽरे़ चक्‍मे़ल्‍लॽए मे़जोगुआङ् मे़बप्‍पा इङ्‌ले़क् चोःक्‍मा लायोहाॽरे़ कुयाःम्‍बेओ माङ्‌हे़क्‍सिङ्‌ने़भग्र–
 ४ आल्‍ल खे़ल्‍ले़ कम्‍भलॽरिक् लायो चोगुआङ् आप्‍तिक्‍साबा पोःक्‍खे़आङ् वाॽ, खे़ब्‍याङ् खे़ल्‍ले़ खुःत्‍तुबा, तेॽरुबा, माॽरु कत्‍तुबा सामा, के़माबा सामा खोसुबा,
 ५ इग्र च्‍याज्‍या पाःन्‍निल्‍ले़ कुयाःम्‍बेओ खे़ल्‍ले़ मे़न्‌वाॽमनाबा पाःन्‍नो माङ्‌हे़क्‍सिङ्‌ङाङ् वाॽने़भग्र, खे़ल्‍ले़ कन् के़रे़क् पाःन्‍हाॽओ कुलक् ङासि योॽरुआङ् के़रे़क् नुःक्‍तुर पोःङ्‌ॽ॥ खे़ल्‍ले़ आप्‍तिक्‍लाम्‌ ले़प्‍मि खोमा सिदुङ्‌जभा तोःन्‍दुबा ये़न्‍निल्‍ले़ याःन्‍दिक्‍के खे़न् सामाःन् हाःत्‍ले़ कुसामा वये़, खुने़ॽए खे़न् नुःक्‍तुर पिरुर पोःङ्‌ॽ॥
 ६ हे़क्‍क्‍याङ् खे़ल्‍ले़ निङ्‌वाॽफुसाम्‍बाओ, इग्र यहवे दाङ्‌बाओ यारुबा कुमे़ल्‍लुङ् कुइसिःक् खुने़ॽ कुआप्‍तिक्‍किल्‍ले़ लागि मे़ङ्‌गाःम्‍मनाबा थुःम्‍बा थिक् वयागे़न् सिदुङ्‌जभा तारुर पोःङ्‌ॽ॥
 ७ कम्‍भलॽरिक् निङ्‌वाॽफुसाम्‍बाल्‍ले़ खे़ल्‍ले़ कुलागि यहवे दाङ्‌बे़ल्‍ले़ कुदगि लायोलाम् ले़प्‍मि नाःक्‍तु पिरुॽ, हे़क्‍क्‍याङ् आत्‍तिन् पाःन्‍निल्‍ले़ चोगुल्‍ले़ खुने़ॽ आप्‍तिक्‍साबा पोःक्‍खे़बा, खे़न् पाःन्‍नो खुने़ॽ ले़प्‍मि खोसुरो॥”



मिधिङ्‌मनादेमनाबा सिदुङ्‌जभा


८ यहवे दाङ्‌बे़ल्‍ले़ मोसान् मे़त्‍तु,
 ९ “हारुने़न् नु खुने़ॽ कुस्‍साहाॽ अक्‍तङ्‌बा इङ्‌जाङ् पिरे़से़ॽ– ‘मिधिङ्‌मनादेमनाबा वयागे़न् सिदुङ्‌जभा साम्‌योथिम्‍हाॽ हाबा कन्‍हाॽरो– मिधिङ्‌मनादेमनाबा वयागे़न् सिदुङ्‌जभान् सिङ्‌सम्‍धाङ् से़न्‍दिक् नाम्‍दाःत्‍तात् तानाम् थारिक् ले़त्‍ति तोःम्‍मादे़न्‍नो ने़र, हे़क्‍क्‍याङ् ले़त्‍ति तोःम्‍मादे़न्‍नोबा मिन् खे़ॽयो तिःत्‍ताङ् युङ्‌ल॥
 १० निङ्‌वाॽफुसाम्‍बे़ल्‍ले़ नैनासुत् चिरिक्‍किल्‍ले़ कुजाङ्‌ङिन्, नैनासुत् चिरिक्‍किल्‍ले़न् सिगाङ् चाङ्‌मनाबा कजाङ्‌ङिन्‍नाङ् कुधक्‍को चाक्‍खुॽ, खे़ब्‍याङ् मिःल्‍ले़ खाप्‍पुथ्‍यःङ् मिधिक्‍खुबा मिधिङ्‌मनादेमनाबा सिदुङ्‌जभाओबा खाप्‍पुःन् चाहे खे़ल्‍ले़ लःत्‍तुआङ् ले़त्‍ति तोःम्‍मादे़न्‍निल्‍ले़ कुबेसाङ् हुक्‍खुर॥
 ११ खे़ब्‍याङ् खे़ल्‍ले़ कन् कुजाङ्‌हाॽ फे़न्‍दुआङ् वेॽ चाङ् चाक्‍सिङ्‌ल हे़क्‍क्‍याङ् साःङ्‌गाहिम्‍हाॽलाम् लाःक्‍कात् लत्‍छा सेसे साङ्‌साङ्‌बादे़न्‍नो खे़न् खाप्‍पुःन् पक्‍खु तेॽरुर॥
 १२ ले़त्‍ति तोःम्‍मादे़न्‍नोबा मिन् तिःत्‍ताङ्‌ङे युङ्‌ल हे़क्‍क्‍याङ् खे़न् मे़सिने़न्‍ल॥ तानाम् थक्‍मा निङ्‌वाॽफुसाम्‍बाल्‍ले़ खे़प्‍मो सिङ्‌हाॽ योॽरुर, खम्‍भ्‍याङ् मिधिङ्‌मनादेमनाबा सिदुङ्‌जभान् मिओ तङ्‌सुआङ् खे़ल्‍ले़ कुसम्‍धाङ् तङ्‌जुम्‍बा सिदुङ्‌जभाःल्‍ले़ कुसोःत्‍तिन् मिधिक्‍खुर॥
 १३ ले़त्‍ति तोःम्‍मादे़न्‍नो चक्‍मे़ल्‍लॽए मिन् तिःत्‍ताङ्‌ङे युङ्‌ल, खे़न् आभे़ल्‍ले़आङ् मे़सिने़न्‍लरो॥



पोगुगे़न् कुजा सिदुङ्‌जभा


१४ “‘पोगुगे़न् कुजा सिदुङ्‌जभा साम्‌योथिम्‍मिन् हाबा कन्‍हाॽएरो– हारुने़ल्‍ले़ कुस्‍साहाॽरे़ यहवे दाङ्‌बे़ल्‍ले़ कुदगि ले़त्‍ति तोःम्‍मादे़न्‍निल्‍ले़ तगाङ् ले़प्‍माङ् खे़न् मे़दारुर॥
 १५ निङ्‌वाॽफुसाम्‍बाल्‍ले़ पोगुगे़न् कुजा सिदुङ्‌जभाःल्‍ले़ लागि सोःल्‍लाक् थिक् चुन्‍जुम्‍बा फेॽरुम् नु हुक्‍पक् थिक् निःङ्‌गेःन् याङ्‌सिङ्‌ङाङ् के़रे़क् सुक्‍पान् यहवे दाङ्‌बाल्‍ले़ कुलागि कुनाम्‍गे़नुॽबा कुनाम् पोङ्‌मारे़ लागि हुक्‌वा हे़क्‍तङ्‌बा लक् ले़त्‍ति तोःम्‍मादे़न्‍नो मिधिक्‍खुर॥
 १६ के़नम्‍बान् हारुने़न् नु खुने़ॽ कुस्‍साहाॽरे़ मे़जररो॥ कर लत्‍छा सेसेबादे़न्‍नो के़भङ्‌बा सिदाॽ मे़न्‌याक्‍के खे़न् मे़जर॥ तुम्‍मादे़न् साःङ्‌गाहिम्‍मोबा लक्‍खुम्‍मो खे़ङ्‌हाॽरे़ खे़न् मे़जर॥
 १७ खे़न् खरे़ःङ् के़भङ्‌बा सिदाॽइन्‍नु थोःक्‍मा मे़नुॽने़न्॥ मिलाम् तोःम्‍मनाबा आङ्‌गाॽ आसिदुङ्‌जभाहाॽलाम् खे़ङ्‌हाॽरे़ खुन्‍छिॽ खोमा लक् हे़क्‍तङ्‌बा आङ्‌गाॽ खे़ङ्‌हाॽ पिरुङ्‌सिङ्‌ङाङ् वाॽ॥ लायोलाम् ले़प्‍मि खोमा सिदुङ्‌जभा नु आप्‍तिक्‍लाम्‌ लायो खोमा सिदुङ्‌जभा हे़क्‍के खे़न्‍नाङ् साॽरिक् सेसेबा चोक्॥
 १८ हारुने़ल्‍ले़ कुमुॽइदाङ्‌साहाॽओ आत्‍तिन् ये़म्‍बित्‍छा साःल्‍ले़साङ् खे़न् चामा सुक्‍तुॽ॥ यहवे दाङ्‌बाल्‍ले़ कुलागि मिओलाम् तोःम्‍मनाबा सिदुङ्‌जभाहाॽओलाम् खे़ङ्‌हाॽरे़ खुन्‍छिॽ के़रे़क् थाःक्‍को थारिक् कन् खे़ङ्‌हाॽरे़ खुनिॽ खोमा लक् पोङ्‌ल॥ खे़ल्‍ले़ सुसुबा के़रे़क् पाःन्‍हाॽ सेसे पोःङ्‌ॽ॥’”


१९ याम्‍मो यहवे दाङ्‌बे़ल्‍ले़ मोसान् मे़त्‍तु,
 २० “हारुने़न् नु खुने़ॽ कुस्‍साहाॽ निःङ्‌गेल्‍ले़ मे़ले़ःक्‍तुसिआङ् मे़सेःन्‍दुसिबा ये़न्‍नो निङ्‌वाॽफुमाङ्‌ङो तोःम्‍मा के़बोङ्‌बा सिदुङ्‌जभान् आम्‍भा कन्‍लो, इग्र किलो थिक् चुन्‍जुम्‍बा फेॽरुम्, तानाम् कुभ्रे़ःक्, युःन्‍छिक् कुभ्रेःक् तोःन्‍दे़ॽ॥ आल्‍लआङ्‌धो आभे़ल्‍ले़साङ् पोगुगे़न् कुजा सिदुङ्‌जभा तोःन्‍दे़ॽ॥
 २१ निःङ्‌गेन्‍नु कन् नुरिक् फःन्‍दे़ॽआङ् खरे़ःङ् ले़ःङ्‌मा खेःक्‌याओ ले़ःक्‍खे़ॽ, हे़क्‍क्‍याङ् यहवे दाङ्‌बे़ल्‍ले़ कुलागि कुनाम्‍गे़नुॽबा कुनाम् हे़क्‍के पोङ्‌ल कुघे़ःङ् कुघे़ःङ् चोगे़ॽआङ् पोगुगे़न् सिदुङ्‌जभा तोःन्‍दे़ॽ॥
 २२ खे़ल्‍ले़ कुस्‍साहाॽओ आत्‍तिन् खुने़ॽ कुदाक्‍फाओ निङ्‌वाॽफुसाम्‍बा माङ्‌थोःक्‍ना मे़बिरुॽ, आम्‍भा खे़ल्‍ले़ कन् तोःन्‍दुर॥ कङ्‌ग यहवे दाङ्‌बे़ल्‍ले़ आभे़ल्‍ले़साङ् कुघोमा लक्‍लो, हे़क्‍क्‍याङ् कन् खक्‍पे़त् मिधिङ्‌मा पोःङ्‌ॽ॥
 २३ निङ्‌वाॽफुसाम्‍बाल्‍ले़ तोःन्‍दुबा के़रे़क् पोगुगे़न् कुजा सिदुङ्‌जभान् खप्‍पे़त् मिधिङ्‌मादेमा पोःङ्‌ॽ॥ कन् चामा मे़नुॽने़न्‍लो॥”



लायोलाम् ले़प्‍मि खोमा सिदुङ्‌जभा थिम्‍हाॽ


२४ यहवे दाङ्‌बे़ल्‍ले़ मोसान् याम्‍मो मे़त्‍तु,
 २५ “हारुने़न् नु खे़ल्‍ले़ कुस्‍साहाॽ अक्‍खे मे़त्‍ते़से़ॽ ‘लायोलाम् ले़प्‍मि खोमा सिदुङ्‌जभा साम्‌यो थिम्‍मिन् हाबा कन्‍लो– आत्‍तिन् ते़न्‍नो मिधिङ्‌मनादेमनाबा सिदुङ्‌जभान् से़प्‍मा पोःङ्‌ॽ, हाबा खे़न् ते़न्‍नो यहवे दाङ्‌बे़ल्‍ले़ कुदगि लायोलाम् ले़प्‍मि खोमा सिदुङ्‌जभान् से़प्‍मा पोःङ्‌ॽ॥ कन् साॽरिक् सेसेबा सिदुङ्‌जभारो॥
 २६ कन् के़दोःम्‍बा निङ्‌वाॽफुसाम्‍बे़ल्‍ले़ कन् चर॥ सेसेबादे़न्‍नो, तुम्‍मादे़न् साःङ्‌गाहिम्‍मोबा लक्‍खुम्‍मो मे़जर॥
 २७ थेःल्‍ले़ खे़न् सान् सुसुॽ, खे़न् सेसे पोःङ्‌ॽ॥ खे़ल्‍ले़ कुमाक्‍खिल्‍ले़ कुभा चाङ्‌ङिन् पित्‍तुने़भग्र खे़ङ्‌हाॽरे़ खे़न् माक्‍खिल्‍ले़ पित्‍तुबा चाङ्‌ङिन् कुभा सेसेबादे़न्‍नो वाहप्‍मा पोःङ्‌ॽ॥
 २८ आत्‍तिन् फुजिक्‍को खे़न् सान् थे़म्‍मा पोःङ्‌ॽ, खे़न् फुजिक्‍किन् हे़प्‍मा पोःङ्‌ॽ॥ कन् सान् कासा खप्‍प्‍याओ थे़म्‍मा पोङ्‌ने़भग्र, खे़न् इःङ्‌माआङ् च्‍वाःत्‍तिल्‍ले़ वरे़क्‍मा पोःङ्‌ॽ॥
 २९ निङ्‌वाॽफुसाम्‍बा हिम्‍सयङ्‌ङोबा आत्‍तिन् ये़म्‍बित्‍छा साःल्‍ले़साङ् खे़न् चामा सुक्‍तुॽ॥ कन् साॽरिक् सेसेबा चोक्॥
 ३० कर लायोलाम् ले़प्‍मि खोमा आत्‍तिन् सिदुङ्‌जभाःल्‍ले़ कुमाक्‍खिन् सेसेबादे़न् साःङ्‌गाहिम्‍मो लायोलाम् ले़प्‍मि नाःक्‍मारे़ लागि मे़दारुॽ, खे़न् सिदुङ्‌जभान् चामा मे़नुॽने़न्॥ कन् मिओ मिधिङ्‌मादेमाए पोङ्‌लो॥


 






आप्‍तिक् सिदुङ्‌जभा थिम्‍हाॽ



७
 १ “‘आप्‍तिक् सिदुङ्‌जभा थिम्‍हाॽ हाबा कन्‍हाॽएरो– कन् साॽरिक् सेसेबा चोःक॥
 २ आत्‍तिन् ते़न्‍नो मिधिङ्‌मनादेमनाबा सिदुङ्‌जभान् से़प्‍मा पोःङ्‌ॽ, आप्‍तिक्‍लाम्‌ ले़प्‍मि खोमा सिदुङ्‌जभाःन्‍नाङ् आम्‍भा खे़प्‍मो से़प्‍मा पोःङ्‌ॽ॥ खे़ल्‍ले़ कुमाक्‍खिन् ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बो छ्‌वाःक् हुङ्‌मादेमा पोःङ्‌ॽ॥
 ३ खे़ल्‍ले़ के़रे़क् कुसोःत्‍तिन्, इग्र कुमिःल्‍ले़ कुबुङ्‌ङोबा कुसोःत्‍तिन् नु कुहिदुत् कुधे़ङाङ् कुदे़प्‍मा कुसोःत्‍तिन्,
 ४ ने़प्‍माङ् कुले़म्‍हाॽ नु खे़ल्‍ले़ कुसम्‍धाङ्‌बा हे़क्‍क्‍याङ् कुगे़ङ्‌ङोबा कुसोःत्‍तिन्, खे़ब्‍याङ् कुले़म्‍मिन् सोसोरिक् कुलुङ्‌माॽ के़दे़प्‍पा सान् वे़ःक्‍मा लःप्‍माआङ् तोःम्‍मा पोःङ्‌ॽ॥
 ५ निङ्‌वाॽफुसाम्‍बाल्‍ले़ यहवे दाङ्‌बाल्‍ले़ कुलागि मिओलाम्‍बा तोःम्‍मनाबा सिदुङ्‌जभा कुइसिःक्‍के खे़ङ्‌हाॽ ले़त्‍ति तोःम्‍मादे़न्‍नो मिधिक्‍खुर॥ कन् आप्‍तिक्‍लाम्‌ ले़प्‍मि खोमा सिदुङ्‌जभारो॥
 ६ निङ्‌वाॽफुसाम्‍बा हिम्‍सयङ्‌ङोबा आत्‍तिन् ये़म्‍बित्‍छा साःल्‍ले़साङ् खे़न् चामा सुक्‍तुॽ॥ कर कन् सेसेबादे़न्‍नो चर पोःङ्‌ॽ॥ कन् साॽरिक् सेसेबा चोक्॥


७ “‘लायोलाम् ले़प्‍मि खोमा सिदुङ्‌जभान् आक्‍तङ्‌बा चोक्, आप्‍तिक्‍लाम्‌ ले़प्‍मि खोमा सिदुङ्‌जभाःन्‍नाङ् हे़क्‍तङ्‌बाए चोक्॥ खे़ल्‍ले़ लागि लत्‍छा साम्‌योथिम् वाॽ॥ आत्‍तिन् निङ्‌वाॽफुसाम्‍बाल्‍ले़ खे़न् तोःन्‍दुआङ् लायोलाम् ले़प्‍मि नाःक्‍तुर, खे़न् खे़ल्‍ले़न्‍ने पोङ्‌ल॥
 ८ आत्‍तिन् निङ्‌वाॽफुसाम्‍बाल्‍ले़ मनाःल्‍ले़ तारुबा मिधिङ्‌मनादेमनाबा सिदुङ्‌जभान् तोःन्‍दुॽ, खे़न् मिधिङ्‌मनादेमनाबा सिदुङ्‌जभाःल्‍ले़ कुहोरिक्‍पान् हाबा खे़न् निङ्‌वाॽफुसाम्‍बाल्‍ले़न्‍ने पोङ्‌ल॥
 ९ मिहाॽलुङ्‌ङो थोःक्‍मनाबा, हे़क्‍क्‍याङ् खरे़ःङ् ले़ःङ्‌मा खेःक्‌याओ नु खप्‍प्‍याओ थोःक्‍मनाबा के़रे़क् पोगुगे़न् कुजा सिदुङ्‌जभान् खे़न् के़दोःम्‍बा निङ्‌वाॽफुसाम्‍बाल्‍ले़न् पोङ्‌ल॥
 १० हे़क्‍क्‍याङ् निःङ्‌गेॽओ सॽमनाबा नु से़ङ्‌से़ङ्‌बा के़रे़क् पोगुगे़न् कुजा सिदुङ्‌जभान् हारुने़ल्‍ले़ कुस्‍सा के़रे़क्‍ले़ कुदङ्‌बा मे़घोसुररो॥



तङ्‌जुम् सिदुङ्‌जभा थिम्‍हाॽ


११ “‘यहवे दाङ्‌बाल्‍ले़ कुलागि तोःम्‍मनाबा तङ्‌जुम् सिदुङ्‌जभा थिम्‍हाॽ हाबा कन्‍हाॽएरो–


१२ “‘तङ्‌जुम् सिदुङ्‌जभान् कुभारे़ नुगे़न् पिरुर तोःन्‍दुने़भग्र निःङ्‌गेॽओ सॽरुआङ् के़भङ्‌बा सिदाॽ मे़न्‌याक्‍केबा चारःप्‍पा, निःङ्‌गेॽ हुःप्‍मनाबा के़भङ्‌बा सिदाॽ मे़न्‌याक्‍केबा खरे़ःङ्, हे़क्‍क्‍याङ् निःङ्‌गेॽओ वरङ्‌मनाबा चुन्‍जुम्‍बा फेॽरुम्‍लाम् ले़ःङ्‌मनाबा चारःप्‍पान् तोःन्‍दुर॥
 १३ खे़ल्‍ले़ खुने़ॽ नुगे़न् तोःन्‍दुबा तङ्‌जुम् सिदुङ्‌जभाःन्‍नु के़भङ्‌बा सिदाॽ याक्‍मनाबा खरे़ःङ्‌ङिन्‍नाङ् तोःन्‍दुर॥
 १४ खे़ङ्‌हाॽलाम् लत्‍छा लत्‍छा लॽरिक् यहवे दाङ्‌बे़ल्‍ले़ कुलागि सिदुङ्‌जभारे़ लागि खे़ल्‍ले़ तोःन्‍दुर॥ तङ्‌जुम् वयागे़न् सिदुङ्‌जभाःल्‍ले़ कुमाक्‍खिन् आत्‍तिन् निङ्‌वाॽफुसाम्‍बाल्‍ले़ ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बो साक्‍खुॽ खे़न् खे़ल्‍ले़न्‍ने पोङ्‌ल॥
 १५ नुगे़न् तोःम्‍मा तङ्‌जुम् सिदुङ्‌जभा सान् खे़न् तोःम्‍मनाबा ये़न्‍नोए चामा पोःङ्‌ॽ, तानाम् थारिक् खे़ल्‍ले़ थे़माआङ् मे़नन्‍छुन् मे़युक्‍खुन्‍ल॥


१६ “‘कर तोःम्‍मा के़बोङ्‌बा तङ्‌जुम् वयागे़न् सिदुङ्‌जभान् माङ्‌हुप्‍पिन् के़प्‍मारे़ लागि इग्र आबाङे निङ्‌वाःल्‍ले़ तोःम्‍मनाबा सिदुङ्‌जभाने़भग्र खे़ल्‍ले़ सिदुङ्‌जभा तोःन्‍दुबा ये़न्‍नोए खुने़ॽ खे़न् चर, खे़ब्‍याङ् के़नम्‍बाआङ् के़युङ्‌बान् कुदाःन्‍दिक्‍मा मे़जर॥
 १७ आन्‍छिन्‍दान् थारिक् के़नम्‍बाआङ् के़युङ्‌बा सिदुङ्‌जभा सान् चाहे मिओ मिधिङ्‌मादेमा पोःङ्‌ॽ॥
 १८ तङ्‌जुम् सिदुङ्‌जभाओबा सान् कुआत्‍छिन्‍दाःन् कुभारे़ चने़भग्र खे़न् सान् याम्‍ले़ मे़न्‍दाःक्‍मनाबा पोःङ्‌ॽ, मेःन्‍ने़भग्र खे़ल्‍ले़ तोःन्‍दुबान् निङ्‌वाॽफुमाङ्‌ङिल्‍ले़ मे़दाःन्‍तुन्‌ॽ, कर खे़न् आसुत्‍थो पोःङ्‌ॽ, हे़क्‍क्‍याङ् खे़न् के़जाबा मनाःल्‍ले़ खुम्‍दिङ् खोसुॽ॥


१९ “‘कुभा आसुत्‍थो थेःल्‍ले़साङ् सुसुबा सान् मे़जाम्‍मिन्‍ने़ॽ॥ मिओ खे़न् मिधिक्‍खे़म्‍मे़ॽ॥ वेॽ सान् चाए, आक्‍खे़म्‍म्‍याक् मना सुत्‍थो मे़वाॽ खे़ङ्‌हाॽरे़ खे़न् चामा मे़सुक्‍तुॽ॥
 २० कर खुने़ॽ आसुत्‍थो पोङ्‌ङाङ् यहवे दाङ्‌बाओ तोःम्‍मनाबा तङ्‌जुम् वयागे़न् सिदुङ्‌जभा सान् कुभारे़ चने़भग्र खे़न् खुने़ॽ कुमनाहाॽलाम् मे़लःत्‍तु मे़देसुर॥
 २१ कुभा मनाःल्‍ले़ कुभा आसुत्‍थो पाःन्‍हाॽ सुसुॽ आसुत्‍थो मनालाम् के़लःम्‍बा पान् आसुसुबा पान् इग्र आसुत्‍थो थक्‍सासाङ् इग्र खाम्‍बाङ्‌ङो के़उःङ्‌सिङ्‌बा वेॽ सिक्‍के़ले़ःङ्‌बा पाःन्‍हाॽ सुसुआङ् यहवे दाङ्‌बाओ तोःम्‍मनाबा तङ्‌जुम् वयागे़न् सिदुङ्‌जभा सान् चने़भग्र, खे़न् खुने़ॽ कुमनाहाॽलाम् मे़लःत्‍तु मे़देसुररो॥’”



सासोःत् नु सामाक्‍खिॽ चामा मे़नुॽने़न्


२२ याम्‍मो यहवे दाङ्‌बे़ल्‍ले़ मोसान् मे़त्‍तु,
 २३ “इस्राइलिहाॽ मे़त्‍ते़से़ॽ– ‘खिनिॽ सेगम्‍बा इग्र मे़ल्‍लुक् किग्र मे़ःन्‍दाःल्‍ले़ कुसोःत् थे़माआङ् मे़जाम्‍मिन्‍ने़ॽ॥
 २४ आबाङे के़सिबा नु कुभा ताम्‍भुङ् थक्‍साहाॽरे़ मे़भुयुआङ् मे़से़रुबा कुभा थक्‍साःल्‍ले़ कुसोःत्‍तिन् कुभा वेॽ याःम्‍बक्‍को ओगप् के़जोगुम्‍मिल्‍ले़ पोःङ्‌ॽ, कर आक्‍खेआङ्‌साङ् खे़न् मे़जाम्‍मिन्‍ने़ॽ॥
 २५ यहवे दाङ्‌बाल्‍ले़ कुलागि मिओलाम् तोःम्‍मनाबा सिदुङ्‌जभाःल्‍ले़ कुसोःत्‍तिन् आत्‍तिन् मनाःल्‍ले़ चःॽ खे़न् मनान् कुमनाहाॽलाम् मे़लःत्‍तु मे़देसुर॥
 २६ खिनिॽ के़युङिबा आत्‍तिन् ते़न्‍नोसाङ् आत्‍तिन् पुसा इग्र थक्‍साःल्‍ले़ कुमाक्‍खिॽ मे़जाम्‍मिन्‍ने़ॽ॥
 २७ माक्‍खिॽ के़जाबा आत्‍तिन् मनाःन्‍छाङ् खुने़ॽ कुमनाहाॽलाम्‍बा खे़न् मे़लःत्‍तु मे़देसुर॥’”


२८ यहवे दाङ्‌बे़ल्‍ले़ मोसान् मे़त्‍तु,
 २९ “इस्राइलिहाॽ मे़त्‍ते़से़ॽ– ‘यहवे दाङ्‌बे़ल्‍ले़ कुलागि तङ्‌जुम् सिदुङ्‌सभा के़दोःम्‍बे़ल्‍ले़ तङ्‌जुम् सिदुङ्‌जभाःल्‍ले़ लत्‍छा कुलक् सिदुङ्‌जभा कुइसिःक् यहवे दाङ्‌बाओ तारुर॥
 ३० खे़ल्‍ले़ यहवे दाङ्‌बे़ल्‍ले़ कुलागि मिओलाम् तोःम्‍मा के़बोङ्‌बा सिदुङ्‌जभान् आबाङे खुने़ॽ कुहुक्‍किल्‍ले़ तारुर॥ खे़ल्‍ले़ सासोःत्‍तिन्, कुसङ्‌बप्‍मे़न्‍नाङ् तारुर, हे़क्‍क्‍याङ् कुसङ्‌बे़ॽमे़न् चाहे यहवे दाङ्‌बे़ल्‍ले़ कुदगि थाःङ् पङ्‌मनाबा सिदुङ्‌जभारे़ लागि थाःङ् पक्‍खुर॥
 ३१ निङ्‌वाॽफुसाम्‍बे़ल्‍ले़ सासोःत्‍ते़न् ले़त्‍ति तोःम्‍मादे़न्‍नो मिधिक्‍खुर, कर कुसङ्‌बप्‍मे़न् चाए हारुने़न् नु कुस्‍साहाॽरे़ खुन्‍छिॽ लक् पोःङ्‌ॽ॥
 ३२ कुजुप्‍साङ् ले़प्‍माङ्‌बा कुलाङ्‌भे़ल्‍लेक्‍मान् चाहे खिनिॽ आबाङे तङ्‌जुम् सिदुङ्‌जभालाम् हुक्‌वा कुइसिःक् निङ्‌वाॽफुसाम्‍बान् पिरे़म्‍मे़ॽ॥
 ३३ हारुने़ल्‍ले़ कुस्‍साहाॽओलाम् हाःत्‍ले़ तङ्‌जुम् सिदुङ्‌जभाःल्‍ले़ कुमाक्‍खिन् नु कुसोःत्‍तिन् तोःन्‍दु, कुजुप्‍साङ् ले़प्‍माङ्‌बा कुलाङ्‌भे़ल्‍ले़क्‍मान् खे़ल्‍ले़ कुलक् पोःङ्‌ॽ॥
 ३४ थेआङ्‌भे़ल्‍ले़ इस्राइलिहाॽरे़ खुन्‍छिॽ तङ्‌जुम् सिदुङ्‌जभालाम्‍बा थाःङ् पङ्‌मनाबा कुसङ्‌बप्‍मान् नु फोःङ्‌मनाबा कुलाङ्‌भे़ल्‍ले़क्‍मान् आङ्‌गाॽ खिनिॽलाम् याङ्‌सिङ्‌ङा हे़क्‍क्‍याङ् इस्राइलिहाॽरे़ खुन्‍छिॽ ले़प्‍माङ्‌लाम् हारुने़न् नु खुने़ॽ कुस्‍साहाॽ सदादिङ् पिरुङ्‌सिङ्‌ङाङ् वाॽ॥’”
 ३५ हारुने़न् नु खुने़ॽ कुस्‍साहाॽ आत्‍तिन् ये़न्‍नो निङ्‌वाॽफुसाम्‍बा ताक्‍फाओ यहवे दाङ्‌बाल्‍ले़ कुलागि माङ्‌सेवा चोःक्‍से़ माङ्‌थोःक्‍ना मे़बिरुसिआङ् मे़वये़, हाबा खे़ल्‍ले़ याःन्‍दिक्‍के यहवे दाङ्‌बे़ल्‍ले़ कुलागि मिओलाम् यहवे दाङ्‌बाओ तोःम्‍मनाबा सिदुङ्‌जभाहाॽलाम् कन् खे़ङ्‌हाॽरे़ खुन्‍छिॽ लक् पोःक्‍खे़आङ् वये़॥
 ३६ आत्‍तिन् ये़न्‍नो खुने़ॽ खे़ङ्‌हाॽ माङ्‌थोःक्‍ना पिरुसिआङ् वये़ आम्‍भा खे़ल्‍ले़ याःन्‍दिक्‍के इस्राइलिहाॽलाम्‍बा खे़ङ्‌हाॽरे़ खुन्‍छिॽ खोमा के़बोङ्‌बा कन् लक्‍किन् यहवे दाङ्‌बाल्‍ले़ इङ्‌जाङ् पिरुसिआङ् वये़॥ खे़ङ्‌हाॽरे़ खुन्‍छिॽ थाःक्‍थाःक्‍ले़ लागि कन् सदादिङ्‌बा लक् पोःङ्‌ॽ॥


३७ मिधिङ्‌मनादेमनाबा सिदुङ्‌जभा, पोगुगे़न् कुजा सिदुङ्‌जभा, लायोलाम् ले़प्‍मि खोमा सिदुङ्‌जभा, आप्‍तिक्‍लाम्‌ ले़प्‍मि खोमा सिदुङ्‌जभा, तोःम्‍मनाबा सिदुङ्‌जभा नु तङ्‌जुम् सिदुङ्‌जभारे़ लागि थिम्‍हाॽ हाबा कन्‍हाॽएरो॥
 ३८ खे़न् साम्‌योथिम्‍मिन् सिनै कोःक्‍माओ यहवे दाङ्‌बे़ल्‍ले़ मोसान् पिरुआङ् वये़, हाबा खे़ल्‍ले़ याःन्‍दिक् सिनैबा मुरे़ःक् खारे़ःक् थेआङ् के़होःप्‍पादे़न्‍नो यहवे दाङ्‌बे़ल्‍ले़ इस्राइलिहाॽ खुन्‍छिॽ सिदुङ्‌जभाहाॽ खुने़ॽओ ताःप्‍मारे़ लागि इङ्‌जाङ् पिरुसिआङ् वये़रो॥


 






हारुन नु कुस्‍साहाॽ माङ्‌थोःक्‍ना मे़बिरुसि


(ला २९:१-३७)



८
 १ याम्‍मो यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ हारुने़न्, खे़ल्‍ले़ कुस्‍साहाॽआङ् सोसोरिक्, खे़ङ्‌हाॽरे़ खुन्‍छिॽ चाङ्‌हाॽ, माङ्‌थोःक्‍ना पिमासि निःङ्‌गेन्, लायोलाम् ले़प्‍मि खोमा सिदुङ्‌जभा से़गम्‍बान्, थुःम्‍बा ने़त्‍छि नु के़भङ्‌बा सिदाॽ मे़न्‌याक्‍मनाबा खरे़ःङ् के़याक्‍पा नाॽइमान् याङ्‌सिङ्‌ङे़ॽ
 ३ हे़क्‍क्‍याङ् के़रे़क् सङ्‌जुम्‍भोहाॽ तुम्‍मादे़न् साःङ्‌गाहिम् लाःप्‍मादे़न्‍नो फुक्‍खे़से़ॽ॥”


४ खे़ब्‍याङ् यहवे दाङ्‌बे़ल्‍ले़ इङ्‌जाङ् पिरुबा हे़क्‍के़ए मोसाःल्‍ले़ चोगु, हे़क्‍क्‍याङ् तुम्‍मादे़न् साःङ्‌गाहिम् लाःप्‍मादे़न्‍नो सङ्‌जुम्‍भोहाॽ सुप्‍सुसि॥
 ५ मोसाःल्‍ले़ सङ्‌जुम्‍भोहाॽ मे़त्‍तुसि, “यहवे दाङ्‌बे़ल्‍ले़ चोगे़म्‍मे़ॽ फाॽआङ् इङ्‌जाङ् चोगुबा याःम्‍बक्‍किन् हाबा कन्‍लो॥”


६ मोसाःल्‍ले़ हारुने़न् नु खुने़ॽ कुस्‍साहाॽ तारुसिआङ् च्‍वाःत्‍तिल्‍ले़ वारुःप्‍सुसि॥
 ७ खुने़ॽ हारुने़न् लगेःप् चाक्‍तुआङ् कब्रिङ् खेःक्‍खु पिरु, हे़क्‍क्‍याङ् हक्‍सुःप्‍पा तेत् चाक्‍तुआङ् कुसम्‍धाङ् एपोदे़न् फत्‍छु पिरु॥ खे़ब्‍याङ् कुहुक्‌वा के़नुॽबाल्‍ले़ फुङ् लक्‍तुबा फॽइःन् एपोदे़ल्‍ले़ कुसम्‍धाङ् फत्‍छुआङ् कुगेङ्‌ङो कब्रिङ् युप्‍तु॥
 ८ खे़न् एगाङ् खे़ल्‍ले़ हारुने़न् खदि फत्‍छु पिरुआङ् खे़प्‍मो, “उरिम” नु “तुम्‍मिम्‍मे़न्” केःत्‍तु॥
 ९ खे़ब्‍याङ् यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् खुने़ॽ हारुने़ल्‍ले़ कुधे़गेःक्‍पो खे़ल्‍ले़ फेःत्‍ता खुःक्‍तु, हे़क्‍क्‍याङ् फेःत्‍ताःल्‍ले़ कुसम्‍धाङ् तगाङ् ले़प्‍माङ् फे़मनाबा साम्‍म्‍याङ्‌ङिन् फत्‍छु पिरु, खे़ल्‍ले़ खुने़ॽ निङ्‌वाॽफुमाङ्‌ङो तोःन्‍छिङ्‌बा मिक्‍सेन् पोःङ्‌ॽ॥


१० खे़न् एगाङ् मोसाःल्‍ले़ माङ्‌थोःक्‍ना पिमासि निःङ्‌गे़न् याङ्‌सिङ्‌ङाङ् सेसे साःङ्‌गाहिम् नु खे़प्‍मो के़युङ्‌बा के़रे़क् पाःन्‍हाॽ माङ्‌थोःक्‍ना चोगुआङ् सेसेसाङ्‌साङ् चोगु॥
 ११ खे़प्‍मोलाम्‍बा कुभा निःङ्‌गेॽजि याङ्‌सिङ्‌ङाङ् खुने़ॽ ले़त्‍ति तोःम्‍मादे़न्‍नो नुसिले़ङ् साक्‍खु, हे़क्‍क्‍याङ् ले़त्‍ति तोःम्‍मादे़न्‍निन् नु खे़प्‍मोबा के़रे़क् खप्‍प्‍या सामाहाॽ, लाङ्‌हुक् वाहप्‍मा छे़ःङ्‌ग्‍या खे़ल्‍ले़ कुदक्‍मा कुलाङ्‌हाॽआङ् तोःम्‍मारे़ लागि माङ्‌थोःक्‍ना चोःक्‍मा याःम्‍बक् चोगु॥
 १२ याम्‍मो खुने़ॽ माङ्‌थोःक्‍ना पिमासि निःङ्‌गे़न् याङ्‌सिङ् हे़क्‍क्‍याङ् हारुने़ल्‍ले़ कुधे़गेःक्‍पो हुक्‍खुआङ् खुने़ॽ तोःम्‍मारे़ लागि माङ्‌थोःक्‍ना पिरु॥
 १३ खे़न् एगाङ् यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍केए खुने़ॽ हारुने़ल्‍ले़ कुस्‍साहाॽ तारुसिआङ् लगेःप् चाक्‍तुसि हे़क्‍क्‍याङ् फॽइ युप्‍तुसिआङ् खे़ङ्‌हाॽ पागरि खुःक्‍तुसि॥


१४ खे़न् एगाङ् खुने़ॽ लायोलाम् ले़प्‍मि खोमा सिदुङ्‌जभा से़गम्‍बान् तारु, हे़क्‍क्‍याङ् हारुने़न् नु खुने़ॽ कुस्‍साहाॽरे़ लायोलाम् ले़प्‍मि खोमा सिदुङ्‌जभा से़गम्‍बाल्‍ले़ कुधे़गेःक्‍पो खुन्‍छिॽ हुक्‍हाॽ मे़ने़स्‍सु॥
 १५ खे़ब्‍याङ् मोसाःल्‍ले़ खे़न् से़रु, खम्‍ब्‍याङ् खे़ल्‍ले़ कुभा माक्‍खिॽजि याङ्‌सिङ्‌ङाङ् कुहुक्‍चोःल्‍ले़ ले़त्‍ति तोःम्‍मादे़न्‍नोबा ताङ्‌हाॽओ हुःत्‍तु हे़क्‍क्‍याङ् ले़त्‍ति तोःम्‍मादे़न्‍निन् सेसेसाङ्‌साङ् चोगु॥ हे़क्‍क्‍याङ् के़नम्‍बा कुमाक्‍खिन् खे़ल्‍ले़ ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खु॥ खे़ल्‍ले़ लागि लायोलाम् ले़प्‍मि नाःक्‍मारे़ लागि खे़ल्‍ले़ कम्‍भलॽरिक् ले़त्‍ति तोःम्‍मादे़न्‍निन् सेसेसाङ्‌साङ् चोगु॥
 १६ कुहिदुत् कुधे़ङाःङ्‌हाॽ के़दे़प्‍पा के़रे़क् कुसोःत्‍तिन् नु कुलुङ्‌माॽ के़दे़प्‍पा सान् हे़क्‍क्‍याङ् कुसोःत्‍नु सोरिक्‍पा ने़प्‍माङ् कुले़म्‍हाॽ मोसान् याङ्‌सिङ्, खे़ब्‍याङ् ले़त्‍ति तोःम्‍मादे़न्‍नो मिधिक्‍खुदेसु॥
 १७ कर यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़बा कुइसिःक् खुने़ॽ से़गम्‍बान् चाहे खे़ल्‍ले़ कुहोरिक्‍पान् नु सान् हे़क्‍क्‍याङ् पिॽहिःन्‍नु सोरिक् साःङ्‌गाहिम्‍हाॽलाम् लाःक्‍कात् मिओ मिधिक्‍खुदेसु॥


१८ खे़न् एगाङ् खुने़ॽ मिधिङ्‌मनादेमनाबा सिदुङ्‌जभा मे़ल्‍लुक्‍किन् तोःन्‍दु॥ हारुने़न् नु खे़ल्‍ले़ कुस्‍साहाॽरे़ खुन्‍छिॽ हुक्‍हाॽ थुःम्‍बाःल्‍ले़ कुधे़गेःक्‍पो मे़ने़स्‍सु॥
 १९ खे़ब्‍याङ् खुने़ॽ खे़न् से़रु॥ हे़क्‍क्‍याङ् मोसाःल्‍ले़ खे़ल्‍ले़ कुमाक्‍खिन् ले़त्‍ति तोःम्‍मादे़न्‍निल्‍ले़ कुयाम्‍ले़ङ्‌बो छ्‌वाःक् हुक्‍खुदेसु॥
 २० हे़क्‍क्‍याङ् खुने़ॽ थुःम्‍बाःन् कुजक्‍ता कुले़म्‍दा से़न्‍दुआङ् खक्‍तु, खे़ब्‍याङ् कुधे़गेःक्‍किन्, खे़न् सागाक्‍माहाॽ नु कुसोःत्‍तिन्‍नाङ् सोसोरिक् मिधिक्‍खुदेसु॥
 २१ यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍केए खुने़ॽ कुहिदुत् कुधे़ङाङ् नु कुलाङ्‌हाॽ च्‍वाःत्‍तिल्‍ले़ वरे़क्‍तु, हे़क्‍क्‍याङ् खे़ङ्‌हाॽ यहवे दाङ्‌बे़ल्‍ले़ कुलागि मिओलाम्‍बा तोःन्‍दु, कुनाम्‍गे़नुॽबा मिधिङ्‌मनादेमनाबा सिदुङ्‌जभा कुइसिःक् खुने़ॽ कुभुल्‍ला मे़ल्‍लुक्‍किन् ले़त्‍ति तोःम्‍मादे़न्‍नो मिधिक्‍खु॥


२२ खे़ब्‍याङ् मोसाःल्‍ले़ निङ्‌वाॽफुसाम्‍बाहाॽ तोःम्‍मासिरे़ लागि निसिगेक्‍पा थुःम्‍बाःन् तोःन्‍दु॥ हे़क्‍क्‍याङ् हारुने़न् नु खुने़ॽ कुस्‍साहाॽरे़ खुन्‍छिॽ हुक्‍हाॽ खे़न् थुःम्‍बाःल्‍ले़ कुधे़गेःक्‍पो मे़ने़स्‍सु॥
 २३ खे़ब्‍याङ् मोसाःल्‍ले़ खे़न् से़रु, हे़क्‍क्‍याङ् खुने़ॽ खे़ल्‍ले़ कुमाक्‍खिन् याङ्‌सिङ्‌ङाङ् हारुने़ल्‍ले़ कुजुक्‌वा ले़प्‍माङ्‌बा कुने़क्‍खोॽ लोःप्‍माओ, खुने़ॽ कुजुक्‌वा कुहुक्‍माओ नु खुने़ॽ कुजुक्‌वा लाङ्‌माओ हुःत्‍तु पिरु॥
 २४ खे़न् एगाङ् मोसाःल्‍ले़ हारुने़ल्‍ले़ कुस्‍साहाॽ तारुसि, खम्‍ब्‍याङ् खुने़ॽ खे़ङ्‌हाॽरे़ खुन्‍छिॽ चुप्‍साङ् चुप्‍साङ् ले़प्‍माङ्‌बा ने़क्‍खोॽ लोःप्‍माओ, चुप्‍साङ् चुप्‍साङ् ले़प्‍माङ्‌बा हुक्‍माओ नु चुप्‍साङ् चुप्‍साङ् ले़प्‍माङ्‌बा लाङ्‌माओ माक्‍खिॽ हुःत्‍तु पिरुसि, हे़क्‍क्‍याङ् के़नम्‍बा माक्‍खिन् ले़त्‍ति तोःम्‍मादे़न् कब्रिङ् साक्‍खु॥
 २५ खे़ब्‍याङ् खे़ल्‍ले़ कुसोःत्‍तिन्, कुमिःल्‍ले़ कुबुङ्‌ङोबा कुसोःत्‍तिन्, कुहिदुत् कुधे़ङाङ् के़दे़प्‍पा के़रे़क् कुसोःत्‍तिन्, कुने़रे़त् के़दे़प्‍पा साःन्, कुसोःत्‍नु सोरिक्‍पा ने़प्‍माङ् कुले़म्‍हाॽ नु कुजुक्‌वा ले़प्‍माङ्‌बा कुलाङ्‌भे़ल्‍ले़क्‍मान् मे़त्‍छिङ्॥
 २६ हे़क्‍क्‍याङ् यहवे दाङ्‌बे़ल्‍ले़ कुदगि के़युङ्‌बा के़भङ्‌बा सिदाॽ मे़न्‌याक्‍मनाबा खरे़ःङ् के़याक्‍पा नाॽइमालाम् खे़ल्‍ले़ लत्‍छा चारःप्‍पा, निःङ्‌गेॽओ सॽमनाबा लत्‍छा खरे़ःङ् नु लत्‍छा खरे़ःङ् याङ्‌सिङ्‌ङाङ् खे़न् सासोःत्‍तिन् नु चुक्‌वा ले़प्‍माङ्‌बा कुलाङ्‌भे़ःल्‍ले़ कुसम्‍धाङ् ने़स्‍सु॥
 २७ खे़ङ्‌हाॽ के़रे़क् हारुने़न् नु खे़ल्‍ले़ कुस्‍साहाॽरे़ खुन्‍छिॽ हुक्‍को ने़स्‍सु पिरुसि, हे़क्‍क्‍याङ् यहवे दाङ्‌बे़ल्‍ले़ कुगदि पङ्‌मनाबा सिदुङ्‌जभा कुइसिःक् खे़ङ्‌हाॽरे़ थाःङ् मे़बक्‍खु॥
 २८ खे़न् एगाङ् मोसाःल्‍ले़ खे़ङ्‌हाॽरे़ खुन्‍छिॽ हुक्‍कोलाम् थाःङ् पङ्‌मनाबा सिदुङ्‌जभाहाॽ याङ्‌सिङ्‌ङाङ् यहवे दाङ्‌बाओ हारुने़न् नु कुस्‍साहाॽ तोःम्‍मासिरे़ लागि मिओलाम् तोःम्‍मनाबा, कुनाम्‍गे़नुॽबा कुनाम् तोःम्‍मनाबा हे़क्‍के मिधिङ्‌मनादेमनाबा वयागे़न् सिदुङ्‌जभा के़ने़बा ले़त्‍ति तोःम्‍मादे़न्‍निल्‍ले़ कुसम्‍धाङ् मिधिक्‍खु॥
 २९ यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़बा हे़क्‍के़ए खुने़ॽ सिदुङ्‌जभाःल्‍ले़ कुसङ्‌बे़ॽमे़न्‍नाङ् याङ्‌सिङ्‌ङाङ् पङ्‌मनाबा सिदुङ्‌जभा कुइसिःक् यहवे दाङ्‌बे़ल्‍ले़ कुदगि थाःङ् पक्‍खु॥ खे़न् चाहे तोःम्‍मनाबा मे़ल्‍लुक्‍लाम् मोसाःल्‍ले़ कुघोमा लक् वये़॥


३० खे़ब्‍याङ् मोसोःल्‍ले़ माङ्‌थोःक्‍ना पिमासि कुभा निःङ्‌गे़ॽजि नु ले़त्‍ति तोःम्‍मादे़न्‍निल्‍ले़ कुसम्‍धाङ् के़युङ्‌बा माक्‍खिॽलाम्‍बा कुभा याङ्‌सिङ्‌ङाङ् हारुने़न् नु खे़ल्‍ले़ कुजाङ्‌हाॽओ हे़क्‍क्‍याङ् खे़ल्‍ले़ कुस्‍साहाॽ नु खे़ङ्‌हाॽरे़ खुन्‍छिॽ चाङ्‌हाॽओआङ् साक्‍खु॥ अक्‍खेलॽरिक् खे़ल्‍ले़ हारुने़न् खुने़ॽ कुजाङ्‌हाॽनु सोरिक् हे़क्‍क्‍याङ् खे़ल्‍ले़ कुस्‍साहाॽ खुन्‍छिॽ चाङ्‌हाॽआङ् तोःन्‍दु॥


३१ खे़ब्‍याङ् मोसाःल्‍ले़ हारुने़न् नु खे़ल्‍ले़ कुस्‍साहाॽ मे़त्‍तुसि, “तुम्‍मादे़न् साःङ्‌गाहिम्‍मोबा लाम्‍धेःप्‍पो सान् थोःक्‍ते़म्‍मे़ॽआङ् च्‍ये़म्‍मे़ॽ खे़ब्‍याङ् हारुने़न् नु कुस्‍साहाॽ तोःम्‍नासिल्‍ले़बा सिदुङ्‌जभाओबा नाॽइमो के़याक्‍पा तोःम्‍मनाबा खरे़ःङ्‌ङिन्‍नाङ् आङ्‌गाॽ मे़त्‍निङ्‌बा हे़क्‍केए हाबा खे़प्‍मोए चे़म्‍मे़ॽ॥
 ३२ के़नम्‍बा सान् नु खरे़ःङ्‌ङिन् मिधिक्‍खे़म्‍देसे़म्‍मे़ॽ॥
 ३३ खिनिॽ के़दोःन्‍दुम्‍बा ये़न्‍निन् के़रे़क् मे़ङ्‌गे़त्‍ते थारिक् नुसि ये़न् थे़म्‍बा सेसे साःङ्‌गाहिम्‍मोलाम् लाःक्‍कात् खिनिॽ मे़बेगे़म्‍मिन्‍ने़ॽ, थेआङ्‌भे़ल्‍ले़ खिनिॽ के़दोःम्‍दुम्‍बान् नुसि ये़न् थारिक् पत्॥
 ३४ आइन् थेधे पोःक्‍खे़आङ् वाॽ यहवे दाङ्‌बे़ल्‍ले़ खिनिॽ लायोन् ले़प्‍मि नाःक्‍मारे़ लागि हाबा हे़क्‍तङ्‌बाए इङ्‌जाङ् चोगुआङ् वये़॥
 ३५ खिनिॽ नुसि ये़न् थारिक् से़न्‍दिक् ले़न्‍दिक् तुम्‍मादे़न् साःङ्‌गाहिम् लाःप्‍मादे़न्‍नो वये़म्‍मे़ॽआङ् यहवे दाङ्‌बे़ल्‍ले़ चोःक्‍मा के़बिरिबा याःम्‍बक्‍किन् के़त्‍ते़म्‍मे़ॽ, मेःन्‍ने़भग्र खिनिॽ के़स्‍ये़ॽइरो, थेआङ्‌भे़ल्‍ले़ यहवे दाङ्‌बे़ल्‍ले़ आङ्‌गाॽ हाबा कन् इङ्‌जाङ्‌ङिन् पिराङ्‌ङाङ् वाॽ॥”
 ३६ हे़क्‍क्‍याङ् यहवे दाङ्‌बे़ल्‍ले़ मोसान् पिरुबा के़रे़क् इङ्‌जाङ्‌हाॽ हारुने़न् नु खे़ल्‍ले़ कुस्‍साहाॽरे़ मे़इःत्‍तु मे़नाःत्‍तुरो॥


 






हारुने़ल्‍ले़ सिदुङ्‌जभा तोःन्‍दुॽ



९
 १ माङ्‌थोःक्‍ना पिरुसिबा थिम् ये़त्‍छिगेक्‍पा ये़न् के़रे़ल्‍ले़ मोसाःल्‍ले़ हारुने़न्, खे़ल्‍ले़ कुस्‍साहाॽ नु इस्राइलबा लाम्‍लोबाहाॽ उःत्‍तुसि॥
 २ हे़क्‍क्‍याङ् खुने़ॽ हारुने़न् मे़त्‍तु, “खे़ने़ॽ के़लागि लायोलाम् ले़प्‍मि खोमारे़ लागि मे़ङ्‌गाःम्‍मनाबा लत्‍छा पिसाःत् नु मिधिङ्‌मनादेमनाबा सिदुङ्‌जभारे़ लागि मे़ङ्‌गाःम्‍मनाबा लत्‍छा मे़ल्‍लुक् तारे़ॽआङ् यहवे दाङ्‌बे़ल्‍ले़ कुदगि सिदुङ्‌जभा तोःन्‍दे़ॽ॥
 ३ हे़क्‍क्‍याङ् इस्राइलिहाॽ खे़ने़ॽ अक्‍खे मे़त्‍ते़से़ॽ, ‘खिनिॽ लायोलाम् ले़प्‍मि खोमा सिदुङ्‌जभाःल्‍ले़ लागि कुम्‍बाबा मे़ःन्‍दा थिक् खे़ब्‍याङ् मिधिङ्‌मनादेमनाबा सिदुङ्‌जभाःल्‍ले़ लागि तङ्‌बे थिक् के़गे़प्‍पा लत्‍छा मे़ङ्‌गाःम्‍मनाबा पित्‍सात् थिक् नु तङ्‌बे थिक् के़गे़प्‍पा मे़ङ्‌गाःम्‍मनाबा थुःम्‍बा थिक् तारे़म्‍मे़ॽ॥
 ४ यहवे दाङ्‌बे़ल्‍ले़ कुदगि सिदुङजभा चोःक्‍से़ तङ्‌जुम् वयागे़न् सिदुङ्‌जभारे़ लागि लत्‍छा से़गम्‍बा नु लत्‍छा मे़ल्‍लुक्, हे़क्‍क्‍याङ् निःङ्‌गेॽओ सॽमनाबा लत्‍छा पोगुगे़न् कुजा सिदुङ्‌जभाआङ् तारे़ॽ॥ थेआङ्‌भे़ल्‍ले़ आइन् यहवे दाङ्‌बे़न् खिनिॽओ ओसेःन्‍धाक्‍सिङ्‌ॽ॥’”


५ मोसाःल्‍ले़ मे़त्‍तुसिबा कुइसिःक् खे़ङ्‌हाॽरे़ के़रे़क् पाःन्‍हाॽ तुम्‍मादे़न् साःङ्‌हिम्‍मिल्‍ले़ कुदगि मे़दारु, हे़क्‍क्‍याङ् के़रे़क् सङ्‌जुम्‍भोहाॽ यहवे दाङ्‌बे़ल्‍ले़ कुदगि मे़द्‌ये़आङ् मे़ये़म्‍सिङ्॥
 ६ हे़क्‍क्‍याङ् मोसाःल्‍ले़ मे़त्‍तुसि, “यहवे दाङ्‌बे़ल्‍ले़ इङ्‌जाङ् चोगुबा खिनिॽ चोःक्‍मा के़बोङ्‌बा याःम्‍बक्‍किन् हाबा कन्‍लो, खे़ब्‍याङ् यहवे दाङ्‌बाल्‍ले़ कुमिमिदिङ्‌ङिन् खिनिॽओ ओसेःन्‍धाङ् पोःङ्‌ॽ॥”


७ मोसाःल्‍ले़ हारुने़न् मे़त्‍तु, “ले़त्‍ति तोःम्‍मादे़न्‍निल्‍ले़ कुबेसाङ् त्‍ये़ॽआङ् खे़ने़ॽ लायोलाम् ले़प्‍मि खोमा सिदुङ्‌जभान् नु मिधिङ्‌मनादेमनाबा के़सिदुङ्‌जभान् तोःन्‍दे़ॽ, खम्‍भ्‍याङ् खे़ने़ॽ आबाङे के़लागि नु मनाहाॽरे़ खुन्‍छिॽ लागि लायोल्‍ले़ लागि ले़प्‍मि नाःक्‍ते़ॽ॥ यहवे दाङ्‌बे़ल्‍ले़ इङ्‌जाङ् चोगुबा कुइसिःक् मनाहाॽरे़ मे़दारुबा सिदुङ्‌जभान् तोःन्‍दे़ॽआङ् खे़ङ्‌हाॽरे़ खुन्‍छिॽ लागि ले़प्‍मि नाःक्‍ते़ॽ॥”


८ खे़ब्‍याङ् ले़त्‍ति तोःम्‍मादे़न्‍निल्‍ले़ कुबेसाङ् हारुने़न् त्‍ये़आङ् खुने़ॽ आबाङे कुलागि लायोलाम् ले़प्‍मि खोमा सिदुङ्‌जभा पित्‍सात्ते़न् से़रु॥
 ९ हारुने़ल्‍ले़ कुस्‍साहाॽरे़ माक्‍खिन् खुने़ॽओ मे़दारु॥ खुने़ॽ कुहुक्‍चोःन् माक्‍खिॽओ निःब्‍सुआङ् ले़त्‍ति तोःम्‍मादे़न्‍नोबा ताङ्‌हाॽओ हुःत्‍तु, हे़क्‍क्‍याङ् के़नम्‍बा माक्‍खिन् चाहे ले़त्‍ति तोःम्‍मादे़न्‍निल्‍ले़ कुबुङ्‌ङो हुक्‍खु॥
 १० यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् खुने़ॽ लायोलाम् ले़प्‍मि खोमा सिदुङ्‌जभाःल्‍ले़ कुसोःत्‍तिन्, कुले़म्‍मिन्, हे़क्‍क्‍याङ् कुने़रे़त् के़दे़प्‍पा सान् ले़त्‍ति तोःम्‍मादे़न्‍नो मिधिक्‍खु॥
 ११ कर सान् नु कुहोरिक्‍पान् चाहे साःङ्‌गाहिम् लाःक्‍कात् मिओ मिधिक्‍खु॥


१२ खे़ब्‍याङ् हारुने़ल्‍ले़ मिधिङ्‌मनादेमनाबा सिदुङ्‌जभान् से़रु, खम्‍ब्‍याङ् खुने़ॽ कुस्‍साहाॽरे़ माक्‍खिन् खुने़ॽओ मे़दारु, हे़क्‍क्‍याङ् खुने़ॽ ले़त्‍ति तोःम्‍मादे़न् के़रे़क् पिसाङ् खे़न् साक्‍खु॥
 १३ खे़ङ्‌हाॽरे़ मिधिङ्‌मनादेमनाबा सिदुङ्‌जभान् कुजक्‍ता कुले़म्‍दा मे़जोगुआङ् कुधे़गेःक्‍किन्‍नाङ् खुने़ॽओ मे़दारु, खे़ब्‍याङ् खुने़ॽ खे़न् ले़त्‍ति तोःम्‍मादे़न्‍नो मिधिक्‍खु॥
 १४ कुहिदुत् कुधे़ङाःङ्‌ङिन् नु कुलाङ्‌हाॽ वाहप्‍तुआङ् ले़त्‍ति तोःम्‍मादे़न्‍नोबा मिधिङ्‌मनादेमनाबा सिदुङ्‌जभाःल्‍ले़ कुसम्‍धाङ् मिधिक्‍खु॥


१५ खे़न् एगाङ् मनाहाॽरे़ खुन्‍छिॽ लागि सिदुङ्‌जभान् तारुआङ् खे़ङ्‌हाॽरे़ खुन्‍छिॽ लायोलाम् ले़प्‍मि खोमा सिदुङ्‌जभा मे़ःन्‍दबकान् हारुने़ल्‍ले़ से़रु, हे़क्‍क्‍याङ् तगिबा हे़क्‍केए लायोलाम् ले़प्‍मि सिदुङ्‌जभारे़ लागि खे़न् तोःन्‍दु॥


१६ खे़न् एगाङ् खुने़ॽ मिधिङ्‌मनादेमनाबा वयागे़न् सिदुङ्‌जभान् याङ्‌सिङ्‌ङाङ् थिम् कुइसिःक् खे़न् तोःन्‍दु॥
 १७ हे़क्‍क्‍याङ् पोगुगे़न् कुजा सिदुङ्‌जभान् याङ्‌सिङ्‌ङाङ् सोःल्‍लाक् थिक् कुले़ःम् ले़त्‍ति तोःम्‍मादे़न्‍नो तानाम् तोःम्‍मनाबा मिधिङ्‌मनादेमनाबा सिदुङ्‌जभाःन्‍नुःल्‍ले़ वेॽ खे़न्‍नाङ् मिधिक्‍खु॥


१८ मनाहाॽरे़ खुन्‍छिॽ लागि तङ्‌जुम् सिदुङ्‌जभा से़गम्‍बान् नु मे़ल्‍लुक्‍किन्‍नाङ् हारुने़ल्‍ले़ से़रु॥ खुने़ॽ कुस्‍साहाॽरे़ माक्‍खिन् मे़याङ्‌सिङ्‌ङाङ् खुने़ॽ मे़बिरु, खे़ब्‍याङ् खुने़ॽ खे़न् ले़त्‍ति तोःम्‍मादे़न्‍निल्‍ले़ कब्रिङ् पिसाङ् साक्‍खु॥
 १९ कर से़गम्‍बान् नु थुःम्‍बाःल्‍ले़ कुसोःत्‍तिन्, कुमिःल्‍ले़ कुबुङ्‌ङोबा कुसोःत्‍तिन्, कुहिदुत् कुधे़ङाङ् के़दे़प्‍पा कुसोःत्‍तिन्, कुले़म्‍हाॽ नु कुने़रे़त् के़दे़प्‍पा साःन्–
 २० खे़ङ्‌हाॽरे़ सिदुङ्‌जभाःल्‍ले़ कुसङ्‌बप्‍माहाॽरे़ कुसम्‍धाङ् मे़ने़स्‍सु, हे़क्‍क्‍याङ् खुने़ॽ कुसोःत्‍तिन् चाहे ले़त्‍ति तोःम्‍मादे़न्‍नो मिधिक्‍खु॥
 २१ कुसङ्‌बप्‍मान्‍नु सोरिक् कुजुप्‍साङ् ले़प्‍माङ्‌बा कुलाङ्‌भे़ल्‍ले़क्‍माङ्‌ग मोसाःल्‍ले़ मुरामे़त्‍तुबा कुइसिःक् हारुने़ल्‍ले़ पङ्‌मनाबा सिदुङ्‌जभाःल्‍ले़ लागि यहवे दाङ्‌बे़ल्‍ले़ कुदगि थाःङ् फोःक्‍खु॥


२२ खे़ब्‍याङ् हारुने़ल्‍ले़ कुहुक्‍किन् मनाहाॽ ले़प्‍माङ् फोःक्‍खुआङ् खे़ङ्‌हाॽ मुॽइसाम् पिरुसि॥ कम्‍भलॽरिक् लायोलाम् ले़प्‍मि खोमा सिदुङ्‌जभाःन्, मिधिङ्‌मनादेमनाबा सिदुङ्‌जभान् नु तङ्‌जुम् सिदुङ्‌जभान् तोःन्‍दुआङ् यो थासिङ्॥


२३ खे़ब्‍याङ् मोसान् नु हारुने़न् तुम्‍मादे़न् साःङ्‌गाहिम् सिगाङ् लासे़त्‍छि, हे़क्‍क्‍याङ् लःन्‍दे़सिआङ् मनाहाॽ हाङ्‌वागे़न् मुॽइसाम् पिरे़त्‍छुसि॥ खम्‍भ्‍याङ् यहवे दाङ्‌बे़ल्‍ले़ कुमिमिदिङ्‌ङिन् के़रे़क् मनाहाॽओ ओसेःन्‍धाङ् पोःक्‍खे़॥
 २४ यहवे दाङ्‌बे़ल्‍ले़ कुदगिलाम्‍बा मिन् लःन्‍दे़आङ् ले़त्‍ति तोःम्‍मादे़न्‍नो के़ने़बा मिधिङ्‌मनादेमनाबा सिदुङ्‌जभान् नु कुसोःत्‍तिन् खाप्‍पुथ्‍यःङ् चोगु॥ आल्‍ल खे़न् मनाहाॽरे़ मे़निसु, खे़ब्‍याङ् खे़ङ्‌हाॽ खुन्‍छिॽ निङ्‌वाॽ त्‍ये़आङ् मे़अःक्‍ते़र साम्‍बोन् मे़भन्‍छिङ्‌ङाङ् से़वा मे़जोगे़रो॥


 






नादाब नु अबिहुरे़ खुन्‍छिॽ लायो



१०
 १ हारुने़ल्‍ले़ कुस्‍सा नादाब नु अबिहुःल्‍ले़ खुन्‍छिॽ आबाङे आबाङे सुक्‍पा हाःम्‍मा साङ्‌ते़रे़ःङ्‌हाॽ याङ्‌ने़त्‍छिआङ् खे़प्‍मो मि हाःन्‍दुसि॥ कम्‍भलॽरिक् नादाब नु अबिहुःल्‍ले़ यहवे दाङ्‌बे़ल्‍ले़ मुरा मे़त्‍तुसिआङ् मे़वये़ने़म्‍बा मिन् खुने़ॽ कुदगि तोःन्‍दे़सु॥
 २ कल्‍ले़चोगुल्‍ले़ खे़न् ये़म्‍मो यहवे दाङ्‌बाल्‍ले़ मिन् पाङ्‌घु हे़क्‍क्‍याङ् यहवे दाङ्‌बे़ल्‍ले़ कुदगि मिःल्‍ले़ खुन्‍छिॽ खाप्‍पुथ्‍यःङ् चोगुसि॥
 ३ खे़ब्‍याङ् मोसाःल्‍ले़ हारुने़न् मे़त्‍तु, “यहवे दाङ्‌बे़ल्‍ले़ पाःत्‍तुबा पाःन्‍निन् हाबा कन् वाॽ– ‘आङ्‌गाॽ आबेसाङ् के़दाबाहाॽओ आङ्‌गाॽ सेसेबा पोङ्‌ङा, हे़क्‍क्‍याङ् के़रे़क् मनाहाॽरे़ खुन्‍छिॽ तगि आङ्‌गाॽ आमिमिदिङ् पोःङ्‌ॽ॥’”


हारुने़न् स्‍वाःत् युङे़॥


४ हारुने़ल्‍ले़ कुम्‍भङा उज्‍जिएलरे़ कुस्‍सा मिसाएल नु एलसाफाने़न् मोसाःल्‍ले़ उःत्‍तुसिआङ् मे़त्‍तुसि, “फे़रे़त्‍छे़आङ् खे़न्‍छिॽ नाक्‍पाहाॽ सेसेबादे़न्‍निल्‍ले़ कुदगिलाम् पक्‍खे़ तेॽरे़से़ॽ॥”
 ५ कल्‍ले़चोगुल्‍ले़ खुन्‍छिॽ फे़रे़छि हे़क्‍क्‍याङ् खुन्‍छिॽ चाक्‍खे़छुबा लगेःप्‍पो मोसाःल्‍ले़ मे़त्‍तुसिबा कुइसिःक् साःङ्‌गाहिम् लाःक्‍कात् खे़न् चेहाॽ पक्‍खे़ तेॽरे़सुसि॥


६ खे़ब्‍याङ् मोसाःल्‍ले़ हारुने़न् नु खे़ल्‍ले़ कुस्‍सा एलाजार नु इतामारे़न् मे़त्‍तुसि, “खिनिॽ थे़गेःक्‍कोबा थे़गेःक्‍इःन् ताङ्‌जिङ्‌सा मे़ले़रे़म्‍मिन्‍ने़ॽ, खिनिॽ चाङ्‌हाॽ मे़धे़ःक्‍खे़म्‍मिन्‍ने़ॽ, मेःन्‍ने़भग्र खिनिॽ के़स्‍ये़ॽइ हे़क्‍क्‍याङ् के़रे़क् सङ्‌जुम्‍भोहाॽओ यहवे दाङ्‌बे़ल्‍ले़ कुसाक्‍के़न्‍निन् थाःॽ॥ कर यहवे दाङ्‌बे़ल्‍ले़ पाङ्‌घुबा मिधुङ्‌दिङ् मिराःक्‍किल्‍ले़ खाप्‍पुथ्‍यःङ् के़बोङ्‌बाआङ् के़सिबाहाॽरे़ लागि खिनिॽ काॽइहाॽरे़, इस्राइलबा के़रे़क् हिम्‍सयङ्‌हाॽ मेरिङ् मे़धक्‍किल्‍ले़ पोःङ्‌ॽ॥
 ७ खिनिॽ चैँ तुम्‍मादे़न् साःङ्‌गाहिम् लाःप्‍मादे़न्‍नोलाम् लाःक्‍कात् मे़बेगे़म्‍मिन्‍ने़ॽ, मेःन्‍ने़भग्र खिनिॽ के़स्‍ये़इॽ, थेआङ्‌भे़ल्‍ले़ यहवे दाङ्‌बे़ल्‍ले़ माङ्‌थोःक्‍ना पिमा कुनिःङ्‌गे़न् खिनिॽ सम्‍धाङ् पत्॥” कल्‍ले़चोगुल्‍ले़ खे़ङ्‌हाॽरे़ मोसाःल्‍ले़ मे़त्‍तुसिबा कुइसिःक् मे़जोगुरो॥



निङ्‌वाॽफुसाम्‍बाहाॽरे़ लागि साम्‌योथिम्‍हाॽ


८ खे़न् एगाङ् यहवे दाङ्‌बे़ल्‍ले़ हारुने़न् मे़त्‍तु,
 ९ “खिनिॽ तुम्‍मादे़न् साःङ्‌गाहिम्‍मो के़बेगिल्‍ले़ खे़ने़ॽ नु खे़ने़ॽ के़स्‍साहाॽरे़ चे़ल्‍ले़क्‍सेॽ सिजःङ्‌वा इग्र वेॽ सिजःङ्‌वा मे़धुङे़म्‍मिन्‍ने़ॽ, मेःन्‍ने़भग्र खिनिॽ के़स्‍ये़इॽ॥ कन् पाःन्‍निन् खिनिॽ के़दाबा थाःक्‍हाॽओ थिम् पोङ्‌ल॥
 १० हे़क्‍केलॽरिक् खिनिॽ चक्‍खोबा नु मे़न्‍जोबा, हे़क्‍क्‍याङ् सुत्‍थो नु आसुत्‍थो पाःन्‍हाॽ के़से़न्‍दुम्‍ल पोःङ्‌ॽ॥
 ११ यहवे दाङ्‌बे़ल्‍ले़ मोसाःन्‍लाम् के़बिरिबा थिम्‍मिन् के़रे़क् इस्राइलिहाॽ खिनिॽ के़हुॽरुम्‍सिम्‍ल पोःङ्‌ॽ॥”


१२ मोसाःल्‍ले़ हारुने़न् नु खे़ल्‍ले़ के़हिङ्‌बा के़याःक्‍पा कुस्‍सा एलाजार नु इतामारे़न् मे़त्‍तुसि, “यहवे दाङ्‌बाल्‍ले़ कुलागि मिओलाम् तोःम्‍मनाबा सिदुङ्‌जभाहाॽलाम् के़नम्‍बाआङ् के़वाॽबा पोगुगे़न् कुजा सिदुङ्‌जभान् याङ्‌सिङ्‌ङे़म्‍मे़ॽआङ् ले़त्‍ति तोःम्‍मादे़न्‍नो के़भङ्‌बा सिदाॽ मे़न्‌याक्‍के चे़म्‍मे़ॽ, थेआङ्‌भे़ल्‍ले़ खे़न् साॽरिक् सेसेबा चोक्॥
 १३ खे़निॽ खे़न् कुभा सेसेबादे़न्‍नो चे़म्‍मे़ॽ, थेआङ्‌भे़ल्‍ले़ यहवे दाङ्‌बे़ल्‍ले़ कुलागि मिओलाम् तोःम्‍मनाबा सिदुङ्‌जभाहाॽलाम् कन् खे़ने़ॽ नु खे़ने़ॽ के़स्‍साहाॽरे़ खिनिॽ खोमा लक्‍लो, थेआङ्‌भे़ल्‍ले़ आङ्‌गाॽ अक्‍तङ्‌बाए इङ्‌जाङ् खोसुङ्‌ङाङ् वाॽ॥
 १४ कर थाःङ् पङ्‌मनाबा सिदुङ्‌जभाःल्‍ले़ कुसङ्‌बप्‍मे़न् नु तोःम्‍मनाबा कुलाङ्‌भे़ल्‍ले़क्‍मान् खे़ने़ॽ नु खे़ने़ॽ के़स्‍सा के़एहाॽरे़ सेसेबादे़न्‍नो चे़म्‍मे़ॽ, थेआङ्‌भे़ल्‍ले़ खे़ङ्‌हाॽग इस्राइलिहाॽरे़ खुन्‍छिॽ तङ्‌जुम् वयागे़न् सिदुङ्‌जभाहाॽलाम् खे़ने़ॽ नु खे़ने़ॽ के़स्‍सा के़एहाॽरे़ खिनिॽ खोमा लक् के़म्‍बिरिबारो॥
 १५ मिओलाम् तोःम्‍मनाबा सिदुङ्‌जभाहाॽरे़ कुसोःत्‍तिन्‍नु सोसोरिक्, तोःम्‍मनाबा कुलाङ्‌भे़ल्‍ले़क्‍मान् नु पङ्‌मनाबा कुसङ्‌बप्‍मे़न् यहवे दाङ्‌बे़ल्‍ले़ कुदगि थाःङ् पङ्‌मनाबा सिदुङ्‌जभारे़ लागि खे़ङ्‌हाॽरे़ मे़दारुर, हे़क्‍क्‍याङ् यहवे दाङ्‌बे़ल्‍ले़ इङ्‌जाङ् चोगुबा कुइसिःक् खे़ने़ॽ नु खे़ने़ॽ के़स्‍सा के़एहाॽरे़ लागि खे़ङ्‌हाॽ सदादिङ्‌ले़ लागि खोमा युक् पोःङ्‌ॽ॥”


१६ आल्‍ल मोसाःल्‍ले़ लायोलाम् ले़प्‍मि खोमा सिदुङ्‌जभा कुम्‍बाबा मे़ःन्‍दाःल्‍ले़ कुयाःम्‍बेओ पान् सेःन्‍दोसुल्‍ले़ खे़ङ्‌ग मिमे़धिक्‍खु मे़सुरुबा तुमु, खुने़ॽ हारुने़ल्‍ले़ के़हिङ्‌बा के़याःक्‍पा कुस्‍सा एलाजार हे़क्‍क्‍याङ् इतामारे़न्‍नु कुयाःक्‍ले़ॽरे़आङ् मे़त्‍तुसि,
 १७ “खे़न्‍छिॽ थेआङ् लायोलाम् ले़प्‍मि खोमा सिदुङ्‌जभान् सेसेदे़न्‍नो के़न्‍ज्‍ये़सुन्? थेआङ्‌भे़ल्‍ले़ खे़ङ्‌ग चाॽरिक् सेसेबा पान् चोक्॥ सङ्‌जुम्‍भोहाॽरे़ लागि लायोलाम् ले़प्‍मि नाःक्‍माआङ् खे़ङ्‌हाॽरे़ खुन्‍छिॽ आप्‍तिक्‍किन् खे़प्‍मा फाॽआङ् यहवे दाङ्‌बे़ल्‍ले़ कुदगि खे़न् खे़न्‍छिॽ पिने़सिङ्‌ङाङ् के़वये़सि॥
 १८ खे़ल्‍ले़ कुमाक्‍खिन् सेसेदे़न्‍नो के़न्‍दारे़छुन्‍बाल्‍ले़ चोगुल्‍ले़ खे़न्‍छिॽ से़क्‍खासाङ् आङ्‌गाॽ मुरा मे़त्‍ने़छिङ्‌बा कुइसिःक् खे़न् कुम्‍बाबा मे़ःन्‍दा सान् सेसेदे़न्‍नो चामा के़बोङ्‌बा वये़॥”


१९ खे़ब्‍याङ् हारुने़ल्‍ले़ मोसान् मे़त्‍तु, “आइन्‍छा खे़ङ्‌हाॽरे़ खुन्‍छिॽ लायोलाम् ले़प्‍मि खोमा सिदुङ्‌जभान् नु मिधिङ्‌मनादेमनाबा वयागे़न् सिदुङ्‌जभान् यहवे दाङ्‌बे़ल्‍ले़ कुगदि मे़दोन्‍दुआङ् वाॽ, हे़क्‍केसाङ् आङ्‌गाॽओ अक्‍तङ्‌बा पान् पोःक्‍खे़द्‌ये़आङ् वाॽ॥ आङ्‌गाॽ आइन् लायोलाम् ले़प्‍मि खोमा सिदुङ्‌जभान् चाङ्‌बा हे़क्‍केःल्‍ले़ थे खे़न् यहवे दाङ्‌बे़ल्‍ले़ कुमिक्‍साओ नुबा पोःक्‍खे़बाबि?”
 २० आल्‍ल मोसाःल्‍ले़ खे़न् पाःन्‍निन् खे़प्‍सु, खे़ब्‍याङ् खुने़ॽ कुनिङ्‌वाॽ त्‍ये़रो॥


 






चामा के़नुॽबा थक्‍साहाॽ



११
 १ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २ “इस्राइलिहाॽ खे़न्‍छिॽ अक्‍खे मे़त्‍ते़छे़से़ॽ– इक्‍सादिङ् खाम्‍बेःक्‍मो केवाॽबा के़रे़क् कुहिङ्‌वे़त् थक्‍साहाॽओ खिनिॽ कन्‍हाॽ चामासि नुॽ॥
 ३ थक्‍साहाॽओ ने़त्‍छि कुलक्‍को कुलाङ् तोॽभेःत् के़से़बा नु कुजा के़अम्‍बाहाॽ चामासि नुॽ॥


४ “‘हे़क्‍केसाङ् कुजा के़अम्‍बारक् इग्र कुलाङ् तोॽभे़ःत् के़से़बारक् के़बप्‍पा कन् थक्‍साहाॽ खिनिॽ चामासि मे़नुॽने़न्– उमे, थेआङ्‌भे़ल्‍ले़ उमेःल्‍ले़ कुजान् अन्‍दु कर खे़ल्‍ले़ कुलाङ् तोॽभे़ःत्‍तिन् के़से़बा मे़बप्‍ने़न्, खे़न् खिनिॽ लागि आसुत्‍थो चोक्॥
 ५ हे़क्‍क्‍याङ् मिघक्‍पा सुबा, थेआङ्‌भे़ल्‍ले़ खे़ल्‍ले़ कुजा अन्‍दुॽ, कर खे़ल्‍ले़ कुलाङ् तोॽभे़ःत्‍तिन् के़से़म्‍बा मे़बत्‍ने़न्॥ खे़न् खिनिॽ लागि आसुत्‍थो चोक्॥
 ६ हे़क्‍क्‍याङ् फःत्‍ता, थेआङ्‌भे़ल्‍ले़ खे़ल्‍ले़ कुजा अन्‍दु, कर खे़ल्‍ले़ कुलाङ् तोॽभेःत्‍तिन् के़से़म्‍बा मे़बत्‍ने़न्॥ खे़न् खिनिॽ लागि आसुत्‍थो चोक्॥
 ७ हे़क्‍क्‍याङ् फाक्, थेआङ्‌भे़ल्‍ले़ खे़ल्‍ले़ कुलाङ् तोॽभेःत्‍तिन् के़से़म्‍बाग पत्, कर कुजान् मे़अन्‍दुन्‌ॽ॥ खे़न् खिनिॽ लागि आसुत्‍थो चोक्॥
 ८ खे़न् थक्‍सा साहाॽ खिनिॽ मे़जे़म्‍मिन्‍ने़ॽ, खे़ब्‍याङ् खे़न् थक्‍सा के़सिबाहाॽ सुमासि मे़नुॽने़न्॥ खे़ङ्‌हाॽ खिनिॽ लागि आसुत्‍थो मे़जोक्॥


९ “‘च्‍वाःत्‍तो के़याक्‍पा कन् थक्‍साहाॽ खिनिॽ चामा मे़नुॽ, इग्र वरःङ्‌ङो नु वहःङ्‌हाॽओ के़याक्‍पा कुलाप् हे़क्‍क्‍याङ् कुसेःक् के़बप्‍पाहाॽ खिनिॽ चामासि नुॽ॥
 १० कर वरःङ् नु वहःङ्‌हाॽओ के़याक्‍पा कुलाप् नु कुसेःक् मे़म्‍बप्‍मनाबा, च्‍वाःत्‍तो मुन्‍जिङ् वयाःक् के़लॽबा के़रे़क् पाधुङ् ले़क्‍ङा नु च्‍वाःत्‍तो हयङ् हयङ् के़याक्‍पा के़रे़क् कुहिङ्‌वे़त् थक्‍साहाॽ के़रे़क् खिनिॽ लागि सिक्‍के़ले़ःङ्‌बा मे़जोक्॥
 ११ खे़ङ्‌हाॽ खिनिॽ लागि सिक्‍के़ले़ःङ्‌बा मे़जोःक्‍पाल्‍ले़ चोगुल्‍ले़, खिनिॽ खे़न् पाधुङ् ले़क्‍ङा साहाॽ मे़जेम्‍मिन्‍ने़ॽ, हे़क्‍क्‍याङ् खे़न् पाधुङ् ले़क्‍ङा कुसिवे़त्‍हाॽरे़ कुबेसाङ् खिनिॽ पेःक्‍माए मे़बेगे़म्‍मिन्‍ने़ॽ॥
 १२ च्‍वाःत्‍तो के़याक्‍पा कर कुलाप् नु कुसेःक् मे़म्‍बप्‍मनाबाहाॽ खिनिॽ लागि सिक्‍के़ले़ःङ्‌बा मे़जोक्॥


१३ “‘पुसाहाॽओ कन्‍हाॽ खिनिॽ लागि सिक्‍के़ले़ःङ्‌बा मे़जोक्– खे़ङ्‌हाॽ खिनिॽ चामासि मे़नुॽने़न्, थेआङ्‌भे़ल्‍ले़ खे़ङ्‌हाॽ याम्‍गे़सिङ्‌बा मे़जोक्– कक्‍कफिःक्‍मा, किथ, कुमाक्‍ला किथ,
 १४ कुहे़ःत्‍ला मया नु के़रे़क् परिक्‍पा मयाहाॽ,
 १५ के़रे़क् परिक्‍पा आःक्‌वाहाॽ,
 १६ यम्‍बा फक्‍थिःम्‍बा, कुलुलु के़लॽबा फक्‍थिःम्‍बा, वरःङ्‌ङोबा पु, के़रे़क् परिक्‍पा फिःत्‍चोहाॽ,
 १७ चुक्‍सा फक्‍थिःम्‍बा, च्‍वाःत्‍तो के़याक्‍पा काःक्‌वा, हम्‍बुःम्‍मा,
 १८ कुभरा फक्‍थिःम्‍बा, मुरे़ःक् खारे़ःक् थेआङ् के़होःप्‍पा ये़ःङ्‌घादे़न्‍नोबा फक्‍थिःम्‍बा, ङा के़जाबा मया,
 १९ ताःङ्‌वा, के़रे़क् परिक्‍पा लिलिवा, खे़प् पु नु ने़क्‌वा मे़वाराप्॥


२० “‘कुलाप् के़बप्‍पा कुलाङ् लिसिरे़ लाङ्‌गे़घेःक्‍पा के़रे़क् परिक्‍पा फेॽबाःत्‍हाॽ खिनिॽ लागि याम्‍गे़सिङ्‌बा मे़जोक्॥
 २१ कर कुलाप् के़बप्‍पा कुलाङ् लिसिरे़ लाङ्‌गे़घेःक्‍पाहाॽओ खाम्‍बाङ्‌ङो लाङ्‌घेःक्‍मारे़ लागि कुलाङ्‌मिक् के़बप्‍पाहाॽ खिनिॽ चामासि मे़नुॽ॥
 २२ खे़ङ्‌हाॽओ कन्‍हाॽ खिनिॽ चामासि नुॽ– इग्र के़रे़क् परिक्‍पा निःङ्‌घुक्‌वाहाॽ, ताङ्‌ले़ःक्‍क्‍या प्‍याःत्, किरिःक्‌वा, लम्‍लम् प्‍याःप्‍मा॥
 २३ कर कुलाङ् लिसिबा कुलाप् के़बप्‍पा वेॽ के़रे़क् खिनिॽ लागि याम्‍गे़सिङ्‌बा मे़जोक्॥


२४ “‘कन्‍हाॽलाम् खिनिॽ आसुत्‍थो के़बोःक्‍खिॽ॥ आत्‍तिल्‍ले़ कन् कुसिवे़त्‍हाॽ सुसुसिॽ, खे़न् युःन्‍छिक् थारिक् आसुत्‍थो पोःङ्‌ॽ॥
 २५ आत्‍तिल्‍ले़ कन्‍हाॽओबा कुभा के़सिबाहाॽ पक्‍खुसिॽ, खुने़ॽ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् युःन्‍छिक् थारिक् खे़न् आसुत्‍थो पोःङ्‌ॽ॥


२६ “‘कुलाङ् तोॽभेःत् के़से़बा मे़म्‍बप्‍मनाबा नु कुजा मे़न्‍अम्‍मनाबा के़रे़क् थक्‍साहाॽ खिनिॽ लागि आसुत्‍थो मे़जोक्॥ खे़न् कुसिवे़त्‍हाॽ के़सुबाहाॽ के़रे़क् आसुत्‍थो मे़बोङ्‌ॽ॥
 २७ खुन्‍छिॽ लाङ् तोॽभेःत्‍तिल्‍ले़ के़दक्‍सिङ्‌बाआङ् लिसि लाङ्‌ङिल्‍ले़ लाङ्‌गे़घेःक्‍पा के़रे़क् थक्‍साहाॽ खिनिॽ लागि आसुत्‍थो मे़जोक्॥ खे़न् कुसिवे़त् थक्‍सा के़सुबाहाॽ के़रे़क् युःन्‍छिक् थारिक् आसुत्‍थो मे़बोङ्‌ॽ॥
 २८ खे़न् कुसिवे़त्‍हाॽ के़बङ्‌बे़ल्‍ले़ कुजाङ्‌ङिन् वाहप्‍तुर पोःङ्‌ॽ, हे़क्‍क्‍याङ् खे़न् युःन्‍छिक् थारिक् आसुत्‍थो पोःङ्‌ॽ॥ खे़ङ्‌हाॽ खिनिॽ लागि आसुत्‍थो मे़जोक्॥


२९ “‘खाम्‍बाङ्‌ङो मुन्‍जिङ् वयाःक् के़लॽबाहाॽओ कन्‍हाॽ चाहे खिनिॽ लागि आसुत्‍थोसिरो– इग्र हियु, सुबा, के़रे़क् परिक्‍पा हःन्‍दगेःक्‍हाॽ,
 ३० कदा, नाम्‌युःक्, नल्‍ले़ःक्, ये़ःङ्‌घाओ के़याक्‍पा हःन्‍दगेःक् नु कुनारा के़ले़ङ्‌बा हःन्‍दगेःक्॥
 ३१ मुन्‍जिङ् वयाःक् के़लॽबाहाॽओ आसुत्‍थो कन्‍हाॽरो॥ कल्‍ले़ कुसिवे़त्‍हाॽ हाःत्‍ले़ सुसुसि, खे़न् युःन्‍छिक् थारिक् आसुत्‍थो पोःङ्‌ॽ॥
 ३२ कन्‍हाॽओबा कुसिवे़त् थिक् कुभा आत्‍तिन् सामाओसाङ् लाःत्‍ने़भग्र, खे़न् पाःन्‍निन् आसुत्‍थो पोःङ्‌ॽ॥ खे़न् सिङ्‌ले़ चिगक्‌वा, इग्र चाङ्, सिहोॽबा, सागिसाङ् आसुत्‍थो पोःङ्‌ॽ॥ खे़न् च्‍वाःत्‍तो हुम्‍मा पोःङ्‌ॽ, हे़क्‍क्‍याङ् खे़न् युःन्‍छिक् थारिक् आसुत्‍थो पोःङ्‌ॽ, खे़न् एगाङ्‌लक् खे़न् सुत्‍थो पोःङ्‌ॽ॥
 ३३ कुभा खाम् खप्‍प्‍याओ कन् मुन्‍जिङ् वयाःक् के़लॽबाहाॽलाम् कुभा लत्‍थिक् लासे़ने़भग्र खे़न् खप्‍प्‍याओ के़याक्‍पा के़रे़क् पाःन्‍निन् आसुत्‍थो पोःङ्‌ॽ॥ खे़न् खप्‍प्‍यान् खिनिॽ यःप्‍से़म्‍दे़से़म्‍मे़ॽ॥
 ३४ हे़क्‍तङ्‌बा खप्‍प्‍याओ युङ्‌मनाबा च्‍वाःत्‍तिन् आत्‍तिन् कुजाओ लाःत्‍छाङ् खे़न् आसुत्‍थो पोःङ्‌ॽ, खे़ब्‍याङ् हे़क्‍तङ्‌बा खप्‍प्‍याओ के़याक्‍पा थुङ्‌मनाबा थे़माःन्‍छाङ् आसुत्‍थो पोःङ्‌ॽ॥
 ३५ थे़मा पाःन्‍नोसाङ्, मिहाॽलुङ् किग्र तःक् थोःक्‍मा खप्‍प्‍या, खे़प्‍मो खे़ल्‍ले़ कुसिवे़त्‍हाॽ मे़लासे़नेगभ्र खे़न् आसुत्‍थो पोःङ्‌ॽ॥ खे़न् पक्‍क्रे़ॽ पक्‍क्रे़ॽ हे़रे़म्‍देसे़म्‍मे़ॽ॥ खे़ङ्‌हाॽ आसुत्‍थोसि, हे़क्‍क्‍याङ् खिनिॽ लागि आसुत्‍थोए मे़जोक्॥
 ३६ हे़क्‍केसाङ् वाबुन्‍दाक्‌वा इग्र वबाक्‍कोबा च्‍वाःत्‍तिन् सुत्‍थोए पोङ्‌ङाङ् ने़ःॽ, कर खे़न् कुसिवे़त्‍हाॽ के़सुबान् आसुत्‍थो पोःङ्‌ॽ॥
 ३७ हेॽमारे़ लागि युङ्‌मनाबा याॽरिःम्‍बाओ हे़क्‍तङ्‌बा आसुत्‍थो पाःन्‍निन् लाःत्‍छाङ् याॽरिःम्‍बान् सुत्‍थोए पोःङ्‌ॽ॥
 ३८ कर खे़न् याॽरिःम्‍बाओ च्‍वाःत् केःप्‍मनाआङ् याक्‍काङ् खे़न् कुसिवे़त्‍हाॽ खे़ल्‍ले़ कुसम्‍धाङ् चुक्‍ते़ने़भग्र, खे़न् खिनिॽ लागि आसुत्‍थो पोःङ्‌ॽ॥


३९ “‘खिनिॽ साजामा कुभा थक्‍सान् स्‍ये़ने़भग्र खे़न् कुसिवे़त् थक्‍सा के़सुबे़न् युःन्‍छिक् थारिक् आसुत्‍थो पोःङ्‌ॽ॥
 ४० कुसिवे़त् सा के़जाबा इग्र के़बङ्‌बे़ल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् खे़न् युःन्‍छिक् थारिक् आसुत्‍थो पोःङ्‌ॽ॥


४१ “‘खाम्‍बाङ्‌ङो के़सःन्‍छिङ्‌बा चुजुक्‍सा के़रे़क् मुन्‍जिङ् वयाःक् के़लॽबाहाॽ याम्‍गे़सिङ्‌बा मे़जोक्, खे़ङ्‌हाॽ मे़जाम्‍सिम्‍मिन्‍ने़ॽ॥
 ४२ साप्‍पोःक्‍लाम् के़सःन्‍छिङ्‌बा, इग्र लाङ् लिसिरे़ के़उःङ्‌सिङ्‌बा, किग्र यरिक् लाङ्‌हाॽरे़ खाम्‍बाङ्‌ङो के़सःन्‍छिङ्‌बा मुन्‍जिङ् वयाःक् के़लॽबा फेॽबाःत्‍हाॽ खिनिॽ चामासि मे़नुॽने़न्, थेआङ्‌भे़ल्‍ले़ खे़ङ्‌हाॽ याम्‍गे़सिङ्‌बा मे़जोक्॥
 ४३ आत्‍तिन् के़सःन्‍छिङ्‌बा मुन्‍जिङ् वयाःक् के़लॽबा थक्‍साःन्‍लाम्‍माङ् खिनिॽ आसुत्‍थो मे़बोःक्‍खे़म्‍मिन्‍ने़ॽ॥ खे़ङ्‌हाॽ मे़सुसे़म्‍सिम्‍मिन्‍ने़ॽ, मे़जाम्‍सिम्‍मिन्‍ने़ॽ हे़क्‍क्‍याङ् आसुत्‍थो मे़बोःक्‍खे़म्‍मिन्‍ने़ॽ॥
 ४४ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥ खिनिॽ आबाङे तोःन्‍नासिम्‍मे़ॽआङ् सेसे पोःक्‍खे़म्‍मे़ॽ, थेआङ्‌भे़ल्‍ले़ आङ्‌गाॽ सेसेबा चोःक्‍का॥ खाम्‍बाङ्‌ङो के़उःङ्‌सिङ्‌बा आत्‍तिन् परिक्‍पा मुन्‍जिङ् वयाःक् के़लॽबा थक्‍सालाम्‍माङ् आसुत्‍थो मे़बोःक्‍खे़म्‍मिन्‍ने़ॽ॥
 ४५ थेआङ्‌भे़ल्‍ले़ खिनिॽ निङ्‌वाॽफुमाङ् पोङ्‌मारे़ लागि मिस्रलाम् खिनिॽ के़लःप्‍पा के़भे़प्‍पा यहवे दाङ्‌बे़न् आङ्‌गाॽआ॥ कल्‍ले़चोगुल्‍ले़ खिनिॽ सेसे पोःक्‍खे़म्‍मे़ॽ, थेआङ्‌भे़ल्‍ले़ आङ्‌गाॽ सेसे चोःक्‍का॥


४६ “‘थक्‍सा, पुसा नु च्‍वाःत्‍तो मुन्‍जिङ् वयाःक् के़लॽबा हे़क्‍क्‍याङ् खाम्‍बाङ्‌ङो के़सःन्‍छिङ्‌बा के़रे़क् थक्‍सारे़ याःम्‍बेओबा थिम्‍हाॽ हाबा कन्‍हाॽरो॥
 ४७ सुत्‍थो नु आसुत्‍थो, हे़क्‍क्‍याङ् थक्‍साहाॽओ चामा के़नुॽबा नु मे़न्‍नुॽमनाबा के़से़न्‍दुम्‍सिम्‍ल पोङ्‌लो॥’”


 






के़साङ्‌सिङ्‌मा मे़न्‍छुमान् सुत्‍थो पोङ्‌मा थिम्



१२
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ मे़त्‍ते़से़ॽ– ‘मे़न्‍छुक्‍मा के़बोङ्‌माआङ् ये़म्‍बित्‍छासा के़गप्‍मा मे़न्‍छुमान् नुसि ये़न् थारिक् आसुत्‍थो पोःङ्‌ॽ॥ कुसिम् वाहप्‍मा वाॽबा ये़न्‍नो हे़क्‍केए खे़न् आसुत्‍थो पोःङ्‌ॽ॥
 ३ ये़त्‍छिगेक्‍पा ये़न्‍नो ये़म्‍बित्‍छा अङे़ःक्‌वान् हर्दो मे़हे़गु मे़बिरुर॥
 ४ खे़न् एगाङ् खे़न् मे़न्‍छुमाःल्‍ले़ कुमाक्‍खिॽ वयुमालाम् सुत्‍थो पोङ्‌मारे़ लागि सुम्‍बोङ्‌ङाङ् सुम्‍सि ये़न् थारिक् हाङ्‌घुर पोःङ्‌ॽ, हे़क्‍क्‍याङ् सुत्‍थो पोङ्‌मा ये़न् मे़ङ्‌गे़त् मे़न्‍जुःत्‍ते थारिक् खुने़ॽ आत्‍तिन् सुत्‍थो पाःन्‍निन्‍नाङ् सुमा मे़नुॽने़न्, सेसेदे़न्‍नोआङ् पेःक्‍मा मे़नुॽने़न्॥


५ “‘कर खे़ल्‍ले़ मे़न्‍छुमासा कत्‍तुने़भग्र कुसिम् वाहप्‍मा वाॽमा ये़न्‍नो हे़क्‍केए खुने़ॽ ये़त्‍नाम् ने़त्‍छि थारिक् आसुत्‍थो पोःङ्‌ॽ, हे़क्‍क्‍याङ् कुमाक्‍खिॽ वयुमालाम् सुत्‍थो पोङ्‌मारे़ लागि तुक्‍पोङ्‌ङाङ् तुक्‍सि ये़न् थारिक् हाङ्‌मा पोःङ्‌ॽ॥


६ “‘खुने़ॽ सुत्‍थो कुबोङ्‌मा ये़न्‍निन् के़प्‍मा चुःत्‍ताङ्, ये़म्‍बित्‍छासाःल्‍ले़ कुलागिसाङ् मे़न्‍छुमा साःल्‍ले़ कुलागिसाङ्, खुने़ॽ मिधिङ्‌मनादेमनाबा वयागे़न् सिदुङ्‌जभारे़ लागि तङ्‌बे थिक् के़गे़प्‍पा थुःम्‍बा नु लायोलाम् ले़प्‍मि खोमा सिदुङ्‌जभारे़ लागि लत्‍छा पे़र्‍वाज्‍याःक् इग्र साप्‍पे़त्‍त्रुःक्‍मा थिक् तुम्‍मादे़न् साःङ्‌गाहिम्‍मोबा लाःप्‍मादे़न्‍नो निङ्‌वाॽफुसाम्‍बाओ तारुर॥
 ७ निङ्‌वाॽफुसाम्‍बाल्‍ले़ यहवे दाङ्‌बे़ल्‍ले़ कुगदि खे़ङ्‌हाॽ तोःन्‍दुसिआङ् खे़न् मे़न्‍छुमाःल्‍ले़ कुलागि लायोलाम् ले़प्‍मि नाःक्‍तुॽ॥ हे़क्‍क्‍याङ् खे़न् मे़न्‍छुमान् कुमाक्‍खिॽ वयुमालाम् सुत्‍थो पोङ्‌बा निःन्‍धो पोःङ्‌ॽ॥


“‘मे़न्‍छुमाःल्‍ले़ ये़म्‍बित्‍छा इग्र मे़न्‍छुमासा कत्‍तुआङ् एगाङ् खे़ल्‍ले़ लागि चोःक्‍मा के़बोःड्‌बा थिम्‍मिन् हाबा कन्‍लो॥


८ “‘थुःम्‍बा ताःप्‍मा खे़ल्‍ले़ मे़हिॽरुन्‍ने़भग्र खुने़ॽ ने़त्‍छि साप्‍पे़त्‍त्रुःक्‍मा इग्र पे़र्‍वाज्‍याःक् ने़त्‍छि– लत्‍छा मिधिङ्‌मनादेमनाबा सिदुङ्‌जभारे़ लागि नु वेॽइन् लायोलाम् ले़प्‍मि खोमा सिदुङ्‌जभारे़ लागि तारुर॥ कम्‍भलॽरिक् निङ्‌वाॽफुसाम्‍बाल्‍ले़ खे़ल्‍ले़ कुलागि लायोलाम् ले़प्‍मि नाःक्‍तुॽ, हे़क्‍क्‍याङ् खे़न् मे़न्‍छुमान् सुत्‍थो पोङ्‌बा निःन्‍धो पोङ्‌लो॥’”


 






होरिक्‍को याङ्‌घेःक् के़लःम्‍बाल्‍ले़ कुयाःम्‍बेओ थिम्‍हाॽ



१३
 १ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २ “कुभा मनाःल्‍ले़ कुहोरिक्‍पान् थङ्‌दु इग्र फक्‌वा लःन्‍दे़ किग्र फदाङ्‌बा कुयोक् चुक्‍ते़ने़भग्र, हे़क्‍क्‍याङ् खे़ल्‍ले़ कुहोरिक्‍को के़जत्‍छिङ्‌बा तुक्‍माल्‍ले़ याङ्‌घुने़भग्र, खे़न् निङ्‌वाॽफुसाम्‍बा हारुनओ इग्र कुस्‍साहाॽओबा कुभा थिक्‍पारो मे़दारुर॥
 ३ खे़ल्‍ले़ कुहोरिक्‍पो के़लःम्‍बा याङ्‌घेःक्‍किन् निङ्‌वाॽफुसाम्‍बाल्‍ले़ ओमे़त्‍तुर, हे़क्‍क्‍याङ् खे़ल्‍ले़ कुहोरिक्‍को तुक्‍माल्‍ले़ तरुबादे़न्‍नो के़लिङ्‌बा कुम्‍ब्रिक्‍किन् फदाङ्‌बा पोःक्‍खे़आङ् युङ्‌ॽ हे़क्‍क्‍याङ् खे़न् याङ्‌घेःक्‍किन् होरिक्‍किन्‍नुःल्‍ले़आङ् पाक्‍खोःङ् निधाबे़ने़भग्र, खे़ङ्‌ग आलिःक्‍लिःक्‍पा तुक्‍मारो॥ निङ्‌वाॽफुसाम्‍बाल्‍ले़ खुने़ॽ साॽरुआङ् आसुत्‍थो लेःत्‍तुआङ् उवा चोगुर॥
 ४ कर खे़न् कुयोःक्‍किन् होरिक्‍पो फदाङ्‌बा चोःक्‍ने़भग्र, हे़क्‍क्‍याङ् ओमे़प्‍मे़ल्‍ले़ खे़न् होरिक्‍पो मुमुक् सिगाङ् थारिक् निमे़दे़त्‍ते़न्‍ने़भग्र, खे़ब्‍याङ् खे़प्‍मो के़लिङ्‌बा मुरिक्‍किन्‍नाङ् फदाङ्‌बा मे़म्‍बोङ्‌ङे युङ्‌ने़भग्र, निङ्‌वाॽफुसाम्‍बे़ल्‍ले़ खे़न् के़दुक्‍पे़न् नुसि ये़न् थारिक् लाःत्‍लाःत् युक्‍खुर॥
 ५ नुसि ये़न् के़त्‍तिल्‍ले़ याःन्‍दिक् निङ्‌वाॽफुसाम्‍बे़ल्‍ले़ खे़न् साॽरुल्‍ले़ कुइसिःक्‍सिःक् पत्, हे़क्‍क्‍याङ् होरिक्‍पो खे़न् याङ्‌घेःक्‍किन् मे़म्‍बोए पत्‍ने़भग्र, निङ्‌वाॽफुसाम्‍बाल्‍ले़ खे़न् याम्‍मो वेॽ नुसि ये़न् थारिक् लाःत्‍लाःत् युक्‍खुर॥
 ६ नुसि ये़न् के़त्‍तिल्‍ले़ याःम्‍मा निङ्‌वाॽफुसाम्‍बाल्‍ले़ खे़न् याम्‍मो साॽरुल्‍ले़ तुक्‍मे़न् आजे़ःत् चप्‍चप् लॽरे़आङ् पत् हे़क्‍क्‍याङ् होरिक्‍पो मे़न्‌वाम्‍मे पत्‍ने़भग्र, निङ्‌वाॽफुसाम्‍बाल्‍ले़ खे़न् सुत्‍थो लेःत्‍तुआङ् उवा चोगुर॥ खे़ङ्‌ग याङ्‌घेःक्‌रक्‍लो॥ खे़ल्‍ले़ कुजाङ्‌ङिन् वाहप्‍तुर हे़क्‍क्‍याङ् थिम् कुइसिःक् खे़न् सुत्‍थो पोःङ्‌ॽ॥
 ७ कर सुत्‍थो पोङ्‌मान् निःन्‍धो चोःक्‍मारे़ लागि निङ्‌वाॽफुसाम्‍बाओ ओसेःन्‍धाङ् चोःक्‍मा सुःप्‍माआङ्‌साङ् खे़न् याङ्‌घेःक्‍किन् होरिक्‍पो याम्‍मो वामुदेॽरुने़भग्र, निङ्‌वाॽफुसाम्‍बाओ खुने़ॽ आबाङे पेःक्‍माआङ् ओःन्‍धाक्‍सिङ्‌मा पोःङ्‌ॽ॥
 ८ हे़क्‍क्‍याङ् निङ्‌वाॽफुसाम्‍बाल्‍ले़ साॽरुल्‍ले़ होरिक्‍को याङ्‌घेःक्‍किन् वामे़आङ् पत्‍ने़भग्र, निङ्‌वाॽफुसाम्‍बाल्‍ले़ खे़न् आसुत्‍थो लेःत्‍तुआङ् उवा चोगुर, खे़न् आलिःक्‍लिःक्‍पा तुक्‍मारो॥


९ “कुभा मनाःन् आलिःक्‍लिःक्‍पा होरिक्‍पा तुक्‍माल्‍ले़ याङ्‌घुआङ् वाॽने़भग्र, खे़न् मनान् निङ्‌वाॽफुसाम्‍बाओ ताःप्‍मा पोःङ्‌ॽ॥
 १० हे़क्‍क्‍याङ् निङ्‌वाॽफुसाम्‍बे़ल्‍ले़ साॽरुल्‍ले़ होरिक्‍पान् फदाङ्‌बा थङ्‌दुबाल्‍ले़ चोगुल्‍ले़ खे़प्‍मोबा मुरिक्‍किन् फदाङ्‌बा पोःक्‍खे़बा नु थङ्‌दुबादे़न्‍नो हे़न्‍ने़क्‍सा निगे़धाःप्‍पा याङ्‌घेःक् पोःक्‍खे़ने़भग्र,
 ११ खे़न् यरिक् ये़म् थे़म्‍बा के़बप्‍पा होरिक्‍पा तुक्‍मारो, हे़क्‍क्‍याङ् निङ्‌वाॽफुसाम्‍बे़ल्‍ले़ खे़न् आसुत्‍थो लेःत्‍तुआङ् उवा चोगुर॥ खुने़ॽ खे़न् लाःत्‍लाःत् मे़युक्‍खुन्‍ल, थेआङ्‌भे़ल्‍ले़ खे़न् आसुत्‍थो पोःक्‍खे़चुरे़आङ् वाॽ॥


१२ “तुक्‍मे़न् होरिक्‍पाओ पोरे़र पे, हे़क्‍क्‍याङ् निङ्‌वाॽफुसाम्‍बे़ल्‍ले़ खे़न् ओमे़त्‍तुल्‍ले़ के़दुक्‍पे़ल्‍ले़ कुधे़गेःक्‍कोनु कुलाङ्‌ङो थारिक्‍के होरिक्‍पाओ वामुआङ् पत्‍ने़भग्र,
 १३ खम्‍भ्‍याङ् निङ्‌वाॽफुसाम्‍बे़ल्‍ले़ खे़न् साॽरुल्‍ले़ तुक्‍मे़न् थक्‍को कुरे़ःम् थिम्‍सुआङ् पत्‍ने़भग्र, खुने़ॽ खे़न् के़दुक्‍पे़न् सुत्‍थो पोःक्‍खे़ फाॽआङ् उवा चोगुर॥ खे़न् के़रे़क् फुत्‍त्रिःङ्‌ग्‍याःप्‍पा पोःक्‍खे़ चुरे़बाल्‍ले़ चोगुल्‍ले़ खे़न् मनाःङ्‌ग सुत्‍थोरो॥
 १४ कर खे़ॽयो हे़न्‍ने़क्‍सा निदे़त्‍ने़भग्र खे़न् आसुत्‍थो पोःङ्‌ॽ॥
 १५ निङ्‌वाॽफुसाम्‍बे़ल्‍ले़ खे़न् साॽरुल्‍ले़ कुहे़न्‍ने़क्‍सान् निधाबे़ने़भग्र खे़न् आसुत्‍थो लेःत्‍तुआङ् उवा चोगुर॥ खे़न् हे़न्‍ने़क्‍साःङ्‌ग आसुत्‍थोरो, खे़न् आलिःक्‍लिःक्‍पा तुक्‍मारो॥
 १६ कर खे़न् हे़न्‍ने़क्‍सान् याम्‍मो फदाङ्‌बा पोःक्‍खे़ लःन्‍दे़ने़भग्र खे़न् मनान् निङ्‌वाॽफुसाम्‍बाल्‍लो पेःक्‍ल,
 १७ हे़क्‍क्‍याङ् निङ्‌वाॽफुसाम्‍बे़ल्‍ले़ खे़न् साॽरुल्‍ले़ खे़न् याङ्‌घेःक्‍किन् फदाङ्‌बा पोःक्‍खे़आङ् पत्‍ने़भग्र खे़न् निङ्‌वाॽफुसाम्‍बे़ल्‍ले़ खे़न् के़दुक्‍पे़न् सुत्‍थो लेःत्‍तुआङ् उवा चोगुर॥ खे़ब्‍याङ् खे़न् मनान् सुत्‍थो पोःङ्‌ॽ॥


१८ “कुभा मनाःल्‍ले़ कुहोरिक्‍पो होॽ लःन्‍दे़आङ् वेःत्‍ते़,
 १९ हे़क्‍क्‍याङ् खे़न् होॽ लःन्‍दे़बादे़न्‍निन् फदाङ्‌बा पोःक्‍खे़आङ् थङ्‌दु इग्र हे़ःत्‍के़लॽबा फदाङ्‌बा कुयोक् खे़ॽयो चुक्‍ते़ने़भग्र, खे़न् पेःक्‍काङ् निङ्‌वाॽफुसाम्‍बान् आबाङे ओःन्‍धाक्‍तुर पोःङ्‌ॽ॥
 २० निङ्‌वाॽफुसाम्‍बे़ल्‍ले़ साॽरुल्‍ले़ खे़न् कुयोःक्‍किन् होरिक्‍पान्‍नुःल्‍ले़ मुमुक् निधाबे़ हे़क्‍क्‍याङ् मुरिक्‍किन्‍नाङ् फदाङ्‌बा पोःक्‍खे़ने़भग्र, निङ्‌वाॽफुसाम्‍बे़ल्‍ले़ खे़न् आसुत्‍थो लेःत्‍तुआङ् उवा चोगुर॥ खे़न् आलिःक्‍लिःक्‍पा तुक्‍मारो॥ खे़ङ्‌ग होॽओलाम् के़लःम्‍बारो॥
 २१ कर निङ्‌वाॽफुसाम्‍बे़ल्‍ले़ साॽरुल्‍ले़ खे़ॽयो कुभा फदाङ्‌बा मुरिक् मे़युङ्‌ङे़न्‍ने़भग्र, हे़क्‍क्‍याङ् होरिक्‍पान्‍नुःल्‍ले़ सिगाङ् मुमुक् होप् खे़ब्‍याङ् हेरे़आङ् मये़ने़भग्र, निङ्‌वाॽफुसाम्‍बाल्‍ले़ खे़न् नुसि ये़न् थारिक् लाःत्‍लाःत् युक्‍खुर॥
 २२ खे़न् होरिक्‍पाओ वामुआङ् पत्‍ने़भग्र, निङ्‌वाॽफुसाम्‍बे़ल्‍ले़ खे़न् आसुत्‍थो लेःत्‍तुआङ् उवा चोगुर, खे़ङ्‌ग आलिःक्‍लिःक्‍पा तुक्‍मारो॥
 २३ कर खे़न् कुयोःक्‍किन् मे़न्‌वाम्‍मे थिक्‍मे़त्‍थिक् पत्‍ने़भग्र खे़ङ्‌ग होॽइल्‍ले़ कुयोःक्‍लो॥ निङ्‌वाॽफुसाम्‍बे़ल्‍ले़ खे़न् सुत्‍थो लेःत्‍तुआङ् उवा चोगुर॥


२४ “कुभारे़ कुहोरिक्‍पो मिगे़राक्‍पा याङ्‌घेःक् चुक्‍ते़ हे़क्‍क्‍याङ् खे़न् मिगे़राक्‍पा याङ्‌घेःक्‍कोबा हे़न्‍ने़क्‍साओ हे़ःत्‍हे़ःत् के़लॽबा फदाङ्‌बा इग्र फदाङ्‌बा कुयोक् चुक्‍ते़भग्र,
 २५ निङ्‌वाॽफुसाम्‍बे़ल्‍ले़ खे़न् कुयोःक्‍किन् साॽरुर, हे़क्‍क्‍याङ् खे़न् कुयोःक्‍को के़लिङ्‌बा मुरिक्‍किन् फदाङ्‌बा नु ओमे़प्‍माल्‍ले़ होरिक्‍पान्‍नुःल्‍ले़ सिगाङ् मुमुक् निदे़त्‍ते़ने़भग्र, खे़न् आलिःक्‍लिःक्‍पा तुक्‍मारो॥ खे़ङ् मिगे़राक्‍पा याङ्‌घेःक्‍को के़दे़बा के़लःम्‍बारो॥ निङ्‌वाॽफुसाम्‍बाल्‍ले़ खे़न् आसुत्‍थो लेःत्‍तुआङ् उवा चोगुर, खे़ङ्‌ग होरिक्‍पाओ के़लःम्‍बा आलिःक्‍लिःक्‍पा तुक्‍मारो॥
 २६ कर निङ्‌वाॽफुसाम्‍बे़ल्‍ले़ साॽरुल्‍ले़ खे़न् कुयोःक्‍को फदाङ्‌बा मुरिक् मे़युङे़न्, हे़क्‍क्‍याङ् होरिक्‍पान्‍नुःल्‍ले़ मुमुक् सिगाङ्‌ङाङ् मे़जोःक्‍ने़न् कर हेर पेःक्‍ल पत्‍ने़भग्र, निङ्‌वाॽफुसाम्‍बे़ल्‍ले़ खे़न् नुसि ये़न् थारिक् लाःत्‍लाःत् युक्‍खुर॥
 २७ निङ्‌वाॽफुसाम्‍बे़ल्‍ले़ खे़न् नुसिगेक्‍पा ये़न्‍नो साॽरुर॥ खे़न् होरिक्‍पाओ वामुआङ् पत्‍ने़भग्र निङ्‌वाॽफुसाम्‍बे़ल्‍ले़ खे़न् आसुत्‍थो लेःत्‍तुआङ् उवा चोगुर॥ खे़न् होरिक्‍कोबा आलिःक्‍लिःक्‍पा तुक्‍मारो॥
 २८ कर खे़न् कुयोःक्‍किन् मे़न्‌वाम्‍मे थिक्‍मे़त्‍थिक् पत्‍ने़भग्र हे़क्‍क्‍याङ् मये़ने़भग्र, खे़न् मिगे़दिक्‍पा याङ्‌घेःक्‍कोलाम् थङ्‌दुबारो॥ खे़ब्‍याङ् निङ्‌वाॽफुसाम्‍बे़ल्‍ले़ खे़न् सुत्‍थो लेःत्‍तुआङ् उवा चोगुर, थेआङ्‌भे़ल्‍ले़ खे़ङ्‌ग मिगे़राक्‍पा याङ्‌घेःक्‍किल्‍ले़ कुयोःक्‍लक्‍लो॥


२९ “कुभा ये़म्‍बित्‍छा इग्र मे़न्‍छुमाःल्‍ले़ कुधे़गेःक्‍पो किग्र कुसिङ्‌दाङ्‌मो याङ्‌घेःक् पत्‍ने़भग्र,
 ३० निङ्‌वाॽफुसाम्‍बे़ल्‍ले़ खे़न् याङ्‌घेःक्‍किन् साॽरुर, हे़क्‍क्‍याङ् खे़न् होरिक्‍पान्‍नुःल्‍ले़ मुमुक् निदे़त्‍ते़ने़भग्र खम्‍भ्‍याङ् खे़प्‍मो के़बप्‍पा मुरिक्‍किन् साॽरिक् काॽराःङ्‌लाःङ्‌बा नु अम्‍दाङ्‌बा चोःक्‍ने़भग्र, निङ्‌वाॽफुसाम्‍बे़ल्‍ले़ खे़न् आसुत्‍थो लेःत्‍तुआङ् उवा चोगुर॥ खे़ङ्‌ग के़सोबा तुक्‍मा, इग्र थे़गेक् किग्र सिङ्‌दाङ्‌मोबा आलिःक्‍लिःक्‍पा तुक्‍मारो॥
 ३१ कर निङ्‌वाॽफुसाम्‍बे़ल्‍ले़ खे़न् तुक्‍मे़न् साॽरुल्‍ले़ खे़न् होरिक्‍पान्‍नुःल्‍ले़ मुमुक् निमे़दे़त्‍ने़न् हे़क्‍क्‍याङ् खे़प्‍मो माक्‍ताङ्‌बा मुरिक्‍काङ् मे़युङ्‌ने़न्‍ने़भग्र, निङ्‌वाॽफुसाम्‍बे़ल्‍ले़ खे़न् के़दुक्‍पे़न् नुसि ये़न् थारिक् लाःत्‍लाःत् युक्‍खुर॥
 ३२ नुसिगेक्‍पा ये़न्‍नो निङ्‌वाॽफुसाम्‍बे़ल्‍ले़ खे़न् याङ्‌घेःक्‍किन् साॽरुर, हे़क्‍क्‍याङ् खे़न् के़सोबा तुक्‍मे़न् मे़न्‌वाम्‍मे पत् खे़ब्‍याङ् खे़प्‍मो मुरिक्‍के़न् अम्‍दाङ्‌बा मे़म्‍बोङ्‌ङे युङ्‌ॽ खम्‍भ्‍याङ् खे़न् होरिक्‍पान्‍नुःल्‍ले़ मुमुक् मे़ल्‍लाःत्‍ते पत्‍ने़भग्र,
 ३३ खे़ल्‍ले़ कुयाङ्‌घेःक्‍के़न् चाहे ले़रुआङ् खुने़ॽ कुधे़गेःक्‍किन् नु कुम्‍धोन् नःक्‍खुर॥ निङ्‌वाॽफुसाम्‍बाल्‍ले़ खे़न् के़दुक्‍पे़न् आल्‍लसाङ् नुसि ये़न् थारिक् लाःत्‍लाःत् युक्‍खुर॥
 ३४ नुसिगेक्‍पा ये़न्‍नो निङ्‌वाॽफुसाम्‍बे़ल्‍ले़ खे़ल्‍ले़ के़सोबा कुदुक्‍मे़न् साॽरुर॥ खे़न् तुक्‍मे़न् मे़न्‌वाःम्‍मे पत्‍ताङ् होरिक्‍पान्‍नुःल्‍ले़ मुमुक् पप्‍पा निमे़धाःप्‍ने़न्‍ने़भग्र निङ्‌वाॽफुसाम्‍बाल्‍ले़ खे़न् सुत्‍थो लेःत्‍तुआङ् उवा चोगुर॥ हे़क्‍क्‍याङ् खे़ल्‍ले़ कुजाङ्‌ङिन् वाहप्‍तुआङ् खुने़ॽ सुत्‍थो पोःङ्‌ॽ॥
 ३५ कर खे़न् सुत्‍थो पोःक्‍खे़बा उवा चोगुआङ्‌साङ् के़सोबा तुक्‍मे़न् होरिक्‍पो वाम्‍मा हेःक्‍तुने़भग्र,
 ३६ निङ्‌वाॽफुसाम्‍बाल्‍ले़ खे़न् साॽरुर॥ खे़न् होरिक्‍पो वामुर तेॽरुने़भग्र, निङ्‌वाॽफुसाम्‍बे़ल्‍ले़ अम्‍दाङ्‌बा मुरिक् युङ्‌बि मे़ःम्‍बि फाॽआङ् ओमे़प्‍मा चाहा मे़जोःक्‍ने़न्॥ खे़ङ्‌ग आसुत्‍थोरो॥
 ३७ कर निङ्‌वाॽफुसाम्‍बे़ल्‍ले़ साॽरुल्‍ले़ खे़न् के़सोबा तुक्‍मे़न् आम्‍भा कुइसिःक्‍सिःक् पत् हे़क्‍क्‍याङ् खे़प्‍मो माक्‍ताङ्‌बा मुरिक् लिङ्‌से़ने़भग्र, खे़न् तुक्‍मे़ङ्‌ग वेःत्‍ते़बारो॥ खे़न् सुत्‍थो चोक्, खे़ब्‍याङ् निङ्‌वाॽफुसाम्‍बे़ल्‍ले़ खे़न् सुत्‍थो लेःत्‍तुआङ् उवा चोगुर॥


३८ “कुभा ये़म्‍बित्‍छा इग्र मे़न्‍छुमाःल्‍ले़ कुहोरिक्‍पो फदाङ्‌बा कुयोःक्‍हाॽ पत्‍ने़भग्र,
 ३९ निङ्‌वाॽफुसाम्‍बे़ल्‍ले़ खे़न् साॽरुर, हे़क्‍क्‍याङ् खे़ल्‍ले़ कुहोरिक्‍पो खे़न् कुयोःक्‍हाॽ फुःत्‍तक्‍तक्‍पा पत्‍ने़भग्र खे़ङ्‌ग होरिक्‍पो के़लःम्‍बा कुयोःक्‍रक्‍लो॥ खे़न् मनान् सुत्‍थोए चोक्॥


४० “कुभारे़ कुधेगेःक् मुरिक्‍किन् के़रे़क् लुगे़आङ् वाॽने़भग्र खे़न् त्‍वाले़ःक्‍के पोःक्‍खे़बारक्, कर खे़न् सुत्‍थोए चोक्॥
 ४१ खे़ल्‍ले़ कुधे़गेक् इःन् खे़ल्‍ले़ कुधे़गेःक्‍किल्‍ले़ तगाङ् ले़प्‍माङ् ले़ःक्‍ते़आङ् पत्‍ने़भग्र खे़ल्‍ले़ कुद्‌वाबे़न् ले़ःक्‍ते़बारो, कर खे़न् सुत्‍थोए चोक्॥
 ४२ कर खे़ल्‍ले़ कुने़रे़म्‍बोःप्‍मा इग्र कुद्‌वाबा के़ले़ःक्‍पो हे़ःत्‍हे़ःत् के़लॽबा फदाङ्‌बा याङ्‌घेःक्‍ने़भग्र खे़न् ने़रे़म्‍बोःप्‍मा इग्र त्‍वाबोलाम् के़भे़क्‍पा के़लःम्‍बा आलिःक्‍लिःक्‍पा तुक्‍मारो॥
 ४३ निङ्‌वाॽफुसाम्‍बे़ल्‍ले़ खे़न् साॽरुआङ् ओमे़त्‍तुल्‍ले़ आलिःक्‍लिःक्‍पा तुक्‍मा हे़क्‍के ने़रे़म्‍बोःप्‍मा इग्र त्‍वाबा के़ले़ःक्‍पो थङ्‌दुआङ् हे़ःत्‍हे़ःत् के़लॽबा याङ्‌घेःक् निधाबे़ने़भग्र,
 ४४ खे़न् मनान् के़दुक्‍पा नु आसुत्‍थोरो॥ खे़ल्‍ले़ कुधे़गेःक्‍पो के़बप्‍पा याङ्‌घेःक्‍किल्‍ले़ चोगुल्‍ले़, निङ्‌वाॽफुसाम्‍बे़ल्‍ले़ खे़न् आसुत्‍थो लेःत्‍तुआङ् उवा चोगुर॥


४५ “आलिःक्‍लिःक्‍पा तुक्‍मा के़गप्‍पा मनाःल्‍ले़ के़दे़ःङ्‌बा चाङ् चाङ्‌मा पोःङ्‌ॽ, हे़क्‍क्‍याङ् खे़ल्‍ले़ कुधे़गेःक्‍पोबा थे़गेःक्‍इःन् ताङ्‌जिङ्‌सा पप्‍मा पोःङ्‌ॽ॥ खे़ल्‍ले़ मुहाङ् ले़प्‍माङ्‌बा कुनाःन् ते़प्‍तुआङ् ‘आसुत्‍थो! आसुत्‍थो!’ लॽर अःक्‍ल पोःङ्‌ॽ॥
 ४६ आप्‍फाल्‍ले़ थारिक् खे़न् तुक्‍मे़ल्‍ले़ मे़ले़रुन्, खे़न् आसुत्‍थोए पोःङ्‌ॽ॥ खे़न् एःक्‍से़त्‍छा युङ्‌मा पोःङ्‌ॽ॥ खे़ल्‍ले़ कुयुङ्‌मादे़न्‍निन् साःङ्‌गाहिम्‍हाॽलाम् लाःक्‍कात् पोङ्‌मा पोङ्‌लो॥



सुक्‍नाःम्‍बा के़धॽबाल्‍ले़ कुयाःम्‍बेओ थिम्‍हाॽ


४७ “आत्‍तिन् चाङ्‌ङो सुक्‍नाःम्‍बा के़धाबा कुयोक् पत्, खे़न् से़मुरिक् पोङ्‌साङ् इग्र नैनासुत् पोङ्‌साङ्,
 ४८ खे़न् थाक्‍मनाबा पोङ्‌साङ् इग्र फमनाबा पोङ्‌साङ्, नैनासुत् इग्र से़मुरिक् थे़मा पोङ्‌साङ्, सिहोॽबा किग्र सिहोॽबा तमनाबा च्‍यासाङ्–
 ४९ हिःक्‍ताङ्‌बा सुक्‍नाःम्‍बा इग्र हे़ःत्‍ताङ्‌बा सुक्‍नाःम्‍बा के़धाबा, चाङ्, सिहोॽबा, थाक्‍मनाबा, फमनाबा इग्र सिहोॽबा चिगक्‌वा थे़माओ पत्‍छाङ् खे़ङ्‌ग के़वाम्‍बा सुक्‍नाःम्‍बारो, हे़क्‍क्‍याङ् निङ्‌वाॽफुसाम्‍बान् ओःन्‍धाक्‍मा पोःङ्‌ॽ॥
 ५० निङ्‌वाॽफुसाम्‍बे़ल्‍ले़ खे़ल्‍ले़ कुयोःक्‍किन् साॽरुर, हे़क्‍क्‍याङ् खे़न् कुयोक् के़जुक्‍पा चिगक्‌वान् नुसि ये़न् थारिक् लाःत्‍लाःत् युक्‍खुर॥
 ५१ निङ्‌वाॽफुसाम्‍बे़ल्‍ले़ खे़न् कुयोःक्‍किन् नुसिगेक्‍पा ये़न्‍नो साॽरुर॥ चाङ्, थाक्‍मनाबा, फमनाबा इग्र थे़मा याःम्‍बक्‍को याङ्‌मनाबा सिहोॽबाओ खे़न् सुक्‍नाःम्‍बान् वामुआङ् पत्‍ने़भग्र खे़न् किप्‍मागे़घुबा सुक्‍नाःम्‍बारो॥ खे़न् चिगक्‌वान् आसुत्‍थोरो॥
 ५२ खे़ब्‍याङ् खे़न् सुक्‍नाःम्‍बा के़धॽबा चाङ्‌ङिन्, थाक्‍मनाबा, से़मुरिक्, नैनासुत् इग्र थे़मा सिहोॽबा चिगक्‌वा थेसाङ् निङ्‌वाॽफुसाम्‍बाल्‍ले़ खे़न् मिधिक्‍खुदेसुर, थेआङ्‌भे़ल्‍ले़ खे़न् आगिःन्‍गिःम्‍बा सुक्‍नाःम्‍बारो॥ मिओ खे़न् मिधिङ्‌मादेमा पोःङ्‌ॽ॥


५३ “कर निङ्‌वाॽफुसाम्‍बे़ल्‍ले़ खे़न् साॽरुल्‍ले़ खे़न् सुक्‍नाःम्‍बान् चाङ्, थाक्‍मनाबा, फमनाबा, इग्र थे़मा सिहोॽबा चिगक्‌वाओआङ् वामुबा होप्‍ने़भग्र,
 ५४ खे़न् सुक्‍नाःम्‍बा के़धॽबा चाङ्‌ङिन् वाहप्‍मारे़ लागि निङ्‌वाॽफुसाम्‍बे़ल्‍ले़ इङ्‌जाङ् पिरुसिर॥ खे़ब्‍याङ् खे़ल्‍ले़ आल्‍लसाङ् नुसि ये़न् थारिक् लाःत्‍लाःत् युक्‍खुर॥
 ५५ खे़न् चिगक्‌वान् वामे़हप्‍तुआङ् निङ्‌वाॽफुसाम्‍बे़ल्‍ले़ साॽरुर, हे़क्‍क्‍याङ् सुक्‍नाःम्‍बे़न् मे़न्‌वाम्‍मे़ पत्‍ताङ् मे़न्‍जाःन्‍नेबा हे़क्‍के लॽने़भग्र खे़न् आल्‍लसाङ् आसुत्‍थोए चोक्॥ खे़न् सुक्‍नाःम्‍बे़न् सिगाङ् ले़प्‍माङ् पत्‍छाङ् लाःक्‍कात् पत्‍छाङ्, मिओ खे़न् चाङ्‌ङिन् मिधिङ्‌मादेमा पोःङ्‌ॽ॥
 ५६ खे़न् चाङ्‌ङिन् वामे़हप्‍तुआङ् निङ्‌वाॽफुसाम्‍बे़ल्‍ले़ साॽरुल्‍ले़ सुक्‍नाःम्‍बे़न् माबेःक्‍ल पत्‍ने़भग्र खे़न् चाङ्‌ङिन्, थाक्‍मनाबा, इग्र फमनाबा किग्र सिहोॽबोलाम् खे़न् सुक्‍नाःम्‍बा के़धॽबा कुले़प्‍पिल्‍लक् निङ्‌वाॽफुसाम्‍बे़ल्‍ले़ थे़ःक्‍खुदे़सुर॥
 ५७ कर खे़न् सुक्‍नाःम्‍बे़न् आल्‍लसाङ् चाङ्, थाक्‍मनाबा, फमनाबा इग्र कुभा सिहोॽबा चिगक्‌वाओ याम्‍मो निधाबे़ने़भग्र, खे़न् वामुदेॽरुर पप्‍पारो॥ खे़न् सुक्‍नाःम्‍बा के़धॽबा चिगक्‌वान् मिओ मिधिङ्‌मादेमा पोःङ्‌ॽ॥
 ५८ आत्‍तिन् चाङ्, थाक्‍मनाबा, फमनाबा इग्र थे़मा सिहोॽबा चिगक्‌वासाङ् वाहप्‍मे़ल्‍ले़ खे़प्‍मोलाम् सुक्‍नाःम्‍बे़न् पेगे़ने़भग्र, खे़न् याम्‍मो निले़ङ् वाहप्‍मा पोःङ्‌ॽ, हे़क्‍क्‍याङ् खे़न् सुत्‍थो पोःङ्‌ॽ॥”


५९ से़मुरिक् इग्र नैनासुत् चिरिक्‍को, थाक्‍मनाबा किग्र फमनाबा नु कुभा सिहोॽबा चिगक्‌वाओ सुक्‍नाःम्‍बा के़धॽबा कुयोःक्‍किन् सुत्‍थो नु आसुत्‍थो लेःप्‍मारे़ लागि इःप्‍मा नाःप्‍मा के़बोङ्‌बा थिम्‍हाॽ आम्‍भा कन्‍हाॽरो॥


 






होरिक्‍पो के़लःम्‍बा याङ्‌घेःक्‍कोलाम् सुत्‍थो पोङ्‌मा याःम्‍बक्



१४
 १ यहवे दाङ्‌बे़ल्‍ले़ मोसान् मे़त्‍तु,
 २ “के़दुक्‍पे़न् सुत्‍थो चोःक्‍मे़ल्‍ले़ कन् थिम्‍हाॽ ओगप् चोःक्‍मा पोःङ्‌ॽ॥ आत्‍तिन् ये़न्‍नो खे़न् सुत्‍थो पोङ्‌मा के़बोङ्‌बा वाॽ खे़ल्‍ले़ याःन्‍दिक् खे़न् मनान् निङ्‌वाॽफुसाम्‍बाओ ताःप्‍मा पोःङ्‌ॽ॥
 ३ निङ्‌वाॽफुसाम्‍बाल्‍ले़ साःङ्‌गाहिम्‍हाॽलाम् खे़न् लाःक्‍कात् तेॽरुआङ् खे़न् साॽरुर॥ होरिक्‍पो के़लःम्‍बा आलिःक्‍लिःक्‍पा तुक्‍मे़न् वेःत्‍ते़ने़भग्र,
 ४ खे़ल्‍ले़ लागि ने़त्‍छि कुहिङ्‌वे़त् सुत्‍थो पुसा, साम्‍माङ्‌सिङ्, हिसप् यान् नु हे़ःक्‍कङ्‌कङ्‌बा खि मे़दारुर फाॽआङ् निङ्‌वाॽफुसाम्‍बे़ल्‍ले़ इङ्‌जाङ् पिरुसिर॥
 ५ खे़ब्‍याङ् निङ्‌वाॽफुसाम्‍बे़ल्‍ले़ फुजिक्‍को के़याक्‍पा सेसेबा च्‍वाःत्‍तिल्‍ले़ कुसम्‍धाङ् खे़न् ने़त्‍छि पुहाॽओ लत्‍छा से़प्‍मारे़ लागि इङ्‌जाङ् पिरुसिर॥
 ६ खे़न् कुहिङ्‌वे़त् पुःन् साम्‍माङ्‌सिङ्, हे़ःक्‍कङ्‌कङ्‌बा खि नु हिसप् याःन्‍निन्‍नाङ् याङ्‌सिङ्‌ङाङ् आम्‍भा खे़न् फुजिक्‍को के़याक्‍पा सेसेबा च्‍वाःत्‍तिल्‍ले़ कुसम्‍धाङ् से़प्‍मनाबा पुःल्‍ले़ कुमाक्‍खिॽओ खे़ल्‍ले़ हुम्‍सुर॥
 ७ आलिःक्‍लिःक्‍पा तुक्‍मालाम् सुत्‍थो पोङ्‌मा के़बोङ्‌बाल्‍ले़ कुसम्‍धाङ् नुसिले़ङ् थारिक् साक्‍खुआङ् खुने़ॽ खे़न् सुत्‍थो लेःत्‍तुआङ् उवा चोगुर॥ खे़ब्‍याङ् खुने़ॽ खे़न् कुहिङ्‌वे़त् पुःन् ताम्‍दाम्‍बादे़न्‍नो ले़रुदेसुर॥


८ “खे़न् सुत्‍थो पोङ्‌मा के़बोङ्‌बे़ल्‍ले़ खुने़ॽ कुजाङ्‌ङिन् वाहप्‍तुर, हे़क्‍क्‍याङ् के़रे़क् कुधे़गेक् इःन् लिगोॽ नःक्‍खुआङ् वारुःम्‍सिङ्‌ल, हे़क्‍क्‍याङ् खुने़ॽ सुत्‍थो पोःङ्‌ॽ॥ खे़न् एगाङ् खुने़ॽ साःङ्‌गाहिम्‍हाॽओ पेःक्‍ल, कर नुसि ये़न् थारिक् खुने़ॽ कुसाःङ्‌गाहिम्‍मोलाम् लाःक्‍कात्‍ते युङ्‌मा पोःङ्‌ॽ॥
 ९ नुसिगेक्‍पा ये़न्‍नो खुने़ॽ कुधे़गेःक्‍किन् लिगोॽ नःक्‍खुर, कुम्‍धोॽ, कुमिक्‍खुङ्‌बान् नु खुने़ॽ के़रे़क् कुम्‍ब्रिक्‍हाॽ नःक्‍खुर॥ खे़ल्‍ले़ कुजाङ्‌हाॽ वाहप्‍तुआङ् खुने़ॽ कुधक्‍किन् च्‍वाःत्‍तिल्‍ले़ वारुःप्‍सुर, हे़क्‍क्‍याङ् खे़न् सुत्‍थो पोःङ्‌ॽ॥


१० “ये़त्‍छिगेक्‍पा ये़न्‍नो खे़ल्‍ले़ मे़ङ्‌गाःम्‍मनाबा ने़न्‍छि मे़ल्‍लुक्‍साःत् नु तङ्‌बे थिक् के़गे़प्‍मा मे़ङ्‌गाःम्‍नाबा कुम्‍मामा लत्‍छा मे़ल्‍लुक्‍साःत्, हे़क्‍क्‍याङ् पोगुगे़न् कुजा सिदुङ्‌जभारे़ लागि चैतुन निःङ्‌गेॽओ सॽमनाबा किलो तुक्‍सि फेॽरुम् नु माना कुभ्रे़ःङ् चैतुन निःङ्‌गेॽ तारुर॥
 ११ खे़न् सुत्‍थो पोङ्‌मा के़बोङ्‌बा मनान् खे़न् हुक्‌वाहाॽनु सोरिक् तुम्‍मादे़न् साःङ्‌गाहिम्‍मोबा लाःप्‍मादे़न्‍नो यहवे दाङ्‌बे़ल्‍ले़ कुदगि सुत्‍थो के़लेःप्‍पाआङ् उवा के़जोःक्‍पा निङ्‌वाॽसाम्‍बे़ल्‍ले़ तोःन्‍दुर॥


१२ “खे़ब्‍याङ् निङ्‌वाॽफुसाम्‍बे़ल्‍ले़ खे़न् माना कुभ्रे़ःङ्‌बा निःङ्‌गेन्‍नु सोरिक् मे़ल्‍लुक्‍साःत्‍हाॽलाम् लत्‍छा याङ्‌सिङ्‌ङाङ् आप्‍तिक्‍लाम्‌ ले़प्‍मि खोमा सिदुङ्‌जभा तोःन्‍दुर, हे़क्‍क्‍याङ् पङ्‌मनाबा सिदुङ्‌जभाःल्‍ले़ लागि यहवे दाङ्‌बे़ल्‍ले़ कुदगि थाःङ् पक्‍खुर॥
 १३ हे़क्‍क्‍याङ् खे़ल्‍ले़ लायोलाम् ले़प्‍मि खोमा सिदुङ्‌जभाओ नु मिधिङ्‌मनादेमनाबा सिदुङ्‌जभा से़प्‍मा सेसेबादे़न्‍नो खे़न् मे़ल्‍लुक्‍साःत्‍तिन् से़रुर, थेआङ्‌भे़ल्‍ले़ लायोलाम् ले़प्‍मि खोमा सिदुङ्‌जभान् निङ्‌वाॽफुसाम्‍बे़ल्‍ले़ कुलक् पोङ्‌बा कुइसिःक् आप्‍तिक्‍लाम्‌ ले़प्‍मि खोमा सिदुङ्‌जभाःन्‍नाङ् खे़ल्‍ले़न्‍ने पोःङ्‌ॽ॥ खे़न् साॽरिक् सेसेबा चोक्॥
 १४ खे़ब्‍याङ् निङ्‌वाॽफुसाम्‍बे़ल्‍ले़ आप्‍तिक्‍लाम्‌ ले़प्‍मि खोमा सिदुङ्‌जभाःल्‍ले़ कुभा कुमाक्‍खिॽजि याङ्‌सिङ्‌ङाङ् सुत्‍थो पोङ्‌मा के़बोङ्‌बा मनाःल्‍ले़ कुजुक्‌वा ले़प्‍साङ्‌बा कुने़क्‍खो लोःत्‍तिःन् कुजुक्‌वा कुहुक्‍माःन् नु कुजुक्‌वा कुलाङ्‌माओ हुःत्‍तु पिरुर॥
 १५ निङ्‌वाॽफुसाम्‍बाल्‍ले़ माना कुभ्रे़ःङ् निःङ्‌गेन् याङ्‌सिङ्‌ङाङ् खुने़ॽ कुभे़ङ्‌वा हुक्‍कोबा कुहुक्‍ताप्‍पेओ कुभा हुक्‍खुर॥
 १६ निङ्‌वाॽफुसाम्‍बे़ल्‍ले़ खुने़ॽ कुजुक्‌वा कुहुक्‍चोःन् कुभे़ङ्‌वा हुक्‍को कत्‍तुबा निःङ्‌गेॽओ हुम्‍सुर हे़क्‍क्‍याङ् खे़न्‍लाम्‍बा कुभा याङ्‌सिङ्‌ङाङ् खुने़ॽ कुहुक्‍चोःल्‍ले़ यहवे दाङ्‌बे़ल्‍ले़ कुदगि नुसिले़ङ् साक्‍खुर॥
 १७ हे़क्‍क्‍याङ् निङ्‌वाॽफुसाम्‍बे़ल्‍ले़ कुहुक्‍को कत्‍तुबा निःङ्‌गे़ॽलाम् कुभा याङ्‌सिङ्‌ङाङ् खे़न् सुत्‍थो पोङ्‌मा के़बोङ्‌बा मनाःल्‍ले़ कुजुक्‌वा ले़प्‍माङ्‌बा कुने़क्‍खोॽ लोःप्‍माओ, खे़ल्‍ले़ कुजुक्‌वा हुक्‍कोबा कुहुक्‍माओ नु खे़ल्‍ले़ कुजुक्‌वा लाङ्‌ङोबा कुलाङ्‌माओ आप्‍तिक्‍लाम्‌ ले़प्‍मि खोमा सिदुङ्‌जभाःल्‍ले़ कुमाक्‍खिॽ सम्‍धाङ् हुःत्‍तु पिरुर॥
 १८ निङ्‌वाॽफुसाम्‍बे़ल्‍ले़ कुहुक्‍को कत्‍तुबा के़नम्‍बा निःङ्‌गे़न् खे़न् सुत्‍थो पोङ्‌मा के़बोङ्‌बा मनाःल्‍ले़ कुधे़गेःक्‍को हुःत्‍तु पिरुर, खे़ब्‍याङ् खुने़ॽ यहवे दाङ्‌बे़ल्‍ले़ कुदगि खे़ल्‍ले़ कुलागि लायोलाम् ले़प्‍मि नाःक्‍तु पिरुर॥


१९ “खे़ब्‍याङ् खे़न् आसुत्‍थोलाम् सुत्‍थो पोङ्‌मा के़बोङ्‌बाल्‍ले़ चोगुल्‍ले़ निङ्‌वाॽफुसाम्‍बे़ल्‍ले़ लायोलाम् ले़प्‍मि खोमा सिदुङ्‌जभा तोःन्‍दुआङ् खे़ल्‍ले़ कुलागि लायोलाम् ले़प्‍मि नाःक्‍तु पिरुर॥ खे़न् एगाङ् खे़ल्‍ले़ मिधिङ्‌मनादेमनाबा सिदुङ्‌जभान् से़रुर॥
 २० निङ्‌वाॽफुसाम्‍बे़ल्‍ले़ मिधिङ्‌मनादेमनाबा सिदुङ्‌जभान् नु पोगुगे़न् कुजा सिदुङ्‌जभान् ले़त्‍ति तोःम्‍मादे़न्‍नो तोःन्‍दुर, हे़क्‍क्‍याङ् खे़ल्‍ले़ कुलागि लायोलाम् ले़प्‍मि नाःक्‍तु पिरुर, खे़ब्‍याङ् खे़न् सुत्‍थो पोःङ्‌ॽ॥


२१ “कर खे़न् याङ्‌गे़साॽबा चोक् हे़क्‍क्‍याङ् खाम्‍भ्‍यारिक्‍काङ् ताःप्‍मा मे़सुक्‍तुन्‍ने़भग्र, खुने़ॽ कुलागि लायोलाम् ले़प्‍मि नाःक्‍मारे़ लागि आप्‍तिक्‍लाम्‌ ले़प्‍मि खोमा सिदुङ्‌जभाःल्‍ले़ लागि पङ्‌मा फाॽआङ् लत्‍छा मे़ल्‍लुक्‍साःत्, हे़क्‍क्‍याङ् पोगुगे़न् कुजा सिदुङ्‌जभारे़ लागि चैतुन निःङ्‌गेॽओ सॽमनाबा किलो ने़त्‍छि चुन्‍जुम्‍बा फेॽरुम्, खे़ब्‍याङ् माना कुभ्रे़ःङ् निःङ्‌गेॽ तारुर॥
 २२ हे़क्‍क्‍याङ् खुने़ॽ थे़मा लःप्‍मा सुक्‍तुॽ, साप्‍पे़त्‍त्रुःक्‍मा ने़त्‍छि इग्र पे़र्‍वाज्‍याःक् ने़त्‍छि, लत्‍छा लायोलाम् ले़प्‍मि खोमा सिदुङ्‌जभारे़ लागि नु वेॽइन् मिधिङ्‌मनादेमनाबा सिदुङ्‌जभारे़ लागि तारुर॥


२३ “ये़त्‍छिगेक्‍पा ये़न्‍नो खुने़ॽ सुत्‍थो पोङ्‌मारे़ लागि खे़ल्‍ले़ तुम्‍मादे़न् साःङ्‌गाहिम्‍मोबा लाःप्‍मादे़न्‍नो यहवे दाङ्‌बे़ल्‍ले़ कुदगि निङ्‌वाॽफुसाम्‍बाओ खे़ङ्‌हाॽ तारुर॥
 २४ खे़ब्‍याङ् निङ्‌वाॽफुसाम्‍बे़ल्‍ले़ आप्‍तिक्‍लाम्‌ ले़प्‍मि खोमा सिदुङ्‌जभा मे़ल्‍लुक्‍साःत्‍तिन् नु माना कुभ्रे़ःङ् निःङ्‌गे़न् याङ्‌सिङ्‌ङाङ् पङ्‌मनाबा सिदुङ्‌जभाःल्‍ले़ लागि यहवे दाङ्‌बे़ल्‍ले़ कुदगि खे़न् थाःङ् पक्‍खुर॥
 २५ आप्‍तिक्‍लाम्‌ ले़प्‍मि खोमा सिदुङ्‌जभा मे़ल्‍लुक्‍साःत्‍तिन् से़रुआङ् निङ्‌वाॽफुसाम्‍बे़ल्‍ले़ सिदुङ्‌जभाःल्‍ले़ कुमाक्‍खिॽओलाम् कुभा याङ्‌सिङ्‌ल हे़क्‍क्‍याङ् खे़न् सुत्‍थो पोङ्‌मा के़बोङ्‌बाल्‍ले़ कुजुक्‌वा कुने़क्‍खोॽ लोःप्‍माओ, कुजुक्‌वा हुक्‍कोबा कुहुक्‍माओ नु कुजुक्‌वा लाङ्‌ङोबा कुलाङ्‌माओ हुःत्‍तु पिरुर॥
 २६ निङ्‌वाॽफुसाम्‍बे़ल्‍ले़ खे़न् निःङ्‌गेॽओलाम् खुने़ॽ कुभे़ङ्‌वा हुक्‍कोबा कुहुक्‍ताप्‍पेओ कुभा हुक्‍खुर,
 २७ हे़क्‍क्‍याङ् खुने़ॽ कुजुक्‌वा हुक्‍कोबा कुहुक्‍चोःल्‍ले़ खुने़ॽ कुभे़ङ्‌वा हुक्‍को कत्‍तुबा कुभा निःङ्‌गे़न् यहवे दाङ्‌बे़ल्‍ले़ कुदगि नुसिले़ङ् साक्‍खुर॥
 २८ हे़क्‍क्‍याङ् निङ्‌वाॽफुसाम्‍बे़ल्‍ले़ कुहुक्‍को कत्‍तुबा निःङ्‌गेॽलाम् कुभा याङ्‌सिङ्‌ङाङ् खे़न् सुत्‍थो पोङ्‌मा के़बोङ्‌बाल्‍ले़ कुजुक्‌वा ले़प्‍माङ्‌बा कुन्‍भाक्‍किल्‍ले़ कुलोःप्‍मे़न्, कुजुक्‌वा हुक्‍कोबा कुहुक्‍माःन् नु कुजुक्‌वा लाङ्‌ङोबा कुलाङ्‌माओ आप्‍तिक्‍लाम्‌ ले़प्‍मि खोमा सिदुङ्‌जभाःल्‍ले़ कुमाक्‍खिन् हुःत्‍तु पिरुबादे़न्‍नोए हुःत्‍तु पिरुर॥
 २९ हे़क्‍क्‍याङ् निङ्‌वाॽफुसाम्‍बे़ल्‍ले़ खुने़ॽ कुहुक्‍को कत्‍तुबा के़नम्‍बा निःङ्‌गेन् खे़न् सुत्‍थो पोङ्‌मा के़बोङ्‌बाल्‍ले़ कुलायोन् ले़प्‍मि नाःक्‍मारे़ लागि यहवे दाङ्‌बे़ल्‍ले़ कुदगि खे़ल्‍ले़ कुधे़गेःक्‍को हुःत्‍तु पिरुर॥
 ३० खे़न् एगाङ् खे़न् मनाःल्‍ले़ च्‍या लःप्‍मा सुक्‍तुबा साप्‍पे़त्‍त्रुःक्‍मा इग्र पे़र्‍वाज्‍याःक्‍हाॽ निङ्‌वाॽफुसाम्‍बे़ल्‍ले़ सिदुङ्‌जभा तोःन्‍दुर,
 ३१ लत्‍छा लायोलाम् ले़प्‍मि खोमा सिदुङ्‌जभारे़ लागि, वेॽइन् मिधिङ्‌मनादेमनाबा सिदुङ्‌जभाःल्‍ले़ लागि निङ्‌वाॽफुसाम्‍बे़ल्‍ले़ पोगुगे़न् कुजा सिदुङ्‌जभाःन्‍नु सोरिक् तोःन्‍दुर॥ कम्‍भलॽरिक् निङ्‌वाॽफुसाम्‍बे़ल्‍ले़ खे़न् सुत्‍थो पोङ्‌मा के़बोङ्‌बाल्‍ले़ कुलागि यहवे दाङ्‌बे़ल्‍ले़ कुदगि लायोलाम् ले़प्‍मि नाःक्‍तु पिरुॽ॥”
 ३२ होरिक्‍पाओ आलिःक्‍लिःक्‍पा याङ्‌घेःक् के़लःम्‍बाआङ् सुत्‍थो पोङ्‌मारे़ लागि चाहा के़जोःक्‍पा पाःन्‍हाॽ लःप्‍मा मे़न्‌याःम्‍मनाबा मनाःल्‍ले़ कुलागि चोःक्‍मा के़बोङ्‌बा थिम्‍हाॽ आम्‍भा कन्‍हाॽरो॥



हिम्‍मोबा सुक्‍नाःम्‍बा


३३ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 ३४ “आल्‍ल आङ्‌गाॽ खिनिॽ युक्‍को पिमानिङ् इःत्‍तुङ्‌बा कनान लाजेॽओ के़गे़रिल्‍ले़, हे़क्‍क्‍याङ् खिनिॽ युक्‍को के़घोसुम्‍बा लाजेॽओबा हिम्‍मो के़वाम्‍बा कुभा सुक्‍नाःम्‍बान् आङ्‌गाॽ थार याःन्‍दुङ्‌ने़भग्र,
 ३५ खे़न् हिम्‍मोबा हिम्‍दाङ्‌बान् पेःक्‍काङ् ‘आङ्‌गाॽ आहिम्‍मो सुक्‍नाःम्‍बा थ्‍ये़बा हे़क्‍के लॽ’ फाॽआङ् निङ्‌वाॽफुसाम्‍बान् मे़त्‍तुर॥
 ३६ सुक्‍नाःम्‍बान् साॽमानुःल्‍ले़ तगि निङ्‌वाॽफुसाम्‍बे़ल्‍ले़ कुजा चिगक्‌वा हे़न्‌याहाॽ हिम्‍मोलाम् मे़लःत्‍तुर फाॽआङ् मे़त्‍तुसिर, हे़क्‍केलॽरिक् निङ्‌वाॽफुसाम्‍बे़ल्‍ले़ हिम्‍मिन् आसुत्‍थो चोक् फाॽआङ् उवा चोगुल्‍ले़ खे़प्‍मोबा थे़मा सामापुमाहाॽआङ् आसुत्‍थो मे़बोङ्‌ल॥ खे़न् एगाङ् निङ्‌वाॽफुसाम्‍बे़न् हिम्‍मिन् साॽमारे़ लागि सिगाङ् लाःत्‍ल॥
 ३७ हे़क्‍क्‍याङ् खे़ल्‍ले़ सुक्‍नाःम्‍बान् साॽरुर॥ खे़न् सुक्‍नाःम्‍बान् हिम्‍मोबा लुङ्‌धाक्‍को हिःक्‍ताङ्‌बा इग्र हे़ःत्‍हे़ःत्‍ताङ्‌बा चोःक्‍पा हे़क्‍के लॽने़भग्र, खे़ब्‍याङ् लुङ्‌धाक्‍किन् चिॽरुर पप्‍पा कुसिङ् लॽने़भग्र,
 ३८ हिम्‍मोलाम् लाम्‍धेःत्‍तो पोङ्‌ङाङ् लाःक्‍कात् लःन्‍ल हे़क्‍क्‍याङ् नुसि ये़न् थारिक् खे़न् हिम्‍मिन् सुबुर॥
 ३९ नुसिगेक्‍पा ये़न्‍नो निङ्‌वाॽफुसाम्‍बान् याम्‍मो ताआङ् खे़न् हिम्‍मिन् ओमे़त्‍तुर, हे़क्‍क्‍याङ् खे़न् हिम्‍मोबा लुङ्‌धाक्‍हाॽओ सुक्‍नाःम्‍बान् वामुआङ् पत्‍ने़भग्र,
 ४० निङ्‌वाॽफुसाम्‍बे़ल्‍ले़ खे़न् सुक्‍नाःम्‍बा के़धाबा लुङ्‌हाॽ लःत्‍तुआङ् ये़क्‌यक् लाःक्‍कात् कुभा आसुत्‍थोबादे़न्‍नो लाप्‍फुमा पाङ्‌घुसिर॥
 ४१ खे़ल्‍ले़ हिम्‍सिगाङ् ले़प्‍माङ् के़रे़क् पिसाङ् हिःप्‍मा पाङ्‌घुसिआङ् हप्‍मा पाङ्‌घुसिर, खम्‍भ्‍याङ् मे़हिबुबा खे़न् सुक्‍नाःम्‍बा के़धॽबा खाम्‍मिन् खे़ङ्‌हाॽरे़ ये़क्‌यक् लाःक्‍कात् कुभा आसुत्‍थोबादे़न्‍नो लाप्‍मे़देसुर॥
 ४२ खे़न् एगाङ् खे़ङ्‌हाॽरे़ वेॽ लुङ्‌हाॽ मे़दारुआङ् खे़न् तगिबा लुङ्‌हाॽ यागे़बादे़न्‍नो मे़गेःत्‍तुर, हे़क्‍क्‍याङ् वेॽ खाम्‍मिल्‍ले़ मे़ले़ङुर॥


४३ “लुङ्‌हाॽ मे़लःत्‍तु खे़ब्‍याङ् हिम्‍मिन् मे़हिबु मे़ले़ङु मे़सुरुआङ् खे़न् सुक्‍नाःम्‍बान् याम्‍मो निधाबे़ने़भग्र,
 ४४ निङ्‌वाॽफुसाम्‍बे़न् पेःक्‍काङ् ओमे़त्‍तुर॥ खे़न् सुक्‍नाःम्‍बान् वामुआङ् पत्‍ने़भग्र, खे़ङ्‌ग किप्‍मागे़घुबा सुक्‍नाःम्‍बारो॥ खे़न् हिम्‍मिन् आसुत्‍थो के़बोङ्‌बा पोःङ्‌ॽ॥
 ४५ खे़न् हिम्‍मिन् लुःम्‍मादेमा पोःङ्‌ॽ, खे़प्‍मोबा लुङ्‌हाॽ, सिङ्‌हाॽ नु ले़ङ्‌मनाबा पिःन्‍दाहाॽ मे़देॽरुआङ् ये़क्‌यक् लाःक्‍कात् कुभा आसुत्‍थोबादे़न्‍नो लाप्‍मे़भुसुर॥
 ४६ खे़न्‍नाङ्‌धो एगाङ् खे़न् हिम्‍मिन् मे़सुबु मे़भत्‍छुर थारिक् हिम्‍मो कुभा मे़लासे़ने़भग्र खे़ङ्‌हाॽ युःन्‍छिक् थारिक् आसुत्‍थो मे़बोङ्‌ॽ॥
 ४७ हे़क्‍क्‍याङ् खे़न् हिम्‍मो के़इम्‍बा इग्र के़जाबे़ल्‍ले़ खुने़ॽ कुजाङ्‌ङिन् वाहप्‍मा पोःङ्‌ॽ॥


४८ “कर निङ्‌वाॽफुसाम्‍बे़न् खे़न् हिम्‍मो लाःत्‍ताङ् साॽरुल्‍ले़ हिम्‍मिन् मे़ले़ङुआङ् एगाङ् सुक्‍नाःम्‍बान् वामुबा होप्‍ने़भग्र, निङ्‌वाॽफुसाम्‍बे़ल्‍ले़ खे़न् हिम्‍मिन् सुत्‍थो लेःत्‍तुआङ् उवा चोगुर, थेआङ्‌भे़ल्‍ले़ सुक्‍नाःम्‍बा थॽमा नाॽरे़आङ् वाॽ॥
 ४९ हे़क्‍क्‍याङ् हिम्‍मिन् सुत्‍थो चोःक्‍मारे़ लागि खे़ल्‍ले़ पु ने़त्‍छि, साम्‍माङ्‌सिङ्, हिसप् याःन्‍निन् नु हे़ःत्‍ताङ्‌बा खि तारुर॥
 ५० हे़क्‍क्‍याङ् खे़ल्‍ले़ फुजिक्‍को के़याक्‍पा सेसेबा च्‍वाःत्‍तिल्‍ले़ कुसम्‍धाङ् ने़त्‍छि पुहाॽओ लत्‍छा से़रुर॥
 ५१ खे़ब्‍याङ् साम्‍माङ्‌सिङ्, हिसप् याःन्, हे़ःत्‍ताङ्‌बा खिःन् हे़क्‍क्‍याङ् कुहिङ्‌वे़त् पुःन् याङ्‌सिङ्‌ङाङ् खे़न् से़प्‍मनाबा पुःल्‍ले़ कुमाक्‍खिॽओ नु सेसेबा च्‍वाःत्‍तो निःप्‍सुआङ् खे़न् हिम्‍मो नुसिले़ङ् थारिक् साक्‍खुर॥
 ५२ खे़ल्‍ले़ पुःल्‍ले़ कुमाक्‍खिन्, सेसेबा च्‍वाःत्‍तिन्, कुहिङ्‌वे़त् पुःन्, साम्‍माङ्‌सिङ्‌ङिन्, हिसप् यान् नु हे़ःत्‍ताङ्‌बा खिःल्‍ले़ हिम्‍मिन् सुत्‍थो चोगुर॥
 ५३ खे़ब्‍याङ् खे़ल्‍ले़ कुहिङ्‌वे़त् पुःन् चाहे ये़क्‌यक् लाःक्‍कात् ताम्‍दाम्‍बादे़न्‍नो ले़रुदेसुर॥ कम्‍भलॽरिक् खुने़ॽ खे़न् हिम्‍मिल्‍ले़ लागि लायोलाम् ले़प्‍मि नाःक्‍तुॽ, खे़ब्‍याङ् खे़न् हिम्‍मिन् सुत्‍थो पोःङ्‌ॽ॥”


५४ होरिक्‍पो के़लःम्‍बा के़रे़क् परिक्‍पा आलिःक्‍लिःक्‍पा तुक्‍मा, हे़क्‍क्‍याङ् के़सोबा तुक्‍मा,
 ५५ चाङ्‌ङोबा नु हिम्‍मोबा सुक्‍नाःम्‍बा,
 ५६ याङ्‌घेःक् नु के़धङ्‌बा, हे़क्‍क्‍याङ् फक्‌वाःल्‍ले़ कुयोःक्‍किन् सुत्‍थो नु आसुत्‍थो लेःप्‍मा थिम्‍मिन् हाबा कन्‍हाॽरो॥
 ५७ होरिक्‍पो के़लःम्‍बा आलिःक्‍लिःक्‍पा तुक्‍माहाॽ नु सुक्‍नाःम्‍बा के़धॽबालाम् सुत्‍थो पोङ्‌मा थिम्‍हाॽ आम्‍भा कन्‍हाॽरो॥


 






थक्‍कोनु के़लःम्‍बा आसुत्‍थो पाःन्‍हाॽ



१५
 १ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २ “इस्राइलिहाॽ खिन्‍छिॽ अक्‍खे मे़त्‍ते़छे़से़ॽ, ‘कुभा ये़म्‍बित्‍छा मनान् वयामा तुक्‍मे़ल्‍ले़ तरुने़भग्र, खे़न् से़मे़वान् आसुत्‍थो पोःङ्‌ॽ॥
 ३ खे़ल्‍ले़ कुधक्‍कोलाम्‍बा चक्‍मे़ल्‍लॽए वयासुॽ, इग्र वयामा नाॽसाङ् खे़ल्‍ले़ मनान् आसुत्‍थोए चोगुॽ॥ अक्‍खेलॽरिक् खे़न् से़मे़वाःल्‍ले़ मनाओ आसुत्‍थो तारुॽ–


४ “‘वयुमा तुक्‍मे़ल्‍ले़ के़दम्‍बा खे़न् मनान् ने़बा, युङ्‌बा के़रे़क् पाःन्‍हाॽ आसुत्‍थो पोःङ्‌ॽ॥
 ५ आत्‍तिल्‍ले़ खे़ल्‍ले़ कुने़त्‍नान् सुसु, खे़न् के़सुबा मनाःल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् आबाङेआङ् च्‍वाःत्‍तो वारुःम्‍सिङ्‌मा पोःङ्‌ॽ, खे़ब्‍याङ् युःन्‍छिक् थारिक् आसुत्‍थो पोङ्‌मा पोःङ्‌ॽ॥
 ६ से़मे़वा वयामा तुक्‍मे़ल्‍ले़ के़दम्‍बा मनान् युङ्‌बा थे़मा पाःन्‍नोसाङ् हात् युङ्‌ॽ खे़ल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् आप्‍फेक्‍काङ् वारुःम्‍सिङ्‌मा पोःङ्‌ॽ, खे़ब्‍याङ् युःन्‍छिक् थारिक् खे़न् आसुत्‍थो पोःङ्‌ॽ॥


७ “‘आत्‍तिल्‍ले़ वयामा तुक्‍मे़ल्‍ले़ तरुबा मनान् सुसु, खे़ल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् आबाङेआङ् वारुःम्‍सिङ्‌मा पोःङ्‌ॽ, खे़ब्‍याङ् खुने़ॽ युःन्‍छिक् थारिक् आसुत्‍थो पोःङ्‌ॽ॥


८ “‘खे़न् के़दुक्‍पा मनाःल्‍ले़ कुभा सुत्‍थो मनान् थ्‍यात्‍थोःक्‍तुने़भग्र खे़ल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् खुने़ॽ आबाङेआङ् वारुःम्‍सिङ्‌मा पोःङ्‌ॽ, खम्‍भ्‍याङ् युःन्‍छिक् थे़म्‍मा खे़न् आसुत्‍थो पोःङ्‌ॽ॥


९ “‘आत्‍तिन् सिङ्‌दाक्‍खोःक् इग्र युक्‍नाओ खे़न् के़दुक्‍पान् युङ्‌ॽ, खे़न् आसुत्‍थो पोःङ्‌ॽ॥
 १० आत्‍तिल्‍ले़ खे़ल्‍ले़ कुसिगाङ् के़ने़बा कुभा पाःन्‍निन् सुसुॽ, खे़न् युःन्‍छिक् थारिक् आसुत्‍थो पोःङ्‌ॽ॥ आत्‍तिल्‍ले़ खे़न् पाःन्‍हाॽ फोःक्‍खुॽ, खे़ल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् वारुःम्‍सिङ्‌मा पोःङ्‌ॽ, खे़ब्‍याङ् खे़न् युःन्‍छिक् थारिक् आसुत्‍थो पोःङ्‌ॽ॥


११ “‘खे़न् के़दुक्‍पा मनाःल्‍ले़ कुहुक्‍किन् च्‍वाःत्‍तो वामे़न्‍हप्‍पे कुभा मनान् सुसुने़भग्र, खे़न् सुसुबा मनाःल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् च्‍वाःत्‍तो वारुःम्‍सिङ्‌मा पोःङ्‌ॽ, खम्‍भ्‍याङ् युःन्‍छिक् थारिक् खे़न् आसुत्‍थो युङ्‌मा पोःङ्‌ॽ॥


१२ “‘खे़न् के़दुक्‍पा मनाःल्‍ले़ कुभा फुजिक्‍के़न् सुसुने़भग्र खे़न् यःम्‍मादेमा पोःङ्‌ॽ, कर सिङ्‌ङिल्‍ले़न् के़रे़क् सामाहाॽ च्‍वाःत्‍तिल्‍ले़ इःङ्‌मासि पोःङ्‌ॽ॥


१३ “‘खे़न् मनाःन् वयामा तुक्‍मोलाम् वेःत्‍ते़ल्‍ले़ खुने़ॽ सुत्‍थो पोङ्‌मारे़ लागि नुसि ये़न् थारिक् निरुर, हे़क्‍क्‍याङ् कुजाङ्‌ङिन् वाहप्‍तुआङ् कुधक्‍किन् सेसेबा च्‍वाःत्‍तिल्‍ले़ वारुःप्‍सुर, खे़ब्‍याङ् खुने़ॽ सुत्‍थो पोःङ्‌ॽ॥
 १४ ये़त्‍छिगेक्‍पा ये़न्‍नो खे़ल्‍ले़ साप्‍पे़त्‍त्रुःक्‍मा ने़त्‍छि इग्र पे़र्‍वाज्‍याःक् ने़त्‍छि तुम्‍मादे़न् साःङ्‌गाहिम्‍मोबा लाःप्‍मादे़न्‍नो यहवे दाङ्‌बे़ल्‍ले़ कुदगाङ् तारुसिआङ् तार, हे़क्‍क्‍याङ् निङ्‌वाॽफुसाम्‍बे़न् खे़ङ्‌हाॽ पिरुर॥
 १५ खे़ब्‍याङ् निङ्‌वाॽफुसाम्‍बे़ल्‍ले़ खे़ङ्‌हाॽओलाम् लत्‍छा लायोलाम् ले़प्‍मि खोमा सिदुङ्‌जभा नु वेॽइन् मिधिङ्‌मनादेमनाबा सिदुङ्‌जभारे़ लागि तोःन्‍दुसिर॥ कम्‍भलॽरिक् निङ्‌वाॽफुसाम्‍बे़ल्‍ले़ यहवे दाङ्‌बे़ल्‍ले़ कुदगि वयुमा तुक्‍मे़ल्‍ले़ तरुबा मनाःल्‍ले़ कुलागि लायोलाम् ले़प्‍मि नाःक्‍तु पिरुॽ॥


१६ “‘याम्‍मो कुभा ये़म्‍बित्‍छाःल्‍ले़ कुसे़मे़वान् खुने़ॽलाम् हाबा लःन्‍दे़ने़भग्र, खुने़ॽ कुधक्‍किन् खक्‍पे़त् वारुःप्‍सुर, हे़क्‍क्‍याङ् युःन्‍छिक् थारिक् आसुत्‍थो पोःङ्‌ॽ॥
 १७ आत्‍तिन् चाङ्‌ङो इग्र सिहोॽबाओ खे़न् से़मे़वान् चुक्, खे़न् च्‍वाःत्‍तिल्‍ले़ वाहप्‍मा पोःङ्‌ॽ, हे़क्‍क्‍याङ् युःन्‍छिक् थारिक् आसुत्‍थो पोङ्‌ल॥
 १८ कुभा ये़म्‍बित्‍छाःल्‍ले़ मे़न्‍छुमान्‍नु ने़मा याःम्‍बक् चोगु हे़क्‍क्‍याङ् से़मे़वा लःन्‍नाङ् एगाङ् ने़प्‍माङ् वारुःम्‍ने़सिर पोःङ्‌ॽ, हे़क्‍क्‍याङ् युःन्‍छिक् थारिक् खुन्‍छिॽ आसुत्‍थो पोङ्‌सिॽ॥


१९ “‘कुभा मे़न्‍छुमाःल्‍ले़ कुमाक्‍खिॽ लःम्‍मा हेःक्‍ते़आङ् खे़न् कुसिम् वाहप्‍पाने़भग्र, खुने़ॽ कुसिम् वाहप्‍मा आसुत्‍थोन् नुसि ये़न् थारिक् पत्॥ आत्‍तिल्‍ले़ खुने़ॽ सुसु, खे़न् युःन्‍छिक् थारिक् आसुत्‍थो पोःङ्‌ॽ॥


२० “‘खे़ल्‍ले़ कुसिम् वाहप्‍मा ये़न् वाॽर थारिक् थे़मा थे़माहाॽओ खे़न् ने़ःॽ, खे़ङ्‌हाॽ के़रे़क् आसुत्‍थो पोःङ्‌ॽ॥ हे़क्‍क्‍याङ् थेधे युक्‍नादे़न्‍हाॽओ खे़न् युङ्‌ॽ, खे़ङ्‌हाॽआङ् आसुत्‍थो पोःङ्‌ॽ॥
 २१ आत्‍तिल्‍ले़ खे़ल्‍ले़ कुने़त्‍नान् सुसुॽ, खे़न् आसुत्‍थो पोःङ्‌ॽ खे़ल्‍ले़ कुजाङ्‌ङिन् वाहप्‍मा पोःङ्‌ॽ, हे़क्‍क्‍याङ् खुने़ॽ आबाङेआङ् वारुःम्‍सिङ्‌मा पोःङ्‌ॽ, खे़ब्‍याङ् युःन्‍छिक् थारिक् खे़न् आसुत्‍थो पोःङ्‌ॽ॥
 २२ आत्‍तिल्‍ले़ खे़ल्‍ले़ कुयुक्‍नान् सुसुॽ खुने़ॽ आसुत्‍थो पोःङ्‌ॽ खे़ल्‍ले़ कुजाङ्‌ङिन् वाहप्‍मा पोःङ्‌ॽ हे़क्‍क्‍याङ् खुने़ॽ आबाङेआङ् च्‍वाःत्‍तिल्‍ले़ वारुःम्‍सिङ्‌मा पोःङ्‌ॽ, खे़ब्‍याङ् युःन्‍छिक् थारिक् खे़न् आसुत्‍थो पोःङ्‌ॽ॥
 २३ ने़त्‍ना च्‍यासाङ् इग्र युक्‍तुबा थे़मासाङ् आत्‍तिल्‍ले़ सुसुॽ, खे़न् के़सुबे़न् युःन्‍छिक् थारिक् आसुत्‍थो पोःङ्‌ॽ॥


२४ “‘कुभा ये़म्‍बित्‍छाःन् खुने़ॽनु इप्‍से़ हे़क्‍क्‍याङ् खे़ल्‍ले़ कुसिम् वाहप्‍मे़ल्‍ले़ खुने़ॽ सुसुने़भग्र, खे़न् नुसि ये़न् थारिक् आसुत्‍थो पोःङ्‌ॽ, खे़ब्‍याङ् खुने़ॽ इम्‍बा आत्‍तिन् इम्‍नादे़न्‍निन्‍छाङ् आसुत्‍थो पोःङ्‌ॽ॥


२५ “‘कुभा मे़न्‍छुमाःल्‍ले़ कुसिम् वाहप्‍मा वाॽबा ये़न्‍निन्‍नुःल्‍ले़ वेॽ यरिक् ये़न् थारिक् माक्‍खिॽ वयुसु इग्र कुसिम् वाहप्‍मा वाॽबा ये़न्‍निन्‍नुःल्‍ले़ वेॽ ये़न् थारिक् माक्‍खिॽ वयुसुने़भग्र, माक्‍खिॽ वयुसुआङ् वाॽर थारिक् खुने़ॽ आसुत्‍थो पोःङ्‌ॽ॥ कुसिम् वाहप्‍मा वाॽबा ये़न्‍हाॽओ हे़क्‍केए खुने़ॽ आसुत्‍थो पोःङ्‌ॽ॥
 २६ खे़ल्‍ले़ कुमाक्‍खिॽ वयुबा के़रे़क् ये़न्‍हाॽओ खुने़ॽ इम्‍बा आत्‍तिन् कुने़त्‍नाःन्‍छाङ् कुसिम् वाहप्‍मा वाॽमा ये़म्‍मोबा हे़क्‍केए लेःप्‍मा पोःङ्‌ॽ॥ थे़मा थे़मा युक्‍नाहाॽ युक्‍तुॽ, खुने़ॽ कुसिम् वाहप्‍मा वाॽबा ये़न्‍हाॽ हे़क्‍केए खे़ङ्‌हाॽआङ् आसुत्‍थो पोङ्‌ल॥
 २७ खे़न् पाःन्‍हाॽ के़सुबे़न् आसुत्‍थो पोःङ्‌ॽ॥ खे़ल्‍ले़ आबाङे कुजाङ्‌हाॽ वाहप्‍तुर पोःङ्‌ॽ, हे़क्‍क्‍याङ् खुने़ॽ आबाङेआङ् वारुःम्‍सिङ्‌मा पोःङ्‌ॽ, खे़ब्‍याङ् युःन्‍छिक् थारिक् खुने़ॽ आसुत्‍थो पोःङ्‌ॽ॥


२८ “‘खे़ल्‍ले़ कुसिम् वाहप्‍मे़न् वाॽमा नाॽआङ् एगाङ् खुने़ॽ नुसि ये़न् थारिक् निरुर, हे़क्‍क्‍याङ् खे़न् एगाङ् खुने़ॽ सुत्‍थो पोःङ्‌ॽ॥
 २९ ये़त्‍छिगेक्‍पा ये़न्‍नो खे़ल्‍ले़ पुत्‍तुःक्‍के ने़त्‍छि इग्र पे़र्‍वाज्‍याःक् ने़त्‍छि याङ्‌सिङ्‌ङाङ् तुम्‍मादे़न् साःङ्‌गाहिम्‍मोबा लाःप्‍मादे़न्‍नो तार हे़क्‍क्‍याङ् निङ्‌वाॽफुसाम्‍बे़न् पिरुर॥
 ३० खे़ब्‍याङ् निङ्‌वाॽफुसाम्‍बे़ल्‍ले़ लत्‍छा लायोलाम् ले़प्‍मि खोमा सिदुङ्‌जभाःल्‍ले़ लागि नु वे़ॽइन् मिधिङ्‌मनादेमनाबा वयागे़न् सिदुङ्‌जभाःल्‍ले़ लागि तोःन्‍दुर॥ कम्‍भलॽरिक् निङ्‌वाॽफुसाम्‍बे़ल्‍ले़ खे़न् मे़न्‍छुमाःल्‍ले़ कुमाक्‍खिॽ वागे़युबा आसुत्‍थोःल्‍ले़ लागि यहवे दाङ्‌बे़ल्‍ले़ कुगदि लायोलाम् ले़प्‍मि नाःक्‍तुॽ॥


३१ “‘कम्‍भलॽरिक् खिनिॽ इस्राइलिहाॽ आसुत्‍थो के़जोःक्‍पा पाःन्‍हाॽलाम् लाःत्‍लाःत् कत्‍ते़म्‍सिम्‍मे़ॽ, मेःन्‍ने़भग्र खे़ङ्‌हाॽरे़ खुनिॽ लुम्‍मो के़युङ्‌बा आङ्‌गाॽ आवाॽमादे़न्‍निन् खे़ङ्‌हाॽरे़ आसुत्‍थो मे़जोगुल्‍ले़ खे़ङ्‌हाॽ आबाङे़ खुन्‍छिॽ आसुत्‍थोओ मे़सिःॽ॥’”


३२ आत्‍तिल्‍ले़ वयामा तुक्‍मा कत्‍तुॽ, हे़क्‍क्‍याङ् हाःत्‍ले़ कुसे़मे़वान् लःन्‍बेःक् हे़क्‍क्‍याङ् खे़न् लाम्‍बा आसुत्‍थो पोःङ्‌ॽ,
 ३३ खे़ब्‍याङ् कुसिम् वाहप्‍मा के़वाॽमा मे़न्‍छुमा, वयामा तुक्‍मे़ल्‍ले़ याङ्‌घुबा ये़म्‍बित्‍छा इग्र मे़न्‍छुमा, खम्‍भ्‍याङ् आसुत्‍थो के़बोङ्‌मा मे़न्‍छुमान्‍नु इम्‍मा याःम्‍बक् के़जोःक्‍पा ये़म्‍बित्‍छा खे़न् के़रे़क् पाःन्‍हाॽरे़ कुयाःम्‍बेओबा थिम्‍हाॽ कन्‍हाॽएरो॥


 






आप्‍तिक्‍लाम्‌ सुत्‍थो पोङ्‌मा याःम्‍बक् चोःक्‍मा ये़न्



१६
 १ हारुने़ल्‍ले़ कुस्‍सा ने़त्‍छि यहवे दाङ्‌बे़ल्‍ले़ कुबेसाङ् पेसे़त्‍छिल्‍ले़ खुन्‍छिॽ स्‍ये़सि हे़क्‍क्‍याङ् खे़न् एगाङ् यहवे दाङ्‌बे़न् मोसाःन्‍नु पारे़॥
 २ यहवे दाङ्‌बे़ल्‍ले़ मोसान् मे़त्‍तु, “खे़ने़ॽ के़म्‍भुॽ हारुने़न् सन्‍दोःक्‍किल्‍ले़ कुसम्‍धाङ् के़युङ्‌बा कुदे़प्‍फेल्‍ले़ कुदगि फोःन्‍दा सिगाङ्‌बा साॽरिक् सेसेबादे़न्‍नो कुनिङ्‌वाॽ पाःत्‍पाःत् मे़दाने़न्‍ल फाॽआङ् मे़त्‍ते़ॽ॥ मेःन्‍ने़भग्र खुने़ॽ सिरो, थेआङ्‌भे़ल्‍ले़ आङ्‌गाॽ सन्‍दोःक्‍किल्‍ले़ कुसम्‍मोबा लायोलाम् ले़प्‍मि खोमा कुदे़प्‍फेःल्‍ले़ कुसम्‍धाङ् खाॽमिःत्‍तो आङ्‌गाॽ ओसेःन्‍धाङ् पोङ्‌ङा॥


३ “हारुने़न् सेसेदे़न्‍नो लाःप्‍मानुःल्‍ले़ तगि लायोलाम् ले़प्‍मि खोमा सिदुङ्‌जभारे़ लागि लत्‍छा से़गम्‍बा नु मिधिङ्‌मनादेमनाबा वयागे़न् सिदुङ्‌जभारे़ लागि लत्‍छा मे़ल्‍लुक् याङ्‌सिङ्‌ङाङ् खुने़ॽ ताररो॥”
 ४ नैनासुत् चिरिक्‍किल्‍ले़न् सेसेबा लगेःप्, नैनासुत् चिरिक्‍किल्‍ले़न् सिगाङ् चाङ्‌मा चाङ्, नैनासुत् चिरिक्‍किल्‍ले़न् फॽइ, हे़क्‍क्‍याङ् नैनासुत् चिरिक्‍किल्‍ले़न् पागरि खुःक्‍सुआङ् तार॥ खे़ङ्‌हाॽ सेसेबा चाङ्‌लो॥ कल्‍ले़चोगुल्‍ले़ खुने़ॽ वारुःम्‍सिङ्‌ङाङ्‌लक् खे़न् चाङ्‌हाॽ चाक्‍खुर॥
 ५ इस्राइलिहाॽरे़ खुन्‍छिॽ सङ्‌जुम्‍भोओलाम् लायोलाम् ले़प्‍मि खोमा सिदुङ्‌जभारे़ लागि कुम्‍बाबा मे़ःन्‍दा ने़त्‍छि नु मिधिङ्‌मनादेमनाबा सिदुङ्‌जभारे़ लागि लत्‍छा मे़ल्‍लुक् खे़ल्‍ले़ तारुर॥


६ “खे़न् एगाङ् हारुने़ल्‍ले़ खुने़ॽ लायोलाम् ले़प्‍मि खोमा सिदुङ्‌जभा से़गम्‍बान् तोःन्‍दुर, हे़क्‍क्‍याङ् खुने़ॽ आबाङे नु आबाङे कुहिम्‍सयङ्‌ले़ लागि लायोलाम् ले़प्‍मि नाःक्‍तुर॥
 ७ खे़ब्‍याङ् खे़ल्‍ले़ खे़न् ने़प्‍माङ् कुम्‍बाबा मे़ःन्‍दाहाॽ याङ्‌सिङ्‌ङाङ् तुम्‍मादे़न् साःड्‌गाहिम्‍मोबा लाःप्‍मादे़न्‍नो यहवे दाङ्‌बे़ल्‍ले़ कुदगि तारुर॥
 ८ खे़न् एगाङ् हारुने़ल्‍ले़ ने़प्‍माङ् कुम्‍बाबा मे़ःन्‍दाहाॽओ तॽयाःन्‍सोन् के़सुर, लत्‍छा यहवे दाङ्‌बे़ल्‍ले़ कुलागि नु वेॽइन् ले़प्‍मनादेमनाबा मे़ःन्‍दबकाa पोङ्‌मारे़ लागि॥
 ९ तॽयाःन्‍सोःन्‍नो यहवे दाङ्‌बे़ल्‍ले़ कुलक्‍को के़धाबा कुम्‍बाबा मे़ःन्‍दाःन् चाहे हारुने़ल्‍ले़ निःत्‍ताङ् तारुआङ् लायोलाम् ले़प्‍मि खोमा सिदुङ्‌जभाःल्‍ले़ लागि खे़न् तोःन्‍दुर॥
 १० कर तॽयाःन्‍सोःन्‍नो ले़प्‍मनादेमनाबा कुम्‍बाबा मे़ःन्‍दाःल्‍ले़ कुलक्‍को के़धाबा कुम्‍बाबा मे़ःन्‍दाःन् यहवे दाङ्‌बे़ल्‍ले़ कुदगि कुहिङ्‌वे़त्‍ते़ मे़दारुर, हे़क्‍क्‍याङ् खे़न् एगाङ् लायोलाम् ले़प्‍मि नाःक्‍मारे़ लागि मुरे़ःक् खारे़ःक् थेआङ् के़होःप्‍पादे़न्‍नो मे़ले़रु मे़देसुर॥


११ “हारुने़ल्‍ले़ लायोलाम् ले़प्‍मि खोमा कुसिदुङ्‌जभा से़गम्‍बान् तारुर, हे़क्‍क्‍याङ् खुने़ॽ आबाङे नु खुने़ॽ कुहिम्‍सयङ्‌ले़ लागि लायोलाम् ले़प्‍मि नाःक्‍तुर॥ खे़ल्‍ले़ लायोलाम् ले़प्‍मि खोमा सिदुङ्‌जभारे़ लागि से़गम्‍बान् से़रुर॥
 १२ खे़ल्‍ले़ यहवे दाङ्‌बे़ल्‍ले़ कुदगिबा ले़त्‍ति तोःम्‍मादे़न्‍नोलाम् हुरुरुना के़दिःप्‍पा मिःल्‍ले़ के़दिम्‍बा साङ्‌ते़रे़ःङ्‌ङिन् नु मे़हागुबा के़साःम्‍बा कुनाम्‍गे़नुॽबा सुक्‍पे़न् पे़ःङ्‌गोॽ थिक् कुले़ःम् याङ्‌सिङ्‌ङाङ् फोःन्‍दा सिगाङ् तारुर॥
 १३ खे़ल्‍ले़ यहवे दाङ्‌बे़ल्‍ले़ कुदगिबा मिओ सुक्‍पा केःत्‍तुर, हे़क्‍क्‍याङ् सुक्‍पाओबा मिःक्‍खुल्‍ले़ माङ्‌हुप् सन्‍दोःक्‍किल्‍ले़ कुसम्‍धाङ् के़युङ्‌बा कुदे़प्‍फेन् ते़प्‍तुर, मेःन्‍ने़भग्र खे़न् सिरो॥
 १४ खे़न् एगाङ् खुने़ॽ से़गम्‍बे़ल्‍ले़ कुमाक्‍खिॽओलाम् कुभा याङ्‌सिङ्‌ङाङ् खुने़ॽ कुहुक्‍चोःल्‍ले़ कुदे़प्‍फेःल्‍ले़ कुदगि साक्‍खुर, हे़क्‍क्‍याङ् लायोलाम् ले़प्‍मि खोमा कुदे़प्‍फेःल्‍ले़ कुदगि ले़प्‍माङ् खुने़ॽ कुहुक्‍चोःल्‍ले़ खे़न् माक्‍खिन् नुसिले़ङ् थारिक् साक्‍खुर॥


१५ “खे़ब्‍याङ् खुने़ॽ मनाहाॽरे़ खुन्‍छिॽ लागि सिदुङ्‌जभा कुम्‍बाबा मे़ःन्‍दाःन् से़रुर, हे़क्‍क्‍याङ् खे़ल्‍ले़ कुमाक्‍खिन् फोःन्‍दा सिगाङ् तारुआङ् से़गम्‍बे़ल्‍ले़ कुमाक्‍खिन् हे़क्‍के कुदे़प्‍फेःल्‍ले़ कुसम्‍धाङ् नु कुदे़प्‍फेःल्‍ले़ कुदगाङ् साक्‍खुर॥
 १६ कम्‍भलॽरिक् इस्राइलिहाॽरे़ खुन्‍छिॽ आसुत्‍थो, फे़न्‌याःम्‍बक् नु खे़ङ्‌हाॽरे़ खुन्‍छिॽ के़रे़क् लायोल्‍ले़ चोगुल्‍ले़ साॽरिक् सेसेबादे़न्‍निल्‍ले़ लागि खे़ल्‍ले़ लायोलाम् ले़प्‍मि नाःक्‍तुरb॥ खे़ङ्‌हाॽरे़ खुन्‍छिॽ आसुत्‍थो लुम्‍मो तुम्‍मादे़न् साःङ्‌गाहिम्‍मिल्‍ले़ लागिआङ् खे़ल्‍ले़ हे़क्‍केए चोगुर॥
 १७ आल्‍ल हारुने़न् लायोलाम् ले़प्‍मि नाःक्‍मारे़ लागि साॽरिक् सेसेबादे़न्‍नो लाःत्, हे़क्‍क्‍याङ् खुने़ॽ आबाङे लागि, खुने़ॽ आबाङे कुहिम्‍सयङ्‌ले़ लागि नु इस्राइलबा के़रे़क् सङ्‌जुम्‍भोहाॽरे़ लागि लायोलाम् ले़प्‍मि नाःक्‍तुआङ् मे़न्‍नुःङ् मे़ल्‍लःन्‍ने थारिक् तुम्‍मादे़न् साःङ्‌गाहिम्‍मो हाःत्‍ताङ् मे़लाःत्‍ने़न्‍ल॥


१८ “खे़ब्‍याङ् खे़ल्‍ले़ लाःक्‍कात् ले़त्‍ति तोःम्‍मादे़न्‍नो पेःक्‍काङ् यहवे दाङ्‌बे़ल्‍ले़ कुदगि खे़ल्‍ले़ लागि लायोलाम् ले़प्‍मि नाःक्‍तुर॥ हे़क्‍क्‍याङ् से़गम्‍बान् नु कुम्‍बाबा मे़ःन्‍दाःल्‍ले़ कुमाक्‍खिॽओलाम् कुभा आजे़ःत्‍छिक् याङ्‌सिङ्‌ङाङ् के़रे़क् पिसाङ्‌बा ताङ्‌हाॽओ हुःत्‍तुर॥
 १९ माक्‍खिॽओलाम् कुहुक्‍चोःल्‍ले़ नुसिले़ङ् थारिक् खे़ल्‍ले़ कुसम्‍धाङ् साक्‍खुआङ् इस्राइलिहाॽरे़ खुन्‍छिॽ आसुत्‍थोलाम् ले़त्‍ति तोःम्‍मादे़न्‍निन् सुत्‍थो नु सेसे चोगुररो॥



लायोलाम् ले़प्‍मि नाःक्‍मा मे़ल्‍लुक्‍साःत्


२० “आल्‍ल हारुने़ल्‍ले़ साॽरिक् सेसेबादे़न्, तुम्‍मादे़न् साःङ्‌गाहिम् नु ले़त्‍ति तोःम्‍मादे़न्‍निल्‍ले़ लागि लायोलाम् ले़प्‍मि नाःक्‍मा सुरुआङ् खे़ल्‍ले़ कुहिङ्‌वे़त् कुम्‍बाबा मे़ःन्‍दाःन् तारुर॥
 २१ हे़क्‍क्‍याङ् हारुने़ल्‍ले़ खुने़ॽ ने़प्‍माङ् कुहुक्‍हाॽ कुहिङ्‌वे़त् कुम्‍बाबा मे़ःन्‍दाःल्‍ले़ कुधे़गेःक्‍पो ने़स्‍सुर, खे़ब्‍याङ् इस्राइलिहाॽरे़ खुन्‍छिॽ के़रे़क् फे़न्‌याःम्‍बक्, पिफ्‍युङ् नु लायो चोगुम्‍बे़ लॽरिक् पाःप्‍मा मे़दे़न्‍नाङ् खे़न् कुम्‍बाबा मे़ःन्‍दाःल्‍ले़ कुधे़गेःक्‍पो मे़धासुर॥ खुने़ॽ खे़न् लायोहाॽ कुम्‍बाबा मे़न्‍दाःल्‍ले़ कुधे़गेःक्‍पो ने़स्‍सुआङ् खुने़ॽ तगिआङ्‌धोए मुरामे़त्‍तुबा मनाःन्‍नु सोरिक् मुरे़ःक् खारे़ःक् थेआङ् के़होःप्‍पादे़न्‍नो खे़न् मे़ःन्‍दाःन् पाङ्‌घुदेसुर॥
 २२ कम्‍भलॽरिक् खे़न् कुम्‍बाबा मे़ःन्‍दाःल्‍ले़ए खे़ङ्‌हाॽरे़ खुन्‍छिॽ के़रे़क् लायो लासोःत्‍हाॽ चिजि खक्‍खक्‍पादे़न्‍नो कुयुदेॽरुर, हे़क्‍क्‍याङ् खे़न् मनाःल्‍ले़ खे़न् कुम्‍बाबा मे़ःन्‍दाःन् मुरे़ःक् खारे़ःक् थेआङ् के़होःप्‍पादे़न्‍नो ले़रुदेसुर॥


२३ “खे़न् एगाङ् हारुने़न् साॽरिक् सेसेबादे़न्‍नो लाःप्‍मानुःल्‍ले़ तगि खुने़ॽ नैनासुत् कुजाङ्‌हाॽ चाक्‍सिङ्‌ल॥ खुने़ॽ तुम्‍मादे़न् साःङ्‌गाहिम्‍मोलाम् लःन्‍निल्‍ले़ खुने़ॽ चाक्‍खुबा नैनासुत् चाङ्‌हाॽ फे़न्‍दुआङ् आम्‍भा खे़प्‍मो ने़स्‍सुधर॥
 २४ खुने़ॽ कुभा सेसेबा च्‍वाःत् के़ने़बादे़न्‍नो वारुःम्‍सिङ्‌ल, हे़क्‍क्‍याङ् कुजाङ्‌हाॽ चाक्‍सिङ्‌ङाङ् ताररो॥ खे़ब्‍याङ् आबाङे कुलागि मिधिङ्‌मनादेमनाबा वयागे़न् सिदुङ्‌जभा नु मनाहाॽरे़ खुन्‍छिॽ लागि मिधिङ्‌मनादेमनाबा वयागे़न् सिदुङ्‌जभा तोःन्‍दुआङ् लायोलाम् ले़प्‍मि नाःक्‍तुर॥
 २५ लायोलाम् ले़प्‍मि खोमा सिदुङ्‌जभाःल्‍ले़ कुसोःत्‍तिन्‍नाङ् खे़ल्‍ले़ ले़त्‍ति तोःम्‍मादे़न्‍नो मिधिक्‍खुर॥


२६ “कुबाःप्‍पाःत् वाॽमा के़घोबा कुम्‍बाबा मे़ःन्‍दा ले़त्‍छे़ के़बेःक्‍पा मनाःल्‍ले़ कुजाङ्‌ङिन् वाहप्‍तुआङ् खुने़ॽ वारुःम्‍सिङ्‌ल, खे़ब्‍याङ् खे़न् एगाङ् खे़न् साःङ्‌गाहिम्‍मो नुःङ्‌दार॥
 २७ लायोलाम् ले़प्‍मि नाःक्‍मारे़ लागि तोःम्‍मनाबा से़गम्‍बान् नु कुम्‍बाबा मे़ःन्‍दाःल्‍ले़ कुमाक्‍खिन् साॽरिक् सेसेबादे़न्‍नो मे़दारुआङ् वये़, खे़न् वयागे़न् सिदुङ्‌जभाहाॽरे़ खुन्‍छिॽ थक्‍हाॽ साःङ्‌गाहिम्‍हाॽलाम् लाःक्‍कात् तेॽरुआङ् साहोरिक्‍हाॽ, साहाॽ नु पिॽहिहाॽ साःङ्‌गाहिम्‍हाॽलाम् लाःक्‍कात् मिधिक्‍खुदेसुर पोःङ्‌ॽ॥
 २८ खे़न् मिगे़धिङ्‌बाल्‍ले़ कुजाङ्‌ङिन् वाहप्‍तुआङ् खुने़ॽ वारुःम्‍सिङ्‌ल, हे़क्‍क्‍याङ् खे़न् एगाङ् खुने़ॽ साःङ्‌गाहिम्‍हाॽओ ताररो॥



आप्‍तिक्‍लाम्‌ सुत्‍थो पोङ्‌मा याःम्‍बक् चोःक्‍मा ये़न् तोमा थिम्


२९ “खिनिॽ लागि कन् सदादिङ्‌बा थिम् पोङ्‌ल॥ नुसिगेक्‍पा ला थिबोङ् ये़न्‍नो खिनिॽ आप्‍फेक् आप्‍फेक् नाॽआसिम्‍मे़ॽc॥ लाजेॽओ खिनिॽ सागे़वाःन्‍छिङ्‌बानिङ्‌साङ्, इग्र खिनिॽलुम्‍मो के़वाॽबा वेॽ लाजेॽबासाङ्, खिनिॽ आत्‍तिन्‍हाॽरे़आङ् थे़मा परिक्‍ले़न्‍नाङ् याःम्‍बक् मे़जोगे़म्‍मिन्‍ने़ॽ,
 ३० थेआङ्‌भे़ल्‍ले़ हाबा खे़न् ये़न्‍नो खिनिॽ सुत्‍थो चोःक्‍मानिङ् फाॽआङ् खिनिॽ लागि लायोलाम् ले़प्‍मि नाःक्‍मा पोःङ्‌ॽ॥ खे़ब्‍याङ् यहवे दाङ्‌बे़ल्‍ले़ कुदगि के़रे़क् लायोलाम् खिनिॽ सुत्‍थो के़बोःक्‍खिॽ॥
 ३१ खे़न् ये़न्‍निङ्‌ग साॽरिक् सेसेबा ये़न्‍लो॥ खे़ल्‍ले़ याःन्‍दिक् खिनिॽ तःक्‍ने़त् युङे़म्‍मे़ॽ हे़क्‍क्‍याङ् याःम्‍बक् थेआङ् मे़जोगे़म्‍मिन्‍ने़ॽ॥ कन् थिम्‍हाॽ सदादिङ् आभे़ल्‍ले़साङ् इःप्‍मा नाःप्‍मा पोःङ्‌ॽ॥
 ३२ माङ्‌थोःक्‍ना मे़बिरुबा नु कुम्‍बारे़ कुले़क्‌वाओ तुम् निङ्‌वाॽफुसाम्‍बा पोङ्‌मारे़ लागि हात् युक्‍तिङ् पोःक्‍खे़आङ् वाॽ, आम्‍भा खुने़ॽ लायोलाम् ले़प्‍मि नाःक्‍तुर, हे़क्‍क्‍याङ् खे़ल्‍ले़ सेसे नैनासुत् चाङ्‌हाॽ चाक्‍खुर॥
 ३३ खे़ल्‍ले़ साॽरिक् सेसेबादे़न्, तुम्‍मादे़न् साःङ्‌गाहिम् नु ले़त्‍ति तोःम्‍मादे़न्‍निल्‍ले़ लागि लायोलाम् ले़प्‍मि नाःक्‍तुर॥ हे़क्‍क्‍याङ् खे़ल्‍ले़ निङ्‌वाॽफुसाम्‍बाहाॽ नु सङ्‌जुम्‍भोबा के़रे़क् मनाहाॽरे़ लागिआङ् लायोलाम् ले़प्‍मि नाःक्‍तुर॥


३४ “कन् खे़ङ्‌हाॽरे़ खुन्‍छिॽ लागि आभे़ल्‍ले़साङ् के़वाॽबा सदादिङ्‌बा थिम् पोङ्‌ल– तङ्‌बेरे़ थिक्‍ले़ङ् इस्राइलिहाॽरे़ खुन्‍छिॽ के़रे़क् लायोल्‍ले़ लागि ले़प्‍मि नाःक्‍तुर॥”


हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तुबा कुइसिःक् खुने़ॽ हे़क्‍केए चोगुरो॥


 


a १६:८ कन् मे़ःन्‍दबकाःल्‍ले़ मनाहाॽरे़ खुन्‍छिॽ लायोहाॽरे़ आप्‍तिक्‍किन् कुमा तेॽमारे़ लागि मुरे़ःक् खारे़ःक् थेआङ् के़होःप्‍पादे़न्‍नो मे़ले़रु मे़देसु॥ 


b १६:१६ निङ्‌वाॽफुसाम्‍बे़ल्‍ले़ साॽरिक् सेसेबादे़न्‍निल्‍ले़ लागि, तुम्‍मादे़न् साःङ्‌गाहिम्‍मिल्‍ले़ लागि नु ले़त्‍ति तोःम्‍मादे़न्‍निल्‍ले़ लागि


c १६:२९ इग्र तःक्‍ने़त् युङ्‌मा॥ हे़क्‍तङ्‌बाए पाःत्‍ला ३१ ओ आङ् पत्॥






सामाक्‍खिॽ चामा मे़नुॽने़न्



१७
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ हारुने़न्, खे़ल्‍ले़ कुस्‍साहाॽ नु के़रे़क् इस्राइलिहाॽ मे़त्‍ते़सेॽ– ‘यहवे दाङ्‌बे़ल्‍ले़ इङ्‌जाङ् चोगुबा पाःन्‍हाॽ कन्‍हाॽरो–
 ३ इस्राइलिहाॽरे़ खुन्‍छिॽ लुम्‍मो आत्‍तिल्‍ले़ साःङ्‌गाहिम्‍हाॽ सिगाङ् इग्र लाःक्‍कात् पित्, मे़ल्‍लुक्‍साःत् किग्र मे़ःन्‍दाक् च्‍या से़रुॽ,
 ४ हे़क्‍क्‍याङ् तुम्‍मादे़न् साःङ्‌गाहिम्‍मोबा लाम्‍धेःप्‍पो यहवे दाङ्‌बे़ल्‍ले़ कुसेसे युङ्‌दे़न् तगि ले़प्‍माङ् सिदुङ्‌सभा तोःम्‍मारे़ लागि मे़दारुन्, खे़न् मनान् माक्‍खिॽइल्‍ले़ ते़त्‍तुर॥ खे़ल्‍ले़ माक्‍खिॽ वदेःन्‍दुआङ् वाॽ॥ खे़न् खुने़ॽ कुमनाहाॽलाम् मे़लःत्‍तु मे़देसुर॥
 ५ मनाहाॽरे़ खुन्‍छिॽ तोःम्‍मा के़बोङ्‌बा सिदुङ्‌जभाहाॽ लाःक्‍कात् ताम्‍दाम्‍बादे़न्‍नो सिदुङजभा मे़न्‍दोःन्‍दुन्‍ल फाॽआङ् कन् इङ्‌जाङ्‌ङिन् पोःक्‍खे़आङ् वाॽ॥ खे़ङ्‌हाॽरे़ निङ्‌वाॽफुसाम्‍बाओ तुम्‍मादे़न् साःङ्‌गाहिम्‍मोए ताःप्‍मासिआङ् खे़ङ्‌हाॽ यहवे दाङ्‌बाओ तङ्‌जुम् वयागे़न् सिदुङ्‌जभा हे़क्‍के तोःम्‍मासि पोःङ्‌ॽ॥
 ६ निङ्‌वाॽफुसाम्‍बे़ल्‍ले़ खे़न् माक्‍खिन् तुम्‍मादे़न् साःङ्‌गाहिम्‍मोबा लाःप्‍मादे़न्‍नो यहवे दाङ्‌बाओ ले़त्‍ति तोःम्‍मादे़न्‍नो साक्‍खुर, हे़क्‍क्‍याङ् कुसोःत्‍तिन् चाहे यहवे दाङ्‌बे़ल्‍ले़ कुलागि कुनाम्‍गे़नुॽबा कुनाम् पोङ्‌मारे़ लागि मिधिक्‍खुदेसुर॥
 ७ खे़ङ्‌हाॽरे़ आल्‍ल मे़ःन्‍दा नारा नावाइत्‍लाहाॽa से़वा मे़म्‍मे़त्‍तुसिन्‍ल हे़क्‍क्‍याङ् खुन्‍छिॽ मे़दोन्‍दुबा सिदुङ्‌जभाःल्‍ले़ आङ्‌गाॽनु नसान् के़ले़ङ्‌बा चोगुसिआङ् याम्‍बोःप्‍मा याःम्‍बक् के़जोःक्‍पा हे़क्‍तङ्‌बा मे़जोगुसिन्‍ल॥ खे़ङ्‌हाॽ नु खे़ङ्‌हाॽरे़ खुन्‍छिॽ थाःक्‍थाःक्‍ले़ लागि कन् सदादिङ्‌बा थिम् पोङ्‌ल॥’


८ “खे़ने़ॽ खे़ङ्‌हाॽ मे़त्‍ते़से़ॽ, ‘इस्राइलिहाॽ इग्र खे़ङ्‌हाॽनु के़युङ्‌बा वेॽ लाजेॽबा मनाहाॽरे़ मिधिङ्‌मनादेमनाबा वयागे़न् सिदुङ्‌जभा इग्र कुभा वेॽ सिदुङ्‌जभा मे़दोन्‍दुल्‍ले़
 ९ आत्‍तिल्‍ले़ यहवे दाङ्‌बे़ल्‍ले़ कुलागि खे़न् तोःन्‍छे़ तुम्‍मादे़न् साःङ्‌गाहिम्‍मोबा लाःप्‍मादे़न्‍नो मे़दारुन्, खे़न् मनान् खुने़ॽ कुमनाहाॽलाम् मे़लःत्‍तु मे़दे़सुर॥


१० “‘इस्राइलिहाॽ इग्र खे़ङ्‌हाॽनु के़युङ्‌बा वेॽ लाजेॽबा मनाहाॽओ कुभारे़ आत्‍तिन् सामाक्‍खिन्‍छाङ् चने़भग्र, खे़न् माक्‍खिॽ के़जाबे़न् आङ्‌गाॽ अत्‍तुङ्‌ॽ, हे़क्‍क्‍याङ् खे़न् खुने़ॽ कुमनाहाॽलाम् लःत्‍तुङ्‌देसुङ्‌ॽ,
 ११ थेआङ्‌भे़ल्‍ले़ कुसक्‍मा के़याक्‍पा थक्‍सा पुसाहाॽरे़ खुन्‍छिॽ सक्‍मान् माक्‍खिॽओ याक्॥ आङ्‌गाॽ माक्‍खिन् चाहे ले़त्‍ति तोःम्‍मादे़न्‍नो खिनिॽ लागि लायोलाम् ले़प्‍मि नाःक्‍मारे़ लागि पिनिङ्‌ङाङ् वाॽ, थेआङ्‌भे़ल्‍ले़ माक्‍खिॽलाम्‍बाए मे़न्‍छाम् याप्‍मिरे़ हिङ्‌मन् लायोलाम् ले़प्‍मि नाःक्‍मा पोःङ्‌ॽ॥
 १२ कल्‍ले़ चुगुल्‍ले़ खिनिॽ इग्र खिनिॽनु के़युङ्‌बा वेॽ लाजेॽबा मनाहाॽओ आत्‍तिल्‍ले़आङ् माक्‍खिॽ मे़जने़न्‍ल फाॽआङ् आङ्‌गाॽ इस्राइलिहाॽ मे़त्‍तुङ्‌सिङ्‌बारो॥


१३ “‘इस्राइलिहाॽ इग्र खिनिॽनु के़युङ्‌बा वेॽ लाजेॽबा मनाहाॽओ आत्‍तिल्‍ले़ सानाःप्‍मा चामा के़नुॽबा कुभा थक्‍सा इग्र पुःन् ते़म्‍सुॽ, खुने़ॽ खे़ल्‍ले़ के़रे़क् कुमाक्‍खिन् सिःप्‍तुलःत्‍तुआङ् खाम्‍मिल्‍ले़ लुप्‍तुर॥
 १४ थेआङ्‌भे़ल्‍ले़ के़रे़क् कुसक्‍मा के़याक्‍पा मुन्‍जिङ् वयाःक् के़लॽबा थक्‍सा पुसाहाॽरे़ खुन्‍छिॽ सक्‍मान् खे़ङ्‌हाॽरे़ खुन्‍छिॽ माक्‍खिॽओ याःक्॥ कल्‍ले़चोगुल्‍ले़ आङ्‌गाॽ इस्राइलिहाॽ मे़त्‍तुङ्‌सिङ्‌ङाङ् वाॽ– “आत्‍तिन् कुहिङ्‌वे़त् थक्‍सा पुसाःल्‍ले़ कुमाक्‍खिन्‍नाङ् मे़जे़म्‍मिन्‍ने़ॽ, थेआङ्‌भे़ल्‍ले़ के़रे़क् कुहिङ्‌वे़त् थक्‍सा पुसाहाॽरे़ खुन्‍छिॽ सक्‍मान् खुन्‍छिॽ माक्‍खिॽओ याक्॥ खे़न् माक्‍खिॽ के़जाबा आत्‍तिन्‍छाङ् लःप्‍मादेमा पोःङ्‌ॽ॥”


१५ “‘लाजेॽओबासाङ् इग्र वेॽ लाजेॽबासाङ् हाःत्‍ले़ आप्‍फेक् के़सिबा इग्र ताम्‍भुङ् थक्‍साहाॽरे़ मे़भुयुबा सान् चःॽ, खे़ल्‍ले़ खुने़ॽ कुजाङ्‌ङिन् वाहप्‍तुर पोःङ्‌ॽ हे़क्‍क्‍याङ् आबाङे च्‍वाःत्‍तो वारुःम्‍सिङ्‌मा पोःङ्‌ॽ, हे़क्‍क्‍याङ् युःन्‍छिक् थारिक् आसुत्‍थो पोःङ्‌ॽ॥ खे़न् एगाङ् खुने़ॽ सुत्‍थो पोःङ्‌ॽ॥
 १६ कर खे़ल्‍ले़ कुजाङ्‌ङिन् वामे़हप्‍तुन् हे़क्‍क्‍याङ् आबाङेआङ् वामे़रुःम्‍सिङ्‌ङे़न्‍ने़भग्र खे़ल्‍ले़ लागि खुने़ॽ खुम्‍दिङ् पिमाए पोङ्‌लो॥’”


 


a १७:७ इग्र मे़ःन्‍दा नारा के़गप्‍पा साम्‍माङ्‌हाॽ॥






सोरिक् इम्‍मा मे़न्‍नुॽमनाबा पाःन्‍हाॽ



१८
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥
 ३ खिनिॽ के़युङि के़वयिबा मिस्र लाजेॽबा मनाहाॽरे़ खुन्‍छिॽ थिम्‍बे साक्‍थिम्‍हाॽ मे़इःत्‍ते़म् मे़नाःत्‍ताम्‍मिन्‍ने़ॽ॥ हे़क्‍क्‍याङ् आल्‍ल आङ्‌गाॽ कनान लाजेॽओ खिनिॽ तेॽनिङ्‌ल पत्‍ता, कल्‍ले़चोगुल्‍ले़ खे़प्‍मोबा थिम्‍बे साक्‍थिम्‍हाॽआङ् मे़नाःत्‍ते़म्‍मिन्‍ने़ॽ॥
 ४ खिनिॽ आङ्‌गाॽ आसाम्‌यो थिम्‍हाॽ नु आधिम्‍हाॽ इःप्‍मा नाःप्‍माआङ् खे़न् कुइसिःक् वाॽमा पोःङ्‌ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥
 ५ खिनिॽ कन् आसाम्‌योथिम् साक्‍थिम्‍हाॽ इःत्‍ते़म् नाःत्‍ते़म्‍मे़ॽ, थेआङ्‌भे़ल्‍ले़ खे़ङ्‌हाॽ के़इःप्‍पा के़नाःप्‍पा मनान् खे़ङ्‌हाॽलाम्‍बाए हिङ्‌ॽ॥ आङ्‌गाॽ यहवे दाङ्‌बाआ॥


६ “‘खिनिॽ लुम्‍मो आत्‍तिल्‍ले़आङ् निःत्‍ताङ् काॽइ के़धाप्‍पा के़धाप्‍माहाॽनु सोरिक् इम्‍मा याःम्‍बक् मे़जोगुन्‍ल॥ आङ्‌गाॽ यहवे दाङ्‌बाआ॥


७ “‘खे़ने़ॽ के़म्‍मा मेःत् तेॽमा याःम्‍बक् मे़जोगे़न्‍ने़ॽ हे़क्‍क्‍याङ् खे़ने़ॽ के़म्‍बा सिरिङ्‌ममो मे़धासे़न्‍ने़ॽ॥ खे़न् खे़ने़ॽ मानुदिङ् के़म्‍मारो॥ खे़ने़ॽ खुने़ॽनु सोरिक् इम्‍मा याःम्‍बक् मे़जोगे़न्‍ने़ॽ॥


८ “‘खे़ने़ॽ आबाङे के़म्‍बारे़ कुमेत् के़म्‍मा पाःक्‍मे़न्‍नु सोरिक् इम्‍मा याःम्‍बक् मे़जोगे़न्‍ने़ॽ॥ हे़क्‍के के़जोगुल्‍ले़ खे़ने़ॽ आबाङे के़म्‍बारे़ कुजाःत्‍थि के़देसुॽ॥


९ “‘खे़ने़ॽ आबाङे के़न्‍ने़ॽ के़न्‍साॽ इग्र के़म्‍मा पाःक्‍मा ले़प्‍माङ्‌बा किग्र आप्‍फेक् के़म्‍बा ले़प्‍माङ्‌बा के़न्‍ने़ॽ के़न्‍साॽइन् हिम्‍मो इग्र लाःक्‍कात् सागे़वाःन्‍छिङ्‌मासाङ् खे़न् मेःत् तेॽमा याःम्‍बक् मे़जोगे़न्‍ने़ॽ॥


१० “‘खे़ने़ॽ आबाङे के़स्‍सा ये़म्‍बित्‍छा ले़प्‍माङ्‌बासाङ् के़स्‍सा मे़न्‍छुमा ले़प्‍माङ्‌बासाङ् खे़ने़ॽ आबाङे के़म्‍मे़न्‍छाॽइन्‍नु सोरिक् इम्‍मा याःम्‍बक् मे़जोगे़न्‍ने़ॽ॥ खुने़ॽलाम्‍बा खे़ने़ॽ आबाङे कुनामे़न्‍छाॽ के़जोःक्‍सिङ्‌ॽ॥


११ “‘खे़ने़ॽ आबाङे के़म्‍मा पाःक्‍माल्‍ले़ कुस्‍साःन्‍नु सोरिक् इम्‍मा याःम्‍बक् मे़जोगे़न्‍ने़ॽ॥ खे़ने़ॽ खे़न् के़माङ्‌गे़न्‍ना के़न्‍साॽरो॥


१२ “‘खे़ने़ॽ आबाङे के़न्‌यानु सोरिक् इम्‍मा याःम्‍बक् मे़जोगे़न्‍ने़ॽ॥ खे़न् खे़ने़ॽ के़म्‍बारे़ निःत्‍ताङ्‌बा कुगाॽइरो॥


१३ “‘खे़ने़ॽ आबाङे के़म्‍मारे़ कुन्‍साॽ के़न्‍छुमानु सोरिक् इम्‍मा याःम्‍बक् मे़जोगे़न्‍ने़ॽ॥ खे़न् खे़ने़ॽ के़म्‍मारे़ निःत्‍ताङ्‌बा कुगाॽइरो॥


१४ “‘खे़ने़ॽ के़न्‍दुम्‍मा इग्र के़न्‍छुमाःन् मेःत् तेॽमा याःम्‍बक् मे़जोगे़न्‍ने़ॽ हे़क्‍क्‍याङ् आबाङे के़म्‍बारे़ कुन्‍साॽ कुम्‍भुॽहाॽ कुनामे़न्‍छाॽ मे़मे़त्‍ते़से़न्‍ने़ॽ॥ खुने़ॽग खे़ने़ॽ के़न्‍दुम्‍मा इग्र के़न्‍छुमारो॥


१५ “‘खे़ने़ॽ आबाङे के़म्‍बाङ्‌लिःन्‍नु सोरिक् इम्‍मा याःम्‍बक् मे़जोगे़न्‍ने़ॽ॥ खे़न् खे़ने़ॽ के़स्‍साःल्‍ले़ कुमेःत्‍लो॥ खे़ने़ॽ खे़न्‍नु मे़इप्‍से़न्‍ने़ॽ॥


१६ “‘खे़ने़ॽ आबाङे के़म्‍भुॽरे़ कुमेत् इग्र के़न्‍साॽरे़ कुमेःत्‍ते़न्‍नु सोरिक् इम्‍मा याःम्‍बक् मे़जोगे़न्‍ने़ॽआङ् के़न्‍साॽ के़म्‍भुॽहाॽ कुनामे़न्‍छाॽ मे़मे़त्‍ते़से़न्‍ने़ॽ॥


१७ “‘कुभा मे़न्‍छुमा हे़क्‍क्‍याङ् खे़ल्‍ले़ कुस्‍सा मे़न्‍छुमा ने़प्‍माङ्‌नु खे़ने़ॽ सोरिक् इम्‍मा याःम्‍बक् मे़जोगे़न्‍ने़ॽ॥ हे़क्‍क्‍याङ् कुस्‍सा ये़म्‍बित्‍छा इग्र कुस्‍सा मे़न्‍छुमा ले़प्‍माङ्‌बा कुम्‍मे़न्‍छाॽइन्‍नु सोरिक् इम्‍मा याःम्‍बक् मे़जोगे़न्‍ने़ॽ॥ खे़न् खुने़ॽ निःत्‍ताङ्‌बा कुगाॽइरो॥ हे़क्‍के चोःक्‍माग फे़न्‌याःम्‍बक् पोःङ्‌ॽ॥


१८ “‘खे़ने़ॽ आप्‍फेक् के़मेःत्‍तिन् हिङ्‌ङाङ् वाॽर खुने़ॽ कुन्‍ने़ॽ इग्र कुन्‍साॽइन् लाॽमा मे़दारे़न्‍ने़ॽआङ् सोरिक् इम्‍मा याःम्‍बक् मे़जोगे़न्‍ने़ॽ॥


१९ “‘कुभा मे़न्‍छुमाःल्‍ले़ कुसिम् वाहप्‍मा वाॽबा आसुत्‍थो पोङ्‌बा ये़म्‍मो खे़न्‍नु सोरिक् इम्‍मा याःम्‍बक् मे़जोगे़न्‍ने़ॽ॥


२० “‘खे़ने़ॽ के़हिम्‍बेसाङ्‌बे़ल्‍ले़ कुमेत् एयाङ्‌मा मे़न्‍छुमान्‍नु सोरिक् इम्‍मा याःम्‍बक् मे़जोगे़न्‍ने़ॽ॥ हे़क्‍केलॽरिक् खे़ने़ॽ आप्‍फेक् आसुत्‍थो मे़जोःक्‍सिङ्‌ङिन्‍ने़ॽ॥


२१ “‘खे़ने़ॽ के़स्‍सा के़एहाॽ मोलोख माङ्‌ङिल्‍ले़ कुलागि मिमे़धिक्‍खे़से़न्‍ने़ॽआङ् के़निङ्‌वाॽफुमाङ्‌ङिल्‍ले़ कुमिङ्‌ङिन् फे़त्‍मे़लाःन्‍दे़न्‍ने़ॽ॥ आङ्‌गाॽए यहवे दाङ्‌बाआ॥


२२ “‘मे़न्‍छुमाहाॽनु हे़क्‍के खे़ने़ॽ ये़म्‍बित्‍छाःन्‍नु सोरिक् इम्‍मा याःम्‍बक् मे़जोगे़न्‍ने़ॽ॥ खे़न् याम्‍गे़सिङ्‌बा याःम्‍बक्‍लो॥


२३ “‘आत्‍तिन् थक्‍साःन्‍नुआङ् सोरिक् इम्‍मा याःम्‍बक् मे़जोगे़न्‍ने़ॽआङ् आबाङे आसुत्‍थो मे़जोःक्‍सिङ्‌ङिन्‍ने़ॽ॥ मे़न्‍छुमान् सोरिक् इम्‍मा याःम्‍बक्‍ले़ लागि थक्‍साःन्‍नु मे़इम्‍ने़ल्‍ल॥ खे़न् मे़न्‌वाॽमनाबा फे़न्‌याःम्‍बक्‍लो॥


२४ “‘अक्‍तङ्‌बा के़रे़क् याःम्‍बक्‍हाॽलाम् आप्‍फेक् आसुत्‍थो मे़जोःक्‍कासिम्‍मिन्‍ने़ॽ॥ आङ्‌गाॽ खिनिॽ तगिलाम्‍बा लःप्‍मादेमा चोगुङ्‌सिङ्‌बा मे़न्‍छाम् सुवाङ्‌हाॽ के़रे़क् अक्‍तङ्‌बा पाःन्‍हाॽओए आसुत्‍थो मे़बोःक्‍खे़आङ् मे़वाॽ॥
 २५ हे़क्‍केलॽरिक्‍के खे़न् लाजेन् आसुत्‍थो पोःक्‍खे़बारो॥ हे़क्‍क्‍याङ् आङ्‌गाॽ खे़ल्‍ले़ कुसम्‍धाङ् खे़ल्‍ले़ चोगुबा कुभे़न् याःम्‍बक्‍किल्‍ले़ कुले़क्‌वा खुम्‍दिङ् पिरुङ्, खे़ब्‍याङ् खे़न् लाजेःल्‍ले़ खे़प्‍मो के़युङ्‌बा मनाहाॽ असुसिआङ् लाप्‍फेसुसि॥
 २६ कर लाजेॽओ के़युङ्‌बासाङ् इग्र खिनिॽलुम्‍मो के़युङ्‌बा वेॽ लाजेॽबा मनासाङ्, खिनिॽ आङ्‌गाॽ आसाम्‌यो थिम्‍हाॽ नु आधिम्‍हाॽ इःत्‍ताम् नाःत्‍ताम्‍मे़ॽ, खे़ब्‍याङ् अक्‍तङ्‌बा याम्‍गे़सिङ्‌बा याःम्‍बक्‍हाॽ मे़जोगे़म्‍मिन्‍ने़ॽ॥
 २७ थेआङ्‌भे़ल्‍ले़ अक्‍तङ्‌बा के़रे़क् याम्‍गे़सिङ्‌बा याःम्‍बक्‍हाॽ खे़न् लाजेॽओ तगि के़युङ्‌बाहाॽरे़ मे़जोगु, खम्‍भ्‍याङ् खे़न् लाजेन् आसुत्‍थो पोःक्‍खे़॥
 २८ आङ्‌गाॽ आसाम्‌यो साक्‍थिम्‍हाॽ के़न्‍इःत्‍तुम्‍मिन् के़न्‍नाःत्‍तुम्‍मिन्‍नाङ् खे़न् लाजेन् खिनिॽ आसुत्‍थो के़जोगुम्‍ने़भग्र खे़प्‍मो तगि के़युङ्‌बाहाॽ हे़क्‍के खिनिॽआङ् खे़न् लाजेःल्‍ले़ के़असिआङ् लाप्‍के़दे़सिॽ॥
 २९ कन्‍हाॽओबा आत्‍तिल्‍ले़ कुभा याम्‍गे़सिङ्‌बा याःम्‍बक् चोगुने़भग्र खे़न् खुने़ॽ कुमनाहाॽलाम्‍बा मे़लःत्‍तु मे़देसुर॥


३० “‘कल्‍ले़चोगुल्‍ले़ उन्‍छोःन् उन्‍छोःन्‍बाहाॽरे़ मे़जोगु मे़युरुबा याम्‍गे़सिङ्‌बा याःम्‍बक्‍किन् खिनिॽ मे़जोगे़म्‍मिन्‍ने़ॽ हे़क्‍क्‍याङ् आबाङे आसुत्‍थो मे़जोःक्‍कासिम्‍मिन्‍ने़ॽ फाॽआङ् पिनिङ्‌बा आइङ्‌जाङ्‌ङिन् इःत्‍ताम् नाःत्‍ताम्‍मे़ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आरो॥’”


 






सेसे नु कुदोःप्‍मा खासे़न् लोःम्‍मा थिम्‍हाॽ



१९
 १ यहवे दाङ्‌बे़ल्‍ले़ मोसान् मे़त्‍तु,
 २ “के़रे़क् इस्राइलि सङ्‌जुम्‍भोहाॽ अक्‍खे मे़त्‍ते़से़ॽ– ‘खिनिॽ सेसे पोःक्‍खे़म्‍मे़ॽ, थेआङ्‌भे़ल्‍ले़ आङ्‌गाॽ, यहवे दाङ्‌बा खिनिॽ निङ्‌वाॽफुमाङ्‌ङिन्, सेसेबा चोःक्‍का॥


३ “‘खिनिॽ के़रे़क्‍ले़ आबाङे पानुदिङ् पाहाॽ थामे़न्‍दिङ् माहाॽ मिङ्‌सो इङ्‌धाङ् पिरे़म्‍सिम्‍मे़ॽ, हे़क्‍क्‍याङ् आङ्‌गाॽ आनाःम्‍सिङ्‌मा सबाथ ये़न्‍निन् ने़त्‍ते़म्‍मे़ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


४ “‘नावाइत्‍लाहाॽ ले़प्‍माङ् खिनिॽ मे़बत्‍छे़म्‍मिन्‍ने़ॽ, हे़क्‍क्‍याङ् खिनिॽ योःम्‍मनाबा माङ्‌हाॽआङ् मे़जोगे़म्‍सिम्‍मे़न्‍ने़ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


५ “‘खिनिॽ तङ्‌जुम् वयागे़न् सिदुङ्‌जभान् के़दोःम्‍दुम्‍मिल्‍ले़ आङ्‌गाॽ पिनिङ्‌बा थिम्‍हाॽ इःत्‍ते़म् नाःत्‍ते़म्‍मे़ॽ हे़क्‍क्‍याङ् आङ्‌गाॽ सिदुङ्‌जभान् ताःक्‍तुङ्‌ॽ॥
 ६ खिनिॽ के़दोःन्‍दुम्‍बा ये़न्‍नोए इग्र कुदाःन्‍दिक्‍मा थारिक् खे़न् चे़म्‍मे़ॽ॥ कर कुआत्‍छिन्‍दाःन् थारिक् नरे़ने़भग्र खे़न् मिओ मिधिक्‍खे़म्‍देसे़म्‍मे़ॽ॥
 ७ कुआत्‍छिन्‍दाःन् थारिक्‍काङ् के़जाम्‍ने़भग्र खे़न् आसुत्‍थो पोःङ्‌ॽ॥ खे़न् निङ्‌वाॽफुमाङ्‌ङिल्‍ले़ मे़दाःक्‍तुन्॥
 ८ खे़न् आत्‍तिन्‍हाॽरे़ मे़जःॽ खे़न् के़जाबाहाॽ खुन्‍छिॽ फे़न्‌याःम्‍बक्‍किल्‍ले़ लागि खुम्‍दिङ् पिमासिए पोःङ्‌ॽ, थे़आङ्‌भे़ल्‍ले़ खे़ङ्‌हाॽरे़ यहवे दाङ्‌बे़ल्‍ले़ कुसेसे पाःन्‍निन् आसुत्‍थो मे़जोगु॥ हे़क्‍क्‍याङ् खे़ङ्‌हाॽ खुन्‍छिॽ मनाहाॽलाम् मे़लःत्‍तु मे़देसुसिर॥


९ “‘खिनिॽ आबाङे के़दुम्‍बा पोगुगे़न् कुजान् के़हे़गुम्‍मिल्‍ले़ खिनिॽ प्‍याङ्‌सिगे़न् इक्‍ताप्‍पिल्‍ले़ कुयाओ थारिक् मे़हे़गे़म्‍मिन्‍ने़ॽ॥ के़हे़गुम्‍माङ के़माबा के़याःक्‍पा कुदाप्‍माहाॽ मे़भुक्‍खे़म्‍मिन्‍ने़ॽ॥
 १० खिनिॽ चे़ल्‍ले़क्‍सेॽ इक्‍ताप्‍पो कुजाॽहाॽ वरे़ङ्‌ले़ङ् मे़दुबे़म्‍मिन्‍ने़ॽ, हे़क्‍क्‍याङ् चे़ल्‍ले़क्‍से़ॽ इक्‍ताप्‍पो मक्‍के़धाबा कुजाॽहाॽ मे़सुप्‍से़म्‍मिन्‍ने़ॽ॥ खे़ङ्‌हाॽग याङ्‌गे़साॽबा नु वेॽ लाजेॽबा मनाहाॽरे़ खुन्‍छिॽ लागि ले़रे़म्‍धे़म्‍मे़ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


११ “‘खिनिॽ मे़घुःत्‍ते़म्‍मिन्‍ने़ॽ॥


“‘इङ्‌ले़क् मे़जोगे़म्‍मिन्‍ने़ॽ॥


“‘वेॽहाॽनु इङ्‌ले़क् पान् मे़बारे़म्‍मिन्‍ने़ॽ॥


१२ “‘खिनिॽ आङ्‌गाॽ आमिङ्‌ङो इङ्‌ले़क्‍के माङ्‌हे़क् मेजोगे़म्‍मिन्‍ने़ॽ॥ हे़क्‍के के़जोगुम्‍मिल्‍ले़ खिनिॽ निङ्‌वाॽफुमाङ्‌ङिल्‍ले़ कुमिङ्‌ङिन् फे़त्‍के़लाःम्‍दुम्‌ॽ॥ आङ्‌गाॽ यहवे दाङ्‌बाआ॥


१३ “‘खिनिॽ आप्‍फेक् हिम्‍बेसाङ्‌बे़न् मे़युक्‍ते़म्‍मिन्‍ने़ॽ, हे़क्‍क्‍याङ् खे़न् मे़नाप्‍ते़म्‍मिन्‍ने़ॽ॥


“‘नाम्‌याक्‍को याःम्‍बक् के़जोःक्‍पे़ल्‍ले़ कुयाङ्‌ङिन् खिनिॽ थिक् से़न्‍नाङ् मे़गत्‍ते़म्‍मिन्‍ने़ॽ॥


१४ “‘कुनागे़धाक्‍पा मनान् माङ्‌दे साक्‍मुरा मे़मे़त्‍ते़म्‍मिन्‍ने़ॽ॥ मिक्‍फःम्‍बे़ल्‍ले़ कुदगि आदोःक्‍तोःक्‍पा पान् मे़ने़स्‍से़म्‍मिन्‍ने़ॽ, कर आबाङे निङ्‌वाॽफुमाङ्‌ङिन्‍नु किसे़म्‍मे़ॽ॥ आङ्‌गाॽ यहवे दाङ्‌बाआ॥


१५ “‘खिनिॽ मे़न्‌वाॽमनाबा मे़जोगे़म्‍मिन्‍ने़ॽ॥ चुक्‍पासाङ् इग्र यम्‍बासाङ्, मनान् ओमे़प्‍माआङ् मे़ःन्, कर के़रे़क् मनाहाॽरे़ खुन्‍छिॽ लागि कुदोःप्‍मा खासे़न् चोगे़म्‍मे़ॽ॥


१६ “‘मनाहाॽरे़ खुन्‍छिॽ लुम्‍मो इङ्‌ले़क् पान् मे़इङ्‌साम्‍मिन्‍ने़ॽ॥


“‘खिनिॽ आप्‍फेक् हिम्‍बेसाङ्‌बे़न् सिमालिङ्‌धो के़त्‍ल मे़जोगे़म्‍मिन्‍ने़ॽ॥ आङ्‌गाॽ यहवे दाङ्‌बाआ॥


१७ “‘आबाङे फुॽनुसाॽहाॽ निङ्‌मि मे़जोगे़म्‍सिम्‍मिन्‍ने़ॽ॥ आबाङे हिम्‍बेसाङ्‌बे़न् नादुम्‍दुम्‍बा पान् मे़त्‍ते़म्‍मे़ॽ, मेःन्‍ने़भग्र खिनिॽआङ् खे़ल्‍ले़ कुभे़न् याःम्‍बक्‍को कुदङ्‌बा के़ध्‍ये़ॽइ॥


१८ “‘आबाङे हिम्‍बेसाङ्‌बेन्‍नु कुले़क्‌वा नुःक्‍मा मे़गोःत्‍ते़म्‍मिन्‍ने़ॽ हे़क्‍क्‍याङ् सिक् मे़गुये़म्‍मिन्‍ने़ॽ, कर आप्‍फेक् हिम्‍बेसाङ्‌बे़न् आप्‍फेक् कुइसिःक् लुङ्‌माॽ तुक्‍ते़म्‍मे़ॽ॥ आङ्‌गाॽ यहवे दाङ्‌बाआ॥


१९ “‘खिनिॽ आङ्‌गाॽ आसाम्‌यो थिम्‍हाॽ इःत्‍ते़म् नाःत्‍ते़म्‍मे़ॽ॥


“‘ने़त्‍छि वेॽ वेॽ परिक्‍पा थक्‍साहाॽ मे़लाम्‍सिङ्‌ल मे़याःन्‍दे़म्‍सिम्‍मिन्‍ने़ॽ॥


“‘खिनिॽ इक्‍ताप्‍पो ने़त्‍छि परिक्‍पा याॽरिःम्‍बाहाॽ मे़हेॽरे़म्‍मिन्‍ने़ॽ॥


“‘खिनिॽ ने़त्‍छि परिक्‍ले़न् खि के़बःम्‍बा चाङ् मे़जाक्‍खे़म्‍मिन्‍ने़ॽ॥


२० “‘मेःक्‍खिम्‍ले़ लागि पान् के़बुॽमाआङ् के़ये़प्‍मा कर मे़ल्‍ले़त्‍ते के़वाॽमा इग्र चोःक्‌युम्‍भो मे़म्‍बोङ्‌ङे के़वाॽमा योःग्‍मा मे़न्‍छ्‌यान् कुभा मनाःल्‍ले़ इप्‍तुने़भग्र, खे़न् पाःन्‍निन् साॽमाआङ् निःन्‍धो चोःक्‍मा पोःङ्‌ॽ॥ खे़न् मनान् से़प्‍माग मे़नुॽने़न्, थेआङ्‌भे़ल्‍ले़ खे़न् मे़न्‍छ्‌यान् चोःक्‌युम्‍भो मे़म्‍बोङ्‌ङे वये़॥
 २१ कर खे़न् ये़म्‍बित्‍छाःल्‍ले़ तुम्‍मादे़न् साःङ्‌गाहिम्‍मोबा लाःप्‍मादे़न्‍नो खुने़ॽ कुआप्‍तिक्‍लाम् ले़प्‍मि खोमा सिदुङ्‌जभारे़ लागि लत्‍छा थुःम्‍बा यहवे दाङ्‌बाओ तोःम्‍मारे़ लागि तारुर पोःङ्‌ॽ॥
 २२ हे़क्‍क्‍याङ् खे़न् मनाःल्‍ले़ कुलायोल्‍ले़ लागि आप्‍तिक्‍लाम्‌ ले़प्‍मि खोमा सिदुङ्‌जभा थुःम्‍बाःन्‍लाम्‍बा निङ्‌वाॽफुसाम्‍बाल्‍ले़ यहवे दाङ्‌बे़ल्‍ले़ कुदगि लायोलाम् ले़प्‍मि नाःक्‍तु पिरुर, खे़ब्‍याङ् खे़ल्‍ले़ कुलायोन् ले़प्‍मि पोःङ्‌ॽ॥


२३ “‘खिनिॽ खे़न् लाजेॽओ के़गे़रि हे़क्‍क्‍याङ् कुभा परिक्‍पा चामा के़नुॽबा सिङ्‌सेॽ के़लेःत्‍तुम्‍माङ् तङ्‌बे सुम्‍सि थारिक् खे़ल्‍ले़ कुजाॽइन् चामा मे़नुॽने़न् फाॽआङ् निङ्‌वाॽ इःत्‍ते़म्‍मे़ॽ॥
 २४ लिसिगेक्‍पा तङ्‌बेओ चाहे के़रे़क् सिङ्‌सेॽहाॽ सेसेबा पोःङ्‌ॽ, हे़क्‍क्‍याङ् यहवे दाङ्‌बाओ नाराफोमा सिदुङ्‌जभा पोःङ्‌ॽ॥
 २५ कर ङासिगेक्‍पा तङ्‌बेओ खे़ल्‍ले़ कुजाॽइन् खिनिॽ चामा नुॽ॥ हे़क्‍केलॽरिक् कन् पाःन्‍निन् के़इःत्‍तुम् के़नाःत्‍तुम्‍ने़भग्र खे़न् यरिक् कुजाॽ थोःक्‍ल पेक्॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


२६ “‘कुभा थक्‍सा पुसान् खे़ल्‍ले़ कुमाक्‍खिन्‍नु सोरिक् खिनिॽ मे़जे़म्‍मिन्‍ने़ॽ॥


“‘खिनिॽ थुम्‍म्‍या मे़इसे़म्‍मिन्‍ने़ॽ हे़क्‍क्‍याङ् कित्‍चाक् मे़जोगे़म्‍मिन्‍ने़ॽ॥


२७ “‘खिनिॽ ने़सिःम्‍बोबा थे़गेःक्‍इःन् मे़घक्‍ते़म्‍मिन्‍ने़ॽ, खे़ब्‍याङ् मुधोॽइल्‍ले़ कुसुक्‍पाहाॽ मे़साःक्‍ते़म्‍मिन्‍ने़ॽ॥


२८ “‘के़सिबा मनाहाॽरे़ लागि खिनिॽ थक्‍को मे़हे़गे़म्‍मिन्‍ने़ॽआङ् मे़घाःन्‍दाम्‍मिन्‍ने़ॽ॥ हे़क्‍क्‍याङ् आप्‍फेक् थक्‍को आत्‍तिन् परिक्‍ले़न्‍नाङ् कुयोक् मे़भत्‍छे़म्‍मिन्‍ने़ॽ॥ आङ्‌गाॽ यहवे दाङ्‌बाआ॥


२९ “‘खिनिॽ मे़न्‍छुमा साहाॽ ये़म्‍बा हङ्‌जेना के़त्‍निमा मे़जोगे़म्‍सिम्‍मिन्‍ने़ॽआङ् फे़त्‍मे़लाःन्‍दे़म्‍सिम्‍मिन्‍ने़ॽ, मेःन्‍ने़भग्र लाजेन् के़त्‍निमा चोःक्‍मा ले़प्‍साङ् लाःत्, खे़ब्‍याङ् लाजेन् फेन्‌याःम्‍बक्‍किल्‍ले़ तिम्‌ॽ॥


३० “‘खिनिॽ आङ्‌गाॽ आनाःम्‍सिङ्‌मा सबाथ ये़न्‍निन् ने़त्‍ते़म्‍मे़ॽ हे़क्‍क्‍याङ् आसेसेदे़न्‍निन् मिङ्‌सो इङ्‌धाङ् पिरे़म्‍मे़ॽ॥ आङ्‌गाॽ यहवे दाङ्‌बाआ॥


३१ “‘खिनिॽ माङ्‌बा याःम्‍बक् के़जोःक्‍पा इग्र के़सिबा साम् के़भोःङ्‌बा ले़प्‍माङ् मे़लासे़म्‍मिन्‍ने़ॽ॥ खे़ङ्‌हाॽनु सुजा मे़नाःक्‍ताम्‍मिन्‍ने़ॽआङ् खिनिॽ आबाङे आसुत्‍थो मे़जोःक्‍कासिम्‍मिन्‍ने़ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


३२ “‘काप्‍पो तुम्‍साहाॽ मिङ्‌सो इङ्‌धाङ् पिमासिरे़ लागि पोगे़म्‍मे़ॽ हे़क्‍क्‍याङ् खदाक्‍मिहाॽ नाजम् पिरे़म्‍सिम्‍मे़ॽ॥ निङ्‌वाॽफुमाङ्‌ङिन्‍नु खिनिॽ किसे़म्‍मे़ॽ॥ आङ्‌गाॽ यहवे दाङ्‌बाआ॥


३३ “‘खिनिॽओ याङ्‌धोःक्‍से़ के़दाबा वेॽ लाजेॽबा मनान् ताप्‍फे़ःल्‍लिक् मे़मे़त्‍ते़म्‍मिन्‍ने़ॽ॥
 ३४ खे़न् खिनिॽ आबाङे लाजेॽओ सागे़वाःन्‍छिङ्‌बा मना हे़क्‍के लेःत्‍ते़म्‍मे़ॽ॥ खिनिॽ खे़न् आबाङे कुसिङ् लुङ्‌माॽ तुक्‍ताम्‍मे़ॽ, थेआङ्‌भे़ल्‍ले़ खिनिॽआङ् मिस्र लाजेॽओ वेॽ लाजेॽबा के़वयि॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


३५ “‘खिनिॽ के़सिःक्‍तुम्‍मिल्‍ले़, के़धाङ्‌घुम्‍मिल्‍ले़ हे़क्‍क्‍याङ् के़धिम्‍सुम्‍मिल्‍ले़ इङ्‌ले़क् मे़जोगे़म्‍मिन्‍ने़ॽ॥
 ३६ खिनिॽ कुदोःप्‍मा ते़म्‍दुरि नु कुधाङ्‌मा, हे़क्‍क्‍याङ् के़गे़प्‍पा कुसिःक्‍मा नु पासाङ्‌गाहाॽ कत्‍ते़म्‍मे़ॽ॥ मिस्र लाजेॽलाम् खिनिॽ के़लःप्‍पा के़भे़प्‍पा आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


३७ “‘खिनिॽ आङ्‌गाॽ के़रे़क् आसाम्‌यो थिम्‍हाॽ नु आधिम्‍हाॽ इःत्‍ते़म् नाःत्‍ते़म्‍मे़ॽ॥ आङ्‌गाॽ यहवे दाङ्‌बाआरो॥’”


 






फे़न्‌याःम्‍बक् के़जोःक्‍पे़ल्‍ले़ खुम्‍दिङ् खोसु



२०
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘इस्राइलिहाॽ इग्र खे़ङ्‌हाॽनु सोरिक् के़युङ्‌बा वेॽ लाजेॽबा इस्राइलओ के़युङ्‌बा मनाहाॽओ आत्‍तिल्‍ले़ कुस्‍सा अङे़ःक्‌वान् मोलोख साम्‍माङ्‌ङो तोःन्‍दुॽ खे़न् से़प्‍मा पोःङ्‌ॽ॥ सङ्‌जुम्‍भोबा मनाहाॽरे़ खे़न् लुङ्‌ङिल्‍ले़ मे़ले़प्‍तुर॥
 ३ खे़ङ्‌हाॽओ कुस्‍सा अङे़ःक्‌वान् मोलोख माङ्‌ङो के़दोःम्‍बे़ल्‍ले़ आङ्‌गाॽ आसेसेदे़न्‍निन् चिःन्‍दुॽ हे़क्‍क्‍याङ् सेसेबा आमिङ्‌ङिन् फे़त्‍लाःन्‍दुॽ॥ कल्‍ले़चोगुल्‍ले़ आङ्‌गाॽ खे़न् अत्‍तुङ्‌ङाङ् खुने़ॽ कुमनाहाॽलाम् लःत्‍तुङ्‌देसुङ्‌ॽ॥
 ४ खे़ल्‍ले़ खुने़ॽ अङे़ःक्‌वा कुस्‍सान् मोलोख माङ्‌ङो तोःन्‍दुल्‍ले़ सङ्‌जुम्‍भोबा मनाहाॽरे़ खे़न् मनान् मे़न्‍छे़रुन् हे़क्‍क्‍याङ् मे़न्‍निमनाबा मे़ले़ङिसिङ्‌ने़भग्र,
 ५ खे़न् मनान् नु खे़ल्‍ले़ कुहिम्‍सयङ्‌हाॽ अत्‍तुङ्‌सिङ्‌ॽ, आङ्‌गाॽ खे़न् हे़क्‍क्‍याङ् खुने़ॽनु सोसोरिक् मोलोख माङ्‌ङिन् के़दिम्‍बाआङ् के़त्‍निमा के़जोःक्‍सिङ्‌बाहाॽ के़रे़क् खुन्‍छिॽ मनाहाॽलाम् मे़लःत्‍तु मे़देसुसिर चोगुङ्‌ॽ॥


६ “‘आत्‍तिन् मनाःन् माङ्‌बा याःम्‍बक् चोःक्‍मा ले़प्‍माङ् इग्र के़सिबा साम्‍हाॽ के़भोःङ्‌बा ले़प्‍माङ् लाःत्‍ताङ् आङ्‌गाॽ इङ्‌ले़क्‍का, आङ्‌गाॽ खे़न् अत्‍तुङ्‌ङाङ् खुने़ॽ कुमनाहाॽलाम्‍बा लःत्‍तुङ्‌देसुङ्‌ॽ॥


७ “‘आबाङे तोःन्‍नासिम्‍मे़ॽआङ् सेसे पोःक्‍खे़म्‍मे़ॽ॥ थेआङ्‌भे़ल्‍ले़ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥
 ८ खिनिॽ आङ्‌गाॽ आसाम्‌यो थिम्‍हाॽ इःत्‍ते़म् नाःत्‍ते़म्‍मे़ॽ॥ आङ्‌गाॽए खिनिॽ सेसे के़जोःक्‍पा यहवे दाङ्‌बाआ॥


९ “‘आत्‍तिल्‍ले़ खुने़ॽ कुम्‍बा कुम्‍मा साङ्‌ग्रा माङ्‌दे मे़त्‍तुसिॽ खे़न् से़प्‍माए पोःङ्‌ॽ॥ खुने़ॽ आबाङे कुम्‍बा कुम्‍मा माङ्‌दे साङ्‌ग्रा मे़त्‍तुसिबाल्‍ले़ चोगुबाल्‍ले़ खुने़ॽ आप्‍फेक् सिमा के़बोङ्‌बा पोङ्‌लो॥


१० “‘कुभा मनाःन् वेॽइल्‍ले़ कुमेःत्‍तिन्‍नु याम्‍बोःप्‍मा याःम्‍बक् चोगुने़भग्र याम्‍बोःप्‍मा याःम्‍बक् के़जोःक्‍पे़न् नु याःम्‍बोःप्‍मा याःम्‍बक् के़जोःक्‍मे़न् ने़प्‍माङ् से़प्‍मासिए पोःङ्‌ॽ॥


११ “‘आप्‍फेक् कुम्‍बारे़ कुमेःत्‍तिन्‍नु सोरिक् इम्‍मा याःम्‍बक् के़जोःक्‍पे़ल्‍ले़ खुने़ॽ आबाङे कुम्‍बा कुनामे़न्‍छाॽ मे़त्‍तुबा पोःङ्‌ॽ॥ खे़ङ्‌हाॽ ने़प्‍माङ् से़प्‍मासिए पोःङ्‌ॽ॥ खुन्‍छिॽ चोःक्‍सुबा फे़न्‌याःम्‍बक्‍किल्‍ले़ चोगुल्‍ले़ खुन्‍छिॽ आप्‍फेक् सिमा के़बोङ्‌बा पोःङ्‌ॽ॥


१२ “‘कुभा मनाःल्‍ले़ खुने़ॽ आप्‍फेक् कुम्‍बाङ्‌लिःन्‍नु सोरिक् इम्‍मा याःम्‍बक् चोगुने़भग्र खे़न् ये़म्‍बित्‍छाःन् नु मे़न्‍छुमान् ने़प्‍माङ् से़प्‍मासिए पोःङ्‌ॽ॥ खुन्‍छिॽ चोगे़सुबान् फे़त्‍लाॽमा याःम्‍बक्‍लो॥ खुन्‍छिॽ हे़क्‍के चोगे़सुबे़ल्‍ले़ चोगुल्‍ले़ खुन्‍छिॽ आप्‍फेक् सिमा पोःङ्‌ॽ॥


१३ “‘कुभा मनाःल्‍ले़ मे़न्‍छुमान्‍नु सोरिक् इम्‍मा याःम्‍बक् चोगुबा कुइसिःक् ये़म्‍बित्‍छाःन्‍नु हे़क्‍के चोगुने़भग्र खे़न् याम्‍गे़सिङ्‌बा याःम्‍बक् पोःङ्‌ॽ॥ खे़न् ने़प्‍माङ् से़प्‍मासिए पोःङ्‌ॽ॥ खुन्‍छिॽ हे़क्‍के चोगे़सुबे़ल्‍ले़ चोगुल्‍ले़ खुन्‍छिॽ आप्‍फेक् सिमा पोःङ्‌ॽ॥


१४ “‘कुभा मनाःल्‍ले़ कुम्‍मा कुस्‍सा ने़प्‍माङ् मेःत् चोगुसिने़भग्र खे़न् फे़न्‌याःम्‍बक्‍लो॥ खे़न् मनान् खे़ङ्‌हाॽनु सोरिक् मिधिङ्‌मा पोःङ्‌ॽ, हे़क्‍क्‍याङ् खिनिॽ लुम्‍मो हे़क्‍तङ्‌बा याःम्‍बक् मे़बोङ्‌ने़न्‍ल॥


१५ “‘कुभारे़ थक्‍साःन्‍नु सोरिक् इम्‍मा याःम्‍बक् चोगुने़भग्र खे़न् मनान् से़प्‍माए पोःङ्‌ॽ, खे़ब्‍याङ् खे़न् थक्‍साःन्‍नाङ् से़प्‍मा पोःङ्‌ॽ॥


१६ “‘कुभा मे़न्‍छुमाःल्‍ले़ थक्‍सान् ये़म्‍बा चोगुबा तुम्‍दे़त्‍ते़ने़भग्र खे़न् मे़न्‍छुमान्‍नु थक्‍सान् ने़प्‍माङ् से़प्‍मासिए पोःङ्‌ॽ॥ खुन्‍छिॽ हे़क्‍के चोगे़सुबे़ल्‍ले़ चोगुल्‍ले़ खुन्‍छिॽ आप्‍फेक् सिमाए पोःङ्‌ॽ॥


१७ “‘आत्‍तिल्‍ले़ आबाङे कुन्‍साॽ, इग्र आबाङे कुम्‍बा इग्र कुम्‍मा ले़प्‍माङ्‌बा मे़न्‍छुमासान् मेःक्‍खिम् मे़त्‍तुआङ् सोरिक् इम्‍मा याःम्‍बक् चोगुने़भग्र खे़ङ्‌ग साॽरिक् सिरिङ्‌ममा पाःन्‍लो॥ खे़न् ने़प्‍माङ् मनाहाॽरे़ मे़निसुसिरए खुन्‍छिॽ आप्‍फेक् मनाहाॽलाम् लःप्‍मादेमासि पोःङ्‌ॽ॥ खे़ल्‍ले़ आबाङे कुन्‍साॽ मे़न्‍छुमान् कुनामे़न्‍छाॽ मे़त्‍तुआङ् वाॽ॥ खुन्‍छिॽ हे़क्‍के चोगे़सुबे़ल्‍ले़ चोगुल्‍ले़ खुन्‍छिॽ आप्‍फेक् सिमा पोःङ्‌ॽ॥


१८ “‘कुसिम् वाहप्‍मा वाॽबा ये़म्‍मो कुभा मनाःल्‍ले़ मे़न्‍छुमान्‍नु सोरिक् इम्‍मा याःम्‍बक् चोगुने़भग्र खे़न् ने़प्‍माङ् खुन्‍छिॽ मनाहाॽलाम्‍बा लःप्‍मादेमासि पोःङ्‌ॽ, थेआङ्‌भे़ल्‍ले़ खे़न् ये़म्‍बित्‍छाःल्‍ले़ मे़न्‍छुमाःल्‍ले़ कुमाक्‍खिल्‍ले़ कुबुन्‍निन् ओसेःन्‍धाङ् चोगु हे़क्‍क्‍याङ् मे़न्‍छुमाःल्‍ले़ग खुने़ॽ कुमाक्‍खिल्‍ले़ कुबुन्‍निन् ओःन्‍धाक्‍तु॥


१९ “‘खे़ने़ॽ आबाङे के़म्‍बा इग्र के़म्‍मारे़ कुन्‍ने़ॽ कुन्‍साॽनु सोरिक् इम्‍मा याःम्‍बक् मे़जोगे़न्‍ने़ॽ॥ थेआङ्‌भे़ल्‍ले़ कल्‍ले़ निःत्‍ताङ्‌बा काॽइःन् कुनामे़न्‍छाॽ चोगुॽ॥ खे़न्‍छिॽ हे़क्‍के के़जोगुसिबे़ल्‍ले़ चोगुल्‍ले़ खे़न्‍छिॽ आप्‍फेक् के़सिसिर पोःङ्‌ॽ॥


२० “‘कुभारे़ आबाङे कुम्‍भङा इग्र कुन्‍दुम्‍बारे़ कुमेःत्‍तिन्‍नु सोरिक् इम्‍मा याःम्‍बक् चोगुने़भग्र खे़ल्‍ले़ आप्‍फेक् कुम्‍भङा इग्र कुन्‍दुम्‍बा कुनामे़न्‍छाॽ मे़त्‍तुरो॥ खे़ङ्‌हाॽ खुन्‍छिॽ लायोल्‍ले़ कुले़क्‌वा खुम्‍दिङ् खोमा पोःङ्‌ॽ॥ खे़ङ्‌हाॽ खुन्‍छिॽ सामे़न्‌वाॽए मे़सिर पोःङ्‌ॽ॥


२१ “‘कुभारे़ आबाङे कुन्‍साॽरे़ कुमेत् कुअङे़ःक्‍मान् इग्र कुम्‍भुॽरे़ कुमेःत्‍ते़न् मेःक्‍खिम् मे़प्‍माग आसुत्‍थो पाःन्‍लो॥a खे़ल्‍ले़ आबाङे कुम्‍भुॽ कुन्‍साॽहाॽ कुनामे़न्‍छाॽ मे़त्‍तुसिबा पोःङ्‌ॽ॥ खे़ङ्‌हाॽ खुन्‍छिॽ सामे़न्‌वाॽए लुक्‍पा खक्‍पा मे़बोङ्‌ङाङ् मे़सिरो॥


२२ “‘आङ्‌गाॽ के़रे़क् आसाम्‌यो थिम्‍हाॽ इःत्‍ते़म् नाःत्‍ते़म्‍मे़ॽ॥ मेःन्‍ने़भग्र आत्‍तिन् लाजेॽओ आङ्‌गाॽ खिनिॽ तेॽनिङ्‌ल पत्‍ता खे़ल्‍ले़ खिनिॽ के़असिआङ् लाप्‍के़भुसिॽ॥
 २३ खिनिॽ तगि आङ्‌गाॽ लःप्‍मादेमा इःत्‍तुङ्‌सिङ्‌बा मे़न्‍छाम् सुवाङ्‌हाॽरे़ खुन्‍छिॽ ये़प्‍ले़क्‍को खिनिॽ लाङ्‌मे़घेगे़म्‍मिन्‍ने़ॽ॥ खे़ङ्‌हाॽरे़ कन् के़रे़क् याःम्‍बक्‍हाॽ मे़जोगुआङ् मे़वये़, खे़ल्‍ले़ चोगुल्‍ले़ आङ्‌गाॽ खे़ङ्‌हाॽ चिःत्‍तुङ्‌सिङ्॥
 २४ कर आङ्‌गाॽ खिनिॽ मे़त्‍निङ्‌ङाङ् वाॽ, “खिनिॽ खे़ङ्‌हाॽरे़ खुन्‍छिॽ लाजेन् युक् के़जोगुम्‌ॽ, हे़क्‍क्‍याङ् पित्‍नु नु सक्‌वाघु के़गुङ्‌बा लाजेन् खिनिॽ पिनिङ्‌ॽ॥” खिनिॽ वेॽ मे़न्‍छाम् सुवाङ्‌हाॽलाम् के़से़म्‍बा आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥


२५ “‘कल्‍ले़चोगुल्‍ले़ खिनिॽ सुत्‍थो नु आसुत्‍थो थक्‍सापुसाहाॽ से़न्‍दे़म्‍सिम्‍मे़ॽ॥ आङ्‌गाॽ आसुत्‍थो लेःत्‍तुङ्‌सिङ्‌ङाङ् ओसेःन्‍धाक्‍निङ्‌बा थक्‍सापुसा इग्र खाम्‍बाङ्‌ङो के़सःन्‍छिङ्‌बा मुन्‍जिङ् वयाःक् के़लॽबाहाॽलाम् खिनिॽ आसुत्‍थो मे़जोःक्‍कासिम्‍मिन्‍ने़ॽ॥
 २६ खिनिॽ आङ्‌गाॽ आलागि सेसेबा पोःक्‍खे़म्‍मे़ॽ, थेआङ्‌भे़ल्‍ले़ आङ्‌गाॽ, यहवे दाङ्‌बान्, सेसेबा चोःक्‍का, हे़क्‍क्‍याङ् खिनिॽ आङ्‌गाॽ आमना पोङ्‌मारे़ लागि आङ्‌गाॽ खिनिॽ वेॽ मे़न्‍छाम् सुवाङ्‌हाॽलाम् लाःत्‍लाःत् एःक् से़न्‍निङ्‌बारो॥


२७ “‘खिनिॽओबा कुभा ये़म्‍बित्‍छा इग्र मे़न्‍छुमान् माङ्‌बा याःम्‍बक् के़जोःक्‍पा ले़प्‍माङ् इग्र के़सिबा साम्‍हाॽ के़भोःङ्‌बा ले़प्‍माङ् लाःत्‍ने़भग्र खे़न् से़प्‍माए पोःङ्‌ॽ॥ खे़ङ्‌हाॽ लुङ्‌ङिल्‍ले़ ले़प्‍मा से़प्‍मासि पोःङ्‌ॽ॥ खुन्‍छिॽ हे़क्‍के मे़जोगुबाल्‍ले़ चोगुल्‍ले़ खुन्‍छिॽ आप्‍फेक् सिमा पोङ्‌लो॥’”


 


a २०:२१ साम्‌यो इङ् २५:५ ओ पाःत्‍तुआङ् पप्‍पा कुइसिःक् इस्राइिल साक्‍थिम्‍मो फुॽहाॽ इग्र नुसाॽहाॽ खुन्‍छिॽ सामे़न्‌वाॽए मे़स्‍ये़मे़घे़रे़ने़भग्र मुॽइदाङ्‌सा कप्‍मा पिमासिरे़ लागि फुॽनुसाहाॽरे़ खुन्‍छिॽ मेःत्‍हाॽ थिक्‍पारे़ मेःत् तेॽमासि के़नुॽबा थिम् वये़॥ कर कन् पाःत्‍ला २१ ओ फुॽनुसाॽहाॽ कुहिङ्‌वे़त् मे़वाॽरएग मेःत् तेॽमासि मे़नुॽने़न्॥ (मत्‍ति १४:३, ४)॥ 






निङ्‌वाॽफुसाम्‍बा सुत्‍थो पोङ्‌मा थिम्



२१
 १ यहवे दाङ्‌बे़ल्‍ले़ मोसान् मे़त्‍तु, “हारुने़ल्‍ले़ कुस्‍सा, निङ्‌वाॽफुसाम्‍बाहाॽ खे़ने़ॽ अक्‍खे मे़त्‍ते़से़ॽ– ‘खे़ङ्‌हाॽरे़ खुन्‍छिॽ आप्‍फेक् मनाहाॽ कुभा मे़सिःल्‍ले़ खिनिॽ कुभारे़ चेःन् मे़सुसे़म्‍मिन्‍ने़ॽआङ् आप्‍फेक् आसुत्‍थो मे़जोःक्‍कासिम्‍मिन्‍ने़ॽ,
 २ आप्‍फेक् काॽइ के़धाप्‍पाहाॽरक्, इग्र आप्‍फेक् मानुदिङ् मा, पानुदिङ् पा, साहाॽ, फुॽनुसाॽ,
 ३ इग्र हिम्‍मोए के़वाॽमा मेःक्‍खिम् मे़म्‍बोङ्‌ङेमा माङ्‌गे़न्‍ना ने़ॽनुसाॽहाॽरे़ लागि खुने़ॽ आसुत्‍थो चोःक्‍सिङ्‌ल॥
 ४ ते़न्‍धाम् मेःक्‍खिम्‍लाम् काॽइ के़धाप्‍पा कुभारे़ लागिआङ् खे़न् आप्‍फेक् आसुत्‍थो चोःक्‍सिङ्‌ङाङ् मे़जिःन्‍छिङ्‌ङिन्‍ल॥


५ “‘मिक्‌वा मे़गुःल्‍ले़ निङ्‌वाॽफुसाम्‍बाहाॽरे़ खुन्‍छिॽ थे़गेःक्‍किन् मे़न्‍नःक्‍खुन्‍ल, खुन्‍छिॽ मुधोॽहाॽरे़ कुसुक्‍पाहाॽ मे़न्‍छाःक्‍तुन्‍ल हे़क्‍क्‍याङ् खुन्‍छिॽ थक्‍किन् मे़ङ्‌घाःन्‍दुन्‍ल॥
 ६ खुन्‍छिॽ निङ्‌वाॽफुमाङ्‌ङिल्‍ले़ कुलागि खे़ङ्‌हाॽ सेसे मे़युङ्‌ल, हे़क्‍क्‍याङ् खुन्‍छिॽ निङ्‌वाॽफुमाङ्‌ङिल्‍ले़ कुमिङ्‌ङिन् कुनामे़न्‍छाॽ पोङ्‌ल मे़न्‍जोगुन्‍ल, थेआङ्‌भे़ल्‍ले़ खे़ङ्‌हाॽरे़ यहवे दाङ्‌बे़ल्‍ले़ कुलागि मिओलाम्‍बा तोःम्‍मनाबा सिदुङ्‌जभा, इग्र निङ्‌वाॽफुमाङ्‌ङिल्‍ले़ कुजान् तोःम्‍मा याःम्‍बक् मे़जोगुॽ॥ कल्‍ले़चोगुल्‍ले़ खे़ङ्‌हाॽ सेसे मे़बोङ्‌ल॥


७ “‘खे़ङ्‌हाॽरे़ ये़म्‍बा हङ्‌जेना के़बोङ्‌माआङ् फे़क्‍के़लाॽमा मे़न्‍छुमान् इग्र कुये़म्‍बाःल्‍ले़ लाप्‍फेसुमा आत्‍तिन् मे़न्‍छुमान्‍नाङ् मे़न्‍दारुन्‍ल, थेआङ्‌भे़ल्‍ले़ निङ्‌वाॽफुसाम्‍बाहाॽ खुन्‍छिॽ निङ्‌वाॽफुमाङ्‌ङिल्‍ले़ कुलागि सेसेबा मे़जोक्॥
 ८ निङ्‌वाॽफुसाम्‍बाहाॽ खिनिॽ सेसेबा लेःत्‍ताम्‍सिम्‍मे़ॽ, थेआङ्‌भे़ल्‍ले़ खे़ङ्‌हाॽरे़ खुन्‍छिॽ निङ्‌वाॽफुमाङ्‌ङिल्‍ले़ कुजान् तोःम्‍मा याःम्‍बक् मे़जोगुॽ, थेआङ्‌भे़ल्‍ले़ खिनिॽ सेसेबा के़जोःक्‍पा आङ्‌गाॽ, यहवे दाङ्‌बान्, सेसेबा चोःक्‍का॥


९ “‘कुभा निङ्‌वाॽफुसाम्‍बे़ल्‍ले़ कुस्‍सा मे़न्‍छुमाःल्‍ले़ ये़म्‍बा कोःप्‍मा के़त्‍निमा याःम्‍बक् चोगुआङ् आबाङे आसुत्‍थो चोःक्‍सिङ्‌ने़भग्र, खे़ल्‍ले़ कुम्‍बा कुनामे़न्‍छाॽ मे़त्‍तुॽ॥ खे़न् मिओ मिमे़धिक्‍खुर॥


१० “‘आत्‍तिन् खुने़ॽ कुम्‍भुॽकुन्‍साॽहाॽओ तुम् निङ्‌वाॽफुसाम्‍बा पोःक्‍खे़आङ् वाॽ, हे़क्‍क्‍याङ् आत्‍तिल्‍ले़ कुधे़गेःक्‍पो पिमा माङ्‌थोःक्‍ना निःङ्‌गे़न् मे़ले़ःक्‍तुआङ् पत्, खे़ब्‍याङ् निङ्‌वाॽफुसाम्‍बा ताक्‍फा चाङ् चाङ्‌मारे़ लागि आत्‍तिन् लाःत्‍लाःत् मे़से़न्‍दुआङ् वाॽ, खुने़ॽ मिक्‌वाःल्‍ले़ ते़त्‍तुबा फाॽआङ् ओसेःन्‍धाङ् चोःक्‍मारे़ लागि कुधे़गेक् इःन् मे़भाःक्‍खुन्‍ल, हे़क्‍क्‍याङ् खुने़ॽ कुदेःत्‍तिन् मे़धेःक्‍खुन्‍ल॥
 ११ खुने़ॽ कुभा चे के़ने़बादे़न्‍नो मे़बेःक्‍ने़न्‍ल॥ खुने़ॽ आप्‍फेक् कुम्‍बा इग्र कुम्‍मारे़ कुजे के़ने़बादे़न्‍नोआङ् पेःक्‍काङ् आसुत्‍थो मे़जोःक्‍सिङ्‌ङिल्‍ल॥
 १२ सेसेदे़न्‍नोलाम् खे़न् लाःक्‍कात् मे़लःन्‍ने़ल्‍ल, हे़क्‍क्‍याङ् खे़ल्‍ले़ खुने़ॽ कुनिङ्‌वाॽफुमाङ्‌ङिल्‍ले़ कुसेसेदे़न्‍निन् आसुत्‍थो मे़जोगुन्‍ल, थेआङ्‌भे़ल्‍ले़ निङ्‌वाॽफुमाङ्‌ङिल्‍ले़ माङ्‌थोःक्‍ना पिमा कुनिःङ्‌गेःल्‍ले़ खे़न् मे़दोन्‍दुआङ् वाॽ॥ आङ्‌गाॽ यहवे दाङ्‌बाआ॥


१३ “‘खे़ल्‍ले़ सिसागे़न् मे़न्‍छ्‌यान् मेःक्‍खिम् मे़त्‍तुर॥
 १४ खे़ल्‍ले़ कुये़म्‍बा के़सिमा मेमेदुमा, कुये़म्‍बाःल्‍ले़ नाॽरुबा मे़न्‍छुमान्, इग्र ये़म्‍बा हङ्‌जेना याःम्‍बक्‍किल्‍ले़ फे़क्‍के़लाॽमा मे़न्‍छुमान् मे़दारुन्‍ल, कर आबाङे कुधाःक्‍कोबा सिसागे़न् मे़न्‍छ्‌यान् खे़ल्‍ले़ ते़न्‍धाम् मेःक्‍खिम् मे़त्‍तुर,
 १५ खे़ल्‍ले़ चोगुल्‍ले़ खुने़ॽ आबाङे कुमनाहाॽरे़ खुन्‍छिॽ लुम्‍मो आबाङे कुस्‍सा कुएहाॽ आसुत्‍थो मे़जोगुसिन्‍ल॥ खुने़ॽ सेसे के़जोःक्‍पा आङ्‌गाॽए यहवे दाङ्‌बाआ॥’”


१६ यहवे दाङ्‌बे़ल्‍ले़ मोसान् मे़त्‍तु,
 १७ “खे़ने़ॽ हारुने़न् मे़त्‍ते़ॽ– ‘खे़ने़ॽ के़हिम्‍सयङ्‌बा के़रे़क् थाःक्‍को के़गाःम्‍बा कुयोक् के़बप्‍पा आत्‍तिन्‍छाङ्, खुने़ॽ निङ्‌वाॽफुमाङ्‌ङिल्‍ले़ कुजा तोःन्‍छे़ निःत्‍ताङ् मे़दाने़न्‍ल॥
 १८ के़गाःम्‍बा के़बप्‍पा आत्‍तिन् मनाःन्‍छाङ्, कुमिक् के़होःप्‍पा मिक्‍फःम्‍बा इग्र लाङ्‌सक्‍पा, कुनारा फे़क्‍के़लाॽबा, इग्र कुधक् फे़क्‍के़लाॽबा,
 १९ कुलाङ् इग्र कुहुक् के़दुःङ्‌बा,
 २० एःक्‍थुःक्‍के, थे़प्‍प्रुक्‍या, कुमिक् के़दुक्‍पा, के़दुम्‍बा याङ्‌घेःक् के़बप्‍पा, कुधिःन्‍नो के़गाःम्‍बा आत्‍तिन्‍नाङ् निःत्‍ताङ् मे़दाने़न्‍ल॥
 २१ हारुन निङ्‌वाॽफुसाम्‍बे़ल्‍ले़ कुहिम्‍सयङ्‌हाॽओबा के़गाःम्‍बा के़बप्‍पा आत्‍तिन् ये़म्‍बित्‍छाःन्‍नाङ् यहवे दाङ्‌बे़ल्‍ले़ कुलागि मिओ मिधिङ्‌मनादेमनाबा सिदुङ्‌जभा तोःम्‍मारे़ लागि निःत्‍ताङ् मे़दाने़न्‍ल॥ खे़प्‍मो कुयोक् पत्॥ खे़न् कुनिङ्‌वाॽफुमाङ्‌ङिल्‍ले़ कुजा तोःन्‍छे़ निःत्‍ताङ् तामा मे़नुॽने़न्॥
 २२ खुने़ॽ कुनिङ्‌वाॽफुमाङ्‌ङिल्‍ले़ सेसेबा नु साॽरिक् सेसेबा कुजान् खे़ल्‍ले़ चामा सुक्‍तुॽ॥
 २३ कर खे़प्‍मो के़गाःम्‍बा पप्‍पाल्‍ले़ चोगुल्‍ले़ खुने़ॽ फोःन्‍दा नु ले़त्‍ति तोःम्‍मादे़न्‍निल्‍ले़ निःत्‍ताङ् ताआङ् आङ्‌गाॽ आसेसेदे़न्‍निन् आसुत्‍थो मे़जोगुन्‍ल॥ खे़ङ्‌हाॽ सेसे के़जोःक्‍पा आङ्‌गाॽए यहवे दाङ्‌बाआ॥’”


२४ खे़ब्‍याङ् मोसाःल्‍ले़ हारुने़न् खुने़ॽ कुस्‍साहाॽ नु के़रे़क् इस्राइलिहाॽ कन् पाःन्‍हाॽ चे़क्‍तुसिरो॥


 






सुत्‍थोबा सिदुङ्‌जभा



२२
 १ यहवे दाङ्‌बे़ल्‍ले़ मोसान् मे़त्‍तु,
 २ “हारुने़न् नु खुने़ॽ कुस्‍साहाॽ अक्‍खे मे़त्‍ते़से़ॽ– ‘इस्राइलिहाॽरे़ आङ्‌गाॽ आलागि मे़दोन्‍दुआङ् सिदुङ्‌जभा मे़जोगुबा सुत्‍थोबा सिदुङ्‌जभाहाॽ खिनिॽ इङ्‌धाङ् पिरे़म्‍मे़ॽ, हे़क्‍क्‍याङ् आङ्‌गाॽ आसेसे मिङ्‌ङिन् फे़त्‍मे़लाःन्‍दे़म्‍मिन्‍ने़ॽ॥ आङ्‌गाॽ यहवे दाङ्‌बाआ॥’


३ “खे़ने़ॽ खे़ङ्‌हाॽ मे़त्‍ते़से़ॽ– ‘खिनिॽ आत्‍तिन् थाःक्‍कोबासाङ् कुभा आसुत्‍थो निङ्‌वाॽफुसाम्‍बान् इस्राइलिहाॽरे़ मे़दोन्‍दुआङ् सिदुङ्‌जभा मे़जोगुबा सुत्‍थो सिदुङ्‌जभाहाॽरे़ कुबेसाङ् पेःक्‍ने़भग्र, खे़न् आङ्‌गाॽ आबेसाङ्‌लाम्‍बा लःप्‍मादेमा पोःङ्‌ॽ॥ आङ्‌गाॽ यहवे दाङ्‌बाआ॥


४ “‘हारुने़ल्‍ले़ कुस्‍साहाॽओबा कुभा आत्‍तिन्‍छाङ् होरिक्‍पो याङ्‌घेःक् लःम्‍मा नु वायुमा तुक्‍मे़ल्‍ले़ तरुआङ् वाॽने़भग्र, खे़न् सुत्‍थो मे़म्‍बोङ्‌ङे थारिक् सुत्‍थोबा सिदुङ्‌जभाहाॽओबा थे़माआङ् कुजा खे़ल्‍ले़ मे़जने़न्‍ल॥ चे के़सुबा, से़मे़वा वायुमा तुक्‍मे़ल्‍ले़ के़याङ्‌बान् के़सुबा,
 ५ इग्र के़उःङ्‌सिङ्‌बा मुन्‍जिङ् वयाःक् के़लॽबा थक्‍सान् इग्र आसुत्‍थो मना इग्र आसुत्‍थो पान् थेःल्‍ले़साङ् खुने़ॽ आसुत्‍थो चोगुॽ॥
 ६ खे़न् मनान् युःन्‍छिक् थारिक् आसुत्‍थो पोङ्‌ल पोःङ्‌ॽ॥ खुने़ॽ वामे़ल्‍लुःम्‍सिङ्‌ङे थारिक् सुत्‍थोबा सिदुङ्‌जभाहाॽ मे़जने़न्‍ल॥
 ७ नाम्‍धाआङ्‌लक् खुने़ॽ सुत्‍थो पोःङ्‌ॽ॥ खे़न् एगाङ् खुने़ॽ सुत्‍थो सिदुङ्‌जभाहाॽ चामा सुक्‍तुॽ, थेआङ्‌भे़ल्‍ले़ खे़ङ्‌ग खुने़ॽ कुजामारो॥
 ८ आप्‍फेक् के़सिबा इग्र ताम्‍भुङ् थक्‍साःल्‍ले़ थे़ःक्‍खु से़रुबा थक्‍सान् खे़ल्‍ले़ मे़जने़न्‍ल॥ हे़क्‍क्‍याङ् खुने़ॽ खे़न् चआङ् आबाङे आसुत्‍थो मे़जोःक्‍सिङ्‌ङिन्‍ल॥ आङ्‌गाॽ यहवे दाङ्‌बाआ॥


९ “‘निङ्‌वाॽफुसाम्‍बाहाॽरे़ आङ्‌गाॽ आइङ्‌जाङ्‌हाॽ मे़इःत्‍तु मे़नाःत्‍तुर, मेःन्‍ने़भग्र खे़ङ्‌हाॽरे़ आङ्‌गाॽ आधिम्‍हाॽ मे़नाॽरुबाल्‍ले़ चोगुल्‍ले़ खे़ङ्‌हाॽ आप्‍तिक्‍साबा मे़बोङ्‌ङाङ् मे़सिःॽ॥ खे़ङ्‌हाॽ सेसे के़जोःक्‍पा आङ्‌गाॽ यहवे दाङ्‌बाआ॥


१० “‘निङ्‌वाॽफुसाम्‍बे़ल्‍ले़ कुहिम्‍सयङ्‌नुःल्‍ले़ वेॽ आत्‍तिन् मनाःल्‍ले़आङ् सुत्‍थोबा सिदुङ्‌जभान् मे़जने़न्‍ल, खे़ब्‍याङ् निङ्‌वाॽफुसाम्‍बे़ल्‍ले़ कुदरे़बा इग्र कुयाःल्‍ले़क् से़वारोबाल्‍ले़आङ् सुत्‍थोबा सिदुङ्‌जभान् मे़जने़न्‍ल॥
 ११ कर निङ्‌वाॽफुसाम्‍बे़ल्‍ले़ कुमे़ल्‍लुङ् हुङुआङ् इङुबा कुयोःग्‍बा इग्र खुने़ॽ कुहिम्‍मो सागे़वाःन्‍छिङ्‌बा योःग्‍बाने़भग्र खे़ल्‍ले़ निङ्‌वाॽफुसाम्‍बाल्‍ले़ कुजामा लक्‍कोलाम् चःल्‍ले़ नुॽ॥
 १२ निङ्‌वाॽफुसाम्‍बे़ल्‍ले़ कुस्‍सा मे़न्‍छुमान् वेॽ थाःक्‍कोबा कुभा ये़म्‍बित्‍छाःन्‍नु कुमेःक्‍खिम् पोःक्‍खे़आङ् वाॽने़भग्र आत्‍तिन् सुत्‍थोबा सिदुङ्‌जभालाम्‍माङ् खुने़ॽ मे़जने़न्‍ल॥
 १३ कर कुभा निङ्‌वाॽफुसाम्‍बे़ल्‍ले़ कुस्‍सा मे़न्‍छुमान् कुये़म्‍बा के़सिमा मेमेदुमा इग्र मे़नाॽरुमा नु खे़ल्‍ले़ कुस्‍सा मे़न्‌वाॽए खुने़ॽ आप्‍फेक् कुम्‍बारे़ कुहिम्‍मो वाॽने़भग्र, खुने़ॽ हिन्‍जाॽ वये़बा हे़क्‍केए खे़ल्‍ले़ कुम्‍बा निङ्‌वाॽफुसाम्‍बा पोःक्‍खे़आङ् खोसुबा कुलक्‍कोलाम् चररो॥ चामा खोमा युक् के़गप्‍पाहाॽरे़रक् खे़न् मे़जर॥


१४ “‘कुभा मनाःल्‍ले़ निङ्‌वाॽ मे़ङ्‌घोए सुत्‍थोबा सिदुङ्‌जभालाम् कुभा थे़माइ चने़भग्र, खे़ल्‍ले़ कुलक् ङासि योॽमाआङ् खे़न् सुत्‍थोबा सिदुङ्‌जभाःल्‍ले़ कुले़क्‌वा निङ्‌वाॽफुसाम्‍बान् पिरुर॥
 १५ इस्राइलिहाॽरे़ यहवे दाङ्‌बे़न् मे़दोन्‍दु मे़बिरुबा सेसे सिदुङ्‌जभाहाॽ निङ्‌वाॽफुसाम्‍बाहाॽरे़ आसुत्‍थो मे़न्‍जोगुन्‍ल॥ मनाहाॽ मे़म्‍बिरूसिन्‍ल॥
 १६ निङ्‌वाॽफुसाम्‍बाहाॽरे़ सेसे सिदुङ्‌जभान् मनाहाॽ मे़म्‍बिरून्‍छिन्‍ल, मे़ःन्‍ने़फाग्र खे़न्‍हाॽरे़ आप्‍फेक् खुन्‍छि आप्‍तिक् नु खुम्‍दिङ् मे़दारूरो॥ सिदुङ्‌जभाहाॽ सेसे के़जोःक्‍पा आङ्‌गाॽ यहवे दाङ्‌बाआरो॥’”


१७ यहवे दाङ्‌बे़ल्‍ले़ मोसान् मे़त्‍तु,
 १८ “हारुन, नु खुने़ॽ कुस्‍साहाॽ हे़क्‍क्‍याङ् के़रे़क् इस्राइलिहाॽ मे़त्‍ते़से़ॽ– ‘इस्राइलि इग्र इस्राइलओ के़युङ्‌बा वेॽ लाजेॽबा मनाःल्‍ले़ माङ्‌हे़क् चोगुबा इग्र आबाङे कुनिङ्‌वाॽ लाम्‍बाबा मिधिङ्‌मनादेमनाबा वयागे़न् सिदुङ्‌जभान् यहवे दाङ्‌बाओ तोःन्‍दुल्‍ले़,
 १९ निङ्‌वाॽफुमाङ्‌ङिल्‍ले़ खे़न् ताःक्‍मारे़ लागि पित्, मे़ल्‍लुक् इग्र मे़ःन्‍दबकाहाॽलाम् मे़ङ्‌गाःम्‍मनाबा कुम्‍बाबान् तोःन्‍दुर॥
 २० के़गाःम्‍बा थक्‍सा थे़माःन्‍नाङ् खिनिॽ मे़दोःन्‍दे़म्‍मिन्‍ने़ॽ, थेआङ्‌भे़ल्‍ले़ निङ्‌वाॽफुमाङ्‌ङिल्‍ले़ खे़न् मे़दाःक्‍तुन्‌ॽ॥
 २१ तङ्‌जुम् वयागे़न् सिदुङ्‌जभा तोःम्‍माआङ् यहवे दाङ्‌बाओ आप्‍फेक् चोःक्‍मनाबा माङ्‌हे़क्‍किन् के़प्‍मे़ल्‍ले़ इग्र आबाङे निङ्‌वाॽलाम्‍बाबा सिदुङ्‌जभान् तोःम्‍मे़ल्‍ले़ थक्‍सा लुप्‍पो इग्र थक्‍सा सुम्‍मोलाम् ताःप्‍मनाबा थक्‍सान् निङ्‌वाॽफुमाङ्‌ङिल्‍ले़ ताःक्‍तुबा पोङ्‌मारे़ लागि खे़न् मे़ङ्‌गाःम्‍मनाबा नु कुलाङ् कुहुक् मे़न्‍छक्‍मनाबा पोङ्‌मा पोःङ्‌ॽ॥
 २२ मिक्‍मे़न्‍निमनाबा, के़गाःम्‍बा, कुभुदुक् के़बोङ्‌बा, सेःप्‍मा के़लःम्‍बा इग्र के़दुम्‍बा याङ्‌घेःक् के़बप्‍पा थक्‍सान् खिनिॽ यहवे दाङ्‌बे़ल्‍ले़ कुलागि मिओ मिधिङ्‌मनादेमनाबा सिदुङ्‌जभारे़ लागि ले़त्‍ति तोःम्‍मादे़न्‍नो मे़दोःन्‍दे़म्‍मिन्‍ने़ॽ॥
 २३ कुलाङ् के़सक्‍पा, कुमिक् के़भे़क्‍पा से़गम्‍बान् इग्र मे़ल्‍लुक्‍किन् चाहे खिनिॽ आबाङे निङ्‌वाॽलाम्‍बाबा सिदुङ्‌जभाओ के़दोःन्‍दुम्‍मिल्‍ले़ पोःङ्‌ॽ॥ कर माङ्‌हुप् के़जोगुम्‍बा सिदुङ्‌जभाओ चाए निङ्‌वाॽफुमाङ्‌ङिल्‍ले़ खे़न् मे़दाःक्‍तुन्‌ॽ॥
 २४ आत्‍तिन् थक्‍साःल्‍ले़ कुल्‍धिःम्‍बान् फे़ङ्‌मनाबा इग्र यःम्‍मनाबा, हे़प्‍मनाबा इग्र चे़रे़बा चोक्, यहवे दाङ्‌बाल्‍ले़ कुलागि खे़न् मे़दोःन्‍दे़म्‍मिन्‍ने़ॽ॥ खिनिॽ लाजेॽ के़रे़क् अक्‍खे चोःक्‍मा मे़नुॽने़न्॥
 २५ कुभा वेॽ लाजेॽबा मनालाम्‍बाआङ् अक्‍तङ्‌बा थक्‍सा मे़दारे़म्‍मिन्‍ने़ॽ हे़क्‍क्‍याङ् निङ्‌वाॽफुमाङ्‌ङिल्‍ले़ कुजा कुइसिःक् मे़दोःन्‍दे़म्‍मिन्‍ने़ॽ॥ खे़ङ्‌हाॽओ के़बप्‍पा कुभुदुक्‍मा नु के़गाःम्‍बा कुयोःक्‍किल्‍ले़ चोगुल्‍ले़, खे़ङ्‌हाॽ खिनिॽ लागि निङ्‌वाॽफुमाङ्‌ङिल्‍ले़ मे़दाःक्‍तुन्॥’”


२६ यहवे दाङ्‌बे़ल्‍ले़ मोसान् मे़त्‍तु,
 २७ “पित्‍सात् इग्र मे़ल्‍लुक् मे़ःन्‍दाक्‍किल्‍ले़ के़धाप्‍पा कुस्‍सान् नुसि ये़न् थारिक् खे़न् कुम्‍मानुए वाॽर॥ ये़त्‍छिगेक्‍पा ये़न्‍नाङ्‌धो खे़न् मिओलाम् सिदुङ्‌जभा तोःम्‍मे़ल्‍ले़ यहवे दाङ्‌बे़ल्‍ले़ खे़न् ताःक्‍तुबा पोःङ्‌ॽ॥
 २८ कुम्‍मामा पित् इग्र कुम्‍मामा मे़ल्‍लुक्‍किन् खे़ल्‍ले़ कुस्‍साःन्‍नु सोसोरिक् थिक्‌याःन्‍ले़ से़प्‍मासि मे़ःन्॥


२९ “यहवे दाङ्‌बे़ल्‍ले़ कुलागि खिनिॽ नुगे़न् तोःम्‍मा सिदुङ्‌जभा के़दोःम्‍दुम्‍मिल्‍ले़ निङ्‌वाॽफुमाङ्‌ङिल्‍ले़ कुधिम्‍हाॽ कुइसिःक् चोगे़म्‍मे़ॽ हे़क्‍क्‍याङ् खुने़ॽ खिनिॽ के़दाःक्‍तिरो॥
 ३० आम्‍भा खे़ल्‍ले़ याःन्‍दिक् खे़न् चे़म्‍देसे़म्‍मे़ॽ॥ खे़प्‍मो के़नम्‍बा कुभा थे़माआङ् तानाम् थारिक् मे़गत्‍ते़म्‍मिन्‍ने़ॽ॥ आङ्‌गाॽ यहवे दाङ्‌बाआ॥


३१ “आङ्‌गाॽ आइङ्‌जाङ्‌हाॽ खिनिॽ इःत्‍ते़म् नाःत्‍ते़म्‍मे़ॽ॥ आङ्‌गाॽ यहवे दाङ्‌बाआ॥
 ३२ आङ्‌गाॽ सेसे आमिङ्‌ङिन् खिनिॽ आसुत्‍थो मे़जोगे़म्‍मिन्‍ने़ॽ॥ इस्राइलिहाॽरे़ आङ्‌गाॽ सेसेबा चोःक्‍का के़लॽबा पाःन्‍नो मे़दे़न्‍ल पोःङ्‌ॽ॥ खिनिॽ सेसे के़जोःक्‍पा,
 ३३ हे़क्‍क्‍याङ् खिनिॽ मुक्‍साम्‍दाङ्‌बा यहवे दाङ्‌बा पोङ्‌मारे़ लागि मिस्रलाम् खिनिॽ के़लःप्‍पा के़भे़प्‍पा यहवे दाङ्‌बाआ॥ आङ्‌गाॽ यहवे दाङ्‌बाआरो॥”


 






साम्‌योबा तङ्‌नाम्‍हाॽ



२३
 १ यहवे दाङ्‌बाल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘सेसे चुम्‍लुङ् कुइसिःक् खिनिॽ उवा चोःक्‍मा के़बोङ्‌बा यहवे दाङ्‌बे़ल्‍ले़ निःन्‍धो चोगुबा तङ्‌नाम्‍हाॽ हाबा कन्‍हाॽरो॥



सबाथ नाःम्‍सिङ्‌मा ये़न्


३ “‘तुक्‍सि ये़न् थारिक् याःम्‍बक् मे़जोःक्‍ल, कर नुसिगेक्‍पा ये़न्‍नो चैँ नाःम्‍सिङ्‌मा, सबाथ लत्‍छा सेसे चुम्‍लुङ् ये़न् पोङ्‌ल॥ खे़ल्‍ले़ याःन्‍दिक् खिनिॽ आत्‍तिन् परिक्‍ले़न्‍नाङ् याःम्‍बक् मे़जोगे़म्‍मिन्‍ने़ॽ॥ खिनिॽ आत्‍ति के़वयि के़युङिसाङ् खे़ङ्‌ग यहवे दाङ्‌बे़ल्‍ले़ कुसाबाथ ये़न्‍लो॥



चोःक्‌युम्‍भो तङ्‌नाम्‍हाॽ नु सिदाॽ मे़न्‌याक्‍केबा खरे़ःङ् चामा तङ्‌नाम्


(खानिःत् २८:१६-२५)


४ “‘कुदोक् के़बोङ्‌बा ये़म्‍मो खिनिॽ उवा चोःक्‍मा के़बोङ्‌बा यहवे दाङ्‌बे़ल्‍ले़ निःन्‍धो चोगुबा तङ्‌नाम्‍हाॽ, इग्र सेसे चुम्‍लुङ्‌हाॽ कन्‍हाॽएरो॥


५ “‘थिक्‍सिगेक्‍पा लाओबा थिबोङ्‌ङाङ् लिसिगेक्‍पा ये़न् युःन्‍छिक् यहवे दाङ्‌बे़ल्‍ले़ कुलागि तोमा के़बोङ्‌बा चोःक्‌युम्‍भो तङ्‌नाम्‍मिन् हे़ःक्‍सिङ्‌ॽ॥
 ६ हाबा खे़न् लाओबा थिबोङ्‌ङाङ् ङासिगेक्‍पा ये़न्‍नो यहवे दाङ्‌बे़ल्‍ले़ कुलागि के़भङ्‌बा सिदाॽ मे़न्‌याक्‍केबा खरे़ःङ् चामा तङ्‌नाम्‍मिन् हेःक्‍सिङ्‌ॽ॥ नुसि ये़न् थारिक् खिनिॽ के़भङ्‌बा सिदाॽ मे़न्‌याक्‍के खरे़ःङ् चाम्‍मे़ॽ॥
 ७ थिक्‍सिगेक्‍पा ये़न्‍निन् सेसे चुम्‍लुङ् पोङ्‌ल॥ खे़ल्‍ले़ याःन्‍दिक् खिनिॽ थिक्‌याःन्‍धक्‍पा चोःक्‍मा के़बोङ्‌बा याःम्‍बक् मे़जोगे़म्‍मिन्‍ने़ॽ॥
 ८ नुसि ये़न् थारिक् खिनिॽ यहवे दाङ्‌बे़ल्‍ले़ कुलागि मिओ तोःम्‍मा के़बोङ्‌बा मिधिङ्‌मनादेमनाबा सिदुङ्‌जभा तोःन्‍दे़म्‍मे़ॽ॥ हे़क्‍क्‍याङ् नुसिगेक्‍पा ये़न्‍नो सेसे चुम्‍लुङ् पोङ्‌ल॥ खे़न् ये़न्‍नो खिनिॽ थिक्‌याःन्‍धक् चोःक्‍मा के़बोङ्‌बा याःम्‍बक् मे़जोगे़म्‍मिन्‍ने़ॽ॥’”


९ यहवे दाङ्‌बे़ल्‍ले़ मोसान् मे़त्‍तु,
 १० “इस्राइलिहाॽ अक्‍खे मे़त्‍ते़से़ॽ– ‘आल्‍ल आङ्‌गाॽ खिनिॽ पिनिङ्‌बा लाजेॽओ के़गे़रिॽ खे़ब्‍याङ् खे़प्‍मोबा के़दुम्‍बा कुजान् के़हे़गुम्‍मिल्‍ले़ खिनिॽ लागि नुबा पोङ्‌ल फाॽआङ् थिक्‍सिगेक्‍पा कुधःङ्‌माधिक् निङ्‌वाॽफुसाम्‍बाओ तारे़म्‍मे़ॽ॥
 ११ निङ्‌वाॽफुमाङ्‌ङिल्‍ले़ खे़न् ताःक्‍तुबा पोङ्‌मारे़ लागि खे़न् मनाःल्‍ले़ खे़न् चाधःङ्‌मान् यहवे दाङ्‌बे़ल्‍ले़ कुदगि खे़न् थाःङ् पक्‍खुर॥ सबाथ ये़न्‍निल्‍ले़ कुदाःक्‍दिक्‍मा निङ्‌वाॽफुसाम्‍बे़ल्‍ले़ खे़न् थाःङ् पक्‍खुर॥
 १२ खे़न् चाधःङ्‌मान् थाःङ् पङ्‌मा ये़न्‍नो यहवे दाङ्‌बे़ल्‍ले़ कुलागि मिधिङ्‌मनादेमनाबा सिदुङ्‌जभारे़ लागि तङ्‌बेधिक् के़गे़प्‍पा मे़ङ्‌गाःम्‍मनाबा लत्‍छा थुःम्‍बा खिनिॽ तोःन्‍दे़म्‍मे़ॽ॥
 १३ खे़न्‍नु सोरिक्‍पा पोगुगे़न् कुजा सिदुङ्‌जभान् यहवे दाङ्‌बाल्‍ले़ कुलागि लत्‍छा कुनाम्‍गे़नुॽबा, मिओलाम् तोःम्‍मनाबा सिदुङ्‌जभा कुइसिःक् निःङ्‌गेॽओ सॽमनाबा चुन्‍जुम्‍बा किलो ने़त्‍छि फे़ॽरुम् के़दोःन्‍दुम्‍ल पोःङ्‌ॽ॥ कुवा सिदुङ्‌जभाःङ्‌ग लितर थिक् चे़ल्‍ले़क्‍सेॽ सिजःङ्‌वा के़दोःन्‍दुम्‍ल पोःङ्‌ॽ॥
 १४ खिनिॽ कन् सिदुङ्‌जभान् आप्‍फेक् यहवे दाङ्‌बे़ल्‍ले़ कुलागि के़न्‍दारुम्‍मिल्‍ल थारिक् खरे़ःङ्, नमनाबा कुजा नु कुरेःत्‍ला चादाप्‍मा थे़माआङ् मे़जाम्‍मिन्‍ने़ॽ॥ खिनिॽ आत्‍ति के़युङि के़वयिसाङ् खिनिॽ थाःक्‍थाःक्‍को थारिक् कन् आप्‍फाल्‍ले़साङ् के़वाॽबा थिम् पोङ्‌लरो॥



ये़त्‍नाम्‍हाॽओबा तङ्‌नाम्


(खानिःत् २८:२६-३१)


१५ “‘सबाथ कुदाःन्‍दिक्‍माआङ्‌धो, इग्र खिनिॽ थाःङ् के़भोःक्‍खुम्‍बा सिदुङ्‌जभा चाधःङ्‌मान् के़दारुम्‍बा ये़न्‍नाङ्‌धो नुसि ये़त्‍नाम् खिनिॽ निरे़म्‍मे़ॽ,
 १६ इग्र नुसिगेक्‍पा सबाथआङ्‌धो कुदाःन्‍दिक्‍मा थारिक् ङाबोङ् ये़न् निरे़म्‍मे़ॽ॥ हाबा खे़न् ये़न्‍नो यहवे दाङ्‌बे़ल्‍ले़ कुलागि तगि के़दुम्‍बा कुजा सिदुङ्‌जभान् खिनिॽ तोःन्‍दे़म्‍मे़ॽ॥
 १७ खिनिॽ आबाङे हिम्‍मोनु किलो ने़त्‍छि चुन्‍जुम्‍बा फेॽरुम्‍लाम् के़जोगुम्‍बा नु के़भङ्‌बा सिदाॽ के़याक्‍तुम्‍माङ् के़ले़ःङ्‌सुम्‍बा खरे़ःङ् ने़त्‍छि यहवे दाङ्‌बे़ल्‍ले़ कुलागि तगि के़दुम्‍बा पोगुगे़न् कुजा सिदुङ्‌जभा कुइसिःक् पक्‍खे़म्‍मे़ॽ॥
 १८ खे़न् खरे़ःङ्‌हाॽनु सोसोरिक् तङ्‌बेधिक् के़गे़प्‍पा मे़ङ्‌गाःम्‍मनाबा नुसि थुःम्‍बा नु लत्‍छा से़गम्‍बा हे़क्‍क्‍याङ् थुःम्‍बा ने़त्‍छि मिधिङ्‌मनादेमनाबा वयागे़न् सिदुङ्‌जभा हे़क्‍के तोःन्‍दे़म्‍सिम्‍मे़ॽ॥ खे़ङ्‌हाॽनु सोरिक्‍पा पोगुगे़न् कुजा सिदुङ्‌जभा नु चे़ल्‍ले़क्‍सेॽ सिजःङ्‌वा सिदुङ्‌जभाःन्‍नाङ् यहवे दाङ्‌बाल्‍ले़ कुलागि मिओलाम् तोःम्‍मनाबा कुनाम्‍गे़नुॽबा मिधिङ्‌मनादेमनाबा सिदुङ्‌जभा पोङ्‌ल॥
 १९ खे़न् एगाङ् खिनिॽ लायोलाम् ले़प्‍मि खोमा सिदुङ्‌जभाःल्‍ले़ लागि लत्‍छा मे़ःन्‍दबका नु तङ्‌जुम् सिदुङ्‌जभारे़ लागि तङ्‌बेधिक् के़गे़प्‍पा थुःम्‍बा ने़त्‍छि तोःन्‍दे़म्‍सिम्‍मे़ॽ॥
 २० निङ्‌वाॽफुसाम्‍बे़ल्‍ले़ यहवे दाङ्‌बे़ल्‍ले़ कुदगि, तगि के़दुम्‍बा कुजाःल्‍ले़ खरे़ःङ्‌ङिन्‍नु सोसोरिक् थाःङ् पङ्‌मनाबा सिदुङ्‌जभाःल्‍ले़ लागि मे़ल्‍लुक् ने़त्‍छि थाःङ् पक्‍खुसिर॥ निङ्‌वाॽफुसाम्‍बाल्‍ले़ कुलक् पोङ्‌मारे़ लागि यहवे दाङ्‌बे़ल्‍ले़ कुलागि खे़न् सेसे सिदुङ्‌जभा पोङ्‌ल॥
 २१ खे़न् ये़न्‍निन् सेसे चुम्‍लुङ् फाॽआङ् खिनिॽ उवा चोगे़म्‍मे़ॽ॥ खे़ल्‍ले़ याःन्‍दिक् खिनिॽ थिक्‌याःन्‍धक् चोःक्‍मा के़बोङ्‌बा याःम्‍बक्‍हाॽ मे़जोगे़म्‍मिन्‍ने़ॽ॥ खिनिॽ आत्‍ति के़वयिसाङ् थाःक्‍थाःक्‍ले़ लागि खे़न् आप्‍फाल्‍ले़साङ् के़वाॽबा थिम् पोङ्‌ल॥


२२ “‘खिनिॽ आबाङे लाजेॽओ प्‍याङ्‌सिगे़न् इक्‍ताप्‍पोबा कुजान् के़हे़गुम्‍मिल्‍ले़ प्‍याङ्‌सिगे़न् इक्‍ताप्‍पिल्‍ले़ कुयाहाॽ वरे़ङ्‌ले़ङ् मे़हे़गे़म्‍मिन्‍ने़ॽ॥ खिनिॽ पोगुगे़न् कुजाःल्‍ले़ के़माबा के़याःक्‍पा सिलाहाॽ मे़भुक्‍खे़म्‍मिन्‍ने़ॽ॥ खे़न् कुजाहाॽ याङ्‌गे़साॽबा नु वेॽ लाजेॽबा मनाहाॽरे़ लागि ले़रे़म्‍धे़म्‍मे़ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आरो॥’”



सादाङ् मुःप्‍मा तङ्‌नाम्‍हाॽ


(खानिःत् २९:१-६)


२३ यहवे दाङ्‌बे़ल्‍ले़ मोसान् मे़त्‍तु,
 २४ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘नुसिगेक्‍पा लाःल्‍ले़ थिक्‍सिगेक्‍पा ये़न्‍नो खिनिॽ लागि लत्‍छा के़ये़क्‍पा नाःम्‍सिङ्‌मा ये़न् पोङ्‌ल॥ खे़ल्‍ले़ याःन्‍दिक् निङ्‌वाॽसोक्‍ले़ लागि सादाङ्‌ङिन् मुःत्‍ते़म्‍मे़ॽआङ् सेसे चुम्‍लुङ् चोगे़म्‍मे़ॽ॥
 २५ खिनिॽ खे़ल्‍ले़ याःन्‍दिक् थिक्‌याःन्‍धक् चोःक्‍मा के़बोङ्‌बा याःम्‍बक्‍किन् मे़जोगे़म्‍मिन्‍ने़ॽ, कर यहवे दाङ्‌बे़ल्‍ले़ कुलागि मिओलाम् तोःम्‍मनाबा मिधिङ्‌मनादेमनाबा सिदुङ्‌जभा तोःन्‍दे़म्‍मे़ॽओ॥’”



आप्‍तिक्‍लाम्‌ सुत्‍थो पोङ्‌मा ये़न्


(खानिःत् २९:७-११)


२६ यहवे दाङ्‌बे़ल्‍ले़ मोसान् मे़त्‍तु,
 २७ “नुसिगेक्‍पा लाओबा थिबोङ्‌गेक्‍पा ये़न्‍निन् लायोल्‍ले़ लागि ले़प्‍मि नाःक्‍मा ये़न् पोङ्‌ल॥ खे़ल्‍ले़ याःन्‍दिक् खिनिॽ सेसे चुम्‍लुङ् चोगे़म्‍मे़ॽ॥ खिनिॽ आबाङे नाॽआसिम्‍मे़ॽ,a हे़क्‍क्‍याङ् यहवे दाङ्‌बे़ल्‍ले़ कुलागि खिनिॽ मिधिङ्‌मनादेमनाबा सिदुङ्‌जभा तोःन्‍दे़म्‍मे़ॽ॥
 २८ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि खिनिॽ लागि लायोलाम् ले़प्‍मि नाःक्‍मा याःम्‍बक् पोङ्‌ङिल्‍ले़ याःन्‍दिक् खिनिॽ आत्‍तिन् परिक्‍ले़न्‍नाङ् याःम्‍बक् मे़जोगे़म्‍मिन्‍ने़ॽ, थेआङ्‌भे़ल्‍ले़ खिनिॽ लागि खे़न् लायोलाम् ले़प्‍मि नाःक्‍मा ये़न्‍लो॥
 २९ खे़ल्‍ले़ याःन्‍दिक् आत्‍तिन् आबाङे नाॽसिङ्‌मा मे़दे़न्‍ने़न्, खे़न् खुने़ॽ कुमनाहाॽलाम् मे़लःत्‍तु मे़देसुर॥
 ३० खे़ल्‍ले़ याःन्‍दिक् कुभा परिक्‍पा याःम्‍बक् के़जोःक्‍पा मनान् खुने़ॽ कुमनाहाॽरे़ खुनिॽ लुम्‍मोलाम् आङ्‌गाॽ मे़क्‍खुङ्‌ॽ॥
 ३१ खिनिॽ आत्‍तिन् परिक्‍ले़न्‍नाङ् याःम्‍बक् मे़जोगे़म्‍मिन्‍ने़ॽ॥ खिनिॽ आत्‍ति के़युङि के़वयिसाङ् खिनिॽ थाःक्‍थाःक्‍ले़ लागि कन् सदादिङ्‌बा थिम् पोङ्‌ल॥
 ३२ खिनिॽ लागि कन् लत्‍छा के़ये़क्‍पा नाःम्‍सिङ्‌मा ये़न् सबाथ पोङ्‌ल, हे़क्‍क्‍याङ् खिनिॽ ये़न्‍नो कुजा थेआङ् मे़जाम्‍मिन्‍ने़ॽ॥ खे़न् लाओबा फाङ्‌सिगेक्‍पा ये़न्‍नोबा युःन्‍छिक्‍काङ्‌धो कुदाःन्‍दिक्‍मा युःन्‍छिक् थारिक् सबाथ ये़न्‍निन् खिनिॽ इःत्‍ते़म् नाःत्‍ते़म्‍मे़ॽओ॥”



तक्‍तक्‌वा हिम् याःक्‍मा तङ्‌नाम्


(खानिःत् २९:१२-४०)


३३ यहवे दाङ्‌बे़ल्‍ले़ मोसान् मे़त्‍तु,
 ३४ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘नुसिगेक्‍पा ला थिबोङ्‌ङाङ् ङासिगेक्‍पा ये़न्‍नाङ्‌धो नुसि ये़न् थारिक् यहवे दाङ्‌बाल्‍ले़ कुलागि तक्‍तक्‌वा हिम् याःक्‍मा तङ्‌नाम् पोङ्‌ल॥
 ३५ खे़ल्‍ले़ याःन्‍दिक्‍पा थिक्‍सिगेक्‍पा ये़न्‍नो सेसे चुम्‍लुङ् पोङ्‌ल॥ खे़ल्‍ले़ याःन्‍दिक् खिनिॽ थिक्‌याःन्‍धक् चोःक्‍मा के़बोङ्‌बा याःम्‍बक् मे़जोगे़म्‍मिन्‍ने़ॽ॥
 ३६ नुसि ये़न् थारिक् यहवे दाङ्‌बे़ल्‍ले़ कुलागि खिनिॽ मिओलाम् तोःम्‍मनाबा सिदुङ्‌जभा तोःन्‍दे़म्‍मे़ॽ॥ ये़त्‍छिगेक्‍पा ये़न्‍नो खिनिॽ सेसे चुम्‍लुङ् चोगे़म्‍मे़ॽ, हे़क्‍क्‍याङ् यहवे दाङ्‌बे़ल्‍ले़ कुलागि खिनिॽ मिओ तोःम्‍मनाबा लत्‍छा सिदुङ्‌जभा तोःन्‍दे़म्‍मे़ॽ॥ कन् सुप्‍मनाबा चुम्‍लुङ्‌लो॥ खिनिॽ थिक्‌याःन्‍धक् चोःक्‍मा के़बोङ्‌बा याःम्‍बक् मे़जोगे़म्‍मिन्‍ने़ॽ॥


३७ (“‘सेसे चुम्‍लुङ् कुइसिःक् खिनिॽ उवा चोःक्‍मा के़बोङ्‌बा यहवे दाङ्‌बे़ल्‍ले़ कुदोक् के़बोङ्‌बा तङ्‌नाम्‍हाॽ हाबा कन्‍हाॽरो॥ कन् ये़न्‍हाॽओ मिओलाम् कन् सिदुङ्‌जभाहाॽ तोःन्‍दे़म्‍मे़ॽ– कन् तङ्‌नाम्‍हाॽओ यहवे दाङ्‌बे़ल्‍ले़ कुलागि खिनिॽ मिओलाम् तोःम्‍मा के़बोङ्‌बा मिधिङ्‌मनादेमनाबा सिदुङ्‌जभा, पोगुगे़न् कुजा सिदुङ्‌जभा, वयागे़न् सिदुङ्‌जभा नु सिजःङ्‌वा सिदुङ्‌जभाहाॽ तोःम्‍मा के़बोङ्‌बा ये़न्‍नो तोःन्‍दे़म्‍मे़ॽ॥
 ३८ यहवे दाङ्‌बे़ल्‍ले़ कुसबाथ, खिनिॽ मिक्‍तोःक्‍हाॽ, के़जोगुम्‍बा माङ्‌हुप्‍हाॽ नु आबाङे निङ्‌वाॽलाम् यहवे दाङ्‌बे़न् के़बिरुम्‍बा सिदुङ्‌जभाहाॽनुःल्‍ले़ कन्‍हाॽ वेॽ पोङ्‌मा पोःङ्‌ॽ॥)


३९ “‘नुसिगेक्‍पा लाओबा थिबोङ्‌ङाङ् ङासिगेक्‍पा ये़न्‍नो आबाङे खिनिॽ लाजेॽओबा सिङ्‌सेॽहाॽ के़सुप्‍सुम्‍माङ् एगाङ् खिनिॽ नुसि ये़न् थारिक् यहवे दाङ्‌बे़ल्‍ले़ कुलागि कन् तङ्‌नाम्‍मिन् तोसे़म्‍मे़ॽ॥ थिक्‍सिगेक्‍पा ये़न्‍निन् नु ये़त्‍छिगेक्‍पा ये़न्‍निङ्‌ग नाःम्‍सिङ्‌माए के़बोङ्‌बा ये़न्‍लो॥
 ४० थिक्‍सिगेक्‍पा ये़न्‍नो सिङ्‌सेॽहाॽरे़ नुबा नुबा कुजाॽहाॽ, खे़बक्‍सिङ्‌ङिल्‍ले़ कुबोराक्‍हाॽ, यरिक् कुभे़क्‌वा के़बप्‍पा सिङ्‌बोराःक्‍हाॽ, नु पिपोरे़ल्‍ले़ कुबोराक्‍हाॽ याङ्‌ङासिम्‍मे़ॽआङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि नुसि ये़न् थारिक् ये़ये़ लॽरे़म्‍मे़ॽ॥
 ४१ तङ्‌बेरे़ खिनिॽ नुसि ये़न् थारिक् यहवे दाङ्‌बे़ल्‍ले़ कुलागि कन् तङ्‌नाम्‍मिन् तोसे़म्‍मे़ॽ॥ कन् खिनिॽ थाःक्‍थाःक्‍ले़ लागि आप्‍फाल्‍ले़साङ् के़वाॽबा थिम् पोङ्‌ल॥ नुसिगेक्‍पा लाओ खिनिॽ कन् तोसे़म्‍मे़ॽ॥
 ४२ नुसि ये़न् थारिक् खिनिॽ के़रे़क् इस्राइलिहाॽ तक्‍तक्‌वा हिम्‍हाॽओ युङे़म्‍मे़ॽ॥ के़रे़क् लाजेॽसाबा इस्राइलिहाॽग तक्‍तक्‌वा हिम्‍हाॽओ मे़युङ्‌ल,
 ४३ हे़क्‍क्‍याङ् आङ्‌गाॽ इस्राइलिहाॽ मिस्रलाम् लःत्‍तुङ् फे़त्‍तुङ्‌सिङ्‌ङिल्‍ले़ खे़ङ्‌हाॽ तक्‍तक्‌वा हिम्‍हाॽओ याङ्‌धोःक्‍मा पाङ्‌घुङ्‌सिङ्‌ङाङ् वयाङ् फाॽआङ् खिनिॽ याङ्‌सिबा मुॽइदाङ्‌साहाॽरे़ निङ्‌वाॽ मे़घोसुर॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥’”


४४ कम्‍भलॽरिक् मोसाःल्‍ले़ इस्राइलिहाॽ यहवे दाङ्‌बाओ कुदोक् के़बोङ्‌बा तङ्‌नाम्‍हाॽ तोमा इङ्‌जाङ् पिरुसिरो॥


 


a २३:२७ इग्र तःक्‍ने़त् युङे़म्‍मे़ॽ– हे़क्‍तङ्‌बाए पाःत्‍ला २९ नु ३२ओआङ् पत्॥






सेमियुङ्‌दे़न्‍हाॽ याङ्‌याङ् मे़प्‍मा



२४
 १ यहवे दाङ्‌बाल्‍ले़ मोसान् मे़त्‍तु,
 २ “इस्राइलिहाॽ अक्‍खेलॽरिक् इङ्‌जाङ् पिरे़से़ॽ– ‘सेमिहाॽ आभे़ल्‍ले़साङ् हाॽरुआङ् युङ्‌ल फाॽआङ् ओःत्‍तिःल्‍ले़ लागि युमनाबा सेसे चैतुन निःङ्‌गेॽ इसेःङ्‌बा निःङ्‌गे़ॽ तारे़म्‍मे़ॽ॥’
 ३ तुम्‍मादे़न् साःङ्‌गाहिम्‍मो तोःन्‍दि पिमा फोःन्‍दाःल्‍ले़ लाःक्‍कात् ले़प्‍माङ् यहवे दाङ्‌बे़ल्‍ले़ कुदगिलाम् युःन्‍छिक्‍काङ्‌धो तानाम् थारिक् हारुने़ल्‍ले़ खे़न् सेमिहाॽ ओमे़त्‍तु चोगुर॥ कन् खिनिॽ थाःक्‍थाःक्‍को थारिक् आप्‍फाल्‍ले़साङ् सदादिङ्‌बा थिम् पोङ्‌ल॥
 ४ खे़ल्‍ले़ यहवे दाङ्‌बे़ल्‍ले़ कुदगि चक्‍मे़ल्‍लॽए साम्‍म्‍याङ् इसेःङ्‌बा सेमियुङ्‌दे़न्‍नो के़युङ्‌बा सेमिहाॽ ओमे़त्‍तु चोगुररो॥



यहवे दाङ्‌बाओ तोःम्‍मनाबा खरे़ःङ्


५ “थिबोङ्‌ङाङ् ने़त्‍छि किलो चुन्‍जुम्‍बा फेॽरुम् याङ्‌सिङ्‌ङे़ॽ हे़क्‍क्‍याङ् किलो थिक् थिक्‍ले़न् थिबोङ्‌ङाङ् ने़त्‍छि खरे़ःङ् ले़ःक्‍खे़ॽ॥
 ६ थे़ःक्‍पे़त् पे़न्‍बे़न् तुक्‍सि तुक्‍सि कुदिःक्‍ला ने़त्‍छि चोगे़ॽआङ् यहवे दाङ्‌बे़ल्‍ले़ कुदगि के़युङ्‌बा साम्‍म्‍याङ् इसेःङ्‌बा चप्‍ते़न्‍नो पे़न्‍छ़े ने़स्‍से़ॽ॥
 ७ लत्‍छा लत्‍छा कुदिःक्‍लाओ सुत्‍थोबा सुक्‍पा याक्‍ते़ॽ, हे़क्‍क्‍याङ् खे़न् खरे़ःङ्‌ङिल्‍ले़ निङ्‌वाॽसोक् कुइसिःक् मिओलाम् यहवे दाङ्‌बाओ तोःम्‍मनाबा खरे़ःङ् पोङ्‌ल॥
 ८ सबाथ थक्‍मा यहवे दाङ्‌बाल्‍ले़ कुदगि खे़न् खरे़ःङ्‌हाॽ आप्‍फाल्‍ले़साङ् युङ्‌मा पोःङ्‌ॽ॥ इस्राइलिहाॽरे़ खुन्‍छिॽ लागि कन् सदादिङ्‌बा माङ्‌हुप् पोङ्‌ल॥
 ९ हारुन नु खुने़ॽ कुस्‍साहाॽरे़ लागि, हे़क्‍क्‍याङ् खे़ङ्‌हाॽरे़ सेसेदे़न्‍नो खे़न् मे़जरो, थेआङ्‌भे़ल्‍ले़ यहवे दाङ्‌बे़ल्‍ले़ कुलागि मिओलाम् तोःम्‍मनाबा सिदुङ्‌जभाहाॽओ खे़ङ्‌हाॽरे़ खुन्‍छिॽ खोमा लक्‍किन् साॽरिक् सेसेबा चोक्‍लो॥”



कुदोःप्‍मा खासे़न् नु के़लाॽबा खुम्‍दिङ्‌ङिल्‍ले़ कुबि


१० मिस्रि ये़म्‍बित्‍छा नु इस्राइलि मे़न्‍छुमाःल्‍ले़ खुन्‍छि ये़म्‍बित्‍छा साधिक् इस्राइलिहाॽरो पेआङ् वये़॥ खे़न् इस्राइलि मे़न्‍छुमाःल्‍ले़ कुस्‍सान् नु लत्‍छा इस्राइलि ये़म्‍बित्‍छाःन् साःङ्‌गाहिम्‍हाॽओ खुन्‍छिॽ ने़त्‍छि आबाङे खे़माॽ चोगे़त्‍छि॥
 ११ खे़न् इस्राइलि मे़न्‍छुमाःल्‍ले़ कुस्‍साःल्‍ले़ सेसे मिङ्‌ङिन् साङ्‌ग्रा मे़त्‍तुर चे़ॽया इङ्‌दो मे़प्‍मा हेःक्‍तु, हे़क्‍क्‍याङ् मनाहाॽरे़ खे़न् मोसाओ मे़दारु॥ खे़ल्‍ले़ कुम्‍मारे़ कुमिङ् सलोमित वये़॥ खे़न् दान थाःक्‍कोबा दिब्रिरे़ कुस्‍सा मे़न्‍छुमा वये़॥
 १२ यहवे दाङ्‌बे़ल्‍ले़ कुनिङ्‌वान् खे़ङ्‌हाॽरे़ निङ्‌वाॽ मे़ङ्‌घोए थारिक् खे़न् मे़साक्‍तु मे़गत्‍तु॥


१३ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 १४ “खे़न् माङ्‌दे साङ्‌ग्रा के़बाःप्‍पा मनान् साःङ्‌गाहिम्‍मोलाम् लाःक्‍कात् तेॽरे़ॽ, हे़क्‍क्‍याङ् खे़ल्‍ले़ पाःत्‍तुबा पान् के़घे़म्‍बा के़रे़क्‍ले़ खुन्‍छिॽ हुक्‍हाॽ खे़ल्‍ले़ कुधे़गेःक्‍पो मे़ने़स्‍सुर॥ खे़न् एगाङ् के़रे़क् सङ्‌जुम्‍भोहाॽरे़ खुने़ॽ लुङ्‌ङिल्‍ले़ मे़ले़प्‍तु मे़से़रुर॥
 १५ खे़ने़ॽ इस्राइलिहाॽ अक्‍खे मे़त्‍ते़से़ॽ, ‘आत्‍तिल्‍ले़ आबाङे कुनिङ्‌वाॽफुमाङ्‌ङिन् माङ्‌दे साङ्‌ग्रा मे़त्‍तुॽ, खे़ल्‍ले़ खुने़ॽ कुलायोल्‍ले़ खुम्‍दिङ् खोसुॽ॥
 १६ यहवे दाङ्‌बे़ल्‍ले़ कुमिङ्‌ङिन् चे़ॽया इङ्‌दो के़मे़प्‍पा मनान् के़रे़क् सङ्‌जुम्‍भोहाॽरे़ लुङ्‌ङिल्‍ले़ मे़ले़प्‍तु मे़से़रुर॥ आबाङे लाजेॽसाबा इग्र वेॽ लाजेॽबा हाःत्‍छाङ्, खे़ल्‍ले़ यहवे दाङ्‌बाल्‍ले़ कुमिङ्‌ङिन् चे़ॽया इङ्‌दो मे़त्‍तुने़भग्र खे़न् से़प्‍माए पोःङ्‌ॽ॥


१७ “‘कुभा मना के़से़प्‍पा मनान् से़प्‍माए पोःङ्‌ॽ॥
 १८ थक्‍सा के़से़प्‍पा मनाःल्‍ले़ कुले़क्‌वा थक्‍सा कुले़क्‌वा हुङुर पोःङ्‌ॽ॥
 १९ कुभा मनाःल्‍ले़ खुने़ॽ आबाङे कुहिम्‍बेसाङ्‌बाल्‍ले़ कुधक्‍किन् खाःन्‍दुने़भग्र, खे़ल्‍ले़ आक्‍खे चोगुआङ् वाॽ खुने़ॽ हे़क्‍केलॽरिक्‍के खाःम्‍मा पोःङ्‌ॽ॥
 २० ये़त् के़ए़ङ्‌बे़ल्‍ले़ कुये़त्‍ते़न् एङ्‌माए पोःङ्‌ॽ, मिक्‍किल्‍ले़ कुले़क्‌वा मिक्, हाबोॽबाल्‍ले़ कुले़क्‌वा हाबोॽबा, आक्‍खेलॽरिक् खे़ल्‍ले़ वेॽइल्‍ले़ कुधक्‍किन् खाःन्‍दु खुने़ॽआङ् हे़क्‍केए मे़प्‍मा पोःङ्‌ॽ॥
 २१ थक्‍सा के़से़प्‍पाल्‍ले़ खे़ल्‍ले़ कुले़क्‌वा हुङुर पोःङ्‌ॽ॥ कर मना के़से़प्‍पान् चाए से़प्‍माए पोःङ्‌ॽ॥
 २२ लाजेॽसाबा नु वेॽ लाजेॽबा मनाःल्‍ले़ लागि लत्‍छा परिक्‍पा कुभाङ् पोङ्‌मा पोःङ्‌ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥’”


२३ मोसाःल्‍ले़ इस्राइलिहाॽ कन् पाःन्‍निन् मे़त्‍तुसिआङ् एगाङ् खे़ङ्‌हाॽरे़ खे़न् माङ्‌दे़ साङ्‌ग्रा के़बाःप्‍पान् साःङ्‌गाहिम् लाःक्‍कात् मे़देॽरुआङ् लुङ्‌ङिल्‍ले़ मे़ले़प्‍तु मे़से़रु॥ कम्‍भलॽरिक् यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् इस्राइलिहाॽरे़ मे़जोगुरो॥


 






नुसिगेक्‍पा तङ्‌बे



२५
 १ सिनै कोःक्‍माओ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘आङ्‌गाॽ खिनिॽ पिनिङ्‌बा लाजेॽओ खिनिॽ के़गे़रिआङ् लाजेःल्‍ले़आङ् यहवे दाङ्‌बे़ल्‍ले़ कुलागि लत्‍छा सबाथ ने़त्‍तुर॥
 ३ तङ्‌बे तुक्‍सि खिनिॽ इक्‍ताप्‍पो कुजा हेॽरे़म्‍मे़ॽ॥ तङ्‌बे तुक्‍सि खिनिॽ चे़ल्‍ले़क्‍सेॽ इक्‍ताप्‍हाॽ साःक्‍ते़म्‍मे़ॽ, हे़क्‍क्‍याङ् खे़ल्‍ले़ कुजाॽहाॽ फुक्‍खे़म्‍मे़ॽ॥
 ४ कर नुसिगेक्‍पा तङ्‌बेओ लाजेःल्‍ले़ लागि नाःम्‍सिङ्‌मा सबाथ पोङ्‌ल– यहवे दाङ्‌बे़ल्‍ले़ कुलागि लत्‍छा सबाथ पोङ्‌ल॥ नुसिगेक्‍पा तङ्‌बेओ खिनिॽ प्‍याङ्‌सिओ कुजा मे़लेःत्‍ते़म्‍मिन्‍ने़ॽ, चे़ल्‍ले़क्‍सेॽ इक्‍ताप्‍पिन् मे़साःक्‍ते़म्‍मे़ॽ,
 ५ खिनिॽ के़दुम्‍बा कुजाओ आप्‍फेक् के़लिङ्‌बा कुजान् मे़हे़गे़म्‍मिन्‍ने़ॽ, मे़न्‍छाःक्‍के के़युङ्‌बा चे़ल्‍ले़क्‍सेॽइल्‍ले़ कुजाॽहाॽ मे़सुप्‍से़म्‍मिन्‍ने़ॽ॥ लाजेःल्‍ले़ लागि तङ्‌बे थिक् खे़न् कुनाःम्‍सिङ्‌मा पोङ्‌ल॥
 ६ खे़न् लाजेःल्‍ले़ कुनाःम्‍सिङ्‌मा तङ्‌बेओ के़धोःक्‍पा कुजाःन्‍ने खिनिॽ लागि, खिनिॽ योःग्‍बा योःग्‍मा, से़वारोबा सेवारोमा, खिनिॽनु सोरिक् के़युङ्‌बा वेॽ लाजेॽबा मनाहाॽ,
 ७ खिनिॽ थक्‍साहाॽ, हे़क्‍क्‍याङ् लाजेॽओबा ताम्‍भुङ् थक्‍साहाॽरे़ लागि चामा कुजा पोःङ्‌ॽ॥ खे़न् तङ्‌बेओ लाजेॽबा के़रे़क् के़धोःक्‍पा कुजान् के़जाम्‍साङ् नुॽरो॥



साम्‍म्‍याङ् तङ्‌बे


८ “‘खिनिॽ आबाङे लागि नुसि सबाथबा तङ्‌बेहाॽ नुसिले़ङ् निरे़म्‍मे़ॽ, खे़न् के़रे़क्‍ले़ लिबोङ्‌ङाङ् फाङ्‌सि तङ्‌बे पोःङ्‌ॽ॥
 ९ हे़क्‍क्‍याङ् नुसिगेक्‍पा लाओबा थिबोङ् ये़न्‍नो साॽरिक् लागे़इक्‍पा सादाङ्‌ङिन् मुःप्‍मा पाङ्‌घाम्‍सिम्‍मे़ॽ॥ लायोल्‍ले़ लागि ले़प्‍मि नाःक्‍मा ये़न्‍नो खिनिॽ लाजेॽ के़रे़क् खे़न् सादाङ्‌ङिन् मुःप्‍मा पाङ्‌घाम्‍सिम्‍मे़ॽ॥
 १० ङाबोङ्‌बा तङ्‌बेन् खिनिॽ सेसेबा चोगे़म्‍मे़ॽ, हे़क्‍क्‍याङ् लाजेॽ के़रे़क्‍पा यक्‌युङ्‌बाहाॽरे़ लागि चोःक्‌युम्‍भो उवा चोगे़म्‍मे़ॽ॥ खे़न् खिनिॽ लागि साम्‍म्‍याङ् तङ्‌बे पोःङ्‌ॽ, खे़ब्‍याङ् के़रे़क् मनाहाॽ आबाङे खुन्‍छिॽ लाजेॽसिङ्‌बुङ् नु हिम्‍सयङ्‌हाॽओ मे़नुःङ्‌ल॥
 ११ खे़न् ङाबोङ् तङ्‌बेन् खिनिॽ लागि साम्‍म्‍याङ् तङ्‌बे पोःङ्‌ॽ॥ खे़न् तङ्‌बेओ खिनिॽ थे़माआङ् मे़लेःत्‍ते़म्‍मिन्‍ने़ॽ, हे़क्‍क्‍याङ् आप्‍फेक् के़लिङ्‌बा कुजाहाॽ मे़हे़गे़म्‍मिन्‍ने़ॽ, मे़न्‍छाःक्‍केबा चे़ल्‍ले़क्‍सेॽइल्‍ले़ कुइवाःत्‍हाॽलाम् चे़ल्‍ले़क्‍सेॽहाॽ मे़दुबे़म्‍मिन्‍ने़ॽ॥
 १२ थेआङ्‌भे़ल्‍ले़ कङ्‌ग साम्‍म्‍याङ् तङ्‌बेरो॥ खे़न् खिनिॽ लागि सेसे पोङ्‌ल॥ प्‍याङ्‌सिओ आप्‍फेक् के़लिङ्‌बा कुजाहाॽ खे़न् तङ्‌बेओ खिनिॽ के़जाम्‌ॽ॥


१३ “‘खे़न् साम्‍म्‍याङ् तङ्‌बेओ के़रे़क् मनाहाॽ आबाङे खुन्‍छिॽ लाजेॽओ मे़नुःङ्‌ल॥


१४ “‘आप्‍फेक् हिम्‍बेसाङ्‌बे़न्‍नु लाजेॽसिङ्‌बुङ् सङ्‌मा इङ्‌मा याःम्‍बक् के़जोगुम्‍मिल्‍ले़ थिक्‍ले़ वेॽइन् मे़न्‌वाॽमनाबा मे़मे़त्‍तासिम्‍मिन्‍ने़ॽ॥
 १५ साम्‍म्‍याङ् तङ्‌बे एगाङ् याङ्‌सिबा तङ्‌बेहाॽ निरे़म्‍मे़ॽ हे़क्‍क्‍याङ् खिनिॽ हिम्‍बेसाङ्‌बान्‍नु लाजेॽसिङ्‌बुङ् इङे़म्‍मे़ॽ, खे़ब्‍याङ् ताःन्‍दि के़दाबा साम्‍म्‍याङ् तङ्‌बे थारिक्‍ले़ लाजेॽओ के़धोःक्‍पा कुजान् सिःक्‍तुर कुमे़न् हे़न्‍दुआङ् खुने़ॽ खिनिॽओ सङ्‌घुर॥
 १६ कुजा थोःक्‍मा आल्‍लसाङ् यरिक् तङ्‌बे वाॽने़भग्र, हे़म्‍भ्‍यारिक्‍के यरिक् कुमे़न् फोसे़म्‍मे़ॽ, हे़क्‍क्‍याङ् सुःल्‍लिक् तङ्‌बेरक् याःक्‍ते़आङ् वाॽने़भग्र खे़म्‍म्‍याक्‍के खिनिॽ कुमे़न्‍निन् सुःल्‍लिक् चोगे़म्‍मे़ॽ, थेआङ्‌भे़ल्‍ले़ खे़न् तङ्‌बेहाॽओ के़धोःक्‍पा कुजाहाॽए खिनिॽओ सङ्‌घुबारो॥
 १७ आप्‍फेक् हिम्‍बेसाङ्‌बे़न्‍नु लाजेॽसिङ्‌बुङ् सङ्‌मा इङ्‌मा याःम्‍बक् के़जोगुम्‍मिल्‍ले़ थिक्‍ले़ वेॽइन् मे़न्‌वाॽमनाबा मे़मे़त्‍तासिम्‍मिन्‍ने़ॽ॥ कर निङ्‌वाॽफुमाङ्‌ङिन्‍नु खिनिॽ किसे़म्‍मे़ॽ, थेआङ्‌भे़ल्‍ले़ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आरो॥



नुसिगेक्‍पा तङ्‌बेओ के़साक्‍पा याःम्‍बक्


१८ “‘खिनिॽ आङ्‌गाॽ आसाम्‌यो थिम्‍हाॽ नु आधिम्‍हाॽ इःत्‍ते़म् नाःत्‍ते़म्‍मे़ॽआङ् खे़ङ्‌हाॽ के़त्‍ते़म्‍मे़ॽ॥ खे़ब्‍याङ् खिनिॽ खे़न् लाजेॽओ ताप्‍थेक् याम्‍धेक् के़बोःक्‍खिॽ॥
 १९ लाजेःल्‍ले़ पोगुगे़न् कुजा फत्‍छु के़बिरिॽ, हे़क्‍क्‍याङ् चामा थुङ्‌मारे़लागि खिनिॽ तुक्‍खे के़न्‍ज्‍ये़ॽइन्, खे़म्‍ब्‍याङ् लाजेओ खिनिॽ निङ्‌वाॽ तुक्‍खे मे़न्‍जाए युङ्‌मा के़घोसिॽ॥
 २० “कुजा मे़न्‍हेॽए, कुजा मे़न्‍छुम्‍मे नुसिगेक्‍पा तङ्‌बेओ आनिगे थे़माःन् चाम्‍बे़बे?” लॽरिक् खिनिॽ के़बाःत्‍तुम्‍ने़भग्र,
 २१ तुक्‍सिगेक्‍पा तङ्‌बेओ आङ्‌गाॽ खिनिॽ हाङ्‌वागे़न् मुॽइसाम् पिनिङ्‌ॽ, हे़क्‍क्‍याङ् लाजेॽओ तङ्‌बे सुम्‍सिबा पोगुगे़न् कुजा थोक्॥
 २२ ये़त्‍छिगेक्‍पा तङ्‌बेओ कुजा के़लेःत्‍तुम्‍मिल्‍ले़, तगि के़धोःक्‍पा कुजान् चे़म्‍मे़ॽर वये़म्‍मे़ॽ॥ फाङ्‌सिगेक्‍पा तङ्‌बेओ कुजा मे़न्‍दुम्‍मे थारिक् खिनिॽ खे़न् तगिबा कुजाःन्‍ने चे़म्‍मे़ॽर वये़म्‍मे़ॽओ॥



याङ्‌साकुन्‍धे नुःक्‍मा थिम्


२३ “‘लाजेन् सदादिङ्‌ले़ लागि सिॽयाक् मे़सङ्‌घे़म् मे़देसे़म्‍मिन्‍ने़ॽ॥ थेआङ्‌भे़ल्‍ले़ लाजेःङ्‌ग आङ्‌गाॽइन्‍लो॥ खिनिॽग वेॽ लाजेॽबा नु वे़प्‍मिबा के़बोःक्‍खिआङ् आङ्‌गाॽनु के़युङिर के़वयिॽ॥
 २४ खिनिॽ युक्‍को के़दाबा लाजेन् कुन्‍दाङ्‌बे़ल्‍ले़ याम्‍मो थे़ॽमा खोसुर याःन्‍देम्‍मे़ॽ॥


२५ “‘याङ्‌साॽमारे़ चोगुल्‍ले़ हिम्‍बेसाङ्‌बाहाॽओ कुभारे़ आबाङे कुलाजेॽ सिङ्‌बुङ्‌ङोबा कुभा कुलक् सङ्‌मा के़बोङ्‌बा पोःक्‍खे़ने़भग्र, खे़ल्‍ले़ कुनिःत्‍ताङ्‌बा कुगाॽइःन् ताआङ् खे़न् थे़ॽरुर॥
 २६ कर कुभारे़ कम्‍भलॽरिक् के़धे़ॽबा के़बिबा हाःत्‍ताङ् होप् हे़क्‍क्‍याङ् खे़न् ताःन्‍दि याङ्‌साकुन्‍धेसाबा पोङ्‌ङाङ् थे़ॽमा के़सुक्‍पा पोङ्‌ने़भग्र,
 २७ खुने़ॽ खे़न् लाजेन् सङ्‌घुबा तङ्‌बेहाॽ निरुर, हे़क्‍क्‍याङ् आत्‍तिन् मनाओ सङ्‌घुआङ् वये़ खे़न् तामा के़वाॽबा तङ्‌बेहाॽओ के़धोःक्‍पा कुजाःल्‍ले़ कुमे़ल्‍लुङ्‌ङिन् नुःक्‍तु पिरुर॥ हे़क्‍क्‍याङ् खुने़ॽ आप्‍फेक् कुलाजेॽओ नुःङ्‌ल॥
 २८ कर खुने़ॽ आप्‍फेक् थे़ॽमा मे़सुक्‍तुन्‍ने़भग्र साम्‍म्‍याङ् तङ्‌बे थारिक् खे़न् लाजेॽ के़इङ्‌बे़ल्‍ले़ कुहुक्‍कोए ने़र॥ खे़ब्‍याङ् साम्‍म्‍याङ् तङ्‌बेओ खे़न् नुःक्‍तुर॥ खे़न् एगाङ् खे़न् मनान् आप्‍फेक् कुलाजेॽ सिङ्‌बुङ्‌ङो पेःक्‍मा सुक्॥


२९ “‘कुभारे़ लुङ्‌धाक् कब्रिङ् से़प्‍मनाबा ये़क्‌यक्‍को के़युङ्‌बा कुहिम्‍मिन् सङ्‌घुने़भग्र, सङ्‌घुबा तङ्‌बे थिक्‍ले़सा खुने़ॽ खे़न् थे़ॽमा खोसुॽ॥ खे़ल्‍ले़ हे़क्‍के चोःक्‍मा युक् तङ्‌बेधिक् थारिक् खोसुॽ॥
 ३० कर तङ्‌बेधिक्‍ले़ खे़न् थे़ॽमा मे़सुक्‍तुन्‍ने़भग्र के़इङ्‌बान् नु खुने़ॽ याङ्‌सिबा कुस्‍सा कुएहाॽरे़ लागि खे़न् हिम्‍मिन् आभे़ल्‍ले़साङ् के़वाॽबा याङ्‌साकुन्‍धे पोङ्‌ल॥ साम्‍म्‍याङ् तङ्‌बेओआङ् खे़न् मे़नुःङ्‌ने़न्॥
 ३१ कर लुङ्‌धाक्‍किल्‍ले़ कब्रिङ् मे़ङ्‌गप्‍पेबा पाङ्‌भे़ॽहाॽओबा हिम्‍मिन् लाजेॽओबा वेॽ लाजेॽसिङ्‌बुङ् हे़क्‍तङ्‌बा इःत्‍ते़म्‍मे़ॽ॥ खे़ङ्‌हाॽग थे़ॽमा सुक्‍ते़त्, हे़क्‍क्‍याङ् साम्‍म्‍याङ् तङ्‌बेओ खे़न् नुःक्‍मा सुक्‍ते़त्॥


३२ “‘ले़बि थाःक्‍हाॽरे़ खुन्‍छिॽ युक्‍कोबा आबाङे ये़क्‌यक्‍हाॽओ के़ने़बा हिम्‍हाॽ खे़ङ्‌हाॽरे़ आप्‍फाल्‍ले़साङ् थे़ॽमा मे़सुक्‍तुॽ॥
 ३३ ले़बि थाःक्‍कोबा युक्‍को के़ने़बा ये़क्‌यक्‍हाॽओ कुभा ले़बिःल्‍ले़ खुने़ॽ आबाङे सङ्‌घुबा हिम्‍मिन् नुःक्‍मा मे़सुक्‍तुन्‍ने़भग्र साम्‍म्‍याङ् तङ्‌बेओ खे़न् हिम्‍मिन् खुने़ॽ मे़नुःक्‍तु मे़बिरुर, थेआङ्‌भे़ल्‍ले़ ले़बिहाॽरे़ खुन्‍छिॽ ये़क्‌यक्‍हाॽओ के़ने़बा हिम्‍हाॽग इस्राइलओ खे़ङ्‌हाॽरे़ खुन्‍छिॽ पालाम्‍बाबा याङ्‌सा कुन्‍धेरो॥
 ३४ कर खे़ङ्‌हाॽरे़ खुन्‍छिॽ ये़क्‌यक् लाकात्‍पा थक्‍सा चाराम्‍मादे़न्‍हाॽ सङ्‌मादेमा मे़ङ्‌घोसुन्‌ॽ, थेआङ्‌भे़ल्‍ले़ खे़न् थक्‍सा चाराम्‍मादे़न्‍हाॽ खे़ङ्‌हाॽरे़ खुन्‍छिॽ सदादिङ्‌बा याङ्‌सा कुन्‍धेरो॥



याङ्‌गे़साॽबाहाॽरे़ लागि सिङ्‌नात्


३५ “‘खिनिॽ इस्राइलि फुॽनुसाॽहाॽओ कुभाॽ साॽरिक् याङ्‌गे़साॽबा पोङ्‌ङाङ् आबाङे कम्‍ब्राङ् मे़त्‍छिङ्‌मा मे़सुक्‍ने़न्‍ने़भग्र, खिनिॽए वेॽ लाजेॽबा तरेबे़न् कम्‍ब्राङ् के़मे़त्‍तुम्‍बा कुइसिःक् खे़न् फाॽरे़म्‍मे़ॽ, हे़क्‍क्‍याङ् खुने़ॽ खिनिॽनु युङ्‌मा वाॽमा खोसुर॥
 ३६ खे़न् सिङ्‌नात् के़बिरुम्‍मिल्‍ले़ इन्‍धा इग्र याङ्‌ङिल्‍ले़ कुस्‍सा मे़जे़म्‍मिन्‍ने़ॽ॥ खिनिॽ आबाङे निङ्‌वाॽफुमाङ्‌ङिन्‍नु किसे़म्‍मे़ॽ, हे़क्‍क्‍याङ् खिनिॽ फुॽनुसाॽहाॽ खिनिॽनु सोरिक् मे़युङ् मे़वाॽर॥
 ३७ कुस्‍सा चामारे़ लागि खिनिॽ खे़न् याङ् मे़बिराम्‍मिन्‍ने़ॽ॥ खिनिॽ के़बिरुम्‍बा चामा कुजाःन्‍नुःल्‍ले़ यरिक् खुने़ॽलाम् मे़दाःक्‍ते़म्‍मिन्‍ने़ॽ॥
 ३८ कनान लाजेन् खिनिॽ पिमारे़ लागि नु खिनिॽ निङ्‌वाॽफुमाङ् पोङ्‌मारे़ लागि मिस्र लाजेॽलाम् खिनिॽ के़लःप्‍पा के़भे़प्‍पा आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌ए़रो॥



योःग्‍बा योःग्‍माहाॽरे़ खुन्‍छिॽ चोःक्‌युम्‍भो


३९ “‘खिनिॽ कुभा इस्राइलि फुॽनुसाॽहाॽ साॽरिक् याङ्‌गे़साॽबा मे़बोःक्‍खे़बाल्‍ले़ चोगुल्‍ले़ खुन्‍छिॽ आप्‍फेक् खिनिॽ हुक्‍को मे़सङ्‌सिङ्‌ने़भग्र खे़ङ्‌हाॽ योक् कुइसिःक् खे़न् याःम्‍बक्‍को मे़भत्‍छे़म्‍सिम्‍मे़न्‍ने़ॽ॥
 ४० खे़न् खिनिॽनु नाम्‌याक् खोमारे़ लागि इग्र वेॽ लाजेॽबा तरेबा कुइसिःक् पोङ्‌ङाङ् युङ्‌ल, हे़क्‍क्‍याङ् साम्‍म्‍याङ् तङ्‌बे थारिक् खिनिॽनु वाॽआङ् खे़ल्‍ले़ खिनिॽ याःम्‍बक् चोगु के़बिरिर॥
 ४१ खे़न् एगाङ् खे़न् नु खुने़ॽ कुस्‍साहाॽ खिनिॽनु मे़से़न्‍नाङ् खुन्‍छिॽ हिम्‍सयङ्‌हाॽओ नु याङ्‌साकुन्‍धेओ मे़नुःङ्‌ल॥
 ४२ थेआङ्‌भे़ल्‍ले़ आङ्‌गाॽ मिस्रलाम् लःत्‍तुङ् फे़त्‍तुङ्‌सिङ्‌बा खे़ङ्‌हाॽ आङ्‌गाॽ आसे़वारोबा आसे़रोमासिरो॥ खे़ङ्‌हाॽ योःग्‍बा योःग्‍मा हे़क्‍के खे़ङ्‌हाॽ सङ्‌मासि मे़नुॽने़न्॥
 ४३ खिनिॽ खे़ङ्‌हाॽ साॽरिक् ताप्‍फेःल्‍लिक् मे़मे़त्‍ते़म्‍सिम्‍मिन्‍ने़ॽ, कर खिनिॽ निङ्‌वाॽफुमाङ्‌ङिन्‍नु किसे़म्‍मे़ॽ॥


४४ “‘खिनिॽ योःग्‍बा योःग्‍मा चाहा के़जोगिने़भग्र खिनिॽ कब्रिङ् पिसाङ्‌बा सुवाङ्‌हाॽओलाम् इङे़म् तारे़म्‍सेॽ॥
 ४५ खिनिॽनु के़युङ्‌बा वेॽ लाजेॽबा नु खिनिॽ लाजेॽओ सागे़वाःन्‍छिङ्‌बा खे़ङ्‌हाॽरे़ खुन्‍छिॽ साएहाॽआङ् खिनिॽ इङ्‌मासिआङ् आप्‍फेक् खिनिॽ याङ्‌साकुन्‍धे चोःक्‍मा के़सुक्‍तुम्‍सिम्‌ॽ॥
 ४६ खे़न् योःग्‍बा योःग्‍माहाॽ लक्‍खोमा कुइसिःक् खिनिॽ मुॽइदाङ्‌साहाॽ पिमा के़सुक्‍तुम्‍सिम्‌ॽ॥ हे़क्‍केलॽरिक् खे़ङ्‌हाॽरे़ खुन्‍छिॽ हिङ्‌हिङ् खिनिॽ साहाॽ याःम्‍बक् मे़जोगु मे़बिरुसिर, कर खे़ङ्‌हाॽरे़ ताप्‍फेःल्‍लिक् मे़प्‍मासिआङ् युक्‍को कप्‍मासि मे़ःन्॥


४७ “‘खिनिॽ लुम्‍मो के़युङ्‌बाआङ् याङ्‌साकुन्‍धेसाबा के़बोङ्‌बा वेॽ लाजेबा इग्र वे़प्‍मिबाल्‍ले़ किग्र खे़ल्‍ले़ कुहिम्‍सयङ्‌ङिल्‍ले़ कुहुक्‍को खिनिॽ कुभा याङ्‌गे़साॽबा फुॽनुसाॽइन् आबाङे सङ्‌सिङ्‌ङाङ् वाॽने़भग्र,
 ४८ खे़न् के़सङ्‌सिङ्‌बान् थे़ॽमा सुक्‍ते़त्॥ खुने़ॽए कुन्‍साॽ कुगाॽइहाॽओबा कुभारे़ खे़न् थे़ॽमा मे़सुक्‍तुॽ॥
 ४९ खे़ल्‍ले़ए कुम्‍भङा, कुम्‍भुॽ कुन्‍साॽ, इग्र कुभा निःत्‍ताङ्‌बा कुगाॽइ के़धाप्‍पा कुभारे़ खे़न् थे़ॽरुर॥ मेःन्‍छाङ् खे़ल्‍ले़ ताःन्‍दि सुक्‍तुने़भग्र खुने़ॽ आप्‍फेक् थे़ॽसिङ्‌ल॥
 ५० खे़न् मनान् कुन्‍दाङ्‌बो सङ्‌सिङ्‌बा तङ्‌बेआङ्‌धो साम्‍म्‍याङ् तङ्‌बे थारिक्‍पा ये़म्‍हाॽ खे़न् के़सङ्‌सिङ्‌बे़न् नु खुने़ॽ के़इङ्‌बा कुन्‍दाङ्‌बा ने़प्‍माङ्‌ले़ निःत्‍छुर॥ नाम्‌याक्‍को फम्‍मनाबा मनाःल्‍ले़ खोसुबा कुनाम्‌याक् कुइसिःक् खे़न् तङ्‌बेहाॽओबा नाम्‌याक्‍किन् हुङुआङ् खुने़ॽ कुन्‍दाङ्‌बे़न्‍नु आबाङे थे़ॽसिङ्‌ल॥
 ५१ याम्‍मो युक्‍सिङ्‌बा तङ्‌बे तामा यरिक् ये़म् वाॽने़भग्र, खुने़ॽ मे़इङुबा के़रे़क् मे़ल्‍लुङ्‌ङिन् निःप्‍माआङ् चोःक्‌युम्‍भो खोमारे़ लागि यरिक् खे़ल्‍ले़ मे़ल्‍लुङ्‌ङिन् नुःक्‍तु पिरुसिर पोःङ्‌ॽ॥
 ५२ याम्‍मो युक्‍सिङ्‌बा तङ्‌बे तामा आजे़ःत्‍छिक्‍लक् ये़म् वाॽने़भग्र, खुने़ॽ मे़इङुबा के़रे़क् मे़ल्‍लुङ्‌ङिन् निःप्‍माआङ् चोःक्‌युम्‍भो खोमारे़ लागि खे़ल्‍ले़ मे़ल्‍लुङ्‌ङिन् नुःक्‍तु पिरुसिर पोःङ्‌ॽ॥
 ५३ नाम्‌याक् खोमारे़ लागि याःम्‍बक् के़जोःक्‍पा से़वारोबा कुइसिःक् वेॽ लाजेबा कुन्‍दाङ्‌बे़न्‍नु खे़न् वाॽर पोःङ्‌ॽ॥ हे़क्‍क्‍याङ् खिनिॽ इस्राइलिहाॽरे़ खे़न् वेॽ लाजेबा मनाःल्‍ले़ खुने़ॽ ताप्‍फेःल्‍लिक् मे़प्‍माआङ् युक्‍मा मे़भाःक्‍ते़म्‍मिन्‍ने़ॽ॥
 ५४ कन् पाःन्‍हाॽ लाम्‍माङ् खे़ल्‍ले़ चोःक्‌युम्‍भो मे़घोसुन्‍ने़भग्र, खे़न् खुने़ॽ कुस्‍साहाॽनु सोसोरिक् साम्‍म्‍याङ् तङ्‌बेओ लःन्‍नाङ् पेःक्‍ल॥
 ५५ इस्राइलबा मनाहाॽ वेॽहाॽरे़ खुन्‍छिॽ मनासि मे़ःन् कर खे़ङ्‌हाॽग आङ्‌गाॽए आमनासिआङ् आसे़वारोबासिरो॥ आङ्‌गाॽए खे़ङ्‌हाॽ मिस्रलाम् लःत्‍तुङ् फेत्‍तुङ्‌सिङ्॥ आङ्‌गाॽ यहवे दाङ्‌बा खे़ङ्‌हाॽरे़ खुन्‍छिॽ निङ्‌वाॽफुमाङ्‌आरो॥’”


 






इङ्‌जाङ्‌हाॽ इःप्‍मा नाःप्‍माल्‍ले़ के़धाबा मुॽइसाम्‍हाॽ


(साम्‌यो इङ् ७:१२-२४, २८:१-१४)



२६
 १ यहवे दाङ्‌बे़ल्‍ले़ पाःत्‍तुॽ, “‘खिनिॽ आबाङे लागि नावाइत्‍लाहाॽ मे़जोगे़म्‍सिम्‍मिन्‍ने़ॽ॥ हे़क्‍क्‍याङ् आबाङे लागि कुभा खोःम्‍मना लक्‍मनाबा नावाइत्‍ला इग्र सेसे लुङ्‌हाॽ मे़ये़प्‍से़म्‍सिम्‍मिन्‍ने़ॽ, हे़क्‍क्‍याङ् खोःम्‍मना लक्‍मनाबा लुङ्‌हाॽ खिनिॽ लाजेॽओ मे़ये़प्‍से़म्‍सिम्‍मिन्‍ने़ॽआङ् से़वा मे़प्‍मासिरे़ लागि साम्‍बोन् मे़बत्‍छे़म्‍मिन्‍ने़ॽ॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥
 २ खिनिॽ आङ्‌गाॽ आसाबाथ ये़न्‍निन् ने़त्‍ते़म्‍मे़ॽ, हे़क्‍क्‍याङ् आङ्‌गाॽ आसेसेदे़न्‍निन् मिङ्‌सो इङ्‌धाङ् पिरे़म्‍मे़ॽ॥ आङ्‌गाॽ यहवे दाङ्‌बाआ॥


३ “‘आङ्‌गाॽ आधिम्‍हाॽ कुइसिःक् खिनिॽ के़वयिआङ् आङ्‌गाॽ आइङ्‌जाङ्‌हाॽ के़इःत्‍तुम् के़नाःत्‍तुम्‍ने़भग्र
 ४ चाहा के़जोःक्‍पा ये़म्‍मो आङ्‌गाॽ वहित् थार याःन्‍दुङ्‌ॽ, खे़ब्‍याङ् इक्‍ताप् लाजेॽओ पोगुगे़न् कुजा थोक्, हे़क्‍क्‍याङ् प्‍याङ्‌सि इक्‍ताप्‍पोबा सिङ्‌सेॽबुङ्‌हाॽओ कुजाॽ थोक्॥
 ५ चे़ल्‍ले़क्‍सेॽ तुप्‍मा ये़म् थारिक्‍के खिनिॽ पोगुगे़न् कुजा के़नुगुम् के़धाप्‍सुम्‌ॽ, हे़क्‍क्‍याङ् कुजा लेःप्‍मा ये़म् थे़म्‍बाए चे़ल्‍ले़क्‍से़ॽ के़सुप्‍सुम्‌ॽ॥ खिनिॽ चामा थुङ्‌मारे़लागि के़साक्‍पा के़न्‍दुमुम्‍मिन्, खम्‍भ्‍याङ् लाजेॽओ खिनिॽ हाङ्‌हाङ् के़बोःक्‍खिॽ॥


६ “‘आङ्‌गाॽ लाजेॽओ सनारुङ् तारुङ्‌ॽ॥ खिनिॽ के़सोःन्‍नासिआङ् के़इप्‍सिॽ, हे़क्‍क्‍याङ् खिनिॽ हाःत्‍ले़आङ् यङ्‌मा के़न्‍छे़रिन्‌ॽ॥ आङ्‌गाॽ लाजेॽओलाम् मना आजाजाबा थक्‍साहाॽ खे़त्‍तुङ्‌देसुङ्‌सिङ्‌ॽ खे़ब्‍याङ् खिनिॽ लाजेॽओ खेमा थक्‍मा मे़बोङ्‌ने़न्॥
 ७ खिनिॽ आप्‍फेक् निङ्‌मिहाॽ के़नाःत्‍तुम्‍सिम्‍माङ् ताभेःल्‍ले़ खल्‍ले़ःङ् खल्‍ले़ःङ् के़ले़ःक्‍खुम्‍सिम्‌ॽ॥
 ८ खिनिॽ ङासि मनारे़ किप् ङासि नु किप् थिक् मनारे़ हे़न्‍छिङ् थिबोङ् मनाहाॽ के़नाःत्‍तुम्‍सिम्‌ॽ॥ खिनिॽ निङ्‌मिहाॽ खिनिॽ ताभेःल्‍ले़ खल्‍ले़ःङ् खल्‍ले़ःङ् ले़ःक्‍खुसिॽ॥
 ९ आङ्‌गाॽ खिनिॽ मुॽइसाम् पिनिङ्‌ॽ, हे़क्‍क्‍याङ् खिनिॽ के़नुरि के़दासिर याःन्‍निङ्‌ङाङ् के़बोःन्‍दिर चोःक्‍निङ्‌ॽ, खे़ब्‍याङ् आङ्‌गाॽ चोगुङ्‌बा माङ्‌हुप्‍पिन् खिनिॽनु योधो मे़म्‍बोङ्‌ङे चोगुङ्‌ॽ॥
 १० खिनिॽ के़गत्‍तुम् के़युक्‍खुम्‍बा तगि के़दुम्‍बा कुजान् के़जाम्‍ल के़वयिरसाङ् कुसङ् के़दुम्‍बा कुजा युङ्‌मादे़न् तङ्‌मारे़ लागि तगिबा कुजान् खे़प्‍मा पोःङ्‌ॽ॥
 ११ आङ्‌गाॽ खिनिॽ मे़न्‍जिःत्‍ते खिनिॽ लुम्‍मोएa वाॽआ॥
 १२ आङ्‌गाॽ खिनिॽ लुम्‍मो लाङ्‌घेःक्‍कार वाॽआ, हे़क्‍क्‍याङ् खिनिॽ निङ्‌वाॽफुमाङ् पोङ्‌ङा, खे़ब्‍याङ् खिनिॽग आङ्‌गाॽ आमना के़बोःक्‍खिॽ॥
 १३ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ॥ खिनिॽ मिस्रिहाॽरे़ खुन्‍छिॽ योःग्‍बा के़म्‍बोःक्‍खिन्‍ल फाॽआङ् आङ्‌गाॽ मिस्रलाम् खिनिॽ लःत्‍निङ् फे़त्‍निङ्॥ आङ्‌गाॽ खिनिॽ के़म्‍गुःत्‍तिबा खे़ःप्‍सिङ्‌ङिन् ए़क्‍खुङ्‌ङाङ् नारा चाङ्‌जाङ्‌ङाङ् लाङ्‌गे़घेःक्‍पा चोःक्‍निङ्‌ङाङ् वाॽरो॥’”



इङ्‌जाङ्‌हाॽ मे़न्‍इःप्‍मा मे़न्‍नाःप्‍माल्‍ले़ के़दाबा खुम्‍दिङ्‌हाॽ


(साम्‌यो इङ् २८:१५-६८)


१४ यहवे दाङ्‌बे़ल्‍ले़ पाःत्‍तु, “‘कर खिनिॽ आङ्‌गाॽ आबाःन्‍निन् के़ङ्‌घे़प्‍सुम्‍मिन्‌ॽ, हे़क्‍क्‍याङ् कन् के़रे़क् इङ्‌जाङ्‌हाॽ के़न्‍इःत्‍तुम् के़न्‍नाःत्‍तुम्‍मिन्‌ॽ,
 १५ खे़ब्‍याङ् आङ्‌गाॽ आधिम्‍हाॽ के़जिःत्‍तुम्‍माङ् के़नाॽरुम्‌ॽ, हे़क्‍क्‍याङ् आङ्‌गाॽ के़रे़क् आइङ्‌जाङ्‌हाॽ के़न्‍इःत्‍तुम् के़न्‍नाःत्‍तुम्‍मिन्‍नाङ् आङ्‌गाॽ चोगुङ्‌बा माङ्‌हुप्‍पिन् के़भे़ःन्‍दुम्‍ने़भग्र,
 १६ आङ्‌गाॽ खिनिॽ लुम्‍मो किमा यङ्‌मा पोङ्‌ल चोगुङ्‌ॽ, खम्‍भ्‍याङ् थक्‍किन् के़मे़ङ्‌बार के़देॽबा, मिक्‍किन् मार के़जोःक्‍पा नु सक्‍मा मे़न्‌याक्‍मनाबा के़जोःक्‍पार के़देॽबा साॽरिक् किप्‍मा के़घुबा तुक्‍माहाॽ पाङ्‌घुङ् तासुङ्‌ॽ॥ खिनिॽ के़लेःत्‍तुम्‍बा याॽरिःम्‍बाहाॽ थेनाधेबा पोःङ्‌ॽ, थेआङ्‌भे़ल्‍ले़ खिनिॽ निङ्‌मिहाॽरे़ कुजा के़दुम्‍बान् मे़जमे़देसु के़म्‍बिरिॽ॥
 १७ आङ्‌गाॽ खिनिॽ अत्‍ने़निङ्‌ॽ, हे़क्‍क्‍याङ् खिनिॽ निङ्‌मिहाॽलाम् हारि के़द्‌ये़ॽइ॥ खिनिॽ कुनामे़न्‍छाॽ के़मे़प्‍पाहाॽरे़ खिनिॽ सम्‍धाङ् युक् मे़जोगुॽ, खे़ब्‍याङ् हाःत्‍ले़आङ् मे़न्‍नाःत्‍तेसाङ् खिनिॽ के़घे़त्‍तासिॽ॥


१८ “‘खिनिॽ आल्‍लसाङ् आङ्‌गाॽ आबाःन्‍निन् के़ङ्‌घे़प्‍सुम्‍मिन्‍ने़भग्र खिनिॽ लायोल्‍ले़ नुसिले़ङ् थारिक्‍नुःल्‍ले़ यरिक् खुम्‍दिङ् पिनिङ्‌ॽ॥
 १९ आङ्‌गाॽ खिनिॽ यम्‍बा हे़न्‍छिङ्‌मान् नु हादिङ् थक्‍मान् थेनाधेबा चोगुङ्‌ॽ॥ खिनिॽ सम्‍धाङ्‌बा ताङ्‌साङ्‌बान् फे़न्‍जेॽ हे़क्‍तङ्‌बा नु खिनिॽ सिगाङ्‌बा खाम्‍बेःक्‍मान् कासा कुइसिःक् के़साक्‍पा चोगुङ्‌ॽ॥
 २० खिनिॽ मुक्‍साम्‍मिन् चासोःक्‍काङ् पेक्, थेआङ्‌भे़ल्‍ले़ खिनिॽ इक्‍ताप् लाजेॽओ पोगुगे़न् कुजा मे़धोःक्‍ने़न्‌ॽ, हे़क्‍क्‍याङ् लाजेॽओबा सिङ्‌सेॽहाॽओ कुजाॽ मे़धोःक्‍ने़न्॥


२१ “‘खिनिॽ आङ्‌गाॽ आदक्‍ले़ङ्‌वाओ लाङ्‌गे़घेगिआङ् आल्‍लसाङ् आङ्‌गाॽ आबाःन्‍निन् के़ङ्‌घे़प्‍सुम्‍मिन्‍ने़भग्र आङ्‌गाॽ खिनिॽ खोमा के़बोङ्‌बा लायोल्‍ले़ खुम्‍दिङ्‌ङिन् नुसिलेङ्‌नुःल्‍ले़ यरिक् याम्‍मो तुक्‍खे लाक्‍खेहाॽ खिनिॽ सम्‍धाङ् तारुङ्‌ॽ॥
 २२ आङ्‌गाॽ खिनिॽ लुम्‍मो ताम्‍भुङ् थक्‍साहाॽ पाङ्‌घुङ् तासुङ्‌सिङ्‌ॽ, खे़ङ्‌हाॽरे़ खिनिॽ अङे़ःक्‌वा साहाॽ मे़जसिॽ, हे़क्‍क्‍याङ् खिनिॽ पित्‍थक्‍साहाॽ मे़मे़क्‍खुसिॽ, खम्‍भ्‍याङ् खे़ङ्‌हाॽरे़ खिनिॽ साॽरिक् के़सुःन्‍दिर के़म्‍जोगिआङ् खिनिॽ लाम्‍हाॽए चिजि खक्‍खक् पोङ्‌ल यारिक् खे़ङ्‌हाॽ साॽरिक् यरिक् मे़बोःन्‌ॽ॥


२३ “‘कन्‍हाॽ के़रे़क् पोङ्‌ङाङ्‌साङ् खिनिॽ आङ्‌गाॽ ले़प्‍माङ् के़न्‍नुःक्‍खिन्‌ॽ हे़क्‍क्‍याङ् आङ्‌गाॽ आदक्‍ले़ङ्‌वाओ हाबा लाङ्‌गे़घेगिआङ् के़बत्‍छिने़भग्र,
 २४ आङ्‌गाॽ खिनिॽ तक्‍ले़ङ्‌वाओ वाॽआ, हे़क्‍क्‍याङ् खिनिॽ लायोल्‍ले़ चोगुल्‍ले़ आङ्‌गाॽ नुसिले़ङ् यारिक् खुम्‍दिङ् पिनिङ्‌ॽ॥
 २५ आङ्‌गाॽ खिनिॽ सम्‍धाङ् ते़न्‍धङ्‌हाॽ तारुङ्‌ॽ, हे़क्‍क्‍याङ् आङ्‌गाॽ चोगुङ्‌बा माङ्‌हुप्‍पिन् के़भेःन्‍दुम्‍बाल्‍ले़ कुले़क्‌वा नुःक्‍तुङ्‌ॽ॥ खिनिॽ आप्‍फेक् आप्‍फेक् येक्‌यक्‍हाॽओ के़जुप्‍सिॽ, आङ्‌गाॽ खे़प्‍मोआङ् खिनिॽ लुम्‍मो तुक्‍मा लाःक्‍मा पाङ्‌घुङ्‌ॽ, खे़ब्‍याङ् खिनिॽ निङ्‌मिहाॽरे़ खुन्‍छिॽ हुक्‍को के़ध्‍ये़ॽइ॥
 २६ आङ्‌गाॽ खिनिॽ पोगुगे़न् कुजाहाॽ साॽरिक् सुःल्‍लिक् चोगुङ् पिनिङ्‌ॽ खे़न् कुजान् लत्‍छा हिम्‍मोबा मिहाःत्‍लुङ्‌ङो थिबोङ् हिम्‍मोबा मे़न्‍छुमाहाॽरे़ मे़धोःक्‍तुॽ, हे़क्‍क्‍याङ् मे़धोःक्‍तुआङ् मे़हासुल्‍ले़ हाःत्‍ताङ् खाघा मे़दे़क्‍तुन्‌ॽ॥


२७ “‘कन्‍हाॽ के़रे़क् पोङ्‌ङाङ्‌साङ् खिनिॽ आङ्‌गाॽ आबाःन्‍निन् के़ङ्‌घे़प्‍सुम्‍मिन् हे़क्‍क्‍याङ् आङ्‌गाॽ आदक्‍ले़ङ्‌वाओ लाङ्‌घेःक्‍मा के़ल्‍ले़रुम्‍मिन्‍ने़भग्र,
 २८ आङ्‌गाॽ आसिक् पोःक्‍मो खिनिॽ तक्‍ले़ङ्‌वाओ पोःक्‍का, खे़ब्‍याङ् खिनिॽ लायोल्‍ले़ चोगुल्‍ले़ खिनिॽ नुसिले़ङ् यारिक् खुम्‍दिङ् पिनिङ्‌ॽ॥
 २९ खिनिॽ आबाङे ये़म्‍बित्‍छा मे़न्‍छुमासाहाॽरे़ खुन्‍छिॽ ने़क्‍सान् चामा के़बोङ्‌बा पोःङ्‌ॽ॥
 ३० आङ्‌गाॽ खिनिॽ थे़गु माङ्‌वाओ के़जोगुम्‍बा माङ्‌धाःन्‍हाॽ मे़क्‍खुङ् पिनिङ्‌ॽ, आङ्‌गाॽ खिनिॽ सुक्‍पा हाःम्‍मा ले़त्‍ति तोःम्‍मादे़न्‍हाॽ लुःन्‍दुङ् पिनिङ्‌ॽ, हे़क्‍क्‍याङ् खिनिॽ चेहाॽ खिनिॽ कुसिवे़त् नावाइत्‍लाहाॽ सम्‍धाङ् लाप्‍फेसुङ्‌ॽ, खम्‍भ्‍याङ् खिनिॽ नाॽनिङ्‌ॽ॥
 ३१ आङ्‌गाॽ खिनिॽ ये़क्‌यक्‍हाॽ मुरे़ःक् खारे़ःक् चोगुङ् पिनिङ्‌ॽ, हे़क्‍क्‍याङ् खिनिॽ साम्‌योबादे़न्‍हाॽ चिजि खक्‍खक् चोगुङ् पिनिङ्‌ॽ, खे़ब्‍याङ् आङ्‌गाॽ खिनिॽ कुनाम्‍गे़नुॽबा सिदुङ्‌जभान् मे़दाःक्‍कान्॥
 ३२ आङ्‌गाॽ लाजेन् खाप्‍पुथ्‍यःङ् चोगुङ्‌ॽ॥ कन्‍हाॽ के़रे़क् मे़निसुआङ् खे़प्‍मो के़युङ्‌बा खिनिॽ निङ्‌मिहाॽ यङ्‌मा के़त्॥
 ३३ आङ्‌गाॽ चाए खिनिॽ मे़न्‍छाम् सुवाङ्‌हाॽरे़ खुन्‍छिॽ लुम्‍मो फुत्‍छिङ्‌ज्‍याङ् से़निङ्‌देनिङ्‌ॽ, हे़क्‍क्‍याङ् ताभेन् तरप् फिःक्‍खुङ्‌ङाङ् नाःत्‍निङ्‌ॽ॥ खिनिॽ लाजेन् चिजि खक्‍खक्‍पा नु खिनिॽ ये़क्‌यक्‍किन् मुरे़क् खारे़ःक्‍पा पोःङ्‌ॽ॥
 ३४ चिजि खक्‍खक् पोङ्‌ङिल्‍ले़ लाजेःल्‍ले़ नाःम्‍सिङ्‌मा सबाथ तङ्‌बेहाॽ ने़प्‍मा खोसुॽ हे़क्‍क्‍याङ् खिनिॽग आबाङे निङ्‌मिहाॽरे़ खुनिॽ लाजेॽओ के़वयिॽ, खे़ब्‍याङ् आम्‍भा खे़न् ये़म्‍मो लाजेन् नाःम्‍सिङ्‌ङाङ् सबाथ्‍हाॽ ने़त्‍तुॽ॥
 ३५ आक्‍ख्‍यारिक् ये़न् खे़न् चिजि खक्‍खक् पोङ्‌ङाङ् ने़ःॽ लाजेःल्‍ले़ नाःम्‍सिङ्‌मा खोसुॽ॥ खिनिॽ खे़प्‍मो के़युङिल्‍ले़ सबाथ्‍हाॽओ के़घोसुम्‍बा नाःम्‍सिङ्‌मान् खे़ल्‍ले़ खोसुॽ॥


३६ “‘निङ्‌मिहाॽरे़ खुन्‍छिॽ लाजेॽओ के़वाॽबा के़याःक्‍पा मनाहाॽरे़ खुन्‍छिॽ लुङ्‌माॽसोःम्‍मिन् चाॽरिक् के़गिबा चोगुङ् पिरुङ्‌सिङ्‌ॽ, ते़त्‍लाफे़क्‌वा मक्‍थाबा इक्‍लाधिक् मे़घे़प्‍सुसाङ् खे़ङ्‌हाॽ निङ्‌मिहाॽरे़ मे़नाःत्‍तुसिबा हे़क्‍के मे़लोक्॥ खे़ब्‍याङ् खे़ङ्‌हाॽ कुभारे़ ताभेःल्‍ले़ से़प्‍मासिरे़ लागि नाःत्‍तुसिबा कुसिङ् पुबेलाप्‍सा मे़घे़त्‍छिङ् मे़बेक् हे़क्‍क्‍याङ् हाःत्‍ले़आङ् मे़नाःत्‍तुसिन्‍छाङ् खे़ङ्‌हाॽ खाम्‍बाङ्‌ङो लरे़ःङ्‌भरे़ःङ् मे़जोःन्‌ॽ॥
 ३७ हाःत्‍लेआङ् मे़नाःत्‍तुसिन्‍छाङ् ताभेःल्‍ले़ मे़नाःत्‍तुसिबा कुइसिःक् खे़ङ्‌हाॽ मे़लोक् हे़क्‍क्‍याङ् थिक्‍ले़ कुसम्‍धाङ् थिक् मे़दोःक्‍ल मे़गे़ङ्‌ॽ॥ कल्‍ले़चोगुल्‍ले़ खिनिॽ निङ्‌मिहाॽरे़ खुन्‍छिॽ तगि ये़प्‍मा के़न्‍छुक्‍तिन्‌ॽ॥
 ३८ मे़न्‍छाम् सुवाङ्‌हाॽरे़ खुन्‍छिॽ लुम्‍मो खिनिॽ के़मे़गिॽ, हे़क्‍क्‍याङ् खिनिॽ निङ्‌मिहाॽरे़ खुन्‍छिॽ लाजेःल्‍ले़ खिनिॽ मिङ् मासु के़बिरिॽ॥
 ३९ के़दाङ्‌बा के़याःक्‍पाहाॽ निङ्‌मिहाॽरे़ खुन्‍छिॽ लाजेॽओ आबाङे नु आबाङे पाधे़बाहाॽरे़ खुन्‍छिॽ फे़न्‌याःम्‍बक्‍किल्‍ले़ चोगुल्‍ले़ मे़मे़क्‍ल मे़बेक्॥


४० “‘कर खे़ङ्‌हाॽरे़ आबाङे नु खुन्‍छिॽ पाधे़बाहाॽरे़ खुन्‍छिॽ लायोन्, हे़क्‍क्‍याङ् आङ्‌गाॽ आदक्‍ले़ङ्‌वाओ खे़ङ्‌हाॽरे़ इङ्‌ले़क्‍को थामा याःम्‍बक् मे़जोगुबा फे़न्‌याःम्‍बक्‍किन् नु खे़ङ्‌हाॽरे़ आङ्‌गाॽनु निङ्‌मि मे़जोगे़बा पाःन्‍निन् पाःप्‍मा मे़दे़न्‍ने़भग्र–
 ४१ खे़ल्‍ले़ आङ्‌गाॽ खे़ङ्‌हाॽरे़ खुन्‍छिॽ निङ्‌मि पोःक्‍खाङ्, हे़क्‍क्‍याङ् आङ्‌गाॽ खे़ङ्‌हाॽ खुन्‍छिॽ निङ्‌मिहाॽरे़ लाजेॽओ पाङ्‌घुङ्‌सिङ्‌ने़भग्र– खे़ङ्‌हाॽरे़ खुन्‍छिॽ पाःन्‍मे़ङ्‌घे़म्‍मनाबा निङ्‌वान् नःम्‍नःम्‍बा मे़जोगुआङ् खुन्‍छिॽ लायोल्‍ले़ कुले़क्‌वा खुम्‍दिङ्‌ङिन् मे़दुमुने़भग्र,
 ४२ याकुब, इसहाक हे़क्‍क्‍याङ् अब्राहाम्‍मिन्‍नु चोगुङ्‌बा माङ्‌हुप्‍पिन् हे़क्‍क्‍याङ् खे़न्‍नु सोसोरिक् खे़न् लाजेःन्‍नाङ् आङ्‌गाॽ निङ्‌वाॽ इःत्‍तुङ्‌ॽ॥
 ४३ खे़न् लाजेन् खे़ङ्‌हाॽरे़ मे़ले़रुमे़धआङ् खे़ङ्‌हाॽ मे़ःन्‍ने चिजि खक्‍खक् पोङ्‌ङाङ्‌ने़ःल्‍ले़ लाजेःल्‍ले़ सबाथ्‍हाॽ ने़प्‍मा खोसुॽ॥ हे़क्‍क्‍याङ् खे़ङ्‌हाॽरे़ खुन्‍छिॽ फे़न्‌याःम्‍बक्‍किल्‍ले़ कुले़क्‌वा खुम्‍दिङ् मे़दुमुॽ, खे़न् खुम्‍दिङ्‌ङिन् आङ्‌गाॽ आसाम्‌यो थिम्‍मिन् मे़नाॽरुबा नु आधिम्‍मिन् मे़जिःत्‍तुबाल्‍ले़ चोगुल्‍ले़ आङ्‌गाॽ खे़ङ्‌हाॽ खुम्‍दिङ् पिरुङ्‌सिङ्‌ङाङ् वये़॥
 ४४ कन्‍हाॽ के़रे़क् मे़जोगुसाङ् आल्‍ल खे़ङ्‌हाॽ निङ्‌मि लाजेॽओ मे़वाॽइल्‍ले़ आङ्‌गाॽ नाॽरुङ्‌सिङ्‌बा नु अत्‍तुङ्‌सिङ्‌बाओ खे़ङ्‌हाॽ युम्रे़क्‍क मे़मे़ङ्‌ङासिङ्‌ङिन्, हे़क्‍क्‍याङ् आङ्‌गाॽ चोगुङ्‌बा माङ्‌हुप्‍पिन्‍नाङ् मे़ले़ङ्‌ङाङ्॥ आङ्‌गाॽ यहवे दाङ्‌बा खे़ङ्‌हाॽरे़ खुन्‍छिॽ निङ्‌वाॽफुमाङ्‌आ॥
 ४५ कर आङ्‌गाॽ खे़ङ्‌हाॽनु खुनिॽ लागि चोगुङ्‌बा खे़ङ्‌हाॽरे़ खुन्‍छिॽ पाधे़बाहाॽनु चोगुङ्‌बा माङ्‌हुप्‍पिन् निङ्‌वाॽ इःत्‍तुङ्‌ॽ॥ आङ्‌गाॽ खे़ङ्‌हाॽरे़ खुन्‍छिॽ निङ्‌वाॽफुमाङ् पोङ्‌मारे़ लागि खे़ङ्‌हाॽरे़ खुन्‍छिॽ पाधे़बाहाॽ मे़न्‍छाम् सुवाङ्‌हाॽरे़ खुन्‍छिॽ तगि मिस्रलाम् लःत्‍तुङ् फे़त्‍तुङ्‌सिङ्‌ङाङ् मे़वये़॥ आङ्‌गाॽ यहवे दाङ्‌बाआ॥’”


४६ सिनै कोःक्‍माओ यहवे दाङ्‌बे़ल्‍ले़ खुने़ॽ नु इस्राइलिहाॽरे़ खुन्‍छिॽ लुम्‍मो खुने़ॽ मोसान् लाम्‍बा इस्राइलिहाॽ पिरुसिबा थिम्‍हाॽ नु इङ्‌जाङ्‌हाॽ हाबा कन्‍हाॽरो॥


 


a २६:११ इग्र आङ्‌गाॽ आसेसे युङ्‌दे़न्‍निन् युक्‍खुङ्‌ॽ॥ 






माङ्‌हे़क् नु थिबोङ्‌लक् तोःम्‍मा थिम्‍हाॽ



२७
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘कुभा मनाःल्‍ले़ माङ्‌हे़क् चोगुल्‍ले़ यहवे दाङ्‌बाओ खुने़ॽ माङ्‌हुप् चोगुबा मनान् तोःन्‍दुने़भग्र, खे़ल्‍ले़ यारुबा कुमे़ल्‍लुङ् कुइसिःक्
 ३ निबोङ्‌ङाङ्‌धो तुक्‍पोङ् तङ्‌बे थारिक्‍पा ये़म्‍बित्‍छाःन् सेसेदे़न्‍नोबा सेकेलa कुइसिःक् ङाबोङ् युप्‍पा सेकेल कुमे़ल्‍लुङ् हे़म्‍मा पिमा॥
 ४ हे़क्‍क्‍याङ् मे़न्‍छुमान् सुम्‍बोङ् युप्‍पा सेकेल कुमे़ल्‍लुङ् हे़म्‍मा पिमा॥
 ५ तङ्‌बे ङासिआङ्‌धो निबोङ् थारिक्‍पा ये़म्‍बित्‍छाःन् निबोङ् सेकेल नु मे़न्‍छुमान् थिबोङ् सेकेल कुमे़ल्‍लुङ् हे़म्‍मा पिमा॥
 ६ ला थिक्‍काङ्‌धो तङ्‌बे ङासि थारिक्‍पा ये़म्‍बित्‍छाःन् ङासि युप्‍पा सेकेल नु मे़न्‍छुमान् सुम्‍सि युप्‍पा सेकेल कुमे़ल्‍लुङ् हे़म्‍मा पिमा॥
 ७ तुक्‍पोङ् तङ्‌बेआङ् थोबा ये़म्‍बित्‍छाःन् थिबोङ्‌ङाङ् ङासि युप्‍पा सेकेल नु मे़न्‍छुमान् थिबोङ् युप्‍पा सेकेल कुमे़ल्‍लुङ् हे़म्‍मा पिमा॥
 ८ कुमे़ल्‍लुङ् हुङ्‌मा मे़न्‍छुक्‍मनाबा कुभा याङ्‌गे़साॽबा वाॽने़भग्र खे़न् निङ्‌वाॽफुसाम्‍बाओ मे़दारुर, हे़क्‍क्‍याङ् निङ्‌वाॽफुसाम्‍बे़ल्‍ले़ए माङ्‌हे़क् के़जोःक्‍पा मनाःल्‍ले़ सुक्‍तुबा यारिक् खुने़ॽ कुमे़ल्‍लुङ् हे़न्‍दु पिरुर॥


९ “‘यहवे दाङ्‌बे़ल्‍ले़ कुलागि तोःम्‍मा के़बोङ्‌बा सिदुङ्‌जभान् यहवे दाङ्‌बे़ल्‍ले़ ताःक्‍तुबा थक्‍सा वाॽने़भग्र सिदुङ्‌जभा थक्‍सान् सेसेबा चोक्॥
 १० खे़ल्‍ले़ नुबाल्‍ले़ कुले़क्‌वा ताप्‍फे़ःम्‍बा इग्र ताप्‍फे़ःम्‍बाल्‍ले़ कुले़क्‌वा नुबा ले़क्‍मा मे़नुॽने़न्‌ॽ॥ खे़ल्‍ले़ थक्‍साःल्‍ले़ कुले़क्‌वा थक्‍साए ले़क्‍तुने़भग्र ले़क्‍तुसिबा ने़प्‍माङ् थक्‍साहाॽ सेसेबा चोःक्‍सिॽ॥
 ११ खे़न् माङ्‌हे़क् चोगुबा थक्‍सान् तोःम्‍मा मे़न्‍नुॽमनाबा आसुत्‍थो थक्‍साने़भग्र खुने़ॽ खे़न् थक्‍सान् निङ्‌वाॽफुसाम्‍बाल्‍लो तारुर॥
 १२ नुबा चोःक्‍साङ् ताप्‍फे़ःम्‍बा चोःक्‍साङ् निङ्‌वाॽफुसाम्‍बाल्‍ले़ खे़ल्‍ले़ कुमे़ल्‍लुङ् हे़न्‍दुर॥ हे़क्‍क्‍याङ् निङ्‌वाॽफुसाम्‍बे़ल्‍ले़ च्‍या कुमे़ल्‍लुङ् हे़न्‍दुॽ हाबा खे़न् कुइसिःक् पोःङ्‌ॽ॥
 १३ खे़न् मनाःल्‍ले़ कुमे़ल्‍लुङ् हुङुआङ् थक्‍सान् थे़ॽरुबाने़भग्र, हे़म्‍मनाबा कुमे़ल्‍लुङ्‌ङो आल्‍लसाङ् ङासिले़ङ् कुलक् योॽरुआङ् लःत्‍तुर पोःङ्‌ॽ॥


१४ “‘कुभा मनाःल्‍ले़ यहवे दाङ्‌बाओ खुने़ॽ कुहिम्‍मिन् तोःन्‍दुने़भग्र निङ्‌वाॽफुसाम्‍बाल्‍ले़ खे़न् नुबा चोःक्‍पि ताप्‍फे़ःम्‍बा चोःक्‍पि फाॽआङ् खे़न् ओमे़त्‍तुर हे़क्‍क्‍याङ् खे़ल्‍ले़ कुमे़ल्‍लुङ् हे़न्‍दु पिरुर॥ निङ्‌वाॽफुसाम्‍बाल्‍ले़ आक्‍ख्‍यारिक् कुमे़ल्‍लुङ् हे़न्‍दुॽ खे़ल्‍ले़ कुमे़ल्‍लुङ् खे़म्‍भ्‍यारिक्‍के पोङ्‌ल॥
 १५ कर के़दोःम्‍बाल्‍ले़ कुमे़ल्‍लुङ् हुङ्‌माआङ् खे़न् थे़ॽमा निङ्‌वाॽ चोगुने़भग्र, हे़म्‍मनाबा कुमे़ल्‍लुङ्‌ङो आल्‍लसाङ् ङासिले़ङ् कुलक् योॽरुआङ् खे़ल्‍ले़ लःत्‍तुर पोःङ्‌ॽ, खे़ब्‍याङ् खे़न् हिम्‍मिन् हाबा खे़न् मनाःल्‍ले़न् पोःङ्‌ॽ॥


१६ “‘कुभा मनाःल्‍ले़ आप्‍फेक् कुलाजेॽ सिङ्‌बुङ्‌ङिल्‍ले़ कुभा कुलक्‍किन् यहवे दाङ्‌बे़ल्‍ले़ कुलागि तोःम्‍मा निङ्‌वाॽ चोगुने़भग्र खे़प्‍मो के़लाःप्‍पा याॽरिःम्‍बान् चिजे़प्‍तुर हे़क्‍क्‍याङ् खिनिॽ खे़ल्‍ले़ कुमे़ल्‍लुङ् हे़न्‍दे़म्‍मे़ॽ॥ खे़न् कुइसिःक् निबोङ् किलो हःक्‍सिरे़ लागि थिबोङ् कुआत् युप्‍पा कुमे़ल्‍लुङ् मे़हे़न्‍दुर॥
 १७ साम्‍म्‍याङ् तङ्‌बेआङ्‌धो खे़ल्‍ले़ कुइक्‍ताप्‍पिन् तोःन्‍दुबाने़भग्र खे़ल्‍ले़ कुमे़ल्‍लुङ्‌ङिन् मे़हे़न्‍दुबा कुइसिःक् पोङ्‌ल॥
 १८ कर खे़ल्‍ले़ कुइक्‍ताप्‍पिन् साम्‍म्‍याङ् तङ्‌बे एगाङ् तोःन्‍दुबाने़भग्र, साम्‍म्‍याङ् तङ्‌बे तामा आक्‍ख्‍यारिक् याःक्‍ते़आङ् वाॽ निङ्‌वाॽफुसाम्‍बे़ल्‍ले़ निरुर, हे़क्‍क्‍याङ् मे़हे़न्‍दुबा कुमे़ल्‍लुङ्‌ङिन् खे़न्‍लाम्‍बा युम्‍सुर॥
 १९ खे़न् इक्‍ताप्‍पिन् के़दोःम्‍बे़ल्‍ले़ए कुमे़ल्‍लुङ् हुङुआङ् तेॽरुबाने़भग्र, मे़हे़न्‍दुबा कुमे़ल्‍लुङ्‌ङो आल्‍लसाङ् ङासिगेक्‍पा कुलक् योॽरुआङ् लःत्‍तुर, हे़क्‍क्‍याङ् खे़न् खुने़ॽइन्‍ने पोःङ्‌ॽ॥
 २० कर खे़ल्‍ले़ खे़न् इक्‍ताप्‍पिन् कुमे़ल्‍लुङ् मे़हुङुन्‍नाङ् मे़धे़ॽरुन् इग्र खे़ल्‍ले़ वेॽ मनाओ खे़न् इक्‍ताप्‍पिन् सङ्‌घुआङ् ने़ने़भग्र, खे़ल्‍ले़ कुमे़ल्‍लुङ् हुङुआङ् आभे़ल्‍ले़आङ् थे़ॽमा मे़सुक्‍तुन्‌ॽ॥
 २१ खे़न् इक्‍ताप्‍पिन् साम्‍म्‍याङ् तङ्‌बेओ खाल्‍सा लःन्‍निल्‍ले़ सेसेबा पोःङ्‌ॽ, हे़क्‍केलॽरिक्‍के यहवे दाङ्‌बे़ल्‍ले़ कुलागि सरक् तोःम्‍मनाबा इक्‍ताप्‍पिन् सेसेबा पोःङ्‌ॽ, खे़ब्‍याङ् खे़न् इक्‍ताप् युक्‍किन् निङ्‌वाॽफुसाम्‍बे़ल्‍ले़न् पोःङ्‌ॽ॥


२२ “‘कुभा मनाःल्‍ले़ खोमा युक् लाम्‍बा खोसुबा मे़ःन् कर इङुबा इक्‍ताप्‍पिन् यहवे दाङ्‌बाओ तोःन्‍दुने़भग्र,
 २३ निङ्‌वाॽफुसाम्‍बे़ल्‍ले़ साम्‍म्‍याङ् तङ्‌बे तामा आक्‍ख्‍यारिक् वाॽ खे़न् निरुआङ् आक्‍ख्‍यारिक् कुमे़ल्‍लुङ् हे़न्‍दुॽ खे़ल्‍ले़ यहवे दाङ्‌बे़ल्‍ले़ कुलागि सेसे चोक् के़लॽबा निःन्‍धो चोगुआङ् आम्‍भा खे़ल्‍ले़ याःन्‍दिक् हुङुर॥
 २४ याम्‍मो कुसङ् पोङ्‌मा तङ्‌बेओ खे़न् इक्‍ताप्‍पिन् खुने़ॽ हाःत्‍लोलाम् इङुआङ् ने़स्‍से़, इग्र हाःत्‍ले़ कुयुक्‍को खे़न् ने़स्‍से़, खे़ल्‍ले़ओए खे़न् नुःक्‍तुदेसुर॥
 २५ हे़म्‍मनाबा कुमे़ल्‍लुङ्‌ङिन् के़रे़क् सेसेदे़न्‍नोबा युप्‍पा सेकेल कुइसिःक् पोङ्‌ल– निबोङ् गेरान् सेकेल थिक् पोःङ्‌ॽ॥


२६ “‘थक्‍साहाॽरे़ मे़धाप्‍तुसिबा थिक्‍सिगेक्‍पा थक्‍सा साःत्‍हाॽ, से़गम्‍बा इग्र मे़ल्‍लुक्‍किल्‍ले़ कुस्‍सा च्‍या पोङ्‌साङ्, आल्‍लआङ्‌धो खे़ङ्‌हाॽ यहवे दाङ्‌बे़ल्‍ले़न्‍ने मे़बोङ्‌ॽ– खे़ङ्‌हाॽ चाए मे़दोःन्‍देम्‍सिम्‍मिन्‍ने़ॽ॥
 २७ खे़न् आसुत्‍थो थक्‍साःल्‍ले़ कुस्‍साने़भग्र, हे़म्‍मनाबा कुमे़ल्‍लुङ्‌ङो आल्‍लसाङ् ङासिगेक्‍पा कुलक् योॽमाआङ् खे़न् से़म्‍मा पोःङ्‌ॽ, कर थे़ॽमनाबा मेःन्‍ने़भग्र हे़म्‍मनाबा कुमे़ल्‍लुङ्‌ङो खे़न् सङ्‌मा पोःङ्‌ॽ॥


२८ “‘कर यहवे दाङ्‌बे़ल्‍ले़ कुलागि सरक् तोःम्‍मनाबा मना, थक्‍सा इग्र आप्‍फेक् लाजेॽ सिङ्‌बुङ्‌ङिन् सङ्‌मा सुक्‍मे़दे़त्‍ने़न् हे़क्‍क्‍याङ् से़म्‍माआङ् सुक्‍मे़दे़त्‍ने़न्॥ सरक् तोःम्‍मनाबा के़रे़क् पाःन्‍हाॽ यहवे दाङ्‌बे़ल्‍ले़ कुलागि साॽरिक् सेसेबा चोक्॥


२९ “‘मे़क्‍मारे़ लागि सरक् तोःम्‍मनाबा मनान्, खे़न् मे़ल्‍लुङ् हुङ्‌माआङ् थे़ॽमा मे़ःन्॥ खे़न् से़प्‍माए पोःङ्‌ॽ॥


३० “‘सिङ्‌सेॽहाॽरे़ कुजाॽहाॽ इग्र इक्‍ताप्‍पोबा याॽरिःम्‍बा च्‍यासाङ्, इक्‍ताप्‍पो के़दुम्‍बा कुजाःल्‍ले़ थिबोङ्‌लक्‍किन् यहवे दाङ्‌बे़ल्‍ले़न्‍ने पोःङ्‌ॽ, हे़क्‍क्‍याङ् खे़ङ्‌हाॽ यहवे दाङ्‌बे़ल्‍ले़ कुलागि सेसेबा चोक्॥
 ३१ कुभा मनाःल्‍ले़ कुधिबोङ् लक्‍किन् कुमे़ल्‍लुङ् हुङ्‌माआङ् थे़ॽमा निङ्‌वाॽ चोगुने़भग्र, खे़प्‍मो कुलक् ङासि योॽरुआङ् लःत्‍तुर पोःङ्‌ॽ॥
 ३२ थक्‍सा निःप्‍मा तक्‍काःत्‍तिल्‍ले़ कुसिगाङ् के़लिःन्‍छिङ् के़बेःक्‍पा थक्‍साओ, पित्‍थक्‍सा, मे़ल्‍लुक् मे़ःन्‍दा च्‍यासाङ्, थिबोङ्‌लक्‍किन् यहवे दाङ्‌बाल्‍ले़ कुलागि सेसेबा पोःङ्‌ॽ॥
 ३३ नुबा इग्र ताप्‍फे़ःम्‍बा थक्‍साहाॽ खे़ल्‍ले़ मे़से़न्‍दुसिन्‍ल हे़क्‍क्‍याङ् मे़ले़क्‍तुसिन्‍ल॥ ले़क्‍माए पोङ्‌ने़भग्र, ले़क्‍तुसिबा ने़प्‍माङ् थक्‍साहाॽ सेसेबा पोङ्‌सिॽ, खे़ब्‍याङ् कुमे़ल्‍लुङ् हुङ्‌माआङ् खे़ङ्‌हाॽ थे़ॽमा सुक्‍मे़न्‍दे़त्‍ने़न्॥’”


३४ यहवे दाङ्‌बे़ल्‍ले़ इस्राइलिहाॽरे़ खुनिॽ लागि सिनै कोःक्‍माओ मोसान् पिरुबा इङ्‌जाङ्‌हाॽ हाबा कन्‍हाॽएरो॥


 


a २७:३ सेकेल फाॽइन् युप्‍पा ११.५ ग्रामबा वये़॥ 





खानिःत् साप्‍पन्





साप्‍पन् निसुम्


इस्राइलिहाॽरे़ सिनै कोःक्‍मान् मे़ले़रुआङ् एगाङ् निङ्‌वाॽफुमाङ्‌ङिल्‍ले़ माङ्‌हुप् चोगुबा लाजेःल्‍ले़ नाङ्‌गे़न् पिसाङ् थारिक् के़प्‍मा हप्‍मे़न्– लिबोङ् तङ्‌बे थरुआङ् वये़॥ खे़न् ये़म्‍मोबा मुःन्‍धुम्‍मिन् खानिःत् साप्‍पन्‍नो साप्‍ते़आङ् पत्॥ मुःन्‍धुम्‍मो के़बप्‍पा के़ये़क्‍पा पाःन्‍निल्‍ले़ कुयाःम्‍बे इग्र मोसान् सिनै कोःक्‍माओलाम् से़म्‍मुॽइ पोङ्‌मानुःल्‍ले़ तगि इस्राइलिहाॽरे़ खुन्‍छिॽ याम्‍नाःत्‍निःत् चोगुबा नु याम्‍मो खे़न् लत्‍छा थाःक् एगाङ् यर्दन नाङ्‌गे़न् पिसाङ्‌बा मोआब लाजेॽओ याम्‍नाःत्‍निःत् चोगुबा पाःन्‍निन्‍नु सोरिक् कन् साप्‍पन्‍निल्‍ले़ कुमिङ्‌ङिल्‍ले़ काॽइ पान् पत्॥ खे़न् ने़त्‍छि याम्‍नाःत्‍निःत् पोःक्‍खे़बाल्‍ले़ कुलुम्‍मो इस्राइलिहाॽ कनान लाजेॽबा लाङ्‌गे़त् पिसाङ्‌बा कादेस-बर्नेओ मे़गे़रे़ कर पिफ्‍युङ् मे़जोगे़आङ् खे़प्‍मोलाम् कन् माङ्‌हुप् पोःक्‍खे़बा लाजेॽओ लाःप्‍मा मे़न्‍दे़न्‍दे़न्॥ खे़न् थुम्‍मो यरिक् तङ्‌बे थारिक् मे़वये़आङ् खे़ङ्‌हाॽ यर्दन वहःङ् नाङ्‌गे़न् ले़प्‍माङ्‌बा लाजेॽओ मे़गे़रे़॥ लत्‍छा कुलक् इस्राइलिहाॽ खे़प्‍मोए युङ्‌मा वाॽमा मे़हेःक्‍ते़ हे़क्‍क्‍याङ् के़याःक्‍पा मनाहाॽ वहःङ्‌ङिन् मे़गाःक्‍तुआङ् कनान लाजेॽओ लाःप्‍मारे़ लागि यारिप् पोङ्‌मा मे़हेःक्‍ते़॥


के़साक्‍पा मे़दुमुल्‍ले़ के़गिबा नु निङ्‌साङ् के़बुक्‍पा मे़न्‍छाम् सुवाङ्‌हाॽ हे़क्‍क्‍याङ् निङ्‌वाॽफुमाङ्‌ङिल्‍ले़ कुदक्‍ले़ङ्‌वाओ नु खुने़ॽ खे़ङ्‌हाॽ लाम्‍लोमासिरे़ लागि मुरामे़त्‍तुबा मोसाःल्‍ले़ कुदक्‍ले़ङ्‌वाओ खे़माॽ के़जोःक्‍पा मे़न्‍छाम् सुवाङ्‌हाॽरे़ खुनिॽ मुःन्‍धुम्‍मिन् खानिःत् साप्‍पन्‍नो साप्‍ते़आङ् पत्॥ मनारे़ मे़न्‍छुक्‍मा मे़ङ्‌गे़प्‍मा, पान् मे़ङ्‌घे़म्‍मा नु खे़ल्‍ले़ कुले़क्‌वाओ आबाङे मे़न्‍छाम् याप्‍मिहाॽ ले़प्‍माङ् निङ्‌वाॽफुमाङ्‌ङिन् नसाःन्‍साबा चोःक्‍पा पाःन्‍निन् नु चक्‍मे़ल्‍लॽए कम्‍ब्राङ् मे़त्‍तुसिबा पाःन्‍निल्‍ले़ मुःन्‍धुम्‍मिन् कॽयो पत्॥ कुभा ये़म्‍मो मोसान् योधो लॽरे़साङ् निङ्‌वाॽफुमाङ्‌ङिन् नु कुमनाहाॽ ले़प्‍माङ् खुने़ॽ थधप् मे़ल्‍लॽमनाबा नु कुयाःम्‍बक्‍किल्‍ले़ मुःन्‍धुम्‍मिन् कन् साप्‍पन्‍नो खोदे़त्‍लो॥


ताङ्‌बा थामिङ्


इस्राइलिहाॽ सिनै कोःक्‍मान् ले़प्‍मा यारिप् मे़बोङ्‌ॽ १:१–९:२३


क) थिक्‍सिगेक्‍पा याम्‍नाःत्‍निःत् १:१–४:४९


ख) वेॽ वेॽ थिम् नु साम्‌योथिम्‍हाॽ ५:१–८:२६


ग) निसिगेक्‍पा चोःक्‌युम्‍भो तङ्‌नाम् ९:१-२३


सिनै कोःक्‍मालाम् मोआब थारिक् १०:१–२१:३५


मोआबओ पोःक्‍खे़बा हिन्‍दोक्‍हाॽ २२:१–३२:४२


मिस्रलाम् मोआब थारिक्‍पा लाम्‍दिःक्‍ले़ चुक्‍मुक्‍पा पान् ३३:१-४९


यर्दन वहःङ्‌ङिन् काःक्‍मानुःल्‍ले़ तगिबा सिवा खाहुन्‍हाॽ ३३:५०–३६:१३


 





खानिःत् साप्‍पन्






इस्राइलिहाॽरे़ खुन्‍छिॽ थिक्‍सिगेक्‍पा याम्‍नाःत्‍निःत्



१
 १ इस्राइलिहाॽ मिस्र लाजेॽलाम् मे़भे़रे़बा निसिगेक्‍पा तङ्‌बेओबा निसिगेक्‍पा लाःल्‍ले़ थिक्‍सिगेक्‍पा ये़न्‍नो सिनैबा मुरे़ःक् खारे़ःक् थेआङ् के़होःप्‍पादे़न्‍नोबा तुम्‍मादे़न् साःङ्‌गाहिम्‍मो यहवे दाङ्‌बे़न् मोसाःन्‍नु पारे़॥
 २ खुने़ॽ मे़त्‍तु, “के़रे़क् इस्राइलि सङ्‌जुम्‍भोओ ये़म्‍बित्‍छाहाॽरे़ खुनिॽ याम्‍नाःत्‍निःत्‍ते़न् खे़ङ्‌हाॽरे़ खुन्‍छिॽ थाःक्‍थाःक् नु हिम्‍सयङ् कुइसिःक् लत्‍थिक्‍काङ् मे़ःन्‍ने के़रे़क्‍ले़ खुन्‍छिॽ मिङ् साप्‍ते़ॽ॥
 ३ इस्राइलओ निबोङ् तङ्‌बे नु खे़न्‍नुःल्‍ले़ थोबा थङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽ हारुने़न् नु खे़ने़ॽ कुलुप् कुलुप् चोगे़ॽसे़ॽआङ् निरे़से़ॽ॥
 ४ के़रे़क् थाःक्‍लाम्‍बा लत्‍छा लत्‍छा मना, के़रे़क्‍ले़ आबाङे खुन्‍छिॽ हिम्‍सयङ्‌बा लाम्‍लोबे़ल्‍ले़ खे़निॽ के़भाॽरिर॥
 ५ खे़निॽ फाॽबाङ्‌हाॽरे़ खुन्‍छिॽ मिङ्‌हाॽ हाबा कन्‍हाॽएरो–


 

“रुबेनरे़ कुधाःक्‍लाम् सदेउररे़ कुस्‍सा एलिसुर,


६ सिमियोनरे़ कुधाःक्‍लाम् सुरिसद्‌दैरे़ कुस्‍सा सलुमिएल॥


७ यहुदारे़ कुधाःक्‍लाम् अम्‍मिनादाबरे़ कुस्‍सा नहसोन,


८ इस्‍साखाररे़ कुधाःक्‍लाम् सुआररे़ कुस्‍सा नतनेल,


९ जबलुनरे़ कुधाःक्‍लाम् हे़लोनरे़ कुस्‍सा एलिआब,


१० युसुफरे़ कुस्‍साहाॽलाम्–


इफ्राइमरे़ कुधाःक्‍लाम् अम्‍मिहुदरे़ कुस्‍सा एलिसामा,


मनस्‍सेरे़ कुधाःक्‍लाम् पदासुररे कुस्‍सा गमलिएल,


११ बेन्‍यामिनरे़ कुधाःक्‍लाम् गिदेओनिरे़ कुस्‍सा अबिदान,


१२ दानरे़ कुधाःक्‍लाम् अम्‍मिसद्‌दैरे़ कुस्‍सा अहिएजेर,


१३ आसेररे़ कुधाःक्‍लाम् ओक्रानरे़ कुस्‍सा पगिएल,


१४ गादरे़ कुधाःक्‍लाम् दुएलरे़ कुस्‍सा एल्‍यासाप,


१५ नप्‍तालिरे़ कुधाःक्‍लाम् एनानरे़ कुस्‍सा अहिर॥”


 

१६ इस्राइलि सङ्‌जुम्‍भोलाम् खुन्‍छिॽ आप्‍फेक् आप्‍फेक् पाधाःक् लाम्‍बाबा लाम्‍लोबाहाॽ कन्‍हाॽए मे़वये़॥


१७ कन् थाःङ् खुन्‍छिॽ मिङ् साप्‍ते़आङ् के़बप्‍पा मनाहाॽ मोसान् नु हारुने़ल्‍ले़ याङ्‌ने़सि,
 १८ हे़क्‍क्‍याङ् निसिगेक्‍पा लाःल्‍ले़ थिक्‍सिगेक्‍पा ये़न्‍नो के़रे़क् सङ्‌जुम्‍भोःन् खे़ङ्‌हाॽरे़ सोरिक् मे़भुक्‍खुसि॥ मनाहाॽरे़ खुन्‍छिॽ आप्‍फेक् आप्‍फेक् थाःक्‍थे़बाहाॽरे़ खुन्‍छिॽ थाःक् नु हिम्‍सयङ्‌हाॽ मे़दोन्‍दुसि, हे़क्‍क्‍याङ् निबोङ् तङ्‌बे के़गे़प्‍पा नु खे़न्‍नुःल्‍ले़आङ् थोबा के़रे़क्‍ले़ खुन्‍छिॽ मिङ्‌हाॽ मे़साप्‍तु॥
 १९ हे़क्‍क्‍याङ् यहवे दाङ्‌बे़ल्‍ले़ इङ्‌जाङ् पिरुसिबा कुइसिःक् मोसाःल्‍ले़ सिनैबा मुरे़ःक् खारे़ःक् थेआङ् के़होःप्‍पादे़न्‍नो खे़ङ्‌हाॽ निरुसि॥


 

२० इस्राइलरे़ कुस्‍सा तुम्‍बा रुबेनरे़ कुमुॽइदाङ्‌सालाम्–


निबोङ् के़गे़प्‍पा नु खे़न्‍नुःल्‍ले़आङ् थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 २१ रुबे़नरे़ कुधाःक्‍लाम्‍बाबा खुन्‍छिॽ खानिःत्‍तिन् ४६, ५०० मेवये़॥


 

२२ सिमियोनरे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌हाॽ खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 २३ सिमियोनरे़ कुधाःक्‍लाम्‍बाबा खानिःत्‍तिन् ५९,३०० मे़वये़॥


 

२४ गादरे़ कुमुॽइदाङ्‌सालाम्–


तङ्‌बे निबोङ् नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 २५ गादरे़ कुधाःक्‍लाम्‍बाबा खानिःत्‍तिन् ४५, ६५० मे़वये़॥


 

२६ यहुदारे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 २७ यहुदारे़ कुधाःक्‍लाम्‍बाबा खानिःत्‍तिन् ७४, ६०० मे़वये़॥


 

२८ इस्‍साखाररे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 २९ इस्‍साखाररे़ कुधाःक्‍लाम्‍बाबा खानिःत्‍तिन् ५४, ४०० मे़वये़॥


 

३० जबलुनरे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 ३१ जबलुनरे़ कुधाःक्‍लाम्‍बाबा खानिःत्‍तिन् ५७,४०० मे़वये़॥


 

३२ युसुफरे़ कुस्‍साहाॽलाम्–


एफ्राइमरे़ कुमुॽइदाङ्‌सालाम्–


तङ्‌बे निबोङ् नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 ३३ इफ्राइमरे़ कुधाःक्‍लाम्‍बाबा खानिःत्‍तिन् ४०,५०० मे़वये़॥


३४ मनस्‍सेरे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बिम्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 ३५ मनस्‍सेरे़ कुधाःक्‍लाम्‍बाबा खानिःत्‍तिन् ३२, २०० मे़वये़॥


 

३६ बेन्‍यामिनरे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 ३७ बिन्‍यामिनरे़ कुधाःक्‍लाम्‍बाबा खानिःत्‍तिन् ३५, ४०० मे़वये़॥


 

३८ दानरे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 ३९ दानरे़ कुधाःक्‍लाम्‍बाबा खानिःत्‍तिन् ६२, ७०० मे़वये़॥


 

४० आसेररे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 ४१ आसे़ररे कुधाःक्‍लाम्‍बाबा खानिःत्‍तिन् ४१, ५०० मे़वये़॥


 

४२ नप्‍तालिरे़ कुमुॽइदाङ्‌सालाम्–


निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽरे़ खुन्‍छिॽ मिङ्‌ङिन् खे़ङ्‌हाॽरे़ खुन्‍छिॽ पाधे़बाहाॽरे़ खुन्‍छिॽ थाःक् नु हिम्‍सयङ् कुइसिःक् मे़साप्‍तु॥
 ४३ नप्‍तालिरे़ कुमुॽइदाङ्‌सालाम्‍बाबा खानिःत्‍तिन् ५३, ४०० मे़वये़॥


 

४४ आप्‍फेक् आप्‍फेक् थाःक्‍कोबा इस्राइलबा थिबोङ्‌ङाङ् ने़त्‍छि थाःक्‍लाम्‍लोबाहाॽ हे़क्‍क्‍याङ् मोसान् नु हारुने़ल्‍ले़ निरे़सुबा खक्‍पे़त् मनाहाॽरे़ खुनिॽ खानिःत्‍तिन् हाबा कन्‍हाॽए मे़वये़रो॥
 ४५ निबोङ् तङ्‌बे नु खे़न्‍नुःल्‍ले़ थोबा ते़न्‍धङ्‌ङो पेःक्‍मा के़सुक्‍पा के़रे़क् ये़म्‍बित्‍छाहाॽ खुन्‍छिॽ आप्‍फेक् आप्‍फेक् हिम्‍सयङ् कुइसिःक् मे़निरुसि॥
 ४६ खे़ङ्‌हाॽरे़ खुनिॽ खानिःत्‍तिन् के़रे़क्‍ले़ ६,०३,५५० मे़वये़॥


४७ ले़बिरे़ कुधाःक्‍किन् वेॽहाॽनु मे़न्‍निरुसिन्॥
 ४८ थेआङ्‌भे़ल्‍ले़ यहवे दाङ्‌बे़ल्‍ले़ मोसान् मे़त्‍तुआङ् वये़,
 ४९ “ले़बिरे़ कुधाःक्‍किन् मे़निरे़न्‍ने़ॽ, हे़क्‍क्‍याङ् इस्राइलिहाॽनु सोसोरिक् खे़ङ्‌हाॽरे़ खुन्‍छिॽ खानिःत् मे़जोगे़न्‍ने़ॽ॥
 ५० कर खे़ने़ॽ ले़बिहाॽ माङ्‌हुप् साप्‍लुङ् के़याक्‍पा सन्‍दोक् के़युङ्‌बा साःङ्‌गाहिम्‍मो नु खे़प्‍मोबा के़रे़क् सामा चिगक्‌वा ओमे़प्‍मा याःम्‍बक्‍को मुरामे़त्‍ते़से़ॽ॥ साःङ्‌गाहिम्‍मिन् खे़प्‍मोबा के़रे़क् सामा चिगक्‌वाहाॽआङ् खे़ङ्‌हाॽरे़ए मे़बक्‍खुर॥ खे़ङ्‌हाॽरे़ खे़न् सामा चिगक्‌वाहाॽ ओमे़मे़त्‍तुर॥ खे़ङ्‌हाॽरे़ खुन्‍छिॽ खिङ्‌मनाबा साःङ्‌गाहिम्‍हाॽ खे़न् साःङ्‌गाहिम्‍मिल्‍ले़ए कब्रिङ् पिसाङ् मे़जोगुर॥
 ५१ साःङ्‌गाहिम्‍मिन् तगि मे़देॽरुल्‍ले़ ले़बिहाॽरे़ खे़न् मे़आःक्‍खुर, हे़क्‍क्‍याङ् साःङ्‌गाहिम् फोःङ्‌मा ये़म्‍मो ले़बिहाॽरे़ए खे़न् मे़भोःक्‍खुर॥ साःङ्‌गाहिम् पिसाङ् के़दाबा ले़बिहाॽनुःल्‍ले़ एयाङ्‌बा मनान् से़रे़म्‍मे़ॽ॥
 ५२ इस्राइलिहाॽरे़ आप्‍फेक् आप्‍फेक् खुन्‍छिॽ मनासुम्‍मोबा नु खुन्‍छिॽ आबाङे निसाःल्‍ले़ कुया कुया खुन्‍छिॽ खिङ्‌मनाबा साःङ्‌गाहिम् मे़जोगुर॥
 ५३ कर ले़बिहाॽरे़ माङ्‌हुप् साप्‍लुङ् के़याक्‍पा सन्‍दोक् के़युङ्‌बा साःङ्‌गाहिम् कब्रिङ् पिसाङ् माङ्‌हुप् साप्‍लुङ् के़याक्‍पा सन्‍दोक् के़युङ्‌बा साःङ्‌गाहिम् खुन्‍छिॽ खिङ्‌मनाबा मे़जोगुर, हे़क्‍केलॽरिक् इस्राइलिहाॽरे़ खुन्‍छिॽ सङ्‌जुम्‍भो सम्‍धाङ् यहवे दाङ्‌बे़ल्‍ले़ कुसाक्‍के़न्‍निन् मे़धाने़न्‍ल॥ ले़बिहाॽरे़ए तोःन्‍दि पिमा साःङ्‌गाहिम्‍मिन् कोमा ओमे़प्‍मा याःम्‍बक् मे़जोगुर॥”


५४ खे़ल्‍ले़ चोगुल्‍ले़ यहवे दाङ्‌बे़ल्‍ले़ मोसान् पिरुबा के़रे़क् इङ्‌जाङ्‌हाॽ कुइसिःक्‍के इस्राइलिहाॽरे़ मे़जोगुरो॥


 






थाःक् थाःक्‍पा मनाहाॽ साःङ्‌गाहिम्‍हाॽओ युङ्‌मा तङ्‌गाम्



२
 १ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २ “इस्राइलिहाॽ के़रे़क्‍ले़ खुन्‍छिॽ आप्‍फेक् हिम्‍सयङ् कुइसिःक् खुनिॽ आप्‍फेक् आप्‍फेक् निसाःल्‍ले़ कुसिगाङ् साःङ्‌गाहिम्‍हाॽ मे़घिङ्‌घुर॥ खे़ङ्‌हाॽरे़ तुम्‍मादे़न् साःङ्‌गाहिम् के़रे़क् पिसाङ् आजे़ःत् लाःत्‍लाःत् खुन्‍छिॽ आबाङे आबाङे साःङ्‌गाहिम्‍हाॽ मे़घिङ्‌घुर॥”


 

३ नाङ्‌गे़न् ले़प्‍माङ् नाम् के़लिङ्‌बा पिसाङ् यहुदाःल्‍ले़ कुसाःङ्‌गाहिम्‍हाॽओबा मनासुम्‍हाॽरे़ खुन्‍छिॽ निसाःल्‍ले़ कुसिगाङ् खे़ङ्‌हाॽरे़ साःङ्‌गाहिम्‍हाॽ मे़जोगुर॥ अम्‍मिनादाबरे़ कुस्‍सा नहसोने़न् यहुदाबा मनाहाॽरे़ खुन्‍छिॽ थाःक्‍लाम्‍लोबा पोङ्‌ल॥
 ४ खानिःत् कुइसिःक् खे़ल्‍ले़ कुमना सुम् ७४,६०० मे़वाॽ॥


५ खे़ल्‍ले़ कुबेसाङ् इस्‍साखाररे़ कुधाःक्‍हाॽरे़ साःङ्‌गाहिम्‍हाॽ मे़भोःक्‍खुर॥ इस्‍साखाररे़ कुधाःक् लाम्‍लोबा सुआररे़ कुस्‍सा नातानेले़न् पोङ्‌ल॥
 ६ खानिःत् कुइसिःक् खे़ल्‍ले़ कुमना सुम् ५४,४०० मे़वाॽ॥


७ खे़न् एगाङ् जबलुनरे़ कुधाःक्‍हाॽ मे़वाॽर॥ जबलुनरे़ कुधाःक् लाम्‍लोबा हे़लोने़ल्‍ले़ कुस्‍सा एलिआबे़न् पोङ्‌ल॥
 ८ खानिःत् कुइसिःक् खे़ल्‍ले़ कुमना सुम् ५७,४०० मे़वाॽ॥


९ यहुदाःल्‍ले़ कुसाःङ्‌गाहिम्‍हाॽ मे़निरुसिबाहाॽरे़ के़रे़क् खुनिॽ खानिःत्‍तिन् खुन्‍छिॽ आप्‍फेक् आप्‍फेक् ये़म्‍बित्‍छा मनासुम् कुइसिःक् १,८६,४०० मे़वाॽ॥ कन्‍हाॽए तगि तगि लाङ्‌मे़घेःक्‍काङ् मे़बेःक्॥


 

१० लाङ्‌गे़त् पिसाङ् रुबेनरे़ कुसाःङ्‌गाहिम्‍हाॽओबा मनासुम्‍हाॽ खे़ङ्‌हाॽरे़ खुन्‍छिॽ निसाःल्‍ले़ कुसिगाङ् मे़वाॽ॥ रुबेनरे़ कुमनाहाॽरे़ खुन्‍छिॽ थाःक्‍लाम्‍लोबा सदेउररे़ कुस्‍सा एलिसुरे़न् पोङ्‌ल॥
 ११ खानिःत् कुइसिःक् खे़ल्‍ले़ कुमना सुम्‍हाॽ ४६,५०० मे़वाॽ॥


१२ खे़ल्‍ले़ कुबेसाङ् सिमियोनरे़ कुधाःक्‍हाॽरे़ साःङ्‌गाहिम् मे़जोगुर॥ सिमियोनरे़ कुमनाहाॽरे़ खुन्‍छिॽ थाःक्‍लाम्‍लोबा सुरिसद्‌दैरे़ कुस्‍सा सलुमिएले़न् पोङ्‌ल॥
 १३ खानिःत् कुइसिःक् खे़ल्‍ले़ कुमना सुम्‍हाॽ ५९,३०० मे़वाॽ॥


१४ खे़न् एगाङ् गादरे़ कुधाःक्‍हाॽ मे़वाॽर॥ दुएलरे़ कुस्‍सा एल्‍यासापे़न् गादे़ल्‍ले़ कुमनाहाॽरे़ खुन्‍छिॽ थाःक्‍लाम्‍लोबा पोङ्‌ल॥
 १५ खानिःत् कुइसिःक् खे़ल्‍ले़ कुमना सुम्‍हाॽ ४५,६५० मे़वाॽ॥


१६ रुबेनरे़ कुसाःङ्‌गाहिम्‍हाॽओ मे़निरुसिबा के़रे़क् खानिःत्‍ते़न् आप्‍फेक् आप्‍फेक् ये़म्‍बित्‍छा मनासुम् कुइसिःक् १,५१,४५० मे़वाॽ॥ खे़ङ्‌हाॽ निसिगेक्‍पा तिःक्‍लाओ लाङ्‌मे़घेःक्॥


 

१७ खे़ब्‍याङ् थिक्‍सिगेक्‍पा ने़त्‍छि साःङ्‌गाहिम्‍हाॽ नु एगाङ्‌स्‍मा ने़त्‍छि साःङ्‌गाहिम्‍हाॽरे़ खुन्‍छिॽ लुम्‍मो ले़बिहाॽरे़ सेसे साःङ्‌गाहिम्‍मिन् मे़बक्‍खुआङ् लाङ्‌मे़घेःक्‍ल॥ खे़ङ्‌हाॽरे़ साःङ्‌गाहिम् मे़घिङ्‌घुबा कुइसिःक् खुन्‍छिॽ आप्‍फेक् आप्‍फेक् निसा सिगाङ् के़रे़क् मनाहाॽ थिक्‍थिक् आप्‍फेक् आप्‍फेक् ते़न्‍नो लाङ्‌मे़घेःक्‍ल॥


 

१८ नाम्‍धा पिसाङ् एफ्राइमरे़ कुसाःङ्‌गाहिम्‍मोबा मनासुम्‍हाॽ खुन्‍छिॽ निसाःल्‍ले़ कुसिगाङ् मे़वाॽ॥
 १९ इफ्राइमबा मनाहाॽरे़ खुन्‍छिॽ थाःक्‍लाम्‍लोबा अम्‍मिहुदरे़ कुस्‍सा एलिसामाःन् पोङ्‌ल॥ खानिःत् कुइसिःक् खे़ल्‍ले़ कुमनासुम्‍हाॽ ४०,५०० मे़वाॽ॥


२० खे़ल्‍ले़ कुबेसाङ् मनस्‍सेःल्‍ले़ कुधाःक्‍हाॽ मे़वाॽर॥ मनस्‍सेःल्‍ले़ कुमनाहाॽरे़ खुन्‍छिॽ थाःक्‍लाम्‍लोबा पदासुररे़ कुस्‍सा गमलिएले़न् पोङ्॥
 २१ खानिःत् कुइसिःक् खे़ल्‍ले़ कुमनासुम्‍हाॽ ३२,२०० मे़वाॽ॥


२२ खे़न् एगाङ् बे़न्‍यामिनरे़ कुधाःक्‍कोबा मनाहाॽ मे़वाॽर॥ बे़न्‍यामिनरे़ कुमनाहाॽरे़ खुन्‍छिॽ थाःक्‍लाम्‍लोबा गिदेओनिरे़ कुस्‍सा अबिदाने़न् पोङ्‌ल॥
 २३ खानिःत् कुइसिःक् खे़ल्‍ले़ कुमनासुम्‍हाॽ ३५,४०० मे़वाॽ॥


२४ इफ्राइमरे़ कुसाःङ्‌गाहिम्‍हाॽओ मे़निरुसिबा के़रे़क् खानिःत्‍ते़न् खुन्‍छिॽ आप्‍फेक् आप्‍फेक् ये़म्‍बित्‍छा मनासुम्‍हाॽ कुइसिःक् १,०८,१०० मे़वाॽ॥ कन्‍हाॽ सुम्‍सिगेक्‍पा तिःक्‍लाओ लाङ्‌मे़घेःक्॥


 

२५ थाङ्‌गे़त् ले़प्‍माङ् दानरे़ कुसाःङ्‌गाहिम्‍मोबा मनासुम्‍हाॽ खे़ङ्‌हाॽरे़ खुन्‍छिॽ निसा सिगाङ् मे़वाॽ॥ दानरे़ कुमनाहाॽरे़ खुन्‍छिॽ थाःक्‍लाम्‍लोबा अम्‍मिसद्‌दैरे़ कुस्‍सा अहिएजेरे़न् पोङ्‌ल॥
 २६ खानिःत् कुइसिःक् खे़ल्‍ले़ कुमनासुम्‍हाॽ ६२,७०० मे़वाॽ॥


२७ खे़ल्‍ले़ कुनिःत्‍ताङ् आसेररे़ कुधाःक्‍कोबा मनाहाॽरे़ साःङ्‌गाहिम् मे़भोःक्‍खुर॥ आसे़ररे़ कुमनाहाॽरे़ खुन्‍छिॽ थाःक्‍लाम्‍लोबा ओक्रानरे़ कुस्‍सा पगिएले़न् पोङ्‌ल॥
 २८ खानिःत् कुइसिःक् खे़ल्‍ले़ कुमनासुम्‍हाॽ ४१,५०० मे़वाॽ॥


२९ खे़न् एगाङ् नप्‍तालिरे़ कुधाःक्‍कोबा मनाहाॽ मे़वाॽर॥ नप्‍तालिरे़ कुमनाहाॽरे़ खुन्‍छिॽ थाःक्‍लाम्‍लोबा एनानरे़ कुस्‍सा अहिरे़न् पोङ्॥
 ३० खानिःत् कुइसिःक् खे़ल्‍ले़ कुमनासुम्‍हाॽ ५३,४०० मे़वाॽ॥


३१ दानरे़ कुसाःङ्‌गाहिम्‍हाॽओ मे़निरुसिबा के़रे़क् ये़म्‍बित्‍छा मनासुम् खानिःत्‍ते़न् १,५७,६०० मे़वाॽ॥ कन्‍हाॽग खुन्‍छिॽ आप्‍फेक् आप्‍फेक् निसाःल्‍ले़ कुसिगाङ् के़रे़क्‍नुःल्‍ले़ एगाङ् लाङ्‌मे़घेःक्॥


 

३२ इस्राइलिहाॽरे़ खुन्‍छिॽ आप्‍फेक् आप्‍फेक् हिम्‍सयङ् कुइसिःक् मे़निरुसिबाहाॽ हाबा कन्‍हाॽएरो॥ खुन्‍छिॽ आप्‍फेक् आप्‍फेक् ये़म्‍बित्‍छा मनासुम् कुइसिःक् के़रे़क् साःङ्‌गाहिम्‍हाॽओ मे़निरुसिबाहाॽ के़रे़क् ६,०३,५५० मे़वाॽ॥
 ३३ यहवे दाङ्‌बे़ल्‍ले़ मोसान् पिरुबा इङ्‌जाङ् इसिःक् इस्राइलिहाॽनु सोरिक् ले़बिरे़ कुधाःक्‍हाॽ मे़निरुसिबा होःप्‍ते़॥


 

३४ यहवे दाङ्‌बे़ल्‍ले़ इङ्‌जाङ् पिरुसिबा हे़क्‍के इस्राइलिहाॽरे़ खुन्‍छिॽ आप्‍फेक् आप्‍फेक् निसाःल्‍ले़ कुनिःत्‍ताङ् साःङ्‌गाहिम् मे़घिङ्‌घु॥ हे़क्‍केलॽरिक्‍के आबाङे आबाङे थाःक् नु हिम्‍सयङ् कुइसिःक् खे़ङ्‌हाॽ लाङ्‌मे़घेगे़रो॥


 






हारुनरे़ कुस्‍साहाॽ



३
 १ सिनै कोःक्‍माओ यहवे दाङ्‌बान् मोसाःन्‍नु पारे़बा ये़म्‍मोबा हारुने़न् नु मोसाःल्‍ले़ खुन्‍छिॽ थिन्‍दाङ् सायोबोराहाॽरे़न् साप्‍मुःन्‍धुम्‍मिन् हाबा कन्‍हाॽएरो॥


 

२ हारुने़ल्‍ले़ कुस्‍सा ये़म्‍बित्‍छाहाॽरे़ खुन्‍छिॽ मिङ् हाबा कन्‍हाॽ वये़– तुम्‍बे़न् नादाब हे़क्‍क्‍याङ् अबिहु, एलाजार नु इतामार॥
 ३ निङ्‌वाॽफुसाम्‍बा पोङ्‌माआङ् निङ्‌वाॽफुसाम्‍बा याःम्‍बक् चोःक्‍मारे़ लागि युक्‍तिङ् के़बोङ्‌बा माङ्‌थोःक्‍ना मे़बिरुसिबा हारुने़ल्‍ले़ कुस्‍सा ये़म्‍बित्‍छाहाॽरे़ खुन्‍छिॽ मिङ् कन्‍हाॽए वये़॥
 ४ कर सिनैबा मुरे़ःक् खारे़ःक् थेआङ् के़होःप्‍पादे़न्‍नो यहवे दाङ्‌बे़ल्‍ले़ इङ्‌जाङ् मे़बिरुसिन्‍बा मिःल्‍ले़ सिदुङ्‌जभा तोःन्‍दे़सु हे़क्‍क्‍याङ् खुने़ॽ कुदगिए खुन्‍छिॽ स्‍ये़सि, हे़क्‍क्‍याङ् खे़न् ने़प्‍फुरे़ खुन्‍छिॽ साए मे़होःप्‍ते़॥ खे़ल्‍ले़ चोगुल्‍ले़ एलाजारे़न् नु इतामारे़न्‍लक् खुन्‍छिॽ पानुदिङ् पा हारुने़ल्‍ले़ कुबाःल्‍लाओ निङ्‌वाॽफुसाम्‍बा याःम्‍बक् चोगे़सिरो॥



ले़बिहाॽ युक्‍तिङ् मे़जोगुसि


५ यहवे दाङ्‌बे़ल्‍ले़ मोसान् मे़त्‍तु,
 ६ “ले़बिःल्‍ले़ कुधाःक्‍किन् कप्‍मो निःत्‍ताङ् तारे़से़ॽ॥ हे़क्‍क्‍याङ् खे़ङ्‌हाॽ निङ्‌वाॽफुसाम्‍बा हारुने़ल्‍ले़ कुबेसाङ् ये़प्‍से़से़ॽ, खे़ब्‍याङ् खे़ङ्‌हाॽ खुने़ॽ कुभाॽबाङ् मे़बोङ्‌ङाङ् खुने़ॽ मे़भाॽरुर॥
 ७ सेसे युङ्‌दे़न्‍नो माङ्‌से़वा याःम्‍बक् मे़जोःक्‍किल्‍ले़ खे़ङ्‌हाॽरे़ हारुने़न् नु के़रे़क् सङ्‌जुम्‍भोःल्‍ले़ लागि तुम्‍मादे़न् साःङ्‌गाहिम्‍मो याःम्‍बक् मे़जोगुॽ॥
 ८ तुम्‍मादे़न् साःङ्‌गाहिम्‍मोबा के़रे़क् सामा चिगक्‌वाहाॽ ओमे़प्‍मा याःम्‍बक्‍किन् खे़ङ्‌हाॽरे़ मे़जोगुॽ, हे़क्‍क्‍याङ् सेसे साःङ्‌गाहिम्‍मो याःम्‍बक् मे़जोगुआङ् इस्राइलिहाॽरे़ चोःक्‍मा के़बोङ्‌बा लक्‍पे़न्‍निन् कुलिङ्‌दो मे़गे़त्‍तुॽ॥
 ९ हारुने़न् नु खुने़ॽ कुस्‍साहाॽरे़ लागि ले़बिहाॽ पिरे़से़ॽ॥ खे़ङ्‌हाॽ इस्राइलबा मनाहाॽरे़ खुनिॽ लुम्‍मोलाम् खुन्‍छिॽ फाॽमासिरे़ लागि के़ये़क्‍पा याःम्‍बक् मे़बिरुसिआङ् वाॽ॥
 १० खे़ने़ॽ हारुने़न् नु कुस्‍साहाॽ निङ्‌वाॽफुसाम्‍बा ताक्‍फाओ युक्‍तिङ् चोगे़से़ॽ॥ खे़ङ्‌हाॽआङ्‌धो सेसेदे़न्‍निल्‍ले़ कुबेसाङ् के़दाबा कुभा वेॽ मनाहाॽ से़प्‍मासि पोःङ्‌ॽ॥”


११ याम्‍मो यहवे दाङ्‌बे़ल्‍ले़ मोसान् मे़त्‍तु,
 १२ “ओमे़त्‍ते़ॽ, इस्राइलिहाॽओ तुम्‍बा सागे़वाःन्‍छिङ्‌बा ये़म्‍बित्‍छा साहाॽरे़ खुन्‍छिॽ ले़क्‌वाओ आङ्‌गाॽ इस्राइलिहाॽरे़ खुन्‍छिॽ लुम्‍मोलाम् ले़बिहाॽ सेगुङ्‌सिङ्‌ङाङ् मे़वाॽ॥ कल्‍ले़चोगुल्‍ले़ ले़बिहाॽ आङ्‌गाॽ आमनासि,
 १३ थेआङ्‌भे़ल्‍ले़ तगि सागे़वाःन्‍छिङ्‌बाहाॽ के़रे़क् आङ्‌गाॽइन्‍सिरो॥ मिस्र लाजेॽओ तगि सागे़वाःन्‍छिङ्‌बाहाॽ के़रे़क् से़रुङ्‌सिङ्‌बा ये़न्‍नो आङ्‌गाॽ इस्राइलबा तगि सागे़वाःन्‍छिङ्‌बा मना नु तगि के़धाप्‍पा थक्‍सा के़रे़क् आङ्‌गाॽ आलागि से़न्‍दुङ्‌सिङ्‌ङाङ् वयाङ्॥ खे़ङ्‌हाॽ आङ्‌गाॽ आमना आधक्‍सासि॥ आङ्‌गाॽ यहवे दाङ्‌बाआरो॥”



ले़बिरे़ कुधाःक्‍हाॽ मे़निरुसि


१४ सिनैबा मुरे़ःक् खारे़ःक् थेआङ् के़होःप्‍पादे़न्‍नो यहवे दाङ्‌बे़ल्‍ले़ मोसान् मे़त्‍तु,
 १५ “खुन्‍छिॽ आप्‍फेक् आप्‍फेक् थाःक्‍हाॽ नु हिम्‍सयङ् सोसोरिक् चोगे़ॽआङ् ले़बिरे़ कुधाःक्‍किन् निरे़से़ॽ॥ लाधिक् के़गे़प्‍पा नु खे़न्‍नुःल्‍ले़ यम्‍बा के़रे़क् ये़म्‍बित्‍छाहाॽ खे़ने़ॽ निरे़से़ॽ॥”
 १६ कम्‍भलॽरिक् यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् खुने़ॽ कुबाःन्‍जाक् हे़क्‍के़ मोसाःल्‍ले़ खे़ङ्‌हाॽ निरुसिरो॥


१७ ले़बिःल्‍ले़ कुस्‍सा ये़म्‍बित्‍छाहाॽरे़ खुन्‍छिॽ मिङ् कन्‍हाॽए वये़–


गेर्सोन, कहात नु मरारि॥


१८ गेर्सोनरे़ कुधाःक्‍हाॽरे़ खुन्‍छिॽ मिङ्‌हाॽ हाबा कन्‍हाॽएरो–


लिब्‍ना नु सिमि॥


१९ कहातरे़ कुधाःक्‍हाॽ–


अम्राम, यिसहार, हेब्रोन नु उज्‍जिएल॥


२० मरारिःल्‍ले़ कुधाःक्‍हाॽ–


महलि नु मुसि॥


ले़बिःल्‍ले़ कुधाःक्‍हाॽ खुन्‍छिॽ आप्‍फेक् आप्‍फेक् हिम्‍सयङ् कुइसिःक् कन्‍हाॽए मे़वये़॥


 

२१ गेर्सोनलाम् लिब्‍नि नु सिमिहाॽरे़ खुन्‍छिॽ थाःक् वये़॥ गेर्सोनरे़ कुधाःक्‍हाॽ कन्‍हाॽए मे़वये़॥
 २२ लाधिक् के़गे़प्‍पा नु खे़न्‍नुःल्‍ले़ यरिक् के़योबा ये़म्‍बित्‍छाहाॽरे़ खुन्‍छिॽ खानिःत् कुइसिक् खे़ङ्‌हाॽ ७,५०० मे़वये़॥
 २३ गेर्सोनिहाॽरे़ खुन्‍छिॽ थाःक्‍हाॽरे़ खुन्‍छिॽ आबाङे खिङ्‌मनाबा साःङ्‌गाहिम्‍हाॽ सेसे साःङ्‌गाहिम् एगाङ् नाम्‍धा ले़प्‍माङ् खिङ्‌मा के़बोङ्‌बा वये़॥
 २४ गेर्सोनिहाॽरे़ खुन्‍छिॽ हिम्‍सयङ्‌हाॽरे़ खुनिॽ लाम्‍लोबान् लाएलरे़ कुस्‍सा एल्‍यासापे़न् वये़॥
 २५ तुम्‍मादे़न् साःङ्‌गाहिम्‍मो सेसे युङ्‌दे़न्, खिङ्‌मनाबा साःङ्‌गाहिम्, खे़ल्‍ले़ लागि लिङ्‌घाम्‍बु, तुम्‍मादे़न् साःङ्‌गाहिम् लाःप्‍मादे़न्‍नो के़बप्‍पा फोःन्‍दा,
 २६ लक्‍खुम्‍मोबा फोःन्‍दाहाॽ, सेसे साःङ्‌गाहिम् नु ले़त्‍ति तोःम्‍मादे़न् कब्रिङ् पिसाङ् लक्‍खुम्‍मो लाःप्‍मादे़न्‍निन् के़गप्‍पा फोःन्‍दाहाॽ, थाक्‍पाहाॽ नु कल्‍ले़ लागि ओगप् चोःक्‍मा के़बोङ्‌बा के़रे़क् चिगक्‌वा सामाहाॽ गेर्सोनिहाॽरे़ ओमे़प्‍मा याःम्‍बक् वये़॥


 

२७ कहातलाम् अम्रामि, यिसहारि, हे़ब्रोनि नु उज्‍जिएलिहाॽरे़ खुन्‍छिॽ थाःक् मे़बोःक्‍खे़॥ कहातरे़ कुधाःक्‍हाॽ कन्‍हाॽएरो॥
 २८ लाधिक् के़गे़प्‍पा नु खे़न्‍नुःल्‍ले़ यरिक् के़गे़प्‍पा ये़म्‍बित्‍छाहाॽरे़ खुन्‍छिॽ खानिःत् कुइसिःक् खे़ङ्‌हाॽ ८,६०० मे़वये़॥ कहातिहाॽरे़ सेसेदे़न्‍निन् ओमे़प्‍मा के़बोङ्‌बा वये़॥
 २९ कहातरे़ कुधाःक्‍हाॽरे़ सेसे साःङ्‌गाहिम्‍मोबा लाङ्‌गे़त् ले़प्‍माङ् साःङ्‌गाहिम्‍हाॽ खिङ्‌मा के़बोङ्‌बा वये़॥
 ३० उज्‍जिएलरे़ कुस्‍सा एलिसापाने़न् कहातरे़ कुधाःक्‍हाॽरे़ खुन्‍छिॽ लाम्‍लोबा वये़॥
 ३१ माङ्‌हुप् सन्‍दोक्, चप्‍ते़न्, सेमियुङ्‌दे़न्, ले़त्‍ति तोःम्‍मादे़न्‍हाॽ हे़क्‍क्‍याङ् खे़ङ्‌हाॽरे़ माङ्‌से़वा याःम्‍बक् मे़जोगुल्‍ले़ सेसेदे़न्‍नो चाहा के़जोःक्‍पा चिगक्‌वा सामाहाॽ, साॽरिक् सेसेबादे़न् के़धेःक्‍पा फोःन्‍दा नु कन्‍हाॽ याङ्‌मा के़रे़क् सामा पुमाहाॽ ओमे़प्‍मा के़बोङ्‌बा खे़ङ्‌हाॽरे़ खुन्‍छिॽ याःम्‍बक् वये़॥
 ३२ निङ्‌वाॽफुसाम्‍बा हारुने़ल्‍ले़ कुस्‍सा एलाजारे़ङ्‌ग ले़बि थाःक्‍कोबा तुम् लाम्‍लोबा वये़॥ सेसेदे़न्‍नोबा पाःन्‍हाॽ कम्‍ब्राङ् के़मे़प्‍पा के़रे़क् मनाहाॽ मुरा मे़प्‍मासिरे़ लागि खुने़ॽ युक्‍तिङ् मे़जोगु॥


 

३३ मरारिलाम् महलि नु मुसिहाॽरे़ खुन्‍छिॽ थाःक्‍हाॽ मे़बोःक्‍खे़॥ मरारिरे़ कुधाःक्‍हाॽ हाबा कन्‍हाॽरो॥
 ३४ लाधिक् के़गे़प्‍पा नु खे़न्‍नुःल्‍ले़ यरिक् के़योबा ये़म्‍बित्‍छाहाॽरे़ खुन्‍छिॽ खानिःत् कुइसिःक् खे़ङ्‌हाॽ ६,२०० मे़वये़॥
 ३५ मरारिहाॽरे़ खुन्‍छिॽ थाःक्‍हाॽरे़ खुनिॽ लाम्‍लोबान् अबिहेलरे़ कुस्‍सा सुरिएले़न् वये़॥ खे़ङ्‌हाॽरे़ सेसे साःङ्‌गाहिम् थोःन्‍दाङ् ले़प्‍माङ् साःङ्‌गाहिम्‍हाॽ खिङ्‌मा के़बोङ्‌बा वये़॥
 ३६ सेसे साःङ्‌गाहिम्‍मोबा सिङ्‌भे़ल्‍ले़क्‍हाॽ, पे़रे़म् कुसाक्‍माहाॽ, सित्‍लाङ्‌हाॽ, कुयुक्‍नाहाॽ नु खे़ल्‍ले़ लागि के़रे़क् चिगक्‌वा सामाहाॽ हे़क्‍क्‍याङ् कन्‍हाॽ ओगप् चोःक्‍मा के़रे़क् सामाहाॽ,
 ३७ के़रे़क् पिसाङ्‌बा लक्‍खुम्‍मोबा सित्‍लाङ्‌हाॽ, खे़ल्‍ले़ कुयुक्‍नाहाॽ, लक्‍चुहाॽ नु थाक्‍पाहाॽ मरारिहाॽरे़ ओमे़प्‍मा के़बोङ्‌बा याःम्‍बक् वये़॥


 

३८ सेसे साःङ्‌गाहिम् नाङ्‌गे़न् ले़प्‍माङ्, तुम्‍मादे़न् साःङ्‌गाहिम् तगि नाम् के़गे़प्‍पा ले़प्‍माङ् मोसा, हारुन नु खुने़ॽ कुस्‍साहाॽरे़ साःङ्‌गाहिम्‍हाॽ खिङ्‌मा के़बोङ्‌बा वये़॥ इस्राइलिहाॽरे़ खुन्‍छिॽ लागि खे़ङ्‌हाॽरे़ सेसेदे़न्‍निन् ओमे़प्‍मा के़बोङ्‌बा याःम्‍बक् वये़॥ खे़ल्‍ले़ कुबेसाङ् के़दाबा वेॽ आत्‍तिन् मनाःन्‍छाङ् से़प्‍मा पोःङ्‌ॽ॥


 

३९ यहवे दाङ्‌बे़ल्‍ले़ कुइङ्‌जाङ् कुइसिःक् मोसान् नु हारुने़ल्‍ले़ निरे़सुसिबा लाधिक् के़गे़प्‍पा नु खे़न्‍नुःल्‍ले़ यरिक् के़योबा ले़बिहाॽ खुन्‍छिॽ के़रे़क् खानिःत्‍ते़न् २२,००० मे़वये़रो॥



तुम्‍बा साहाॽरे़ खुन्‍छिॽ ताक्‍फाःन् ले़बिहाॽ मे़मे़त्‍छिङ्


४० खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “लाधिक् के़गे़प्‍पा नु खे़न्‍नुःल्‍ले़ यरिक् के़योबा इस्राइलिहाॽरे़ खुन्‍छिॽ तुम्‍बा ये़म्‍बित्‍छासाहाॽ निरे़से़ॽआङ् खुन्‍छिॽ मिङ्‌हाॽ साप्‍ते़ॽ॥
 ४१ इस्राइलिहाॽरे़ खुन्‍छिॽ तुम्‍बा साहाॽरे़ खुन्‍छिॽ ले़क्‌वाओ खे़ने़ॽ ले़बिहाॽ तारे़से़ॽ॥ कम्‍भलॽरिक्‍के इस्राइलिहाॽरे़ खुन्‍छिॽ तगि के़धाप्‍पा थक्‍साहाॽरे़ कुले़क्‌वाओ ले़बिहाॽरे़ खुन्‍छिॽ थक्‍साहाॽ तारे़से़ॽ॥ आङ्‌गाॽ यहवे दाङ्‌बाआ॥”


४२ कल्‍ले़चोगुल्‍ले़ यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् खुने़ॽ इस्राइलिहाॽरे़ खुन्‍छिॽ तुम्‍बा साहाॽ निरुसि॥
 ४३ लाधिक् के़गे़प्‍पा नु खे़न्‍नुःल्‍ले़ यरिक् के़योबा तुम्‍बा साहाॽरे़ खुन्‍छिॽ मिङ् कुइसिःक् खे़ङ्‌हाॽरे़ खुन्‍छिॽ के़रे़क् खानिःत् २२,२७३ वये़॥


४४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 ४५ “इस्राइलिहाॽरे़ खुन्‍छिॽ तुम्‍बा साहाॽरे़ खुनिॽ ले़क्‌वाओ ले़बिहाॽ नु खे़ङ्‌हाॽरे़ खुन्‍छिॽ पित् थक्‍साहाॽरे़ ले़क्‌वाओ ले़बिहाॽरे़ खुन्‍छिॽ पित्‍थक्‍साहाॽ तेॽरे़से़ॽ॥ ले़बिहाॽ आङ्‌गाॽइन् मे़बोङ्‌ॽ॥ आङ्‌गाॽ यहवे दाङ्‌बाआ॥
 ४६ हे़क्‍क्‍याङ् इस्राइलिहाॽरे़ खुन्‍छिॽ तुम्‍बा साहाॽ ले़बिहाॽनुःल्‍ले़ २७३ यरिक् मे़यो॥ कन् के़नम्‍बा तुम्‍बा साहाॽ थे़ॽमासिरे़ लागि,
 ४७ सेसेदे़न्‍नोबा सेकेलa कुइसिःक् थिक्‍थिक् के़रे़क्‍ले़ लागि सेकेल ङासि ङासि युप्‍पा फुक्‍खेॽ॥ निबोङ् गे़रारे़ सेकेल थिक् पोःङ्‌ॽ॥
 ४८ हे़क्‍क्‍याङ् याम्‍मो कुयोॽबा तुम्‍बा सागे़वाःन्‍छिङ्‌बा इस्राइलिहाॽरे़ खुन्‍छिॽ तुम्‍बा साहाॽ थे़ॽमासिरे़ लागि याङ्‌ङिन् हारुने़न् नु कुस्‍साहाॽ पिरे़से़ॽ॥”


४९ कम्‍भलॽरिक् ले़बिहाॽलाम् चोःक्‌युम्‍भो मे़बिरुसिबा के़नम्‍बा मनाहाॽलाम्‍बा मोसाःल्‍ले़ थे़ॽमासि याङ्‌ङिन् फुक्‍खु॥
 ५० खुने़ॽ इस्राइलिहाॽरे़ खुन्‍छिॽ तुम्‍बा साहाॽरे़ खुनिॽ युप्‍पा खे़ःक्‍हाॽ फुक्‍खु, खे़न् युप्‍पा खे़ल्‍ले़क्‍हाॽ सेसेदे़न्‍नोबा सेकेल कुइसिःक् १,३६५ सेकेलb योरे़॥
 ५१ यहवे दाङ्‌बे़ल्‍ले़ मोसान् इङ्‌जाङ् पिरुबा कुसिङ् खे़न् मना थे़ॽमा याङ्‌ङिन् खुने़ॽ हारुने़न् नु कुस्‍साहाॽ पिरुसिरो॥


 


a ३:४७ सेकेल थिक्‍के़न् ११.५ ग्राम योरे़


b ३:५० हप्‍मे़न् १६ किलो 






ले़बि थाःक्‍कोबा कहात हिम्‍सयङ्‌हाॽरे़ खुन्‍छिॽ याःम्‍बक्‍हाॽ



४
 १ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २ “ले़बिःल्‍ले़ कुधाःक् लुम्‍मोलाम्‍बा कहातिहाॽ खुन्‍छिॽ आप्‍फेक् आप्‍फेक् थाःक् नु हिम्‍सयङ् कुइसिःक् खे़ङ्‌हाॽ निरे़से़ॽ॥
 ३ तुम्‍मादे़न् साःङ्‌गाहिम्‍मो याःम्‍बक् चोःक्‍से़ के़दाबा खे़न् सुम्‍बोङ्‌ङाङ्‌धो ङाबोङ् तङ्‌बे थारिक् के़गे़प्‍पा ये़म्‍बित्‍छाहाॽ के़रे़क् निरे़से़ॽ॥


४ “तुम्‍मादे़न् साःङ्‌गाहिम्‍मो साॽरिक् सेसेबा चिगक्‌वा पाःन्‍हाॽ कहातिहाॽरे़ खुन्‍छिॽ ओमे़प्‍मा याःम्‍बक्‍लो॥
 ५ साःङ्‌गाहिम्‍हाॽ तगि चप्‍मा तेॽमे़ल्‍ले़ हारुने़न् नु खुने़ॽ कुस्‍साहाॽ सेसे साःङ्‌गाहिम्‍मो मे़लाःत्‍ल हे़क्‍क्‍याङ् कुधेःक्‍मा फोःन्‍दान् मे़धासुआङ् माङ्‌हुप् साप्‍लुङ् के़याक्‍पा सन्‍दोःक्‍किन् आम्‍भा खे़ल्‍ले़ मे़दे़प्‍तुर॥
 ६ खे़ङ्‌हाॽरे़ खे़ल्‍ले़ कुसम्‍धाङ् साॽरिक् नुबा साहोरिक्‍किल्‍ले़ मे़दे़प्‍तुर, खे़ब्‍याङ् खे़ल्‍ले़ कुसम्‍धाङ् के़रे़क् हिःक्‍कोःम्‍कोःम्‍बा चिरिक्‍किल्‍ले़ मे़घाप्‍तुर॥ कुनुप्‍मो, खे़ङ्‌हाॽरे़ माङ्‌हुप् सन्‍दोःक्‍किल्‍ले़ कुबङ्‌मा तक्‍लाङ्‌हाॽ कुयाक्‍नाओ मे़याक्‍तुर॥


७ “खे़ङ्‌हाॽरे़ सेसे खरे़ःङ् ने़मा चप्‍ते़न्‍निल्‍ले़ कुसम्‍धाङ् लत्‍छा हिःक्‍कोःम्‍कोःम्‍बा चिरिक् थिक् मे़भे़सुर हे़क्‍क्‍याङ् खे़ल्‍ले़ कुसम्‍धाङ् चे़त्‍थ्‍याहाॽ, सुक्‍पा हाःम्‍मा साङ्‌ते़रे़ःङ्‌हाॽ, छे़ःङ्‌ग्‍याहाॽ नु चे़ल्‍ले़क्‍सेॽ सिजःङ्‌वा सिदुङ्‌जभा याङ्‌मा चल्‍लाङ्‌ना खोर्‍याहाॽ मे़युक्‍खुर, खे़ब्‍याङ् खे़प्‍मो आभे़ल्‍ले़साङ् के़ने़बा खरे़ःङ्‌ङिन् खे़ल्‍ले़ कुसम्‍धाङ् मे़ने़स्‍सुर॥
 ८ खे़ङ्‌हाॽरे़ खे़ल्‍ले़ कुसम्‍धाङ् हे़ःत्‍ताङ्‌बा चिरिक्‍किल्‍ले़न् मे़भे़सुर हे़क्‍क्‍याङ् खे़ल्‍ले़ कुसम्‍धाङ् वरःङ्‌ङोबा थक्‍सा होरिक्‍किन् मे़भत्‍छुर, खे़ब्‍याङ् चप्‍ते़न्‍निल्‍ले़ कुबङ्‌मा तक्‍लाङ्‌हाॽ कुयाक्‍नाओ मे़याक्‍तुर॥


९ “खे़ङ्‌हाॽरे़ हिःक्‍कोःम्‍बा चिरिक्‍किन् मे़याङ्‌सिङ्‌ङाङ् सेमियुङ्‌दे़न्, खे़ल्‍ले़ कुहाःम्‍मा सेमिहाॽ नु सेमि हाःम्‍मा खिःल्‍ले़ कुघक्‍मा ने़ॽयाहाॽ, माक्‍सुःन्‍दाःल्‍ले़ कुदाःक्‍मे़न् हे़क्‍क्‍याङ् के़रे़क् निःङ्‌गेॽ याङ्‌मा खप्‍प्‍याहाॽ मे़दे़प्‍तुर॥
 १० खे़न् एगाङ् खे़ङ्‌हाॽरे़ सेमि युङ्‌दे़न्‍निन् नु खे़प्‍मोबा के़रे़क् सामा चिगक्‌वाहाॽआङ् साॽरिक् नुबा साहोरिक्‍किल्‍ले़ मे़गित्‍तुआङ् खे़ल्‍ले़ कुबङ्‌मा तक्‍लाङ्‌ङो मे़भत्‍छुर॥


११ “खे़ङ्‌हाॽरे़ ले़त्‍ति तोःम्‍मा साम्‍म्‍याङ्‌ङिल्‍ले़ कुसम्‍धाङ् हिःक्‍कोःम्‍कोःम्‍बा चिरिक्‍किन् मे़भे़सुर हे़क्‍क्‍याङ् वरःङ्‌ङोबा नुबा साहोरिक्‍किल्‍ले़ मे़दे़प्‍तुर, खे़ब्‍याङ् खे़ल्‍ले़ कुबङ्‌मा तक्‍लाङ्‌हाॽ याक्‍मादे़न्‍नो मे़धे़क्‍तुर॥


१२ “सेसेदे़न्‍नो खे़ङ्‌हाॽरे़ खुन्‍छिॽ याङ्‌मा के़रे़क् माङ्‌से़वा याःम्‍बक् चोःक्‍मा सामाहाॽ मे़याङ्‌सिङ्‌ङाङ् खे़ङ्‌हाॽ हिःक्‍कोःम्‍कोःम्‍बा चिरिक्‍को मे़ने़स्‍सुर खे़ब्‍याङ् वरःङ्‌ङोबा नुबा साहोरिक्‍किल्‍ले़ मे़बन्‍छुर हे़क्‍क्‍याङ् खे़ङ्‌हाॽ कुबङ्‌मा तक्‍लाङ्‌हाॽरे़ कुसम्‍धाङ् मे़भत्‍छुर॥


१३ “खे़ङ्‌हाॽरे़ ले़त्‍ति तोःम्‍मा कासाओलाम् खाप्‍पुःन् मे़बागुर हे़क्‍क्‍याङ् खे़ल्‍ले़ कुसम्‍धाङ् परान्‍ला चाःम्‍बा चिरिक्‍किन् मे़भे़सुर॥
 १४ खे़ल्‍ले़ कुसम्‍धाङ् खे़ङ्‌हाॽरे़ ले़त्‍ति तोःम्‍मादे़न्‍नो माङ्‌से़वा चोःक्‍मे़ल्‍ले़ याङ्‌मनाबा के़रे़क् खप्‍प्‍याहाॽ, इग्र मि ने़मा साङ्‌ते़रे़ःङ्‌हाॽ, सा उःङ्‌मा सुम्‍जुलिहाॽ, ताबिल्‍लोहाॽ, सामाक्‍खिॽ साङ्‌मा छे़ःङ्‌ग्‍याहाॽ नु ले़त्‍ति तोःम्‍मादे़न्‍नोबा के़रे़क् सामा चिगक्‌वाहाॽ मे़युक्‍खुर, खे़ब्‍याङ् खे़ल्‍ले़ कुसम्‍धाङ् खे़ङ्‌हाॽरे़ वरःङ्‌ङोबा थक्‍सा होरिक्‍किन् मे़भे़सुआङ् खे़ल्‍ले़ कुबङ्‌मा तक्‍लाङ्‌हाॽ कुयाक्‍मादे़न्‍नो मे़लिःक्‍खुर॥


१५ “साःङ्‌गाहिम्‍हाॽ तगि चप्‍मा ये़म् पोङ्‌ङिल्‍ले़ हारुने़न् नु खुने़ॽ कुस्‍साहाॽ सेसेदे़न्‍नोबा के़रे़क् सुत्‍थो सामा चिगक्‌वाहाॽ मे़दे़प्‍तु मे़सुरुआङ् खे़ङ्‌हाॽ कुबङ्‌से़ कहातिहाॽ मे़दार॥ कर खे़ङ्‌हाॽरे़ सेसेबा चिगक्‌वा सामाहाॽ मे़न्‍छुसुन्‍ल, मेःन्‍ने़भग्र खे़ङ्‌हाॽ हदॽ मे़स्‍सिःॽ॥ तुम्‍मादे़न् साःङ्‌गाहिम्‍मोबा के़रे़क् चिगक्‌वाहाॽ कहातिहाॽरे़ मे़बक्‍खुर॥


१६ “निङ्‌वाॽफुसाम्‍बा हारुने़ल्‍ले़ कुस्‍सा ए़लाजारे़ल्‍ले़ कुलक्‍पे़न्‍नो हुक्‍सुप्‍मनाबा पाःन्‍हाॽ हाबा कन्‍हाॽरो– सेमि हाःम्‍मारे़ लागि निःङ्‌गेॽ, कुनाम्‍गे़नुॽबा सुक्‍पा, थिक्‌याःन्‍धक्‍पा पोगुगे़न् कुजा सिदुङ्‌जभा, माङ्‌थोःक्‍ना पिमा निःङ्‌गेॽ– के़रे़क् सेसेदे़न्‍निन् नु खे़प्‍मो के़युङ्‌बा खक्‍पे़त् सामापुमाहाॽ॥”


१७ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 १८ “कहातिहाॽरे़ खुन्‍छिॽ थाःक्‍हाॽ ले़बिहाॽरे़ मे़मे़क्‍खुसिर मे़जोगे़से़न्‍ने़ॽ॥
 १९ खे़ङ्‌हाॽ साॽरिक् सेसेबा पाःन्‍हाॽरे़ कुबेसाङ् मे़दाःल्‍ले़ मे़न्‍छिने़न्‍ल फाॽआङ् कन् खुन्‍छिॽ लागि चोगे़से़ॽ– हारुन नु खे़ल्‍ले़ कुस्‍साहाॽ सेसेदे़न्‍नो मे़बेःक्‍ल हे़क्‍क्‍याङ् खे़ङ्‌हाॽ के़रे़क्‍ले़ खुन्‍छिॽ आप्‍फेक् आप्‍फेक् याःम्‍बक् नु थे़मा थे़माहाॽ पङ्‌मा पोःङ्‌ॽ मुरामे़त्‍ते़से़ॽ॥
 २० कर कहातिहाॽ सेसेबा पाःन्‍हाॽ ओमे़त्‍छे़ सप्‍फा थिक्‍ले़ लागि सिगाङ् मे़न्‍लाःत्‍ने़न्‍ल, मेःन्‍ने़भग्र खे़ङ्‌हाॽ मे़सिरो॥”



ले़बि थाःक्‍हाॽरे़ खुन्‍छिॽ याःम्‍बक्‍हाॽ


२१ यहवे दाङ्‌बे़ल्‍ले़ मोसान् मे़त्‍तु,
 २२ “गेर्सोनि सुवाङ्‌हाॽआङ् खुन्‍छिॽ आप्‍फेक् आप्‍फेक् हिम्‍सयङ् नु खुन्‍छिॽ थाःक्‍हाॽ कुइसिःक् निरे़से़ॽ॥
 २३ तुम्‍मादे़न् साःङ्‌गाहिम्‍मो याःम्‍बक् चोःक्‍से़ के़दाबा सुम्‍बोङ् तङ्‌बेआङ्‌धो ङाबोङ् तङ्‌बे थारिक्‍पा ये़म्‍बित्‍छाहाॽ के़रे़क् निरे़से़ॽ॥


२४ “कक् कुमा नु याःम्‍बक् चोःक्‍मारे़ लागि गेर्सोन सुवाङ्‌हाॽरे़ याःम्‍बक्‍किन् आम्‍भा कन्‍लो–
 २५ सेसे साःङ्‌गाहिम्‍मोबा फोःन्‍दाहाॽ, तुम्‍मादे़न् साःङ्‌गाहिम्, खे़ल्‍ले़ कुघाप्‍मा, खे़ल्‍ले़ कुसम्‍धाङ्‌बा साॽरिक् नुबा साहोरिक् कुघाप्‍मा नु सेसे साःङ्‌गाहिम् लाःप्‍मादे़न्‍नो के़बप्‍पा फोःन्‍दा,
 २६ सेसे साःङ्‌गाहिम् नु ले़त्‍ति तोःम्‍मादे़न् के़रे़क् पिसाङ्‌बा लक्‍खुम्‍मोबा फोःन्‍दाहाॽ, खे़प्‍मोबा लाःम्‍धेःत् फोःन्‍दा, थाक्‍पाहाॽ, हे़क्‍क्‍याङ् खे़ल्‍ले़ लागि याःम्‍बक्‍ले़ लागि याङ्‌मनाबा के़रे़क् सामा चिगक्‌वाहाॽ मे़बक्‍खुर॥ कन् के़रे़क् पाःन्‍हाॽलाम् च्‍याज्‍या याःम्‍बक् चोःक्‍मा के़बोङ्‌बा पोःङ्‌ॽ, खे़ङ्‌हाॽआङ् गेर्सोन सुवाङ्‌हाॽरे़ए मे़जोगुर॥
 २७ खे़ङ्‌हाॽरे़ खुन्‍छिॽ के़रे़क् माङ्‌से़वा याःम्‍बक्‍हाॽ, इग्र कक् कुमा याःम्‍बक् पोङ्‌साङ् किग्र वेॽ याःम्‍बक् पोङ्‌साङ्, खे़ङ्‌हाॽ के़रे़क् हारुन नु खुने़ॽ कुस्‍साहाॽरे़ मुरामे़मे़त्‍तुसिबा कुइसिःक् गेर्सोन सुवाङ्‌हाॽरे़ मे़जोगुर॥ खे़ङ्‌हाॽरे़ चोःक्‍मा के़बोङ्‌बा के़रे़क् याःम्‍बक्‍हाॽ खे़निॽए मुरामे़त्‍ते़म्‍से़ॽ॥
 २८ तुम्‍मादे़न् साःङ्‌गाहिम्‍मो गेर्सोनि सुवाङ्‌हाॽरे़ खुन्‍छिॽ याःम्‍बक्‍किन् हाबा कन्‍लो॥ खे़ङ्‌हाॽरे़ चोःक्‍मा के़बोङ्‌बा लक्‍पे़न्‍निन् निङ्‌वाॽफुसाम्‍बा हारुने़ल्‍ले़ कुस्‍सा इतामारे़ल्‍ले़ कुयुक्‍को वाॽररो॥”



मरारि थाःक्‍कोबा ले़बिहाॽरे़ खुन्‍छिॽ याःम्‍बक्‍हाॽ


२९ यहवे दाङ्‌बे़ल्‍ले़ मोसान् मे़त्‍तु, “खे़ने़ॽ मरारिहाॽ खुन्‍छिॽ आप्‍फेक् आप्‍फेक् थाःक् नु हिम्‍सयङ् कुइसिःक् निरे़से़ॽ॥
 ३० तुम्‍मादे़न् साःङ्‌गाहिम्‍मो याःम्‍बक् चोःक्‍से़ के़दाबा सुम्‍बोङ् तङ्‌बेआङ्‌धो ङाबोङ् तङ्‌बे थारिक् के़गे़प्‍पाहाॽ ये़म्‍बित्‍छाहाॽ के़रे़क् निरे़से़ॽ॥
 ३१ तुम्‍मादे़न् साःङ्‌गाहिम्‍मो खे़ङ्‌हाॽरे़ चोःक्‍मा के़बोङ्‌बा याःम्‍बक्‍हाॽ हाबा कन्‍हाॽएरो– सेसे साःङ्‌गाहिम्‍मोबा सिङ्‌भे़ल्‍ले़क्‍हाॽ, खे़ल्‍ले़ कुसाक्‍माहाॽ, तक्‍लाङ्‌हाॽ, सित्‍लाङ्‌हाॽ नु कुयुङ्‌नाहाॽ,
 ३२ खे़न्‍नु सोसोरिक् के़रे़क् पिसाङ्‌बा लक्‍खुम्‍मोबा सित्‍लाङ्‌हाॽ, हे़क्‍क्‍याङ् खे़ल्‍ले़ कुयुक्‍नाहाॽ, लक्‍चुहाॽ, थाक्‍पाहाॽ नु खे़न्‍नु सोरिक्‍पा सामा चिगक्‌वाहाॽ, खे़ब्‍याङ् कन्‍हाॽ याङ्‌मारे़ चाहा के़जोःक्‍पा के़रे़क् पाःन्‍हाॽ खे़ङ्‌हाॽरे़ मे़बक्‍खुर॥ परिक् परिक्‍पा सामाहाॽ पङ्‌मारे़ लागि खे़ङ्‌हाॽओ आप्‍फेक् आप्‍फेक् खुन्‍छिॽ मिङ् कुइसिःक् मनाहाॽ मुरामे़त्‍ते़से़ॽ॥
 ३३ तुम्‍मादे़न् साःङ्‌गाहिम्‍मो मरारि थाःक्‍हाॽरे़ निङ्‌वाॽफुसाम्‍बा हारुनरे़ कुस्‍सा इतामारे़ल्‍ले़ कुइङ्‌जाङ्‌ङो चोःक्‍मा के़बोङ्‌बा याःम्‍बक्‍हाॽ हाबा कन् वये़रो॥”



ले़बिरे़ कुधाःक्‍हाॽ खानित् मे़जोगुसि


३४ मोसा, हारुन नु सङ्‌जुम्‍भोबा लाम्‍लोबाहाॽरे़ कहातिहाॽ खुन्‍छिॽ आप्‍फेक् आप्‍फेक् थाःक् नु हिम्‍सयङ् इसिःक् मे़निरुसि॥
 ३५ तुम्‍मादे़न् साःङ्‌गाहिम्‍मो याःम्‍बक् चोःक्‍मारे़ लागि मे़लासे़आङ् मे़वये़बा सुम्‍बोङ् तङ्‌बेआङ्‌धो ङाबोङ् तङ्‌बे थारिक् के़गे़प्‍पा खक्‍पे़त् ये़म्‍बित्‍छाहाॽ,
 ३६ थाःक्‍थाःक् मे़जोगुसिआङ् मे़निरुसिबाहाॽ के़रे़क्‍ले़ २,७५० मे़वये़॥
 ३७ यहवे दाङ्‌बे़ल्‍ले़ मोसाःन्‍लाम् पिरुसिबा इङ्‌जाङ् कुइसिःक् मोसान् नु हारुने़ल्‍ले़ निरे़छुसिबा तुम्‍मादे़न् साःङ्‌गाहिम्‍मो याःम्‍बक् के़जोःक्‍पा कहातिहाॽरे़ खुन्‍छिॽ के़रे़क् खानिःत् हाबा कन् वये़॥


३८ गेर्सोनिहाॽ खुन्‍छिॽ आप्‍फेक् आप्‍फेक् थाःक् नु हिम्‍सयङ् कुइसिःक् मे़निरुसिआङ् वये़॥
 ३९ तुम्‍मादे़न् साःङ्‌गाहिम्‍मो याःम्‍बक् चोःक्‍मारे़ लागि के़लाःप्‍पाआङ् के़वाॽबा सुम्‍बोङ्‌ङाङ्‌धो ङाबोङ् तङ्‌बे थारिक् के़गे़प्‍पा खक्‍पे़त् ये़म्‍बित्‍छाहाॽ,
 ४० खे़न् थाःक्‍थाःक् नु मे़निरुसिबा हिम्‍सयङ्‌हाॽ के़रे़क् २,६३० मे़वये़॥
 ४१ यहवे दाङ्‌बाल्‍ले़ कुइङ्‌जाङ् कुइसिःक् मोसान् नु हारुनरे़ निरे़छुसिबा तुम्‍मादे़न् साःङ्‌गाहिम्‍मो याःम्‍बक् के़जोःक्‍पा गेर्सोनिहाॽरे़ खुन्‍छिॽ के़रे़क् खानिःत्‍तिन् आम्‍भा कन् वये़॥


४२ मरारिहाॽ खुन्‍छिॽ आप्‍फेक् आप्‍फेक् थाःक् नु हिम्‍सयङ् कुइसिःक् मे़निरुसिआङ् मे़वये़॥
 ४३ तुम्‍मादे़न् साःङ्‌गाहिम्‍मो याःम्‍बक् चोःक्‍मारे़ लागि के़लाःप्‍पाआङ् के़वाॽबा सुम्‍बोङ्‌ङाङ्‌धो ङाबोङ् तङ्‌बे थारिक् के़गे़प्‍पा खक्‍पे़त् ये़म्‍बित्‍छाहाॽ,
 ४४ खे़न् थाःक्‍थाःक् मे़जोगुसिबा मे़निरुसिबाहाॽ के़रे़क् ३,२०० मे़वये़॥
 ४५ यहवे दाङ्‌बाल्‍ले़ कुइङ्‌जाङ् कुइसिःक् मोसान् नु हारुनरे़ निरे़छुसिबा तुम्‍मादे़न् साःङ्‌गाहिम्‍मो याःम्‍बक् के़जोःक्‍पा मरारिहाॽरे़ खुन्‍छिॽ के़रे़क् खानिःत्‍तिन् आम्‍भा कन् वये़॥


४६ कम्‍भलॽरिक् मोसा, हारुन नु इस्राइलि लाम्‍लोबाहाॽरे़ के़रे़क् ले़बिहाॽरे़ खुन्‍छिॽ आप्‍फेक् आप्‍फेक् थाःक्‍थाःक् नु हिम्‍सयङ् कुइसिःक् मे़निरुसि॥
 ४७ तुम्‍मादे़न् साःङ्‌गाहिम्‍मो याःम्‍बक् चोःक्‍मा नु कक् कुमारे़ लागि के़लाःप्‍पाआङ् के़वाॽबा सुम्‍बोङ्‌ङाङ्‌धो ङाबोङ् तङ्‌बे थारिक् के़गे़प्‍पा खक्‍पे़त् ये़म्‍बित्‍छाहाॽ,
 ४८ खे़न् मे़निरुसिबाहाॽ के़रे़क् ८,५८० मे़वये़॥
 ४९ खुन्‍छिॽ आप्‍फेक् आप्‍फेक् खुन्‍छिॽ याःम्‍बक् नु कक् कुमा याःम्‍बक् कुइसिःक् यहवे दाङ्‌बाल्‍ले़ कुइङ्‌जाङ् कुइसिःक् मोसाःन्‍लाम् खे़ङ्‌हाॽ युक्‍तिङ् मे़बोःक्‍खे़आङ् मे़वये़॥


यहवे दाङ्‌बे़ल्‍ले़ मोसान् मे़त्‍तुबा कुइसिःक् खुने़ॽ खे़ङ्‌हाॽ निरुसिरो॥


 






साःङ्‌गाहिम्‍हाॽओ पोङ्‌मा के़बोङ्‌बा सुत्‍थो



५
 १ यहवे दाङ्‌बे़ल्‍ले़ मोसान् मे़त्‍तु,
 २ “होरिक्‍पो आलिःक्‍लिःक्‍पा याङ्‌घेःक् के़लःम्‍बा, थक्‍कोलाम् वयुमा तुक्‍मा के़गप्‍पा, हे़क्‍क्‍याङ् चे के़सुबाआङ् आसुत्‍थो के़बोङ्‌बा इस्राइलिहाॽ साःङ्‌गाहिम्‍हाॽलाम् लाःक्‍कात् लाःत्‍लाःत् मे़वाॽर के़लॽबा इङ्‌जाङ् पिरे़से़ॽ॥
 ३ ये़म्‍बित्‍छा नु मे़न्‍छुमा ने़प्‍माङ् लाःक्‍कात् युक्‍खे़से़ॽ॥ खे़ङ्‌हाॽरे़ खुन्‍छिॽ लुम्‍मो आङ्‌गाॽ याङ्‌धोःक्‍काबा साःङ्‌गाहिम्‍हाॽ खे़ङ्‌हाॽरे़ आसुत्‍थो मे़न्‍जोगुन्‍ल॥”
 ४ इस्राइलिहाॽरे़ हे़क्‍के़ए मे़जोगु, खे़ङ्‌हाॽ साःङ्‌गाहिम्‍हाॽलाम् लाःक्‍कात् मे़युक्‍खुसि॥ यहवे दाङ्‌बे़ल्‍ले़ मोसान् मे़त्‍तुबा हे़क्‍के़ए इस्राइलिहाॽरे़ मे़जोगुरो॥



फेन्‌याःम्‍बक्‍ले़ कुले़क्‌वा हुङ्‌मा के़बोङ्‌बा साम्‍बान्


५ यहवे दाङ्‌बे़ल्‍ले़ मोसान् मे़त्‍तु,
 ६ “खे़ने़ॽ इस्राइलिहाॽ मे़त्‍ते़से़ॽ– ‘आल्‍ल कुभा ये़म्‍बित्‍छा इग्र मे़न्‍छुमाःल्‍ले़ यहवे दाङ्‌बान् इङ्‌ले़क् मे़त्‍तुआङ् कुभा वेॽ परिक्‍पा लायो फे़न्‌याःम्‍बक् चोगुने़भग्र, खे़न् मनान् आप्‍तिक्‍साबा पोःङ्‌ॽ,
 ७ हे़क्‍क्‍याङ् खे़ल्‍ले़ खुने़ॽ चोगुबा लायोबा पाःन्‍नो ते़म्‍मा पोःङ्‌ॽ॥ खे़ल्‍ले़ खुने़ॽ हात् ताप्‍फे़ःम्‍बा मे़त्‍तुआङ् वाॽ, खुने़ॽ खे़न् मे़त्‍तुबा आप्‍तिक्‍ले़ कुले़क्‌वा के़रे़क् साम्‍बान् नु आल्‍लसाङ् ङासिगेक्‍पा लक् पिरुर पोःङ्‌ॽ॥
 ८ कर खे़न् मनान् स्‍ये़घे़रे़आङ् कुआप्‍तिक्‍किल्‍ले़ कुले़क्‌वा साम्‍बान् के़हुङ्‌बा हाःत्‍ताङ् कुमना मे़होःप्‍ने़भग्र, खे़न् साम्‍बान् चिगक्‌वान् यहवे दाङ्‌बे़ल्‍ले़न् पोङ्‌ङाङ् निङ्‌वाॽफुसाम्‍बे़न् पिमा पोःङ्‌ॽ॥ साम्‍बान् हुङ्‌मा नु आप्‍तिक्‍साबे़ल्‍ले़ कुलायोल्‍ले़ लागि ले़प्‍मि नाःक्‍मा लत्‍छा थुःम्‍बाधिक् निङ्‌वाॽफुसाम्‍बे़न् पिमा पोःङ्‌ॽ॥
 ९ इस्राइलिहाॽरे़ निङ्‌वाॽफुसाम्‍बाओ मे़दोन्‍दु मे़दारुबा सेसेबा सिदुङ्‌जभाहाॽ निङ्‌वाॽफुसाम्‍बे़ल्‍ले़न् पोङ्‌ल॥
 १० के़रे़क् मनाहाॽरे़ खुन्‍छिॽ सेसेबा मिक्‍तोःक्‍हाॽ खुन्‍छिॽइन्‍नेरो, कर मनाहाॽरे़ निङ्‌वाॽफुसाम्‍बे़न् मे़बिरुबा थे़माःन्‍छाङ् निङ्‌वाॽफुसाम्‍बे़ल्‍ले़न्‍ने पोङ्‌लरो॥’”



कुनागे़हे़म्‍बा ये़म्‍बित्‍छाहाॽरे़ खुन्‍छिॽ मेःत्‍हाॽ


११ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 १२ “खे़ने़ॽ इस्राइलिहाॽ मे़त्‍ते़से़ॽ– ‘कुभा मनाःल्‍ले़ कुमेःत्‍तिन् ताक्‍कन् हे़क्‍क्‍याङ् खे़ल्‍ले़ कुये़म्‍बाःन् इङ्‌ले़क्‍को थासुआङ्
 १३ वेॽ ये़म्‍बित्‍छाःन्‍नु इम्‍मा याःम्‍बक् चोगुॽ, हे़क्‍क्‍याङ् कन् पाःन्‍निन् कुये़म्‍बाःल्‍ले़ निङ्‌वाॽ मे़ङ्‌घोए कत्‍तुॽ, खम्‍भ्‍याङ् खे़न् मे़न्‍छुमान् फे़त्‍लारे़साङ् खुने़ॽ कुदक्‍ले़ङ्‌वाओ हाःत्‍ताङ् के़निबा होःप्‍ते़बे़ल्‍ले़ चोगुल्‍ले़ खुने़ॽ मे़न्‌याङ्‌ङेआङ् वये़,
 १४ हे़क्‍क्‍याङ् खे़न् फे़क्‍के़लाॽमा कुमेःत्‍तिन् खुने़ॽ कुनिङ्‌वाॽओ नाहे़त्‍तु, खे़ब्‍याङ् मिक्‍चोबोॽमा हेःक्‍तु, इग्र खे़ल्‍ले़ कुमेःत्‍तिन् फे़त्‍मे़ल्‍लाॽए वाॽसाङ् कुनाहे़न्‍नाङ् नाहे़त्‍तुने़भग्र,
 १५ खे़न् मनाःल्‍ले़ खुने़ॽ कुमेःत्‍तिन् निङ्‌वाॽफुसाम्‍बाओ तारुर, हे़क्‍क्‍याङ् खुने़ॽ खे़ल्‍ले़ कुलागि माना लिसि यारिक् हःक्‍सि फेॽरुम् सिदुङ्‌जभा तोःन्‍दुर॥ खुने़ॽ खे़प्‍मो निःङ्‌गेॽ इग्र सुक्‍पा मे़याक्‍तुन्‍ल, थेआङ्‌भे़ल्‍ले़ कङ्‌ग आप्‍तिक्‍के़न् निङ्‌वाॽसुम् के़लॽबा, इग्र नाहे़न्‍ले़ लागि तोःम्‍मनाबा पोगुगे़न् कुजा सिदुङ्‌जभारो॥


१६ “‘हे़क्‍क्‍याङ् निङ्‌वाॽफुसाम्‍बे़ल्‍ले़ खे़न् मे़न्‍छुमान् निःत्‍ताङ् तारुआङ् यहवे दाङ्‌बे़ल्‍ले़ कुदगि ले़त्‍ति तोःम्‍मादे़न्‍नो ये़प्‍सुर॥
 १७ खे़न् एगाङ् निङ्‌वाॽफुसाम्‍बे़ल्‍ले़ खाम् खप्‍प्‍याओ सेसेबा च्‍वाःत् तारुर, खे़ब्‍याङ् सेसे साःङ्‌गाहिम् सिगाङ्‌बा खाम्‍बाङ्‌ङोबा खाम्‍हिःक्‍किन् याङ्‌सिङ्‌ङाङ् खे़न् च्‍वाःत्‍तो केःत्‍तुर॥
 १८ खम्‍भ्‍याङ् निङ्‌वाॽफुसाम्‍बे़ल्‍ले़ खे़न् मे़न्‍छुमान् यहवे दाङ्‌बे़ल्‍ले़ कुदगि ले़त्‍ति तोःम्‍मादे़न्‍नो ये़प्‍सुआङ् एगाङ् कुधे़गेक् इःन् फाःक्‍खु पिरुर हे़क्‍क्‍याङ् खे़ल्‍ले़ कुहुक्‍को निङ्‌वाॽसोक् सिदुङ्‌जभा नाहे़न् सिदुङ्‌जभान् केःत्‍तु पिरुर, हे़क्‍क्‍याङ् माङ्‌दे साङ्‌ग्रा के़दाःप्‍पा के़घिःक्‍पा च्‍वाःत्‍तिन् निङ्‌वाॽफुसाम्‍बे़ल्‍ले़ कुहुक्‍को याङ्‌सिङ्‌ल॥
 १९ खे़ब्‍याङ् निङ्‌वाॽफुसाम्‍बे़ल्‍ले़ खे़न् मे़न्‍छुमान् माङ्‌हे़क्‍सिङ्‌मा पाङ्‌घुआङ् अक्‍खे मे़त्‍तुर, “कुभा ये़म्‍बित्‍छाःन् खे़ने़ॽनु मे़न्‍ने़ए वाॽ, हे़क्‍क्‍याङ् खे़ने़ॽ के़ये़म्‍बाःल्‍ले़ कुयुक्‍को के़वये़ल्‍ले़ फे़त्‍लाॽमा लाम्‍मो मे़न्‌वाॽए के़वये़आङ् आसुत्‍थो मे़म्‍बोङ्‌ङे के़वाॽने़भग्र, माङ्‌दे साङ्‌ग्रा के़दाःप्‍पा कन् के़घिःक्‍पा च्‍वाःत्‍तिल्‍ले़ खे़ने़ॽ थे़माआङ् हान्‍ति के़न्‍जोःक्‍ने़न्‍ल॥
 २० कर खे़ने़ॽ के़ये़म्‍बाःल्‍ले़ कुयुक्‍को के़वये़ल्‍ले़ खे़ने़ॽ के़ले़ङे़ के़बेआङ् के़वये़, हे़क्‍क्‍याङ् खे़ने़ॽ के़ये़म्‍बाःन्‍नुःल्‍ले़आङ् वेॽ ये़म्‍बित्‍छाःन्‍नु खे़ने़ॽ के़ने़स्‍से़आङ् फे़क्‍के़लाॽरे़आङ् के़वाॽ॥”
 २१ (कन् ये़म्‍मो, निङ्‌वाॽफुसाम्‍बे़ल्‍ले़ खे़न् मे़न्‍छुमान् माङ्‌दे साङ्‌ग्राबा माङ्‌हे़क् चोःक्‍मा पाङ्‌घुर) “यहवे दाङ्‌बे़ल्‍ले़ खे़ने़ॽ कुस्‍सा मे़न्‌याक्‍मनामा नु खे़ने़ॽ के़साप्‍पोक् के़धङ्‌मा के़जोःक्‍किल्‍ले़, खुने़ॽ खे़ने़ॽ के़मनाहाॽरे़ खुन्‍छिॽ लुम्‍मो माङ्‌दे साङ्‌ग्रा के़दाःप्‍मा नु चिःत्‍ते़ स्‍ये़मा के़जोःक्‍ल॥
 २२ कन् माङ्‌दे साङ्‌ग्रा के़दाःप्‍पा च्‍वाःत्‍तिन् के़साप्‍पोःक्‍को लाःत्‍ताङ् कुसाप्‍पोक् के़धङ्‌मा नु कुस्‍सा मे़न्‌याक्‍मनामा के़जोःक्‍ल॥”


“‘खे़ब्‍याङ् खे़न् मे़न्‍छुमाःल्‍ले़ अक्‍खे पाःत्‍तुर “आमिन्, अक्‍तङ्‌बाए पोङ्‌ल॥”


२३ “‘हे़क्‍क्‍याङ् निङ्‌वाॽफुसाम्‍बे़ल्‍ले़ खे़न् माङ्‌दे साङ्‌ग्राहाॽ साप्‍लाथःङ्‌मो साप्‍तुर खे़ब्‍याङ् के़घिःक्‍पा च्‍वाःत् के़याक्‍पा खोर्‍याओ खे़न् केःत्‍तुआङ् वाहप्‍तुदेसुर,
 २४ खम्‍भ्‍याङ् खुने़ॽ खे़न् मे़न्‍छुमान् खे़न् माङ्‌दे के़दाःप्‍पा के़घिःक्‍पा च्‍वाःत्‍तिन् थुङ्‌मा पाङ्‌घुर, हे़क्‍क्‍याङ् खे़न् माङ्‌दे़ के़दाःप्‍पा च्‍वाःत्‍तिन् खे़न् मे़न्‍छुमाओ लाःत्‍ताङ् खुने़ॽ आप्‍तिक्‍सामा चोःक्‍ने़भग्र खे़न् च्‍वाःत्‍तिल्‍ले़ साॽरिक् के़दुक्‍मा पोङ्‌ल याःन्‍दुॽ॥
 २५ खे़ब्‍याङ् निङ्‌वाॽफुसाम्‍बे़ल्‍ले़ नाहे़म्‍मा पोगुगे़न् कुजा सिदुङ्‌जभान् खे़न् मे़न्‍छुमाःल्‍ले़ कुहुक्‍कोलाम् याङ्‌सिङ्‌ङाङ् यहवे दाङ्‌बे़ल्‍ले़ कुदगि खे़न् पोगुगे़न् सिदुङ्‌जभान् थाःङ् पक्‍खुर, हे़क्‍क्‍याङ् ले़त्‍ति तोःम्‍मादे़न्‍नो तारुर॥
 २६ निङ्‌वाॽफुसाम्‍बे़ल्‍ले़ पोगुगे़न् कुजा सिदुङ्‌जभालाम् हुक्‍पक् थिक् याङ्‌सिङ्‌ल हे़क्‍क्‍याङ् निङ्‌वाॽसोक् सिदुङ्‌जभा तङ्‌बा ले़त्‍ति तोःम्‍मादे़न्‍नो खे़न् मिधिक्‍खुर, हे़क्‍क्‍याङ् खे़न् एगाङ् खे़न् च्‍वाःत्‍तिन् खे़न् मे़न्‍छुमान् थुङ्‌मा पाङ्‌घुर॥
 २७ आल्‍ल खुने़ॽ खे़न् मे़न्‍छुमान् च्‍वाःत् थुङ्‌मा पाङ्‌घुल्‍ले़, खे़न् फे़त्‍लाॽरे़आङ् वाॽ हे़क्‍क्‍याङ् खे़ल्‍ले़ खुने़ॽ कुये़म्‍बाःल्‍ले़ कुदक्‍ले़ङ्‌वाओ फे़न्‌याःम्‍बक् चोगुआङ् वाॽने़भग्र, खे़न् माङ्‌दे के़दाःप्‍पा च्‍वाःत्‍तिन् खुने़ॽ कुसाप्‍पोःक्‍को लाःत्‍ताङ् साॽरिक् थःप्‍माए मे़सुक्‍तुन्‍ल थारिक् तुक्॥ खे़ल्‍ले़ कुसाप्‍पोःक्‍किन् थङ्‌दुॽ हे़क्‍क्‍याङ् खे़ल्‍ले़ कुस्‍सा मे़न्‌याक्‍मनामा पोःङ्‌ॽ, हे़क्‍क्‍याङ् खे़न् मे़न्‍छुमान् खुने़ॽ कुमनाहाॽरे़ खुन्‍छिॽ लुम्‍मो माङ्‌दे साङ्‌ग्रा के़दाःप्‍मा पोःङ्‌ॽ॥
 २८ कर खे़न् मे़न्‍छुमान् फे़त्‍मे़न्‍लाॽए वाॽआङ् कुआप्‍तिक् आसुत्‍थो मे़म्‍बोङ्‌ङे वाॽने़भग्र, खे़न् आप्‍तिक् मे़ःन्‍नेमा कुदोःप्‍मा पोङ्‌ङाङ् सागप्‍मारे़ लागि मे़न्‍छुक्‍मा पोङ्‌मा सुक्॥


२९ “‘कुये़म्‍बाःल्‍ले़ कुयुक्‍को के़वाॽमा मेःत्‍तिन् ताक्‍कन् हे़क्‍क्‍याङ् इङ्‌ले़क्‍स्‍वामा पोङ्‌ङाङ् आसुत्‍थो के़बोङ्‌मा,
 ३० इग्र निङ्‌वाॽओ नाहे़न् के़इःप्‍पाआङ् कुमेत् मिक्‍चो के़बोॽबाल्‍ले़ लागि थिम्‍बे आम्‍भा कन्‍लो॥ निङ्‌वाॽफुसाम्‍बे़ल्‍ले़ खे़न् मे़न्‍छुमान् यहवे दाङ्‌बे़ल्‍ले़ कुदगि ये़प्‍सुर, हे़क्‍क्‍याङ् कन् थिम्‍बेःन् के़रे़क् खुने़ॽ कुःत्‍तुर॥
 ३१ खे़ब्‍याङ् खे़न् कुये़म्‍बाःन् कुभा परिक्‍पा फे़न्‌याःम्‍बक्‍लाम् आप्‍तिक् मे़ःन्‍नेबा पोःङ्‌ॽ, कर खे़न् मे़न्‍छुमाःल्‍ले़ग खुने़ॽ चोगुबा कुभे़न् याःम्‍बक्‍किल्‍ले़ कुले़क्‌वा खुम्‍दिङ् तुमुरो॥’”


 






नाजिरिहाॽरे़ लागि थिम्‍हाॽ



६
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ मे़त्‍ते़से़ॽ– ‘कुभा ये़म्‍बित्‍छाहाॽ इग्र मे़न्‍छुमाहाॽरे़ चोःक्‍माए के़बोङ्‌बा माङ्‌हुप्, यहवे दाङ्‌बे़ल्‍ले़ कुलागि लाःत्‍लाःत् पोङ्‌मा फाॽआङ् नाजिरि चोःक्‍सिङ्‌मा माङ्‌हुप् चोःक्‍मा निङ्‌वाॽ मे़जोगुने़भग्र,
 ३ चे़ल्‍ले़क्‍सेॽ सिजःङ्‌वा नु थिलाम् खे़ङ्‌हाॽ लाःत्‍लाःत् मे़बोङ्‌ल॥ खे़ङ्‌हाॽरे़ के़सुःप्‍पा चे़ल्‍ले़क्‍से़ॽ सिजःङ्‌वा नु के़सुःप्‍पा थि मे़न्‍धुङुन्‍ल, हे़क्‍क्‍याङ् चे़ल्‍ले़क्‍सेल्‍ले़ कुवा इग्र कुरेःत्‍ला किग्र नाम्‍भे़प्‍मनाबा चे़ल्‍ले़क्‍सेॽहाॽ मे़न्‍जने़न्‍ल॥
 ४ आक्‍खे़न् यारिक् इरिक् खे़ङ्‌हाॽ नाजिरि मे़बोङ्‌ङाङ् मे़वाॽ, खे़म्‍म्‍याक् थारिक्‍के खे़ङ्‌हाॽरे़ कुभा चे़ल्‍ले़क्‍सेल्‍ले़ कुलिःम्‍बा इग्र कुहोरिक्‍काङ् मे़न्‍जने़न्‍ल॥


५ “‘खे़न् लाःत्‍लाःत् पोङ्‌मा माङ्‌हुप् मे़जोगुबा के़रे़क् ये़न्‍हाॽ मे़ङ्‌गे़त्‍ते थारिक् खे़ङ्‌हाॽरे़ खुन्‍छिॽ थे़गेःक्‍किन् मे़न्‍नःक्‍खुन्‍ल॥ आभे़ल्‍ले़ थारिक् यहवे दाङ्‌बे़ल्‍ले़ कुलागि खे़ङ्‌हाॽ लाःत्‍लाःत् मे़जोःक्‍सिङ्‌ॽ, खे़न् ये़म्‍मिन् मे़ङ्‌गे़त्‍ते़ थे़म्‍बा खे़ङ्‌हाॽ सुत्‍थो मे़बोङ्‌ङाङ् मे़युङ्‌ल॥ खे़ङ्‌हाॽरे़ खुन्‍छिॽ थे़गेःक्‍किन् केःम्‍बा मे़हिङ्‌घुर॥


६ “‘आभे़ल्‍ले़ थारिक् खे़ङ्‌हाॽ यहवे दाङ्‌बे़ल्‍ले़ कुलागि लाःत्‍लाःत् मे़बोङ्‌ङाङ् मे़युङ्, खे़म्‍म्‍याक् ये़न् थारिक्‍के खे़ङ्‌हाॽ चेःल्‍ले़ कुबेसाङ् मे़म्‍बेःक्‍ने़ल्‍ल॥
 ७ खे़ङ्‌हाॽरे़ खुन्‍छिॽ पानुदिङ् पा इग्र मानुदिङ् मा, किग्र खुन्‍छिॽ फुॽनुसाॽ इग्र ने़ॽनुसाॽ मे़स्‍सिसाङ् खे़ङ्‌हाॽरे़ लागि खुन्‍छिॽ आसुत्‍थो मे़न्‍जोःक्‍सिङ्‌ङिन्‍ल, थेआङ्‌भे़ल्‍ले़ खुन्‍छिॽ आप्‍फेक् निङ्‌वाॽफुमाङ्‌ङिल्‍ले़ कुलागि एःक् मे़से़न्‍छिङ्‌बा मिक्‍सेःन्‍निन् खे़ङ्‌हाॽरे़ खुन्‍छिॽ थे़गेःक्‍पो पत्॥
 ८ खे़ङ्‌हाॽरे़ खुन्‍छिॽ एःक् से़न्‍छिङ्‌मा के़रे़क् ये़न् थारिक् खे़ङ्‌हाॽ यहवे दाङ्‌बे़ल्‍ले़ कुलागि सेसेबा मे़बोङ्‌ॽ॥


९ “‘हक्‍चघत् कुभा मनाधिक् खे़ङ्‌हाॽरे़ खुन्‍छिॽ पेसाङ् सिआङ् खे़ङ्‌हाॽरे़ मे़दोन्‍दुबा खुन्‍छिॽ थे़गेःक्‍इःन् आसुत्‍थो पोङ्‌ने़भग्र, सुत्‍थो पोङ्‌मा नुसिगेक्‍पा ये़न्‍नो खे़ङ्‌हाॽरे़ खुन्‍छिॽ थे़गेःक्‍किन् मे़नःक्‍खुर॥
 १० हे़क्‍क्‍याङ् ये़त्‍छिगेक्‍पा ये़न्‍नो खे़ङ्‌हाॽरे़ ने़त्‍छि साप्‍पे़त्‍त्रुःक्‍मा इग्र पे़र्‍वाज्‍याःक् ने़त्‍छि तुम्‍मादे़न् साःङ्‌गाहिम्‍मोबा लाःप्‍मादे़न्‍नो निङ्‌वाॽफुसाम्‍बाओ मे़दारुर॥
 ११ चेःल्‍ले़ कुबेसाङ् मे़बोःक्‍खे़आङ् खे़ङ्‌हाॽ आसुत्‍थो मे़जोगुबाल्‍ले़ चोगुल्‍ले़ निङ्‌वाॽफुसाम्‍बे़ल्‍ले़ खे़ङ्‌हाॽरे़ खुन्‍छिॽ लागि लायोलाम् ले़प्‍मि खोमा वयागे़न् सिदुङ्‌जभा हे़क्‍क्‍याङ् खे़ङ्‌हाॽलाम् लत्‍छा थिम् कुइसिःक् सुत्‍थो पोङ्‌मा वयागे़न् सिदुङ्‌जभा, वेॽइन् मिधिङ्‌मनादेमनाबा सिदुङ्‌जभा चोगुआङ् तोःन्‍दुर॥ हे़क्‍क्‍याङ् हाबा खे़ल्‍ले़ याःन्‍दिक् खे़ङ्‌हाॽरे़ खुन्‍छिॽ थे़गेःक्‍किन् सेसेबा मे़जोगुर॥
 १२ खे़ङ्‌हाॽ एःक् मे़से़न्‍छिङ्‌ङाङ् मे़वये़बा ये़म्‍मो आसुत्‍थो मे़बोःक्‍खे़बाल्‍ले़ चोगुल्‍ले़, खे़न् तगिबा ये़न्‍हाॽ निःप्‍मा मे़बोङ्‌ने़न्॥ खे़ङ्‌हाॽरे़ खुन्‍छिॽ मे़जोगुबा माङ्‌हुप्‍पिन् के़रे़क् के़प्‍मारे़ लागि नाजिरि कुइसिःक् यहवे दाङ्‌बाओ खे़ङ्‌हाॽ याम्‍मो मे़दोःन्‍छिङ्‌ल पोःङ्‌ॽ, हे़क्‍क्‍याङ् आप्‍तिक्‍लाम्‌ ले़प्‍मि खोमा वायागेन् सिदुङ्‌जभाःल्‍ले़ लागि तङ्‌बेधिक् के़गे़प्‍पा लत्‍छा थुःम्‍बा मे़दारुर॥


१३ “‘खुन्‍छिॽ एःक् मे़से़न्‍छिङ्‌बा ये़म्‍मिन् के़प्‍मा चुःत्‍ताङ् एगाङ् नाजिरिहाॽरे़ लागि थिम् आम्‍भा कन्‍लो॥ खे़ङ्‌हाॽ तुम्‍मादे़न् साःङ्‌गाहिम् लाःप्‍मादे़न्‍नो ताःप्‍मासि पोःङ्‌ॽ॥
 १४ खे़ङ्‌हाॽरे़ यहवे दाङ्‌बाल्‍ले़ लागि कन् सिदुङ्‌जभाहाॽ तोःम्‍मासि पोःङ्‌ॽ– मिधिङ्‌मनादेमनाबा सिदुङ्‌जभारे़ लागि तङ्‌बेधिक् के़गे़प्‍पा मे़ङ्‌गाःम्‍मनाबा लत्‍छा कुम्‍बाबा मे़ल्‍लुक्‍साःत्, थिम् कुइसिःक् लायोलाम् ले़प्‍मि खोमा वयागे़न् सिदुङ्‌जभारे़ लागि तङ्‌बेधिक् के़गे़प्‍मा मे़ङ्‌गाःम्‍ना लत्‍छा कुम्‍मामा मे़ल्‍लुक्‍साःत्, हे़क्‍क्‍याङ् तङ्‌जुम् वायागेन् सिदुङ्‌जभारे़ लागि मे़ङ्‌गाःम्‍मनाबा लत्‍छा थुःम्‍बा,
 १५ पक्‌वाधिक् खरे़ःङ् के़भङ्‌बा सिदाॽ मे़न्‌याक्‍केबा खरे़ःङ्– निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़न् के़धुङ्‌बा चारःप्‍पा नु निःङ्‌गेॽ हुःप्‍मनाबा पाॽबाःम्‍बा खरे़ःङ्– हे़क्‍क्‍याङ् खे़ङ्‌हाॽनु सोरिक्‍पा पोगुगे़न् कुजा सिदुङ्‌जभा नु चे़ल्‍ले़क्‍सेॽ सिजःङ्‌वा सिदुङ्‌जभा॥


१६ “‘खे़ब्‍याङ् निङ्‌वाॽफुसाम्‍बे़ल्‍ले़ यहवे दाङ्‌बे़ल्‍ले़ कुदगि खे़ङ्‌हाॽरे़ खुन्‍छिॽ लागि लायोलाम् ले़प्‍मि खोमा वयागे़न् सिदुङ्‌जभा नु मिधिङ्‌मनादेमनाबा सिदुङ्‌जभान् तोःन्‍दुर॥
 १७ निङ्‌वाॽफुसाम्‍बे़ल्‍ले़ यहवे दाङ्‌बाल्‍ले़ कुलागि तङ्‌जुम् वायागेन् सिदुङ्‌जभारे़ कुइसिःक् पक्‌वाओ के़याक्‍पा के़भङ्‌बा सिदाॽ मे़न्‌याक्‍मनाबा खरे़ःङ्‌ङिन् नु थुःम्‍बाःन् तङ्‌जुम् वयागे़न् सिदुङ्‌जभा कुइसिःक् तोःन्‍दुर, हे़क्‍क्‍याङ् खे़न्‍नु सोसोरिक् खे़ङ्‌हाॽरे़ खुन्‍छिॽ पोगुगे़न् कुजा सिदुङ्‌जभान् नु चे़ल्‍ले़क्‍से़ॽ सिजःङ्‌वा सिदुङ्‌जभान् तोःन्‍दुर॥


१८ “‘खे़ब्‍याङ् खे़न् नाजिरिहाॽरे़ तुम्‍मादे़न् साःङ्‌गाहिम् लाःप्‍मादे़न्‍नो खुन्‍छिॽ मे़दोन्‍दुबा थे़गेःक्‍इःन् मे़नःक्‍खुर, हे़क्‍क्‍याङ् खे़न् थे़गेःक्‍इःन् मे़देॽरुआङ् तङ्‌जुम् वायागेन् सिदुङ्‌जभाःल्‍ले़ कुसिगाङ्‌बा मिओ मे़गेःत्‍तुर॥


१९ “‘खे़ङ्‌हाॽरे़ मे़दोन्‍दुबा खुन्‍छिॽ थे़गेःक्‍इःन् मे़नःक्‍खु मे़सुरुआङ् एगाङ् निङ्‌वाॽफुसाम्‍बे़ल्‍ले़ मे़धे़न्‍दुबा मे़ल्‍लुक्‍किल्‍ले़ कुभक्‍ताङ्‌ङिन्, पक्‌वाओ के़याक्‍पा खरे़ःङ् के़भङ्‌बा सिदाॽ मे़न्‌याक्‍केबा चारःप्‍पा थिक् नु खरे़ःङ् के़भङ्‌बा सिदाॽ मे़न्‌याक्‍केबा खरे़ःङ्‌ङिन् याङ्‌सिङ्‌ङाङ् खे़न् नाजिरिहाॽरे़ खुन्‍छिॽ हुक्‍को केःत्‍तु पिरुसिर॥
 २० हे़क्‍क्‍याङ् निङ्‌वाॽफुसाम्‍बे़ल्‍ले़ खे़न् थाःङ् पङ्‌मनाबा सिदुङ्‌जभा कुइसिःक् यहवे दाङ्‌बे़ल्‍ले़ कुदगि खे़न् थाःङ् पक्‍खुर॥ कन्‍हाॽ नु थाःङ् पङ्‌मनाबा सा सङ्‌बप्‍मान् हे़क्‍क्‍याङ् तोःम्‍मनाबा कुलाङ्‌भे़ल्‍ले़क्‍मान् निङ्‌वाॽफुसाम्‍बे़ल्‍ले़ कुलागि सेसेबा कुघोमा लक् पोःङ्‌ॽ॥ खे़न् एगाङ् खे़न् नाजिरिहाॽरे़ चे़ल्‍ले़क्‍सेॽ सेजङ्‌वान् मे़धुङुल्‍ले़ नुॽ॥


२१ “‘नाजिरिहाॽरे़ चोःक्‍मा के़बोङ्‌बा माङ्‌हुप्‍पिल्‍ले़ लागि थिम् आम्‍भा कन्‍लो॥ खे़ङ्‌हाॽ आप्‍फेक् मे़दोःन्‍छिङ्‌बा कुइसिःक् यहवे दाङ्‌बाओ तोःम्‍मा के़बोङ्‌बा सिदुङ्‌जभान् हाबा कन्‍लो॥ खे़ङ्‌हाॽरे़ मे़सुक्‍तुने़भग्र कुयोॽबा सिदुङ्‌जभाहाॽआङ् ताःप्‍मा मे़सुक्‍तुॽ॥ खे़ङ्‌हाॽरे़ खुन्‍छिॽ मे़जोगुबा माङ्‌हुप्‍पिन् नाजिरि थिम् कुइसिःक् खे़ङ्‌हाॽरे़ के़रे़क् इःप्‍मा नाःप्‍मा पोङ्‌लो॥’”



निङ्‌वाॽफुसाम्‍बाहाॽरे़ थामा के़बोङ्‌बा मुॽइसाम्


२२ यहवे दाङ्‌बे़ल्‍ले़ मोसान् मे़त्‍तु,
 २३ “हारुने़न् नु खुने़ॽ कुस्‍साहाॽ मे़त्‍ते़से़ॽ, ‘इस्राइलिहाॽ खिनिॽ मुॽइसाम् के़बिरुम्‍सुम्‍मिल्‍ले़ अक्‍खे मे़त्‍ते़म्‍सिम्‍मे़ॽओ–


२४ “‘यहवे दाङ्‌बे़ल्‍ले़ खिनिॽ हाङ्‌वागे़न् मुॽइसाम् के़बिरिररो,


हे़क्‍क्‍याङ् खिनिॽ ताप्‍थेक् याम्‍धेक् के़गत्‍तिररो॥


२५ यहवे दाङ्‌बाल्‍ले़ कुजित्‍लि नारान् खिनिॽ सम्‍धाङ् ओःत्‍लरो,


हे़क्‍क्‍याङ् खुने़ॽ लुङ्‌माॽ के़दुक्‍तिररो॥


२६ यहवे दाङ्‌बाल्‍ले़ कुजित्‍लि नारान् खिनिॽ सम्‍धाङ् हिसुररो,


हे़क्‍क्‍याङ् खुने़ॽ नुॽमा तामा सनारुङ् के़बिरिररो॥’”


२७ “कम्‍भलॽरिक्‍के खे़ङ्‌हाॽरे़ इस्राइलिहाॽओ आङ्‌गाॽ आमिङ्‌ङिन् वाॽर मे़याःन्‍दुॽ, हे़क्‍क्‍याङ् आङ्‌गाॽ खे़ङ्‌हाॽ हाङ्‌वागे़न् मुॽइसाम् पिरुङ्‌सिङ्‌लो॥”


 






सेसे साःङ्‌गाहिम्‍मिन् मे़दोन्‍दुबा ये़न्‍नोबा हुक्‍सोयाङ्‌हाॽ



७
 १ मोसाःल्‍ले़ सेसे साःङ्‌गाहिम्‍मिन् चोगु सुरुआङ् एगाङ्, खे़न् नु खे़प्‍मोबा के़रे़क् सामाहाॽ, हे़क्‍क्‍याङ् खे़न्‍नु सोरिक्‍पा ले़त्‍ति तोःम्‍मादे़न्‍निन् नु खे़प्‍मोबा के़रे़क् खप्‍प्‍या सामाहाॽ माङ्‌थोःक्‍ना चोगुआङ् सेसेसाङ्‌साङ् चोगु॥
 २ खे़ब्‍याङ् इस्राइलबा लाम्‍लोबाहाॽ– खानिःत् चोःक्‍मा याःम्‍बक् के़जोःक्‍पा थाःक्‍लाम्‍लोबा हिम्‍सयङ्‌बा लाम्‍लोबाहाॽरे़ खुन्‍छिॽ आप्‍फेक् आप्‍फेक् सिदुङ्‌जभाहाॽ मे़दोन्‍दु॥
 ३ खे़ङ्‌हाॽरे़ यहवे दाङ्‌बे़ल्‍ले़ कुदगि ते़प्‍मनाबा तुक्‍सि पित्‍लाधाहाॽ नु थिबोङ्‌ङाङ् ने़त्‍छि पित्‍हाॽ, ने़त्‍छि ने़त्‍छि थाःक्‍लाम्‍लोबाहाॽरे़ खुन्‍छिॽ लागि लत्‍छा लत्‍छा पित्‍लाधा नु लाम्‍लोबाहाॽ थक्‍मा लत्‍छा लत्‍छा पित् खुन्‍छिॽ आप्‍फेक् आप्‍फेक् सिदुङ्‌जभा मे़दारुआङ् सेसे साःङ्‌गाहिम्‍मिल्‍ले़ कुदगि मे़दोन्‍दुसि॥


४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 ५ “खे़ङ्‌हाॽलाम् खे़न् मे़दारुसिबाहाॽ ताःक्‍ते़ॽ, हे़क्‍क्‍याङ् तुम्‍मादे़न् साःङ्‌गाहिम्‍मोबा याःम्‍बक्‍को खे़ङ्‌हाॽ ओगप् मे़जोगुसिर॥ ले़बिहाॽरे़ खुन्‍छिॽ आप्‍फेक् आप्‍फेक् याःम्‍बक् कुइसिःक् खे़ङ्‌हाॽ खे़ने़ॽ पिरे़से़ॽ॥”


६ खे़ब्‍याङ् मोसाःल्‍ले़ खे़न् पित्‍लाधाहाॽ नु पित्‍हाॽ ले़बिहाॽ पिरुसि॥
 ७ ने़त्‍छि पित्‍लाधाबा नु लिसि पित्‍हाॽ खुने़ॽ खे़ङ्‌हाॽ खुन्‍छिॽ याःम्‍बक् कुइसिःक् गेर्सोनिहाॽ पिरुसि॥
 ८ खुने़ॽ मरारिहाॽ खुन्‍छिॽ याःम्‍बक् कुइसिःक् खुने़ॽ लिसि पित्‍लाधा नु ये़त्‍छि पित् पिरुसि॥ खे़ङ्‌हाॽ के़रे़क् निङ्‌वाॽफुसाम्‍बा हारुने़ल्‍ले़ कुस्‍सा इमातारे़ल्‍ले़ कुयुक्‍को याःम्‍बक् के़जोःक्‍पा मे़वये़॥
 ९ कर कहातिहाॽ खुने़ॽ थे़माआङ् मे़बिरुसिन्, थेआङ्‌भे़ल्‍ले़ खे़ङ्‌हाॽरे़ खुन्‍छिॽ फक्‍ताङ्‌ङो सेसेबा सामाहाॽ पङ्‌मा के़बोङ्‌बा खुन्‍छिॽ याःम्‍बक् वये़॥


१० ले़त्‍ति तोःम्‍मादे़न्‍निन् माङ्‌धोःक्‍ना मे़जोगुबा ये़न्‍निल्‍ले़ याःन्‍दिक् थाःक्‍लाम्‍लोबाहाॽरे़ खे़न् तोःम्‍मा याःम्‍बक्‍को खुन्‍छिॽ आप्‍फेक् आप्‍फेक् हुक्‌वाहाॽ मे़दारुआङ् ले़त्‍ति तोःम्‍मादे़न् तगि मे़दोन्‍दु॥
 ११ थेआङ्‌भे़ल्‍ले़ यहवे दाङ्‌बे़ल्‍ले़ मोसान् अक्‍खे मे़त्‍तुआङ् वये़, “ले़त्‍ति तोःम्‍मादे़न्‍निन् तोःम्‍मा याःम्‍बक्‍किल्‍ले़ लागि थिक्‌याःन्‍धक्‍मा थाःक्‍लाम्‍लोबाहाॽओ लत्‍छारे़ खुने़ॽ कुहुक्‌वान् तोःन्‍दुर॥”


 

१२ यहुदा थाःक्‍कोबा अम्‍मिनादाबरे़ कुस्‍सा नहसोने़न् थिक्‍सिगेक्‍पा ये़न्‍नो हुक्‌वा के़दोःम्‍बा वये़॥


१३ खे़ल्‍ले़ तोःन्‍दुबा हुक्‌वान् हाबा कन् वये़– सेसेदे़न्‍नोबा सेकेल कुइसिःक् १३० सेके़लबाa लत्‍छा युप्‍पा च्‍ये़त्‍थ्‍या, ७० सेकेलबाb लत्‍छा युप्‍पा सामाक्‍खिॽ साङ्‌मा छे़ःङ्‌ग्‍या– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गे़ॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 १४ सुक्‍पाल्‍ले़ के़दिम्‍बा थिबोङ् सेकेलबाc लत्‍छा साम्‍म्‍याङ् साङ्‌ते़रे़ःङ्,
 १५ मिधिङ्‌मनादेमनाबा सिदुङ्‌जभाःल्‍ले़ लागि लत्‍छा कुम्‍बाबा पित्‍सात्, लत्‍छा थुःम्‍बा नु तङ्‌बे थिक् के़गे़प्‍पा लत्‍छा मे़ल्‍लुक्,
 १६ लायोलाम् ले़प्‍मि खोमा वयागे़न् सिदुङ्‌जभारे़ लागि लत्‍छा मे़ःन्‍दबका,
 १७ हे़क्‍क्‍याङ् तङ्‌जुम् वयागे़न् सिदुङ्‌जभाःल्‍ले़ लागिग से़गम्‍बा ने़त्‍छि, ङासि थुःम्‍बा, ङासि मे़ःन्‍दबका नु तङ्‌बे थिक् के़गे़प्‍पा ङासि मे़ल्‍लुक्‍साःत्॥ अम्‍मिनादाबरे़ कुस्‍सा नहसोनरे़ कुहुक्‌वा हाबा कन्‍हाॽ वये़॥


 

१८ निसिगेक्‍पा ये़न्‍नो इस्‍साखारबा थाःक्‍लाम्‍लोबा सुआररे़ कुस्‍सा नाताने़ल्‍ले़ कुहुक्‌वान् तारु॥


१९ खे़ल्‍ले़ तारुबा हुक्‌वान् आम्‍भा कन् वये़– सेसेदे़न्‍नोबा सेकेल कुइसिःक् १३० सेकेलबा लत्‍छा युप्‍पा चे़त्‍थ्‍या, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या– खे़न्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 २० सुक्‍पाल्‍ले़ के़दिम्‍बा थिबोङ् सेकेलबा लत्‍छा साम्‍म्‍याङ् साङ्‌ते़रे़ःङ्,
 २१ मिधिङ्‌मनादेमनाबा सिदुङ्‌जभाःल्‍ले़ लागि लत्‍छा कुम्‍बाबा पित्‍सात्, लत्‍छा थुःम्‍बा नु तङ्‌बे थिक् के़गे़प्‍पा लत्‍छा मे़ल्‍लुक्,
 २२ लायोलाम् ले़प्‍मि खोमा वयागे़न् सिदुङ्‌जभारे़ लागि लत्‍छा मे़ःन्‍दबका,
 २३ हे़क्‍क्‍याङ् तङ्‌जुम् वायागेन् सिदुङ्‌जभाःल्‍ले़ लागिग से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ सुआररे़ कुस्‍सा नतने़लरे़ कुहुक्‌वा आम्‍भा कन्‍हाॽ वये़॥


 

२४ सुम्‍सिगेक्‍पा ये़न्‍नो जबुलुनबा थाःक्‍लाम्‍लोबा हेलोनरे़ कुस्‍सा एलिआबरे़ कुहुक्‌वान् तारु॥


२५ खे़ल्‍ले़ कुहुक्‌वान् हाबा कन् वये़– सेसेदे़न्‍नोबा सेकेल कुइसिःक् १३० सेकेलबा लत्‍छा युप्‍पा च्‍ये़त्‍थ्‍या, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़॥
 २६ सुक्‍पाल्‍ले़ के़दिम्‍बा थिबोङ् सेकेलबा लत्‍छा साम्‍म्‍याङ् साङ्‌ते़रे़ःङ्,
 २७ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 २८ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 २९ हे़क्‍क्‍याङ् तङ्‌जुम् वयागे़न् सिदुङ्‌जभाःल्‍ले़ लागिग, से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ हेलोनरे़ कुस्‍सा एलिआबरे़ कुहुक्‌वा आम्‍भा कन् वये़॥


 

३० लिसिगेक्‍पा ये़न्‍नो रुबेनले़ कुधाःक्‍लाम्‍लोबा सउररे़ कुस्‍सा एलिसुररे़ कुहुक्‌वान् तारु॥


३१ खे़ल्‍ले़ कुहुक्‌वान् हाबा कन् वये़– सेसेदे़न्‍नोबा सेकेल कुइसिःक् १३० सेकेलबा लत्‍छा युप्‍पा च्‍ये़त्‍थ्‍या, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या– कन्‍हाॽ ने़प्‍माङ् पोगुगे़न् सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़॥
 ३२ सुक्‍पाल्‍ले़ के़दिम्‍बा थिबोङ् सेकेलबा लत्‍छा साम्‍म्‍याङ् साङ्‌ते़रे़ःङ्,
 ३३ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 ३४ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ३५ हे़क्‍क्‍याङ् तङ्‌जुम् वायागेन् सिदुङ्‌जभाःल्‍ले़ लागिग से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍सात् ङासि॥ सदेउररे़ कुस्‍सा एलिसुररे़ कुहुक्‌वा हाबा कन् वये़॥


 

३६ ङासिगेक्‍पा ये़न्‍नो सिमियोनबा थाःक्‍लाम्‍लोबा सुरिसद्‌दैरे़ कुस्‍सा सलुमिएलरे़ खुने़ॽ कुहुक्‌वान् तारु॥


३७ खे़ल्‍ले़ कुहुक्‌वान् आम्‍भा कन् वये़– सेसेदे़न्‍नोबा सेकेल कुइसिःक् १३० सेकेलबा लत्‍छा युप्‍पा खप्‍प्‍या, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 ३८ सुक्‍पाल्‍ले़ के़दिम्‍बा थिबोङ् सेकेलबा लत्‍छा सम्‍म्‍याङ् साङ्‌ते़रे़ःङ्,
 ३९ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा लत्‍छा मे़ल्‍लुक्‍साःत्,
 ४० लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ४१ हे़क्‍क्‍याङ् तङ्‌जुम् वायागेन् सिदुङ्‌जभाःल्‍ले़ लागि से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ सुरिसद्‌दैरे़ कुस्‍सा सलुमिएलरे़ कुहुक्‌वा हाबा कन् वये़॥


 

४२ तुक्‍सिगेक्‍पा ये़न्‍नो गादबा थाःक्‍लाम्‍लोबा दुएलरे़ कुस्‍सा एल्‍यासापरे़ कुहुक्‌वान् तारु॥


४३ खे़ल्‍ले़ कुहुक्‌वान् आम्‍भा कन् वये़– सेसेदे़न्‍नोबा सेकेल कुइसिःक् १३० सेकेलबा लत्‍छा युप्‍पा चे़त्‍थ्‍या, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़॥
 ४४ सुक्‍पाल्‍ले़ के़दिम्‍बा थिबोङ् सेकेलबा लत्‍छा साम्‍म्‍याङ् साङ्‌ते़रे़ःङ्,
 ४५ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 ४६ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ४७ हे़क्‍क्‍याङ् तङ्‌जुम् वयागे़न् सिदुङ्‌जभाःल्‍ले़ लागि से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ दुएलरे़ कुस्‍सा एल्‍यासापरे़ कुहुक्‌वान् आम्‍भा कन् वये़॥


 

४८ नुसिगेक्‍पा ये़न्‍नो एफ्राइमरे़ कुधाःक्‍लाम्‍लोबा अम्‍मिहुदरे़ कुस्‍सा एलिसामाःल्‍ले़ कुहुक्‌वान् तारु॥


४९ खे़ल्‍ले़ कुहुक्‌वान् हाबा कन् वये़– सेसेदे़न्‍नोबा सेकेल कुइसिःक् १३० सेकेलबा लत्‍छा युप्‍पा चे़त्‍थ्‍या, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़॥
 ५० सुक्‍पाल्‍ले़ के़दिम्‍बा थिबोङ् सेकेलबा लत्‍छा साम्‍म्‍याङ् साङ्‌ते़रे़ःङ्,
 ५१ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 ५२ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ५३ हे़क्‍क्‍याङ् तङ्‌जुम् वयागे़न् सिदुङ्‌जभाःल्‍ले़ लागि से़गम्‍बा ने़त्‍छि, थुःम्‍बा ङासि, मे़ःन्‍दबका ङासि, खे़ब्‍याङ् तङ्‌बे थिक् के़गे़प्‍पा मे़ल्‍लुक्‍साःत् ङासि॥ अम्‍मिहुदरे़ कुस्‍सा एलिसामाःल्‍ले़ कुहुक्‌वान् आम्‍भा कन् वये़॥


 

५४ ये़त्‍छिगेक्‍पा ये़न्‍नो मनस्‍सेबा थाःक्‍लाम्‍लोबा पदासुररे़ कुस्‍सा गमलिएलरे़ कुहुक्‌वान् तारु॥


५५ खे़ल्‍ले़ कुहुक्‌वान् हाबा कन् वये़– सेसेदे़न्‍नोबा सेकेल कुइसिःक् १३० सेकेलबा युप्‍पा चे़त्‍थ्‍या थिक्, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या थिक्– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 ५६ सुक्‍पाल्‍ले़ के़दिम्‍बा थिबोङ् सेकेलबा साम्‍म्‍याङ् साङ्‌ते़रे़ःङ्,
 ५७ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 ५८ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ५९ हे़क्‍क्‍याङ् तङ्‌जुम् वयागे़न् सिदुङ्‌जभाःल्‍ले़ लागि से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ पदासुररे़ कुस्‍सा गमलिएलरे़ कुहुक्‌वा हाबा कन् वये़॥


 

६० फाङ्‌सिगेक्‍पा ये़न्‍नो बेन्‍यामिनबा थाःक्‍लाम्‍लोबा गिदेओनिरे़ कुस्‍सा अबिदानरे़ कुहुक्‌वान् तारु॥


६१ खे़ल्‍ले़ कुहुक्‌वा आम्‍भा कन् वये़– सेसेदे़न्‍नोबा सेकेल कुइसिःक् १३० सेकेलबा युप्‍पा चे़त्‍थ्‍या थिक्, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या थिक्– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 ६२ सुक्‍पाल्‍ले़ के़दिम्‍बा थिबोङ् सेकेलबा लत्‍छा साम्‍म्‍याङ् साङ्‌ते़रे़ःङ्,
 ६३ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, मे़ल्‍लुक्‍साःत्‍थिक् नु तङ्‌बे थिक् के़गे़प्‍पा थुःम्‍बा थिक्,
 ६४ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ६५ हे़क्‍क्‍याङ् तङ्‌जुम् वयागे़न् सिदुङ्‌जभाःल्‍ले़ लागि से़गम्‍बा ने़त्‍छि, मे़ल्‍लुक्‍साःत् ङासि, मे़ःन्‍दबका ङासि नु तङ्‌बे थिक् के़गे़प्‍पा थुःम्‍बा ङासि॥ गिदेओनिःल्‍ले़ कुस्‍सा अबिदानरे़ कुहुक्‌वान् हाबा कन् वये़॥


 

६६ थिबोङ्‌गेक्‍पा ये़न्‍नो दानरे़ कुधाःक्‍लाम्‍लोबा अम्‍मिसद्‌दैरे़ कुस्‍सा अहिएजेररे़ कुहुक्‌वान् तारु॥


६७ खे़ल्‍ले़ कुहुक्‌वान् हाबा कन् वये़– सेसेदे़न्‍नोबा सेकेल कुइसिःक् १३० सेकेलबा युप्‍पा चे़त्‍थ्‍या थिक्, नुबोङ् सेके़लबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या थिक्, कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 ६८ सुक्‍पाल्‍ले़ के़दिम्‍बा थिबोङ् सेकेलबा साम्‍म्‍याङ् साङ्‌ते़रे़ःङ् थिक्,
 ६९ हे़क्‍क्‍याङ् मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 ७० लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ७१ तङ्‌जुम् सिदुङ्‌जभाःल्‍ले़ लागिग से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ अम्‍मिसद्‌दैरे़ कुस्‍सा अहिएजेररे़ कुहुक्‌वा आम्‍भा कन् वये़॥


 

७२ थिबोङ्‌ङाङ् थिक्‍सिगेक्‍पा ये़न्‍नो आसेरबा थाःक्‍लाम्‍लोबा ओक्रानरे़ कुस्‍सा पगिएलरे़ कुहुक्‌वान् तारु॥


७३ खे़ल्‍ले़ कुहुक्‌वा आम्‍भा कन् वये़– सेसेदे़न्‍नोबा सेकेल कुइसिःक् १३० सेकेलबा युप्‍पा चे़त्‍थ्‍या थिक्, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या थिक्– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 ७४ सुक्‍पाल्‍ले़ के़दिम्‍बा थिबोङ् सेकेलबा लत्‍छा साम्‍म्‍याङ् साङ्‌ते़रे़ःङ् थिक्,
 ७५ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 ७६ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ७७ हे़क्‍क्‍याङ् तङ्‌जुम् वायागेन् सिदुङ्‌जभाःल्‍ले़ लागि से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ ओक्रानरे़ कुस्‍सा पगिएलरे़ तारुबा कुहुक्‌वान् आम्‍भा कन् वये़॥


 

७८ थिबोङ्‌ङाङ् ने़त्‍छिगेक्‍पा ये़न्‍नो नप्‍तालिबा थाःक्‍लाम्‍लोबा एलानरे़ कुस्‍सा अहिररे़ कुहुक्‌वान् तारु॥


७९ खे़ल्‍ले़ कुहुक्‌वान् आम्‍भा कन् वये़– सेसेदे़न्‍नोबा सेकेल कुइसिःक् १३० सेकेलबा युप्‍पा चे़त्‍थ्‍या थिक्, नुबोङ् सेकेलबा लत्‍छा सामाक्‍खिॽ साङ्‌मा युप्‍पा छे़ःङ्‌ग्‍या थिक्– कन्‍हाॽ ने़प्‍माङ् पोगुगे़न् कुजा सिदुङ्‌जभाःल्‍ले़ लागि निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़ के़दिम्‍बा चोगे़–
 ८० सुक्‍पाल्‍ले़ के़दिम्‍बा थिबोङ् सेकेलबा साम्‍म्‍याङ् साङ्‌ते़रे़ःङ् थिक्,
 ८१ मिधिङ्‌मनादेमनाबा सिदुङ्‌जभाःल्‍ले़ लागि कुम्‍बाबा पित्‍सात् थिक्, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक्‍साःत्‍थिक्,
 ८२ लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्,
 ८३ हे़क्‍क्‍याङ् तङ्‌जुम् वायागेन् सिदुङ्‌जभाःल्‍ले़ लागि से़गम्‍बा ने़त्‍छि, थुःम्‍बा ङासि, मे़ःन्‍दबका ङासि नु तङ्‌बे थिक् के़गे़प्‍पा मे़ल्‍लुक्‍साःत् ङासि॥ एनानरे़ कुस्‍सा अहिररे़ कुहुक्‌वा हाबा कन् वये़॥


 

८४ ले़त्‍ति तोःम्‍मादे़न्‍निन् माङ्‌धोःक्‍ना चोःक्‍मा नु तोःम्‍मा याःम्‍बक्‍को इस्राइलबा थाःक्‍लाम्‍लोबाहाॽरे़ मे़दोन्‍दुबा हुक्‌वाहाॽ हाबा कन्‍हाॽए वये़– थिबोङ्‌ङाङ् ने़त्‍छि युप्‍पा चे़त्‍थ्‍या, थिबोङ्‌ङाङ् ने़त्‍छि सामाक्‍खिॽ साङ्‌मा युप्‍पा छे़ःङ्‌ग्‍याहाॽ, हे़क्‍क्‍याङ् थिबोङ् ने़त्‍छि साम्‍म्‍याङ् साङ्‌ते़रे़ःङ्॥
 ८५ के़रे़क् युप्‍पा चे़त्‍थ्‍याहाॽ १३० सेकेल यारिक् के़लिःप्‍पा चोगे़ हे़क्‍क्‍याङ् सामाक्‍खिॽ साङ्‌मा युप्‍पा छे़ःङ्‌ग्‍याहाॽ नुबोङ् सेकेल यारिक् के़लिःप्‍पा चोगे़॥ खप्‍प्‍या सामाहाॽरे़ के़रे़क् युप्‍पाःल्‍ले़ कुलिःप्‍मान् सेसेदे़न्‍नोबा सेकेल कुइसिःक् २०,४०० सेकेलd योरे़॥
 ८६ सुक्‍पाल्‍ले़ के़दिम्‍बा थिबोङ्‌ङाङ् ने़त्‍छि साम्‍म्‍याङ् साङ्‌ते़रे़ःङ्‌हाॽ, सेसेदे़न्‍नोबा सेकेल कुइसिःक् के़रे़क् थिबोङ् थिबोङ् सेकेलबा साम्‍म्‍याङ् साङ्‌ते़रे़ःङ्‌हाॽ १२० सेकेलe के़लिःप्‍पा चोगे़॥
 ८७ मिधिङ्‌मनादेमनाबा सिदुङ्‌जभाःल्‍ले़ लागि, खे़न् पोगुगे़न् कुजा सिदुङ्‌जभाःन्‍नु सोसोरिक्, थिबोङ्‌ङाङ् ने़त्‍छि से़गम्‍बा, थिबोङ्‌ङाङ् ने़त्‍छि थुःम्‍बाहाॽ नु तङ्‌बे थिक् के़गे़प्‍पा थिबोङ्‌ङाङ् ने़त्‍छि मे़ल्‍लुक्‍साःत् मे़वये़ हे़क्‍क्‍याङ् लायोलाम् ले़प्‍मि खोमा वयागे़न् सिदुङ्‌जभारे़ लागि थिबोङ्‌ङाङ् ने़त्‍छि मे़ःन्‍दबका मे़वये़॥
 ८८ हे़क्‍क्‍याङ् तङ्‌जुम् वायागेन् सिदुङ्‌जभाःल्‍ले़ लागि थक्‍साहाॽनु सोसोरिक् के़रे़क् निबोङ्‌ङाङ् लिसि से़गम्‍बा, तुक्‍पोङ् थुःम्‍बा, तुक्‍पोङ् मे़ःन्‍दबका नु तङ्‌बे थिक् के़गे़प्‍पा तुक्‍पोङ् मे़ल्‍लुक्‍साःत् मे़वये़॥ ले़त्‍ति तोःम्‍मादे़न्‍निन् माङ्‌थोःक्‍ना पोःक्‍खे़आङ् एगाङ् खे़न् तोःम्‍मा याःम्‍बक्‍ले़ लागि हुक्‌वाहाॽ आम्‍भा कन्‍हाॽए वये़॥


८९ मोसान् तुम्‍मादे़न् साःङ्‌गाहिम्‍मो यहवे दाङ्‌बे़न्‍नु पाःप्‍मारे़ लागि सिगाङ् लासे़धक्‍मा निङ्‌वाॽफुमाङ् माङ्‌हुप् साप्‍लुङ् के़याक्‍पा सन्‍दोःक्‍किल्‍ले़ कुसम्‍धाङ्‌बा ने़त्‍छि करुबहाॽरे़ खुन्‍छिॽ लुम्‍मोलाम् खुने़ॽ यहवे दाङ्‌बे़ल्‍ले़ कुइक्‍लान् खे़प्‍सु॥ अक्‍खेलॽरिक् यहवे दाङ्‌बे़न् खुने़ॽनु पारे़रो॥


 


a ७:१३ हप्‍मे़न् १.५ किलो


b ७:१३ हप्‍मे़न् ८०० ग्राम


c ७:१४ हप्‍मे़न् ११.५ ग्राम


d ७:८५ हप्‍मे़न् २८ किलो


e ७:८६ हप्‍मे़न् १.४ किलो






सेमियुङ्‌दे़न् युङ्‌मा थिम्



८
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ हारुने़न् मे़त्‍ते़ॽ– ‘खे़ने़ॽ नुसि सेमिहाॽ के़युक्‍खुल्‍ले़ खे़न् सेमिहाॽरे़ सेमियुङ्‌दे़न् तगि ले़प्‍माङ्‌बा ते़न्‍निन् थोॽरुर॥’”


३ हे़क्‍क्‍याङ् हारुने़ल्‍ले़ हे़क्‍केए चोगु॥ यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक्‍के सेमि युङ्‌दे़न्‍निल्‍ले़ तगि ले़प्‍माङ् थोॽरुर खुने़ॽ सेमिहाॽ युक्‍खु॥
 ४ खे़ल्‍ले़ कुयुक्‍नाआङ्‌धो कुभुङ्‌हाॽ थारिक् सेमि युङ्‌दे़न्‍निन् थक्‍मनाबा साम्‍म्‍याङ् कुलःप्‍पा चोगे़॥ यहवे दाङ्‌बे़ल्‍ले़ मोसान् कुबि ओःन्‍धाक्‍तुबा कुइसिःक् खे़न् से़मि युङ्‌दे़न्‍निन् मे़जोगुरो॥



ले़बिहाॽरे़ खुन्‍छिॽ सुत्‍थो चोःक्‍सिङ्‌मा नु तोःन्‍छिङ्‌मा


५ यहवे दाङ्‌बे़ल्‍ले़ मोसान् मे़त्‍तु,
 ६ “खे़ने़ॽ इस्राइलिहाॽ लुम्‍मोबा ले़बिहाॽ तेॽरे़से़ॽआङ् खे़ङ्‌हाॽ थिम् कुइसिःक् सुत्‍थो चोगे़से़ॽ॥
 ७ खे़ङ्‌हाॽ सुत्‍थो चोःक्‍मासिरे़ लागि खे़ने़ॽ अक्‍खे चोगे़ॽ– खे़ङ्‌हाॽरे़ खुन्‍छिॽ सम्‍धाङ् सुत्‍थो चोःक्‍सिङ्‌मा च्‍वाःत्‍तिन् साक्‍खे़ॽ, हे़क्‍क्‍याङ् खे़ङ्‌हाॽरे़ खुन्‍छिॽ थक्‍कोबा के़रे़क् मुरिक्‍हाॽ मे़नःक्‍सुआङ् खुन्‍छिॽ आप्‍फेक् आप्‍फेक् चाङ्‌हाॽ वामे़हप्‍तुर हे़क्‍क्‍याङ् खे़ङ्‌हाॽ सुत्‍थो मे़बोङ्‌ल॥
 ८ खे़ङ्‌हाॽरे़ कुम्‍बाबा पित्‍सात् थिक् नु निःङ्‌गेॽ सॽमनाबा चुन्‍जुम्‍बा फेॽरुम्‍मिल्‍ले़न् पोगुगे़न् कुजा सिदुङ्‌जभा मे़दारुर, खे़ब्‍याङ् लायोलाम् ले़प्‍मि खोमा वयागे़न् सिदुङ्‌जभारे़ लागिग खे़ने़ॽ वेॽ कुम्‍बाबा पित्‍सात् थिक् तारे़ॽ॥
 ९ खे़ने़ॽ ले़बिहाॽ तुम्‍मादे़न् साःङ्‌गाहिम् तगि तारे़से़ॽआङ् इस्राइलिहाॽरे़ खुन्‍छिॽ के़रे़क् सङ्‌जुम्‍भोःन् फुक्‍खे़से़ॽ॥
 १० खे़ने़ॽ ले़बिहाॽ यहवे दाङ्‌बे़ल्‍ले़ कुदगि तारे़से़ॽ, हे़क्‍क्‍याङ् इस्राइलिहाॽरे़ खुन्‍छिॽ आप्‍फेक् आप्‍फेक् हुक्‍हाॽ ले़बिहाॽरे़ खुन्‍छिॽ सम्‍धाङ् मे़ने़स्‍सुर॥
 ११ यहवे दाङ्‌बे़ल्‍ले़ कुलागि माङ्‌से़वा याःम्‍बक् चोःक्‍से़ ले़बिहाॽ यारिप् मे़बोङ्‌ल फाॽआङ् इस्राइलिहाॽलाम् थाःङ् पङ्‌मनाबा सिदुङ्‌जभा कुइसिःक् ले़बिहाॽ यहवे दाङ्‌बे़ल्‍ले़ कुदगि हारुने़ल्‍ले़ तोःन्‍दुसिर॥


१२ “खे़न् एगाङ् ले़बिहाॽरे़ खुन्‍छिॽ हुक्‍हाॽ खे़न् ने़त्‍छि कुम्‍बाबा पित्‍सात्‍हाॽरे़ खुन्‍छिॽ थे़गेःक्‍हाॽ सम्‍धाङ् मे़ने़स्‍सुॽ॥ ले़बिहाॽरे़ खुन्‍छि लायोल्‍ले़ लागि ले़प्‍मि नाःक्‍मा लत्‍छा पित्‍सात्ते़न् सुत्‍थो पोङ्‌मा वयागे़न् सिदुङ्‌जभारे़ लागि नु वेॽ पित्‍सात्ते़न् मिधिङ्‌मनादेमनाबा वयागे़न् सिदुङ्‌जभारे़ लागि यहवे दाङ्‌बाओ मे़दोन्‍दुसिर॥
 १३ खे़ने़ॽ ले़बिहाॽ हारुने़न् नु खुने़ॽ कुस्‍साहारे़ खुन्‍छिॽ तगि ये़प्‍से़से़ॽ हे़क्‍क्‍याङ् यहवे दाङ्‌बाल्‍ले़ कुलागि थाःङ् पङ्‌मनाबा सिदुङ्‌जभा कुइसिःक् खे़ङ्‌हाॽ तोःन्‍दे़से़ॽ॥
 १४ कम्‍भलॽरिक् खे़ने़ॽ ले़बिहाॽ वेॽ इस्राइलिहाॽलाम् एःक् से़न्‍दे़से़ॽ, हे़क्‍क्‍याङ् ले़बिहाॽ आङ्‌गाॽ आमनासिरो॥


१५ “खे़ने़ॽ ले़बिहाॽ सुत्‍थो के़जोगुसिआङ् थाःङ् पङ्‌मनाबा सिदुङ्‌जभा हे़क्‍के खे़ङ्‌हाॽ तोःन्‍दे़से़ॽ खे़न् एगाङ् तुम्‍मादे़न् साःङ्‌गाहिम्‍मो माङ्‌से़वा चोःक्‍मारे़ लागि ले़बिहाॽ सिगाङ् मे़लाःत्‍ल॥
 १६ इस्राइलिहाॽरे़ खुन्‍छिॽ लुम्‍मोलाम् खे़ङ्‌हाॽ के़रे़क्‍के आङ्‌गाॽओ मे़दोन्‍दुसिबारो॥ इस्राइलिहाॽरे़ खुन्‍छिॽ तुम्‍बा साहाॽरे़ खुन्‍छिॽ ले़क्‌वाओ आङ्‌गाॽ आप्‍फेक् आमना हे़क्‍के खे़ङ्‌हाॽ ताःक्‍तुङ्‌सिङ्‌ङाङ् वाॽआ॥
 १७ इस्राइलओ, मनासाङ्, थक्‍सासाङ्, तगि सागे़वाःन्‍छिङ्‌बा के़धाप्‍पाहाॽ के़रे़क् आङ्‌गाॽ आमना आधक्‍सासिरो॥ मिस्रिहाॽरे़ खुन्‍छिॽ के़रे़क् तुम्‍बा साहाॽ आङ्‌गाॽ से़रुङ्‌सिङ्‌बा ये़न्‍नो कन्‍हाॽ आङ्‌गाॽ आलागि एःक् से़न्‍दुङ्‌सिङ्॥
 १८ हे़क्‍क्‍याङ् इस्राइलिहाॽरे़ खुन्‍छिॽ तुम्‍बा साहाॽ के़रे़क्‍ले़ खुन्‍छिॽ ले़क्‌वाओ आङ्‌गाॽ ले़बिहाॽ ताःक्‍तुङ्‌सिङ्‌ङाङ् मे़वाॽ॥
 १९ हे़क्‍क्‍याङ् के़रे़क् इस्राइलिहाॽलाम्, आङ्‌गाॽ ले़बिहाॽ हारुने़न् नु कुस्‍साहाॽ पिरुङ्‌सिङ्‌ङाङ् वाॽ॥ इस्राइलिहाॽरे़ खुन्‍छिॽ ले़क्‌वाओ खे़ङ्‌हाॽरे़ तुम्‍मादे़न् साःङ्‌गाहिम्‍मो याःम्‍बक् मे़जोगु मे़बिरुसिर हे़क्‍क्‍याङ् मनाहाॽ लायोल्‍ले़ लागि ले़प्‍मि नाःक्‍मा फाॽआङ् सिदुङ्‌भजाहाॽ मे़जोगु मे़बिरुसिर हे़क्‍केलॽरिक् इस्राइलिहाॽ सेसेदे़न्‍नो मे़दाःल्‍ले़ तुक्‍मा लाःक्‍मारे़ मे़दरुसिन्‍ल॥”


२० ले़बिहाॽरे़ खुनिॽ याःम्‍बेओ यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् मोसा, हारुन नु इस्राइलबा के़रे़क् सङ्‌जुम्‍भोःल्‍ले़ ले़बिहाॽ मे़दोन्‍दुसि॥
 २१ ले़बिहाॽरे़ खुन्‍छिॽ आप्‍फेक् आप्‍फेक् सुत्‍थो मे़जोःक्‍सिङ्‌ङाङ् खुन्‍छिॽ चाङ्‌हाॽ वामे़हप्‍तु॥ खे़ब्‍याङ् हारुने़ल्‍ले़ खे़ङ्‌हाॽ थाःङ् पङ्‌मनाबा सिदुङ्‌जभा कुइसिःक् यहवे दाङ्‌बे़ल्‍ले़ कुदगि तोःन्‍दुसि, हे़क्‍क्‍याङ् खुने़ॽ खे़ङ्‌हाॽ सुत्‍थो चोःक्‍मासि फाॽआङ् लायोल्‍ले़ लागि ले़प्‍मि नाःक्‍मा याःम्‍बक् चोगु॥
 २२ खे़न् एगाङ् तुम्‍मादे़न् साःङ्‌गाहिम्‍मो हारुने़न् नु खुने़ॽ कुस्‍साहाॽरे़ खुन्‍छिॽ युक्‍को खुन्‍छिॽ आप्‍फेक् आप्‍फेक् याःम्‍बक् चोःक्‍से़ ले़बिहाॽ सिगाङ् मे़लासे़॥ ले़बिहाॽरे़ खुन्‍छिॽ याःम्‍बेओ यहवे दाङ्‌बे़ल्‍ले़ इङ्‌जाङ् पिरुसिबा कुइसिःक् खे़ङ्‌हाॽरे़ मे़जोगु॥


२३ यहवे दाङ्‌बे़ल्‍ले़ मोसान् मे़त्‍तु,
 २४ “ले़बिहाॽरे़ खुन्‍छिॽ याःम्‍बक्‍किल्‍ले़ थिम्‍मिन् हाबा कन्‍लो– निबोङ्‌ङाङ् ङासि तङ्‌बे के़गे़प्‍पा नु खे़न्‍नुःल्‍ले़ थोबाहाॽ तुम्‍मादे़न् साःङ्‌गाहिम्‍मो याःम्‍बक् चोःक्‍से़ मे़लाःत्‍ल॥
 २५ कर ङाबोङ् तङ्‌बे मे़गे़त्‍ताङ् एगाङ् खे़ङ्‌हाॽरे़ याःम्‍बक् मे़न्‍जोगुन्‍ल, हे़क्‍क्‍याङ् याःम्‍बक्‍लाम् खे़ङ्‌हाॽ मे़अङ्‌सिङ्‌ल, खे़ब्‍याङ् याम्‍मो याःम्‍बक् मे़न्‍जोगुन्‍ल॥
 २६ कर याःम्‍बक् हे़न्‌या चोःक्‍माआङ् वाॽमारे़ लागि ले़बि फुॽनुसाॽ तुम्‍मादे़न् साःङ्‌गाहिम्‍मो मे़भाॽरुसिर मे़वाॽर, कर खे़ङ्‌हाॽरे़ आप्‍फेक् याःम्‍बक् मे़न्‍जोगुन्‍ल॥ ले़बिहाॽरे़ खुन्‍छिॽ चोःक्‍मा के़बोङ्‌बा याःम्‍बक्‍किल्‍ले़ कुयाःम्‍बेओ खे़ने़ॽ अक्‍खेए चोगे़ॽओ॥”


 






चोःक्‌युम्‍भो तङ्‌नाम्



९
 १ खे़ङ्‌हाॽ मिस्रलाम् मे़लःन्‍दे़ मे़भे़रे़बा निसिगेक्‍पा तङ्‌बे के़रे़बा थिक्‍सिगेक्‍पा लाओ सिनैबा मुरे़ःक् खारे़ःक् थेआङ् के़होःप्‍पादे़न्‍नो यहवे दाङ्‌बे़ल्‍ले़ मोसान् अक्‍खे मे़त्‍तुआङ् पारे़
 २ “इस्राइलिहाॽरे़ निःन्‍धो के़बोङ्‌बा ये़म्‍मो चोःक्‌युम्‍भो खोमा तङ्‌नाम् मे़दोसुर॥
 ३ आम्‍भा कन् लाओबा थिबोङ्‌ङाङ् लिसि ये़न्‍नोबा युःन्‍छिक् निःन्‍धो के़बोङ्‌बा ये़म्‍मो खिनिॽ कन् तोसे़म्‍मे़ॽ॥ खे़ल्‍ले़ लागि के़रे़क् थिम् नु साक्‍थिम् कुइसिःक् खिनिॽ तोसे़म्‍मे़ॽ॥”


४ खे़ब्‍याङ् खे़ङ्‌हाॽरे़ चोःक्‌युम्‍भो तङ्‌नाम् मे़दोसुर फाॽआङ् मोसाःल्‍ले़ इस्राइलिहाॽ मे़त्‍तुसि॥
 ५ खे़ङ्‌हाॽरे़ सिनैबा मुरे़ःक् खारे़ःक् थेआङ् के़होःप्‍पादे़न्‍नो थिक्‍सिगेक्‍पा लाओबा थिबोङ्‌ङाङ् लिसिगेक्‍पा ये़न्‍निल्‍ले़ याःन्‍दिक् युःन्‍छिक् चोःक्‌युम्‍भो खोमा तङ्‌नाम् मे़दोसु॥ यहवे दाङ्‌बे़ल्‍ले़ मोसान् पिरुबा के़रे़क् इङ्‌जाङ् कुइसिःक् इस्राइलिहाॽरे़ मे़जोगु॥


६ कर मना के़सिबा चेःन् मे़सुसुआङ् आसुत्‍थो के़बोङ्‌बा यरिक्‍तङ्‌बा मनाहाॽ मे़वये़, खे़ङ्‌हाॽरे़ खे़ल्‍ले़ याःन्‍दिक् चोःक्‌युम्‍भो तङ्‌नाम् तोमा मे़न्‍छुक्‍तुन्॥ खे़ङ्‌हाॽ आम्‍भा खे़ल्‍ले़ याःन्‍दिक् मोसान् नु हारुने़ल्‍ले़ खुन्‍छिॽ पेसाङ् मे़द्‌ये़॥
 ७ खे़न् मनाहाॽरे़ मोसान् मे़मे़त्‍तु, “के़सिबा मनाःल्‍ले़ कुजेन् आनिगे सुसुम्‍बे़आङ् आसुत्‍थो पोःक्‍खिगे़आङ् वयिगे़॥ निःन्‍धो के़बोङ्‌बा ये़न्‍नो आनिगे इस्राइलिहाॽनु सोसोरिक् यहवे दाङ्‌बाओ आनिगे सिदुङ्‌जभान् थेआङ् तोःम्‍मा मे़घोसुम्‍बे़न्‍बाबे?”


८ मोसाःल्‍ले़ खे़ङ्‌हाॽ मे़त्‍तुसि, “सप्‍फा हाङ्‌घे़म्‍मे़ॽ, यहवे दाङ्‌बे़ल्‍ले़ खिनिॽ याःम्‍बेओ थे़मा इङ्‌जाङ् के़बिरिॽ, आङ्‌गाॽ निङ्‌वाॽ खोसुङ्‌ल॥”


९ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 १० “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘खिनिॽ हिम्‍सयङ्‌ङो मना के़सिबा चेःन् कुभा मनाःल्‍ले़ सुसुआङ् आसुत्‍थो पोःक्‍खे़आङ् वाॽ, इग्र माःङ्‌घा माःङ्‌घा वेॽ लाजेॽ पेआङ् वाॽसाङ् खे़ल्‍ले़ यहवे दाङ्‌बे़ल्‍ले़ कुजोःक्‌युम्‍भो खोमा तङ्‌नाम्‍मिन् तोसुर पोःङ्‌ॽ॥
 ११ निसिगेक्‍पा लाओबा थिबोङ्‌ङाङ् लिसि ये़न्‍निल्‍ले़ याःन्‍दिक् युःन्‍छिक् खे़ङ्‌हाॽरे़ कन् मे़दोसुर॥ खे़ङ्‌हाॽरे़ मे़ल्‍लुक्‍साःत्, खरे़ःङ् के़भङ्‌बा सिदाॽ मे़न्‌याक्‍मनाबा खरे़ःङ् नु के़घिःक्‍पा नुधिआङ् मे़जर॥
 १२ खे़ङ्‌हाॽरे़ कुदाःन्‍दिक्‍मा तानाम् थारिक् खे़न्‍लाम्‍बा कुभा थेआङ् मे़न्‍नन्‍छुन्‍ल॥ खे़ल्‍ले़ आत्‍तिन् कुये़प्‍पान्‍नाङ् मे़न्‍ए़क्‍खुन्‍ल॥ चोॽक्‌युम्‍भो खोमा तङ्‌नाम्‍बा के़रे़क् थिम् कुइसिःक् खे़ङ्‌हाॽरे़ मे़दोसुर॥
 १३ कर आत्‍तिन् मनान् सुत्‍थो चोक्, हे़क्‍क्‍याङ् लाम्‍दिःक्‍कोआङ् होप्, खे़ल्‍ले़ चोक्‌युम्‍भो तङ्‌नाम् मे़दोसुन्‍ने़भग्र खे़न् मनान् कुमनाहाॽलाम् मे़लःत्‍तु मे़देसुर, थेआङ्‌भे़ल्‍ले़ खे़ल्‍ले़ निःन्‍धो के़बोङ्‌बा ये़म्‍मो यहवे दाङ्‌बे़ल्‍ले़ कुलागि खुने़ॽ सिदुङ्‌जभा मे़दोन्‍दुन्॥ खे़न् मनाःल्‍ले़ खुने़ॽ कुलायोल्‍ले़ खुम्‍दिङ् खोसुर॥


१४ “‘खिनिॽ लुम्‍मो कुभा वेॽ लाजेॽबा मनान् युङ्, हे़क्‍क्‍याङ् खे़ल्‍ले़ यहवे दाङ्‌बे़ल्‍ले़ कुलागि चोक्‌युम्‍भो तङ्‌नाम् तोमा निङ्‌वाॽ चोगुने़भग्र, खे़ल्‍ले़ चोःक्‌युम्‍भो तङ्‌नाम्‍बा थिम् नु साक्‍थिम् कुइसिःक् खे़ल्‍ले़ तोसुर॥ वेॽ लाजेॽबा नु आप्‍फेक् लाजेॽबा मनारे़ लागि खिनिॽ लत्‍छा थिम् कप्‍मा पोङ्‌लो॥’”



सेसे साःङ्‌गाहिम्‍मिल्‍ले़ कुसम्‍धाङ् के़बप्‍पा खाॽमित्


(ला ४०:३४-३८)


१५ माङ्‌हुप् साप्‍लुङ् के़याक्‍पा निङ्‌वाॽफुमाङ् सन्‍दोक् के़युङ्‌बा सेसे साःङ्‌गाहिम्‍मिन् मे़भोःक्‍खुल्‍ले़ याःन्‍दिक् खाॽमिःत्‍तिल्‍ले़ खे़न् पन्‍छु॥ सेसे साःङ्‌गाहिम्‍मिल्‍ले़ कुसम्‍धाङ्‌बा खे़न् खाॽमिःत्‍तिन् युःन्‍छिक् पोःक्‍खे़आङ्‌धो तानाम् थारिक्‍के मिधुङ् मिराःक् हे़क्‍तङ्‌बा निधाबे़॥
 १६ कन् आप्‍फाल्‍ले़साङ् अक्‍तङ्‌बाए पोःक्‍खे़र वये़– ले़न्‍दिक् खाॽमिःत्‍तिल्‍ले़ पन्‍छु, हे़क्‍क्‍याङ् से़न्‍दिक् मिधुङ् मिराःक् हे़क्‍तङ्‌बा निधाबे॥
 १७ आल्‍ल साःङ्‌गाहिम्‍मिल्‍ले़ कुसम्‍धाङ्‌बा खाॽमिःत्‍तिन् इःङ्‌सिङ्‌ङिल्‍ले़, इस्राइलिहाॽ लाम् मे़धासिङ्, हे़क्‍क्‍याङ् आत्‍तिन् ते़न्‍नो खाॽमिःत्‍तिन् फन्‍छिङ्, हाबा खे़न् ते़न्‍नोए इस्राइलिहाॽरे़ साःङ्‌गाहिम्‍हाॽ मे़घिङ्‌घु॥
 १८ यहवे दाङ्‌बे़ल्‍ले़ कुइङ्‌जाङ्‌ङो इस्राइलिहाॽ लाम् मे़धासिङ्, हे़क्‍क्‍याङ् यहवे दाङ्‌बे़ल्‍ले़ए कुइङ्‌जाङ्‌ङो खे़ङ्‌हाॽरे़ साःङ्‌गाहिम्‍हाॽ मे़घिङ्‌घु॥ सेसे साःङ्‌गाहिम्‍मिल्‍ले़ कुसम्‍धाङ् खाॽमिःत्‍तिन् पत्‍छे़र थारिक् खे़ङ्‌हाॽ साःङ्‌गाहिम्‍हाॽओए याङ्‌मे़धोःक्‍ते़॥
 १९ यरिक् ये़न् थारिक् खाॽमिःत्‍तिन् सेसे साःङ्‌गाहिम्‍मिल्‍ले़ कुसम्‍धाङ् आम्‍भा पत्‍छे़ने़भग्र, इस्राइलिहाॽरे़ यहवे दाङ्‌बे़ल्‍ले़ कुइङ्‌जाङ्‌ङिन् मे़घे़प्‍सुआङ् लाम् मे़न्‍धासिङ्‌ङिन्॥
 २० कुभा ये़म्‍मो सेसे युङ्‌दे़न्‍निल्‍ले़ कुसम्‍धाङ् कुभा ये़न् थे़म्‍बारक् खाॽमिःत्‍तिन् पत्‍छे़॥ यहवे दाङ्‌बे़ल्‍ले़ कुइङ्‌जाङ् कुइसिःक् खे़ङ्‌हाॽ याङ्‌मे़धोःक्‍ते़, हे़क्‍क्‍याङ् यहवे दाङ्‌बे़ल्‍ले़ कुइङ्‌जाङ् कुइसिःक् खे़ङ्‌हाॽ लाम् मे़धासिङ्॥
 २१ हे़क्‍क्‍याङ् कुभा ये़म्‍मो युःन्‍छिक्‍काङ्‌धो तानाम् थारिक्‍लक् खाॽमिःत्‍तिन् पत्‍छे़, खम्‍भ्‍याङ् तानाम् खाॽमिःत्‍ते़न् इःङ्‌सिङ्‌ङाङ् खे़ङ्‌हाॽ लाम् मे़धासिङ्॥ ले़न्‍दिक्‍साङ् इग्र से़न्‍दिक्‍साङ्, खाॽमिःत्‍ते़न् इःङ्‌सिङ्‌नुमे़ःन्‍ने़ खे़ङ्‌हाॽ लाम् मे़धासिङ्॥
 २२ नियान् इग्र लाधिक् किग्र तङ्‌बेधिक् थारिक्‍साङ् सेसे साःङ्‌गाहिम्‍मिल्‍ले़ कुसम्‍धाङ् खाॽमिःत्‍ते़न् पत्‍छे़र थारिक् इस्राइलिहाॽ लाम् मे़न्‍धासिङ्‌ङिन्, कर खाॽमिःत्‍ते़न् इःङ्‌सिङ्‌नुमे़ःन्‍ने खे़ङ्‌हाॽ लाम् मे़धासिङ्॥
 २३ यहवे दाङ्‌बे़ल्‍ले़ कुइङ्‌जाङ्‌ङो खे़ङ्‌हाॽरे़ साःङ्‌गाहिम्‍हाॽ मे़घिङ्‌घु, हे़क्‍क्‍याङ् यहवे दाङ्‌बे़ल्‍ले़ कुइङ्‌जाङ्‌ङोए खे़ङ्‌हाॽ लाम् मे़धासिङ्॥ यहवे दाङ्‌बे़ल्‍ले़ मोसाःन्‍लाम् आक्‍तङ्‌बा इङ्‌जाङ् चोगुआङ् वये़, खे़ङ्‌हाॽरे़ हाबा खे़न्‍ने मे़इःत्‍तु मे़नाःत्‍तुरो॥


 






युप्‍पा थुत्‍तुरिःप्‍पाहाॽ



१०
 १ यहवे दाङ्‌बे़ल्‍ले़ मोसान् मे़त्‍तु,
 २ “युप्‍पा थुत्‍तुःप्‍पा ने़त्‍छि चोगे़ॽ॥ खे़ङ्‌हाॽ थक्‍मनाआङ् चोःक्‍मनाबा पोङ्‌मा पोःङ्‌ॽ॥ सङ्‌जुम्‍भो फुङ्‌मासि नु साःङ्‌गाहिम्‍हाॽओनु लाम् थामासिल्‍ले़ खे़न् थुत्‍तुरिःप्‍पाहाॽ मुःप्‍मा पोःङ्‌ॽ॥
 ३ खे़न् ने़प्‍मजाङ् केःम्‍बा इक्‍ला मुःप्‍माल्‍ले़ के़रे़क् सङ्‌जुम्‍भो तुम्‍मादे़न् साःङ्‌गाहिम्‍मोबा लाःप्‍मादे़न्‍नो खे़ने़ॽओ मे़जुम् मे़दार॥
 ४ कर लत्‍छारक् मुःप्‍मे़ल्‍ले़ लाम्‍लोबाहाॽ, इग्र इस्राइलिहाॽरे़ खुन्‍छिॽ थाःक्‍लाम्‍लोबाहाॽ खे़ने़ॽओ मे़जुम् मे़दार॥
 ५ आल्‍ल इङ्‌घङ् पिमासि ताङ्‌बा इक्‍लान् मुक्‍किल्‍ले़ नाङ्‌गे़न् पिसाङ् के़ने़बा साःङ्‌गाहिम्‍मोबा मनाहाॽ लाम् मे़धासिङ्‌ल॥
 ६ आल्‍ल निले़ङ् इङ्‌घङ् पिमासि ताङ्‌बा इक्‍लान् मुक्‍किल्‍ले़ लाङ्‌गे़त् पिसाङ् के़ने़बा साःङ्‌गाहिम्‍मोबा मनाहाॽ लाम् मे़धाङ्‌सिङ्‌ल॥ इङ्‌घङ् पिमासि लाम् थासिङ्‌मारे़ लागि मिक्‍से़ःन् पोःङ्‌ॽ॥
 ७ सङ्‌जुम्‍भो फुङ्‌मासि ये़म्‍मोआङ् केःम्‍बा इक्‍ला मुःप्‍मा पोःङ्‌ॽ॥


८ “हारुने़ल्‍ले़ कुस्‍साहाॽ, निङ्‌वाॽफुसाम्‍बाहाॽरे़ थुत्‍तुरिःप्‍पाहाॽ मे़मुःत्‍तुर॥ कन् खिनिॽ र खिनिॽ याङ्‌सिबा थाःक्‍हाॽरे़ लागि सदादिङ्‌बा थिम् पोङ्‌ल॥
 ९ आबाङे खिनिॽ लाजेॽओ खिनिॽ सम्‍धाङ् युक् के़जोःक्‍पा निङ्‌मिहाॽरे़ खुन्‍छिॽ तक्‍ले़ङ्‌वाओ खिनिॽ ते़न्‍धङ् चोःक्‍से़ के़बेगिल्‍ले़ थुत्‍तुरिःप्‍पा इक्‍लालाम् इङ्‌घङ् पिरे़म्‍सिम्‍मे़ॽ॥ खे़ब्‍याङ् आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ आबेसाङ् खिनिॽ निङ्‌वाॽ इःत्‍निङ्‌ॽ, हे़क्‍क्‍याङ् खिनिॽ निङ्‌मिहाॽलाम् आङ्‌गाॽ से़ःप्‍निङ्‌ॽ॥
 १० खिनिॽ सःप्‍मा ये़म्‍मो– खिनिॽ लागि निःन्‍धो के़बोङ्‌बा तङ्‌नाम्‍हाॽ नु लादुप्‍पोबा तङ्‌नाम्‍हाॽओ– खिनिॽ मिधिङ्‌मनादेमनाबा सिदुङ्‌जभा नु तङ्‌जुम् सिधुङ्‌जभाहाॽ के़दोःन्‍दुम्‍मिल्‍ले़ खिनिॽ थुत्‍तुरिःप्‍पा मुःत्‍ते़म्‍मे़ॽ, हे़क्‍क्‍याङ् आप्‍फेक् खिनिॽ निङ्‌वाॽफुमाङ्‌ङिल्‍ले़ कुदगि खे़न् खिनिॽ लागि निङ्‌वाॽसोक् पोङ्‌ल॥ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आरो॥”



इस्राइलिहाॽरे़ साःङ्‌गाहिम्‍मिन् मे़यङु मे़देॽरु


११ निसिगेक्‍पा तङ्‌बेओबा निसिगेक्‍पा ला निबोङ् ये़न्‍नो माङ्‌हुप् साप्‍लुङ् के़याक्‍पा सन्‍दोक् के़युङ्‌बा सेसे साःङ्‌गाहिम्‍मिल्‍ले़ कुसम्‍धाङ् के़बप्‍पा खाॽमिःत्‍तिन् इःङ्‌सिङ्॥
 १२ सिनैबा मुरे़ःक् खारे़ःक् थेआङ् के़होःप्‍पादे़न्‍नोलाम् इस्राइलिहाॽ मे़धासिङ्‌ङाङ् वेॽ वेॽ ते़न्‍हाॽओ मे़बे, हे़क्‍क्‍याङ् पारानबा मुरे़ःक् खारे़ःक्‍पा थेआङ् के़होःप्‍पादे़न्‍नो खाॽमिःत्‍ते़न् फन्‍छिङ्॥
 १३ के़रे़क्‍नुःल्‍ले़ तगि मोसाःन्‍लाम् यहवे दाङ्‌बे़ल्‍ले़ खे़ङ्‌हाॽ पिरुसिबा इङ्‌जाङ् कुइसिःक् खे़ङ्‌हाॽरे़ लाम्‍दिक् चोःक्‍मा मे़हेःक्‍तु॥


१४ थिक्‍सिगेःक्‍पो यहुदारे़ कुसाःङ्‌गाहिम्‍हाॽओबा मनासुम्‍हाॽ खुन्‍छिॽ आप्‍फेक् आप्‍फेक् निसान मे़भोःक्‍खुआङ् तगि मे़धासिङ्॥ अम्‍मिनादाबरे़ कुस्‍सा नहसोने़न् मनासुम्‍हाॽ लाम्‍गे़लोबा वये़॥
 १५ सुआररे़ कुस्‍सा नतनेले़न् इस्‍साखार थाःक्‍हाॽ लाम्‍गे़लोबा वये़॥
 १६ हेलोनरे़ कुस्‍सा एलिआबे़न् जबलुन थाःक्‍हाॽ लाम्‍गे़लोबा वये़॥


१७ खे़ब्‍याङ् सेसेदे़न्‍निन् मे़यङु, हे़क्‍क्‍याङ् खे़न् मे़बक्‍खुआङ् गेर्सोनिहाॽ नु मरारिहाॽ तगाङ् मे़धासिङ्॥


१८ खे़न् एगाङ् रुबे़नरे़ कुसाःङ्‌गाहिम्‍हाॽओबा मनासुम्‍हाॽ खुन्‍छिॽ आप्‍फेक् आप्‍फेक् निसान मे़बक्‍खुआङ् तगाङ् मे़धासिङ्॥ सदेउररे़ कुस्‍सा एलिसुरे़न् मनासुम्‍हाॽ लाम्‍गे़बा वये़॥
 १९ सुरिसद्‌दैरे़ कुस्‍सा सलुमिएले़न् सिमियोनरे़ कुधाःक्‍हाॽ लाम्‍गे़लोबा वये़,
 २० हे़क्‍क्‍याङ् दुएलरे़ कुस्‍सा एल्‍यासापे़न् गादरे़ कुधाःक्‍हाॽ लाम्‍गे़लोबा वये़॥
 २१ खे़ब्‍याङ् कहातिहाॽ सेसेबा पाःन्‍हाॽ मे़बक्‍खुआङ् तगाङ् मे़धासिङ्॥ खे़ङ्‌हाॽ के़प्‍मा तामानुःल्‍ले़ तगिए सेसे साःङ्‌गाहिम्‍मे़न् फोःङ्‌मा सुःप्‍मा के़बोङ्‌बा वये़॥


२२ खे़न् एगाङ् एफ्राइमरे़ कुसाःङ्‌गाहिम्‍हाॽओबा मनासुम्‍हाॽ खुन्‍छिॽ आप्‍फेक् निसान मे़भोःक्‍खुआङ् तगि मे़धासिङ्॥ अम्‍मिहुदरे़ कुस्‍सा एलिसामाःन् मनासुम्‍हाॽ लाम्‍गे़लोबा वये़॥
 २३ पदासुररे़ कुस्‍सा गमलिएले़न् मनस्‍सेरे़ कुधाःक्‍हाॽ लाम्‍गे़लोबा वये़,
 २४ हे़क्‍क्‍याङ् गिदेओनिरे़ कुस्‍सा अबिदाने़न् बे़न्‍यामिनरे़ कुधाःक्‍हाॽ लाम्‍गे़लोबा वये़॥


२५ खे़न् एगाङ् के़रे़क्‍नुःल्‍ले़ एगाङ् के़बप्‍पा दानरे़ कुसाःङ्‌गाहिम्‍हाॽओबा मनासुम्‍हाॽरे़ खुन्‍छिॽ आप्‍फेक् निसान मे़भोःक्‍खु हे़क्‍क्‍याङ् के़रे़क् मनासुम्‍हाॽ कम्‍ब्राङ् मे़मे़त्‍तुसिर तगाङ् मे़धासिङ्॥ अम्‍मिसद्‌दैरे़ कुस्‍सा अहिएजेरे़न् मनासुम्‍हाॽ लाम्‍गे़लोबा वये़॥
 २६ ओक्रानरे़ कुस्‍सा पगिएले़न् आसेररे़ कुधाःक्‍हाॽ लाम्‍गे़लोबा वये़,
 २७ हे़क्‍क्‍याङ् एलानरे़ कुस्‍सा अहिरे़न् नप्‍तालिरे़ कुधाःक्‍हाॽ लाम्‍गे़लोबा वये़॥
 २८ खुन्‍छिॽ आप्‍फेक् आप्‍फेक् मनासुम्‍हाॽ कुइसिःक् इस्राइलिहाॽ मे़धासिङ्‌ङिल्‍ले़ कम्‍भलॽरिक् लाङ्‌घेःक्‍मा के़बोङ्‌बा वये़॥


२९ हे़क्‍क्‍याङ् मोसाःल्‍ले़ कुन्‍नुःप्‍पा मिध्‍यानबा रुएलरे़ कुस्‍सा होबाबे़न् मे़त्‍तु, “यहवे दाङ्‌बे़ल्‍ले़ पिनिङ् मे़त्‍तिगे़बा ते़न्‍नो आनिगे पेगिगे़र पत्‍छिगे़॥ खे़ने़ॽआङ् आनिगे़नुए पेगे़ॽ, आनिगे खे़ने़ॽ नुरिक्‍के मे़त्‍तासिगे़, थेआङ्‌भे़ल्‍ले़ यहवे दाङ्‌बे़ल्‍ले़ इस्राइलिहाॽरे़ लागि नुॽमा तामा माङ्‌हुप् चोगुआङ् वाॽ॥”


३० कर खे़ल्‍ले़ मे़त्‍तु, “आङ्‌गाॽ मे़बेःक्‍कान्॥ आङ्‌गाॽ आप्‍फेक् आलाजेॽओ नु आप्‍फेक् आमनाहाॽओ नुःङ्‌ङा पेःक्‍का॥”


३१ कर मोसाःल्‍ले़ मे़त्‍तु, “आङ्‌गाॽ पेलि फाक्‍ने़, आनिगे एःक् आल्‍ले़रे़न्‍ने़ॽ॥ मुरे़ःक् खारे़ःक् थेआङ् के़होःप्‍पादे़न्‍नो आनिगे आत्‍ति आत्‍ति साःङ्‌गाहिम् चोःक्‍मा पोःङ्‌ॽ खे़न् खे़ने़ॽ के़निसुॽ हे़क्‍क्‍याङ् खे़ने़ॽ आनिगे लागि लाम् ओःन्‍गे़धाक्‍पा पोङ्‌मा के़सुक्॥
 ३२ खे़ने़ॽ आनिगे़नु सोरिक् के़बेःक्‍ने़भग्र यहवे दाङ्‌बे़ल्‍ले़ आनिगे पिरिगे़बा नुॽमा तामान् खे़ने़ॽआङ् फःङ्‌ङा पिआसिगे़रो॥”



इस्राइलिहाॽरे़ लाम्‍दिक् चोःक्‍मा मे़हेःक्‍तु


३३ हे़क्‍क्‍याङ् यहवे दाङ्‌बे़ल्‍ले़ कुगोःक्‍माओलाम् खे़ङ्‌हाॽ सुम्‌यान् लाम्‍दिक् मे़जोगे़॥ यहवे दाङ्‌बे़ल्‍ले़ कुमाङ्‌हुप् सन्‍दोक् के़बङ्‌बाहाॽ खे़ङ्‌हाॽरे़ खुन्‍छिॽ लागि याङ्‌धोःक्‍मादे़न् कोःत्‍छे़ आभे़ल्‍ले़साङ् तगि तगि मे़बेर मे़वये़॥
 ३४ खे़ङ्‌हाॽ साःङ्‌गाहिम्‍हाॽओलाम् मे़धासिङ्‌ङे़ल्‍ले़ यहवे दाङ्‌बे़ल्‍ले़ कुघाॽमिःत्‍ते़न् ले़न्‍दिक् खे़ङ्‌हाॽरे़ खुन्‍छिॽ सम्‍धाङ् पत्‍छे़॥


३५ आभे़ल्‍ले़साङ् माङ्‌हुप् सन्‍दोःक्‍किन् तगि मे़देॽरुल्‍ले़, मोसाःल्‍ले़ अक्‍खे पाःत्‍तुरो,


“यहवे दाङ्‌बाए, पोगे़ॽओ!


खे़ने़ॽ के़निङ्‌मिहाॽ फुत्‍छिङ्‌ज्‍याङ् मे़बोङ्‌लरो!


खे़ने़ॽ के़जिःप्‍पाहाॽ के़दगि के़दगि मे़घे़त्‍छिङ्‌लरो॥”


 

३६ हे़क्‍क्‍याङ् माङ्‌हुप् सन्‍दोःक्‍किन् मे़नाःप्‍सुल्‍ले़ खुने़ॽ अक्‍खे पाःत्‍तुरो,


“यहवे दाङ्‌बाए, इस्राइलबा हे़न्‍छिङ् हे़न्‍छिङ् हिम्‍सयङ्‌हाॽओ


खे़ने़ॽ नुःक्‍खे़ त्‍ये़ॽओ!”


 






इस्राइलिहाॽ मने़मे़धिक्‍ते़



११
 १ कन् ये़म्‍मो यहवे दाङ्‌बे़ल्‍ले़ खे़प्‍सुर थारिक् खे़न् मनाहाॽ खुन्‍छिॽ तुक्‍खेःल्‍ले़ कुयाःम्‍बेओ मने़धिक्‍मा मे़हेःक्‍ते़॥ आल्‍ल यहवे दाङ्‌बे़ल्‍ले़ कन् खे़प्‍सु, खे़ब्‍याङ् खुने़ॽ कुसाक्‍के़न्‍निल्‍ले़ मि पोःक्‍खे, हे़क्‍क्‍याङ् यहवे दाङ्‌बालाम् के़लःम्‍बा मिन् हाॽरुआङ् साःङ्‌गाहिम्‍हाॽरे़ कुया कुदिङ्‌हाॽ खाप्‍पुथ्‍यःङ् पोःक्‍खे़॥
 २ हे़क्‍क्‍याङ् मनाहाॽ मोसाओ मे़द्‌ये़आङ् मेरिङ् मे़धक्‍ते़॥ खे़ब्‍याङ् मोसाःल्‍ले़ यहवे दाङ्‌बान् पेलि फाक्‍तु, हे़क्‍क्‍याङ् मिन् स्‍ये़॥
 ३ कल्‍ले़चोगुल्‍ले़ खे़न् ते़न्‍निल्‍ले़ कुमिङ् तबेराa मे़मे़त्‍तु, थेआङ्‌भे़ल्‍ले़ यहवे दाङ्‌बाओलाम् के़लःम्‍बा मिन् खे़ङ्‌हाॽरे़ खुन्‍छिॽ लुम्‍मो तिरे़आङ् वये़॥


४ हे़क्‍क्‍याङ् खे़ङ्‌हाॽनु के़वाॽबा खे़जे़क् के़जोःक्‍पा मनासुम्‍हाॽ साॽरिक् कुजाघ्या मे़बोःक्‍खे़, खे़ब्‍याङ् इस्राइलिहाॽ याम्‍मो मे़हाबे़आङ् अक्‍खे लॽमा मे़हेःक्‍ते़, “आनिगे सा चामा खोसुम्‍बे़ल्‍ले़ नुबा पोःक्‍खे़बामे़न्!
 ५ मिस्रओ आनिगे हाबा चामा खोसुम्‍बे़बा ङासान्– हे़क्‍क्‍याङ् खाम्‍पइत्, कक्‍पा, छे़ःप्‍पि नु माक्‍खोॽ कुजःक्‍हाॽ निङ्‌वाॽसुम् लॽरिगे़॥
 ६ कर कन् मन्‍नःन्‍नुःल्‍ले़ वेॽ थेआङ् कुजा निमे़दे़त्‍ने़न्॥ आल्‍लग आनिगे चामाआङ् मे़जाम्‍बे़न्॥”


७ मन्‍न मे़प्‍मनाबे़न् सःप्‍फाःल्‍ले़ कुसेॽ हे़क्‍तङ्‌बा चोगे़, हे़क्‍क्‍याङ् ओमे़प्‍मे़ल्‍ले़ आःङ्‌घिःक्‌वा कुइसिःक् निदे़त्‍ते़॥
 ८ मनाहाॽ मे़बेआङ् खे़न् मे़भुक्‍खु, लुङ्‌सुम्‍मो मे़युःत्‍तुआङ् इग्र सुम्‍बाङ्‌ङो मे़हागु, हे़क्‍क्‍याङ् खप्‍प्‍याओ मे़धोःक्‍तुआङ् हाःक्‌वा मे़जोगु॥ खे़न् चैतुन निःङ्‌गेॽओ थोःक्‍मनाबा कुजा हे़क्‍के कुजानुरे़॥
 ९ साःङ्‌गाहिम्‍हाॽओ से़न्‍दिक् सेःक्‌वा थ्‍ये़ःल्‍ले़ मन्‍नःन्‍नाङ् सोरिक् थासु॥


१० खुन्‍छिॽ आप्‍फेक् आप्‍फेक् साःङ्‌गाहिम्‍मोबा लाम्‍धेःप्‍पो मे़ये़म्‍सिङ्‌ङाङ् के़रे़क् हिम्‍सयङ्‌बा मनाहाॽ मे़हाबे़र मे़ये़बे़बा मोसाःल्‍ले़ खे़प्‍सु॥ यहवे दाङ्‌बान् साॽरिक् कुसिक् पोगे़, हे़क्‍क्‍याङ् मोसान् निङ्‌वाॽ तुक्‍मो थ्‍ये़॥
 ११ मोसाःल्‍ले़ यहवे दाङ्‌बान् मे़त्‍तु, “आदाङ्‌बारे़ थेआङ् के़से़वारोबान् कम्‍भलॽरिक् तुक्‍खे के़जाःत्‍तुबाबे? हे़क्‍क्‍याङ् खे़ने़ॽ थेआङ् आङ्‌गाॽनु के़निङ्‌वाॽ मे़दाने़म्‍बाबे? खे़ब्‍याङ् आदाङ्‌बारे़ थेआङ् कन् मनाहाॽरे़ खुन्‍छिॽ कक्‍किन् के़गुःत्‍ताबाबे?
 १२ थे आङ्‌गाॽ कन् मनाहाॽ आसाप्‍पोःक्‍को कुयुङ्‌सिङ्‌ङाङ् सावाःन्‍दुङ्‌सिङ्‌बाबि? नुयाम्‍मोबा अङे़ःक्‌वान् नुगे़धुक्‍माल्‍ले़ पक्‍खुबा हे़क्‍के कन्‍हाॽ पङ्‌मासिआङ् तेॽमासि के़याःन्‍नाबाबि?
 १३ कन् के़रे़क् मनाहाॽरे़ खुन्‍छिॽ चामा सान् आङ्‌गाॽ आत्‍तिनु खोसुङ्‌ङाङ् तारुङ्‌बे? खे़ङ्‌हाॽ आङ्‌गाॽओ मे़दाआङ् अक्‍खेलॽरिक् मे़हाःप्, ‘आनिगे सा चामा आबिरे़ॽ॥’
 १४ आङ्‌गाॽ एःक् कन् मनाहाॽरे़ खुन्‍छिॽ कक्‍किन् कुमा मे़सुक्‍कान्, थेआङ्‌भे़ल्‍ले़ कन् कक्‍किन् आङ्‌गाॽ आलागि साॽरिक् के़लिःप्‍पा चोक्॥
 १५ आदाङ्‌बारे़ आङ्‌गाॽ अक्‍खेए के़मे़त्‍ता, हे़क्‍क्‍याङ् खे़ने़ॽ आङ्‌गाॽ लुङ्‌माॽ के़दुक्‍काने़भग्र, आङ्‌गाॽ पेलि फाक्‍ने़, परुमाल्‍ले़ आङ्‌गाॽ से़राङ्‌ङे़ॽ, खे़ब्‍याङ् आङ्‌गाॽ आमे़क्‍मान् आङ्‌गाॽ आबाङे ओमे़प्‍मा मे़बोङ्‌ने़न्‍ल॥”


१६ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “इस्राइलिहाॽओबा नुबोङ् लाम्‍लोबाहाॽ फुक्‍खे़से़ॽ, खे़ङ्‌हाॽ मनाहाॽओ लाम्‍लोबा नु युक्‍साबा मे़वाॽ के़लॽबा खे़ने़ॽ के़निसुॽ, हे़क्‍क्‍याङ् खे़ङ्‌हाॽ तुम्‍मादे़न् साःङ्‌गाहिम्‍मो आङ्‌गाॽओ तारे़से़ॽ, खे़ब्‍याङ् खे़ङ्‌हाॽ खे़प्‍मो खे़ने़ॽनु सोरिक् मे़ये़प्‍ल॥
 १७ आङ्‌गाॽ यो युआआङ् खे़ने़ॽनु ताॽजे़ङ्‌ङा॥ खे़ने़ॽ के़सम्‍धाङ् के़वाॽबा याम्‍साम्‍लाम् कुभा याम्‍साम् याङ्‌सिङ्‌ङाआङ् खे़ङ्‌हाॽओ थे़क्‍तुङ् पिरुङ्‌सिङ्‌ॽ॥ खे़ङ्‌हाॽरे़ खे़ने़ॽनु सोसोरिक् खे़न् मनाहाॽरे़ खुन्‍छिॽ कक्‍किन् मे़गुयुॽ, हे़क्‍क्‍याङ् खे़ने़ॽरक् एःक् कुमा मे़बोङ्‌ने़न्‍ल॥


१८ “खे़ने़ॽ मनाहाॽ मे़त्‍ते़से़ॽ– ‘खिनिॽ सुत्‍थो चोःक्‍कासिम्‍मे़ॽ थेआङ्‌भे़ल्‍ले़ ताःन्‍दिक् सा चामा के़घोसुम्‌ॽ॥ खिनिॽ यहवे दाङ्‌बे़ल्‍ले़ कुने़क्‍खोॽओ अक्‍खे के़लॽरिआङ् के़हाबिआङ् के़वयिॽ, “आनिगे सा तम्‍मा खोसुम्‍बे़ल्‍ले़गमे़न् नुरे़बा वये़! आनिगे लागि मिस्र लाजेःन्‍ने नुबा चोगे़॥” आल्‍ल यहवे दाङ्‌बे़ल्‍ले़ खिनिॽ सा के़बिरिॽ, हे़क्‍क्‍याङ् खिनिॽ खे़न् के़जाम्‌ॽ॥
 १९ थिक्‌यान् नियाःन्, लियान् ङासि ये़न्, थिबोङ् इग्र निबोङ् ये़न्‍लक् मे़ःन्,
 २० कर ने़बोओलाम्‍बा लःन्‍नाङ् निङ्‌सत्‍ले़ॽ ले़ॽरुर थारिक् लाधिक् खाराक् खिनिॽ खे़न् के़जाम्‌ॽ॥ थेआङ्‌भे़ल्‍ले़ खिनिॽ आप्‍फेक् लुम्‍मो के़वाॽबा यहवे दाङ्‌बान् के़नाॽरुम्‍माङ् खुने़ॽए कुदगि अक्‍खेलॽरिक् के़हाबिआङ् के़वयिॽ, “आनिगे थेआङ् मिस्र लाजेन् ले़रुम्‍बे़आङ् फे़रिगे़बाबे?”’”


२१ मोसाःल्‍ले़ यहवे दाङ्‌बे़न् मे़त्‍तु, “आङ्‌गाॽ कॽयो ६,००,००० मनाहाॽ तिःक्‍तुङ्‌सिङ्‌ङाङ् लाङ्‌घेःक्‍कार पत्‍ता हे़क्‍क्‍याङ् ‘खे़ङ्‌हाॽ लाधिक् थारिक् के़योबा सा पिरुङ्‌सिङ् फाॽआङ् खे़ने़ॽ के़बाःत्‍तुॽ॥’
 २२ थे कन् के़रे़क् मे़ल्‍लुक् मे़ःन्‍दाक् लुप्‍हाॽ नु पित्‍थक्‍साहाॽ से़प्‍मासिल्‍ले़ कम्‍भ्‍यारिक् मनाहाॽ योरुसिबि? इग्र वरःङ्‌ङो के़याक्‌याक्‍पा के़रे़क् ङाहाॽ ते़म्‍मासिसाङ् खे़ङ्‌हाॽ ते़क्‍तुसिबि?”


२३ यहवे दाङ्‌बे़ल्‍ले़ मोसान् मे़त्‍तु, “थे आङ्‌गाॽ यहवे दाङ्‌बे़ल्‍ले़ आमुक्‍साम्‍मिन् सुःल्‍लिक् पोःक्‍खे़आङ् वाॽबि? आल्‍ल आङ्‌गाॽ खे़ने़ॽ मे़त्‍ने़बा पाःन्‍निन् के़त्‍ति मे़गे़त्‍ने़म्‍बि खे़न् खे़ने़ॽ के़निसुॽ॥”


२४ कल्‍ले़चोगुल्‍ले़ मोसान् लाःक्‍कात् पेआङ् यहवे दाङ्‌बे़ल्‍ले़ पाःत्‍तुबा पाःन्‍निन् मनाहाॽ मे़त्‍तुसि॥ खुने़ॽ लाम्‍लोबाहाॽलाम् नुबोङ् मनाहाॽ सेसे साःङ्‌गाहिम् कब्रिङ् पिसाङ् ये़प्‍सुसि॥
 २५ खे़ब्‍याङ् यहवे दाङ्‌बान् खाॽमिःत्‍तो यो ये़आङ् खुने़ॽनु ताॽजे़क्‍खे़, हे़क्‍क्‍याङ् खुने़ॽनु के़वाॽबा याम्‍साम्‍मोलाम् कुभा याङ्‌सिङ्‌ङाङ् खे़न् नुबोङ् लाम्‍लोबाहाॽओ याक्‍तु पिरुसि॥ हे़क्‍क्‍याङ् खे़ङ्‌हाॽओ याम्‍साम्‍मिन् ये़आङ् खे़ङ्‌हाॽ माङ्‌निङ्‌वाॽपान् मे़बारे़॥ कर ताःन्‍दि ताःन्‍दिग खे़ङ्‌हाॽ हे़क्‍के पाःप्‍मा मे़नाॽरे़॥


२६ खे़न् साःङ्‌गाहिम्‍हाॽओ एल्‍दाद नु मेदाद मिङ् के़वाःप्‍पा ने़न्‍छि मना वये़त्‍छि॥ खे़न् ने़प्‍फुरे़ खुन्‍छिॽ मिङ्‌ङाङ् मे़साप्‍तुआङ् पत्‍छे़, कर खे़न् ने़प्‍फु मनाहाॽ सेसे साःङ्‌गाहिम्‍मो मे़म्‍बेःक्‍के वये़त्‍छि॥ कर याम्‍साम्‍मिन् खुन्‍छिॽ सम्‍धाङ्‌ङाङ् ये़, हे़क्‍क्‍याङ् साःङ्‌गाहिम्‍हाॽओए खुन्‍छिॽ माङ्‌निङ्‌वाॽपान् पाःत्‍ते़छु॥
 २७ खे़ब्‍याङ् लत्‍छा थाङ्‌बे़न् थिक् लोःक्‍ते़ पेआङ् मोसान् मे़त्‍तु, “ए़ल्‍दाद नु मेदादरे़ साःङ्‌गाहिम्‍हाॽओ माङ्‌निङ्‌वाॽपान् पाःत्‍छुर याक्‍सि॥”


२८ नालिगे़न् थाङ्‌बे़न् वये़आङ्‌धोबा मोसारे़ कुभाॽबाङ्, नुनरे़ कुस्‍सा यहोसुःल्‍ले़ मोसान् मे़त्‍तु, “आदाङ्‌बे, खे़ङ्‌हाॽ माङ्‌निङ्‌वाॽपान् पाःप्‍मा मे़भाःक्‍ते़से़न्‍ने़ॽ॥”


२९ कर मोसाःल्‍ले़ खे़न् मे़त्‍तु, “थे आङ्‌गाॽ आलागि खे़ने़ॽ नाहे़म्‍ब्रिःक्‍पा के़बोःक्‍खे़बि? यहवे दाङ्‌बे़ल्‍ले़ खुने़ॽ कुयाम्‍साम्‍मिन् आप्‍फेक् आप्‍फेक् कुमनाहाॽओ केःत्‍तु पिरुसिआङ् खे़ङ्‌हाॽ के़रे़क् माङ्‌निङ्‌वाॽपान् के़बाःप्‍पा मे़बोङ्‌ङिल्‍ले़ग साॽरिक् नुबा पोङ्‌बा वये़मे़न्!”
 ३० खे़ब्‍याङ् मोसान् नु इस्राइलबा साम्‌योसिक्‍साम्‍बाहाॽ साःङ्‌गाहिम्‍मो मे़नुःक्‍खे़रो॥



इस्राइलिहाॽरे़ मुःत्‍लुङ्‌गेॽ पुहाॽ मे़जसि


३१ आल्‍ल यहवे दाङ्‌बे़ल्‍ले़ फोःक्‍खु फे़न्‍छुबा सुरित् केजङ्‌ङिल्‍ले़ वरःङ्‌ङोलाम् मुःत्‍लुङ्‌गेॽ पुहाॽ फे़सु तारुसि, हे़क्‍क्‍याङ् साःङ्‌गाहिम् कब्रिङ् पिसाङ् थिक्‌यान् थारिक्‍पा लाम् कुले़ःम् खाम्‍बाङ्‌ङो हुक्‍सिक् ने़त्‍छि यारिक् कुसे़त् कुसे़त् खे़ङ्‌हाॽ मे़युङ्‌सिङ्॥
 ३२ मनाहाॽरे़ खे़ल्‍ले़ याःन्‍दिक् नाम्‍धाधा, से़न्‍दिक् नाम्‍दाःत्‍तात् नु कुदाःन्‍दिक्‍मा नाम्‍धाधाआङ् खे़ङ्‌हाॽ मे़दे़म्‍सुसि॥ साॽरिक् आजे़ःत्‍छिक्‍लक् के़दे़म्‍बाहाॽरे़आङ् १,६०० किलोनुःल्‍ले़ सुःल्‍लिक् मे़न्‍दे़म्‍सुसिन्॥ खे़ङ्‌हाॽरे़ खुन्‍छिॽ आप्‍फेक् लागि साःङ्‌गाहिम् कब्रिङ् पिसाङ् खे़ङ्‌हाॽ मे़घे़क्‍खुसि॥
 ३३ कर सान् खे़ङ्‌हाॽरे़ खुन्‍छिॽ हाबोॽबो पत्‍छे़र हे़क्‍क्‍याङ् खे़न् सान् खाम्‍माए मे़ङ्‌घोए यहवे दाङ्‌बे़ल्‍ले़ कुसाक्‍के़न्‍निन् खे़न् मनाहाॽओ चुक्‍ते़, खे़ब्‍याङ् खुने़ॽ खे़न् मनाहाॽ साॽरिक् यम्‍बा मिङ्‌देॽओ मे़ध्‍ये़र याःन्‍दुसि॥
 ३४ कल्‍ले़चोगुल्‍ले़ खे़न् ते़न्‍निल्‍ले़ कुमिङ् किब्रोथ-हत्‍तावाb मे़वाःत्‍तु, थेआङ्‌भे़ल्‍ले़ वेॽ यरिक् साःल्‍ले़ लागि कुजाघ्या के़बोङ्‌बा मनाहाॽ हाबा खे़प्‍मोए खे़ङ्‌हाॽरे़ मे़लुप्‍तु मे़धसि॥


३५ किब्रोथ-हत्‍तावालाम् मनाहाॽ लाङ्‌मे़घेगे़आङ् हसेरोत ले़प्‍माङ् मे़धासिङ्, हे़क्‍क्‍याङ् खे़ङ्‌हाॽ खे़प्‍मो कुभा ये़म् याङ्‌मे़धोःक्‍ते़रो॥


 


a ११:३ तबेरा– कल्‍ले़ कुमिङ्‌ङे़न् हिब्रुओ “मिगे़दिक्‍पा” कुइसिःक् खे़म्‍दे़त्॥ 


b ११:३४ किब्रोथ-हत्‍तावा मे़प्‍मनाबे़ल्‍ले़ कुबेन् “कुजाघ्याहाॽरे़ खुन्‍छिॽ इःप्‍पुङ्‌हाॽ॥” 






मिरियम नु हारुनरे़ मोसान् अत्‍ते़सु



१२
 १ कुस लाजेॽ के़युङ्‌मा मोसाःल्‍ले़ कुमेत् कुसिःल्‍ले़ चोगुल्‍ले़ मिरियम नु हारुने़न् मोसाःल्‍ले़ कुदक्‍ले़ङ्‌वोओ पाःप्‍मा हेःक्‍ते़सि, थेआङ्‌भे़ल्‍ले़ मोसाःल्‍ले़ कुस लाजेॽबा मे़न्‍छुमा थिक् मेःत् तारुआङ् वये़॥
 २ खे़न् ने़प्‍माङ्‌ले़ पाःत्‍ते़छु, “थे यहवे दाङ्‌बान् मोसाःन्‍लाम्‍बारक् पारे़आङ् वाॽबि? थे खुने़ॽ आन्‍छिॽलाम्‍माङ् मे़बारे़न्‍नाङ् मे़वाॽने़म्‍बि?” हे़क्‍क्‍याङ् यहवे दाङ्‌बे़ल्‍ले़ कन् पाःन्‍निन् खे़प्‍सु॥


३ मोसान् इक्‍सादिङ् खाम्‍बेःक्‍मो के़रे़क्‍नुःल्‍ले़ नःम्‍नःम्‍बा मना वये़॥


४ यहवे दाङ्‌बे़ल्‍ले़ खिमो मोसाःन्, हारुने़न् नु मिरियम्‍मिन् मे़त्‍तुसि, “खिनिॽ सुम्‍ब्राङ् तुम्‍मादे़न् साःङ्‌गाहिम्‍मो त्‍ये़म्‍मे़ॽ॥” हे़क्‍क्‍याङ् खे़ङ्‌हाॽ सुम्‍ब्राङ् मे़द्‌ये़॥
 ५ खे़ब्‍याङ् यहवे दाङ्‌बान् खाॽमिःप्‍पा सित्‍लाङ्‌ङो ये़ हे़क्‍क्‍याङ् तुम्‍मादे़न् साःङ्‌गाहिम् लाःप्‍मादे़न्‍नो फन्‍छिङ्‌ङाङ् हारुने़न् नु मिरियम्‍मिन् उःत्‍तुसि॥ आल्‍ल खे़न् ने़प्‍माङ् तगि त्‍ये़सि,
 ६ खे़ब्‍याङ् खुने़ॽ मे़त्‍तुसि, “आङ्‌गाॽ आबाःन्‍निन् खे़न्‍छिॽ खे़प्‍से़त्‍छे़ॽओ–


“खिनिॽ लुम्‍मो माङ्‌निङ्‌वाॽपान् के़बाःप्‍पे़न् वाॽइल्‍ले़,


खे़न् मनाःन्‍नु आङ्‌गाॽ यहवे दाङ्‌बे़न् सुफोओ ओःन्‍धाक्‍सिङ्‌ङारो,


से़प्‍माङ्‌मो आङ्‌गाॽ खे़न्‍नु पाःत्‍तारो॥


७ कर आङ्‌गाॽ आसे़वारोबा मोसाःन्‍नुग


आङ्‌गाॽ हे़क्‍के मे़जोःक्‍कान्‍लो॥


खुने़ॽग के़रे़क् आहिम्‍सयङ्‌ङो नसाःन्‍साबा चोक्‍लो॥


८ आङ्‌गाॽ खे़न्‍नु स्‍वाःत्‍ताङ् ताॽदिओ मे़ःन्‍लो,


कर नारा तुम्‍दुम्‍बा नुरिक्‍काङ् ताॽजे़ङ्‌ङारो,


हे़क्‍क्‍याङ् खे़ल्‍ले़ आङ्‌गाॽ आनारान् ओमे़त्‍तुरो॥


कल्‍ले़चोगुल्‍ले़ आङ्‌गाॽ आसे़वारोबा मोसान्


चे़क्‌या इङ्‌दो मे़प्‍मा थेआङ् के़ङ्‌गिसे़त्‍छिन्‍बाबे?”


९ हे़क्‍क्‍याङ् खे़ङ्‌हाॽरे़ खुन्‍छिॽ तक्‍ले़ङ्‌वाओ यहवे दाङ्‌बे़ल्‍ले़ साॽरिक् कुसिक् पोगे़, खम्‍भ्‍याङ् खुने़ॽ खे़प्‍मोनु ह्‌याप् थासिङ्‌ङाङ् पेघे़रे़॥


१० सेसे साःङ्‌गाहिम्‍मिल्‍ले़ कुसम्‍धाङ्‌लाम् खाॽमिःत्‍ते़न् इःङ्‌सिङ्‌ङे़ल्‍ले़ मिरियम्‍मिन् आलिःक्‍लिःक्‍पा होरिक्‍पा तुक्‍मे़ल्‍ले़ तरुआङ् नाःङ् हे़क्‍के फुत्‍त्रिःङ्‌ग्‍याःप्‍मा पोःक्‍खे़चुरे़आङ् ये़बे़॥ हारुनरे़ मिरियम्‍मिन् ओमे़त्‍तुल्‍ले़ खे़न् होरिक्‍पा तुक्‍मे़ल्‍ले़ तरुबा निसु॥
 ११ हारुनरे़ मोसान् मे़त्‍तु, “आदाङ्‌बे, आङ्‌गाॽ पेलि फाक्‍ने़, आन्‍छिगे़ अदङ् याःम्‍बक् चोगे़त्‍छुगे़ हे़क्‍क्‍याङ् लायो चोगे़त्‍छुगे़आङ् वाॽ, कर खे़न्‍लाम्‍बाबा खुम्‍दिङ्‌ङिन् आन्‍छिगे़ तुम्‍मा मे़बोङ्‌ने़न्‍ल॥
 १२ कुम्‍मारे़ कुसाप्‍पोःक्‍कोलाम् लःन्‍दे़ल्‍ले़सा खे़न् कुभ्रे़ःङ् किरे़आङ् स्‍ये़बा हे़क्‍तङ्‌बा पोङ्‌ल मे़याःन्‍दे़न्‍ने़ॽ॥”


१३ खे़ब्‍याङ् मोसाःल्‍ले़ अक्‍खे पाःत्‍तुआङ् यहवे दाङ्‌बान् पेलि फाक्‍तु, “यहवे दाङ्‌बाए, आङ्‌गाॽ चुङ्‌जिगे़न् नःम्‍नःम्‍माङ् पेलि फाक्‍ने़! खे़न् वेःन्‍देॽओ॥”


१४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़न् खुने़ॽ कुम्‍बारे़ कुनाराओ थ्‍याःत् थोःक्‍तुबा हे़क्‍केःल्‍ले़, थे खे़न् ये़त्‍नाम् थारिक् कुना मे़ध्‍ये़ने़म्‍बाबि? खे़न् ये़त्‍नाम् थारिक् साःङ्‌गाहिम्‍हाॽलाम् लाःक्‍कात् साक्‍ते़ युक्‍खे़ॽ, खे़न् एगाङ्‌लक् खुने़ॽ सिगाङ् तारे़ॽ॥”
 १५ खे़ब्‍याङ् मिरियम्‍मिन् ये़त्‍नाम् थे़म्‍बा साःङ्‌गाहिम्‍हाॽलाम् लाःक्‍कात् मे़साक्‍तु मे़युक्‍खु, हे़क्‍क्‍याङ् मिरियम्‍मिन् सिगाङ् मे़न्‍धे़क्‍के थारिक् मनाहाॽआङ् तगि मे़म्‍बेने़न्॥


१६ खे़न् एगाङ् हसेरोतलाम् तगि मे़बेआङ् पारानबा मुरे़ःक् खारे़ःक् थेआङ् के़होःप्‍पादे़न्‍नो खे़ङ्‌हाॽरे़ साःङ्‌गाहिम्‍हाॽ मे़घिङ्‌घुरो॥


 






थोःम्‍जिबाहाॽ


(साम्‌यो इङ् १:१९-३३)



१३
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ कनान लाजेॽओ थोःम्‍जिबाहाॽ पाङ्‌घे़से़ॽ॥ आङ्‌गाॽ खे़न् लाजेन् इस्राइलिहाॽ पिरुङ्‌सिङ्‌ॽ॥ आप्‍फेक् आप्‍फेक् खुन्‍छिॽ थाःक्‍कोलाम् लाम्‍लोबा थिक्‍थिक् पाङ्‌घे़से़ॽ॥”


३ कल्‍ले़चोगुल्‍ले़ यहवे दाङ्‌बे़ल्‍ले़ कुइङ्‌जाङ् कुइसिःक् पारानबा मुरे़ःक् खारे़ःक् थेआङ् के़होःप्‍पादे़न्‍नोलाम् मोसाःल्‍ले़ खे़ङ्‌हाॽ पाङ्‌घुदेसुसि॥ खे़ङ्‌हाॽ के़रे़क् इस्राइलिहाॽरे़ खुन्‍छिॽ लाम्‍लोबा मे़वये़॥
 ४ खे़ङ्‌हाॽरे़ खुन्‍छिॽ मिङ् हाबा कन्‍हाॽए वये़–


 

रुबे़नरे़ कुधाःक्‍लाम् जक्‍कुररे़ कुस्‍सा सम्‍मुअ,


५ सिमियोनरे़ कुधाःक्‍लाम् होरिरे़ कुस्‍सा साफात,


६ यहुदारे़ कुधाःक्‍कोलाम् यपुन्‍नेरे़ कुस्‍सा कालेब,


७ इस्‍साखाररे़ कुधाःक्‍लाम् युसुफरे़ कुस्‍सा यिगाल,


८ इफ्राइमरे़ कुधाःक्‍लाम् नुनरे़ कुस्‍सा होसिया,


९ बेन्‍यामिनरे़ कुधाःक्‍कोलाम् रफुरे़ कुस्‍सा पलति,


१० जबलुनरे़ कुधाःक्‍कोलाम् सोदिरे़ कुस्‍सा गद्‌दिएल,


११ युसुफरे़ कुधाःक्‍कोनु मनस्‍सेरे़ कुधाःक्‍कोलाम् सुसिरे़ कुस्‍सा गेद्‌दि,


१२ दानरे़ कुधाःक्‍कोलाम् गमल्‍लिरे़ कुस्‍सा अम्‍मिएल,


१३ आसेररे़ कुधाःक्‍कोलाम् मिखाएलरे़ कुस्‍सा सतुर,


१४ नप्‍तालिरे़ कुधाःक्‍कोलाम् वोफ्सिरे़ कुस्‍सा नहबि,


१५ गादरे़ कुधाःक्‍लाम् माकिरे़ कुस्‍सा गुएल॥


 

१६ लाजेॽओबा सिबिॽ पाःन्‍हाॽ कुसिङ् निःप्‍मारे़ लागि मोसाःल्‍ले़ पाङ्‌घुसिबा मनाहाॽरे़ खुन्‍छिॽ मिङ् आम्‍भा कन्‍हाॽएरो॥ (मोसाःल्‍ले़ नुनरे़ कुस्‍सा होसियान् यहोसु मिङ् वाःत्‍तु॥)


१७ मोसाःल्‍ले़ खे़ङ्‌हाॽ कनान लाजेन् थोःम्‍मारे़ लागि पाङ्‌घुसिआङ् खुने़ॽ खे़ङ्‌हाॽ अक्‍खे मे़त्‍तुसि, “खिनिॽ कप्‍मोलाम् थाआसिम्‍मे़ॽआङ् नेगेव मे़प्‍मनाबा लाङ्‌गे़त् ले़प्‍माङ्‌बा ते़ङ्‌गप्‍पोलाम् कोःक्‍मा पिसाङ् पेगे़म्‍मे़ॽ,
 १८ हे़क्‍क्‍याङ् लाजेन् आक्‍तङ्‌बा चोक्, खे़प्‍मो के़युङ्‌बा मनाहाॽ आक्‍ख्‍यारिक् के़धुम्‍बा मे़जोःक्‍पि इ मे़म्‍धुम्‍मनाबा मे़जोःक्‍पि, यरिक् मे़वाॽबि इ सुःल्‍लिक् मे़वाॽबि खे़न् पाःन्‍निन् निङ्‌वाॽ खोसे़म्‍मे़ॽ॥
 १९ खे़ङ्‌हाॽ मे़युङ्‌बा लाजेन् नुबा चोःक्‍पि इ ताप्‍फे़ःम्‍बा चोःक्‍पि, आक्‍तङ्‌बा चोक्, हे़क्‍क्‍याङ् खे़ङ्‌हाॽ साःङ्‌गाहिम्‍हाॽओ मे़युङ्‌बि इ यक्‍को मे़युङ्‌बि, आक्‍तङ्‌बा ये़क्‌यक्‍को मे़युङ्‌ॽ?
 २० लाजेॽ सिङ्‌बुङ्‌ङिन् आक्‍तङ्‌बा चोक्, चा के़नुॽबा चोःक्‍पि मे़न्‍नुॽमनाबा चोःक्‍पि, खे़प्‍मो ताम्‍भुङ् ने़बि मे़ने़ने़म्‍बि खे़न् ओमे़त्‍ते़म्‍मे़ॽ॥ हाङ्‌हाङ् लॽरे़म्‍मे़ॽ, हे़क्‍क्‍याङ् खे़प्‍मोबा कुभा सिङ्‌सेॽहाॽ फे़त्‍ते़म्‍मे़ॽ॥” खे़न् ये़म्‍मो के़रे़क्‍नुःल्‍ले़ तगि चे़ल्‍ले़क्‍सेॽ तुम्‍मा याक्‌वा वये़॥


२१ कल्‍ले़चोगुल्‍ले़ खे़ङ्‌हाॽ थाम्‍माङ् थो मे़धोःक्‍सिङ् मे़बे हे़क्‍क्‍याङ् जिनबा मुरे़ःक् खारे़ःक् थेआङ् के़होःप्‍पादे़न्‍नोलाम् ले़बो-हमात ले़प्‍माङ्‌बा रहोब थारिक् खे़न् लाजेन् मे़धोःप्‍सु॥
 २२ खे़ङ्‌हाॽ ने़गेबलाम् मे़धोःक्‍सिङ्‌ङाङ् हे़ब्रानओ मे़गे़रे़, खे़प्‍मो अनाकरे़ कुमुॽइदाङ्‌सा अहिमन, सेसै नु तल्‍मैन् मे़युङे़॥ हे़ब्रोने़ङ्‌ग मिस्रबा सोअन ये़क्‌यक्‍के़न्‍नुःल्‍ले़ तङ्‌बे नुसि तगि चुक्‍ते़चुरे़आङ् ने़स्‍से़॥
 २३ खे़न् एगाङ् खे़ङ्‌हाॽ एस्‍कोलबा ने़ने़बादे़न्‍नो मे़बे, हे़क्‍क्‍याङ् खे़प्‍मोलाम् चे़ल्‍ले़क्‍सेल्‍ले़ कुबोराक्‍कोबा लत्‍छा कुबजाधिक् मे़ज्‍ये़प्‍तुआङ् लत्‍छा सिङ्‌लःङ्‌साओ मे़दिःक्‍खु खे़ब्‍याङ् ने़प्‍फु मनारे़ पक्‍खे़छुआङ् फे़त्‍ते़छु॥ खे़ङ्‌हाॽरे़ फुॽले़ॽसेॽ नु पःत्‍छेॽआङ् मे़भे़त्‍तु॥
 २४ इस्राइलिहाॽरे़ खे़प्‍मोलाम् खे़न् चे़ल्‍ले़क्‍सेॽइल्‍ले़ कुबजान् मे़ज्‍ये़प्‍तुबाल्‍ले़ चोगुल्‍ले़ खे़न् ते़न्‍निल्‍ले़ कुमिङ्‌ङिन् एस्‍कलोनa ने़ने़बादे़न् मे़मे़त्‍तुबारो॥
 २५ लिबोङ् ये़न् के़रे़बा कुनुप्‍मो खे़न् लाजेन् मे़धोःप्‍सु मे़सुरुआङ् खे़ङ्‌हाॽ मे़नुःक्‍खे़॥



थोःम्‍जिबा पाःन्‍हाॽ मे़जे़क्‍खु


२६ खे़ङ्‌हाॽ मे़नुःक्‍खे़आङ् पारानबा मुरे़ःक् खारे़ःक् थेआङ् के़होःप्‍पादे़न् कादेसओ मोसा, हारुन नु इस्राइलबा के़रे़क् सङ्‌जुम्‍भोओ मे़द्‌ये़, हे़क्‍क्‍याङ् काक् सङ्‌जुम्‍भोःन् के़रे़क् पाःन्‍हाॽ मे़जे़क्‍तुसि, खे़ब्‍याङ् खे़न् लाजेॽओबा सिङ्‌सेॽहाॽ खे़ङ्‌हाॽ ओःन्‍मे़धाक्‍तुसि॥
 २७ खे़ङ्‌हाॽरे़ मोसान् अक्‍खे मे़मे़त्‍तु, “खे़ने़ॽ याप्‍मि के़बाङ्‌घे़बादे़न्‍नो आनिगे के़रिगे़॥ से़क्‍खाए खे़न् लाजेॽओ पित्‍नु नु सक्‌वाघु कुङ्‌लत्‍छ, हे़क्‍क्‍याङ् खे़प्‍मो के़धोःक्‍पा सिङ्‌सेॽहाॽ हाबा कन्‍लो॥
 २८ कर खे़प्‍मो के़युङ्‌बा मनाहाॽ साॽरिक् के़धुम्‍बा मे़जोःक्‍लत्‍छ खम्‍भ्‍याङ् ये़क्‌यक्‍हाॽ लुङ्‌धाक्‍किल्‍ले़ कब्रिङ् मे़भाक्‍तुबा नु चाॽरिक् यम्‍ब्‌यम्‍बा ने़रे़त्‍छ॥ खे़न्‍नुःल्‍ले़ वेॽ आनिगे खे़प्‍मो अनाकरे़ कुस्‍साहाॽआङ् निसुम्‍सिम्‍बे़॥
 २९ ने़गेब मे़प्‍मनाबा लाङ्‌गे़त् पिसाङ्‌बा ते़ङ्‌गप्‍पो अमालेकिहाॽ, हे़क्‍क्‍याङ् कोःक्‍मा फाङ्‌जङ्‌बा ते़ङ्‌गप्‍पो हित्‍ति, यबुसि नु एमोरिहाॽ खे़ब्‍याङ् वरःङ्‌ङिल्‍ले़ कुबेसाङ् नु यर्दन वहःङ्‌ङिल्‍ले़ कुयाओ कनानिहाॽ मे़युङ्‌लत्‍छ॥”


३० खे़ब्‍याङ् कालेबरे़ मोसाःल्‍ले़ कुदगि मनाहाॽ स्‍वाःत् मे़युङे़र याःन्‍दुसिआङ् मे़त्‍तुसि, “आनिॽ खिमो खे़प्‍मो पेगिआङ् खे़न् लाजेन् हुक्‍काप् चोगुम्‌ॽ, थेआङ्‌भे़ल्‍ले़ आनिॽ खे़न् से़क्‍खासाङ् नाःम्‍मा आसुक्‍तुम्‌ॽ॥”


३१ कर खुने़ॽनु के़बेःक्‍पा मनाहाॽरे़ मे़बाःत्‍तु, “खे़न् मनाहाॽनु थक्‍से़ पेःक्‍मा आनिॽ आन्‍छुक्‍तुम्‍मिन्, थेआङ्‌भे़ल्‍ले़ खे़ङ्‌हाॽ आनिॽनुःल्‍ले़ पधुम् के़धुम्‍बा मे़जोक्॥”
 ३२ लाजेॽ थोःम्‍से़ के़बेःक्‍पाहाॽरे़ ताप्‍फे़ःम्‍बा इङ्‌घङ् मे़जे़क्‍तुसिआङ् खे़ङ्‌हाॽरे़ इस्राइलिहाॽ मे़मे़त्‍तुसि, “आनिगे लाजेॽ थोःम्‍से़ पेगिगे़आङ् नुःक्‍खिगे़बा लाजेःल्‍ले़ग खे़प्‍मो के़युङ्‌बा आप्‍फेक् कुमनाहाॽ लरुदेसुसिबारत्‍छ, हे़क्‍क्‍याङ् आनिगे खे़प्‍मो निसुम्‍सिम्‍बे़बा मनाहाॽग आजाजाबा होरु हे़क्‍तङ्‌बा मे़जोःक्‍ले़त्‍छ॥
 ३३ खे़प्‍मो आनिगे नेफिलिम होरुहाॽ निसुम्‍सिम्‍बे़, खे़ङ्‌हाॽग अनाकरे़ कुधिन्‍दाङ् सायोबोरासिरे़त्‍छ॥ खे़ङ्‌हाॽरे़ खुन्‍छिॽ पेसाङ् आनिगे आप्‍फेक्‍क प्‍याःत् हे़क्‍तङ्‌बा निआसिगे़॥ खे़ङ्‌हाॽरे़ आनिगे मे़निसिगे़ल्‍ले़ हे़क्‍तङ्‌बाए निधाबिगे़रो॥”


 


a १३:२४ एस्‍कलोन– हिब्रुओ कन् मिङ्‌ङे़ल्‍ले़ कुबेन् “चे़ल्‍ले़क्‍सेॽहाॽरे़ कुबोराक्॥” 






इस्राइलिहाॽरे़ यहवे दाङ्‌बान् मे़अत्‍तु



१४
 १ खे़न् से़न्‍दिक् के़रे़क् सङ्‌जुम्‍भोःन् फिरिक् फिरिक् मे़भिःक्‍ते़र मे़हाबे़॥
 २ के़रे़क् इस्राइलिहाॽ मोसान् नु हारुनरे़ खुन्‍छिॽ तक्‍ले़ङ्‌वाओ मने़मे़धिक्‍ते़, हे़क्‍क्‍याङ् के़रे़क् सङ्‌जुम्‍भोःल्‍ले़ खुन्‍छिॽ मे़मे़त्‍तुसि, “मिस्र लाजेॽओए आनिगे स्‍ये़ॽइगे़ल्‍ले़ नुबा पोःक्‍खे़बा वये़बामे़न्, इग्र कन् मुरे़ःक् खारे़ःक् थेआङ् के़होःप्‍पादे़न्‍नो स्‍ये़ॽइगे़साङ् नुरे़बा वये़मे़न्॥
 ३ निङ्‌वाॽफुमाङ्‌ङिल्‍ले़ ताभेःल्‍ले़ आनिगे से़प्‍मारे़ लागि थेआङ् कन् ते़न्‍नो फे़त्‍तिगे़र पत्‍छिगे़बाबे? आनिगे मेःत्‍हाॽ नु साहाॽ नाप्‍मनाबा चिगक्‌वा हे़क्‍के मे़दे़म्‍सुसिॽ॥ आल्‍ल आनिॽ मिस्र लाजेॽओए नुःङ्‌मा पेःक्‍मा नुबा मे़बोङ्‌ने़म्‍बि?”
 ४ हे़क्‍क्‍याङ् खे़ङ्‌हाॽरे़ खुन्‍छिॽ लुम्‍मो अक्‍खे मे़बाःत्‍तु, “आनिॽ लत्‍छा लाम्‍लोबा सेगुम्‍माङ् मिस्र लाजेॽ नुःक्‍खिॽ॥”


५ खे़ब्‍याङ् मोसान् नु हारुने़न् इस्राइलबा के़रे़क् सङ्‌जुम्‍भोःल्‍ले़ खुन्‍छिॽ तगि साम्‍बोन् हबत् फन्‍ने़छिआङ् ने़ने़त्‍छि॥
 ६ लाजेॽ थोःम्‍से़ के़बेःक्‍पाहाॽओ नुनरे़ कुस्‍सा यहोसुःन्‍नु नु यपुन्‍नेरे़ कुस्‍सा कालेबरे़ खुन्‍छिॽ चाङ्‌हाॽ थे़ःक्‍खे़छु,
 ७ हे़क्‍क्‍याङ् इस्राइलबा के़रे़क् सङ्‌जुम्‍भोःन् खुन्‍छिॽ अक्‍खे मे़त्‍ते़छुसि, “आनिगे कुधोःम्‍से़ पेगिगे़बा लाजेन् साॽरिक् नुबा लाजेॽ चोक्॥
 ८ यहवे दाङ्‌बान् आनिॽनु कुनिङ्‌वाॽ ताने़भग्र, खुने़ॽ आनिॽ खे़न् लाजेॽओ आदेॽ, हे़क्‍क्‍याङ् खे़न् पित्‍नु नु सक्‌वाघु के़गुङ्‌बा लाजेन् खुने़ॽ आबिरो॥
 ९ कर यहवे दाङ्‌बे़ल्‍ले़ कुदक्‍ले़ङ्‌वाओरक् मे़बोगे़म्‍मिन्‍ने़ॽ॥ हे़क्‍क्‍याङ् खे़न् लाजेॽओबा मनाहाॽनु मे़गिसे़म्‍मिन्‍ने़ॽ, थेआङ्‌भे़ल्‍ले़ खे़ङ्‌हाॽग आनिॽ सानाःत् मे़बोङ्‌ॽ॥ खे़ङ्‌हाॽ कम्‍ब्राङ् के़मे़प्‍पान् खुन्‍छिॽलाम् खे़त्‍छिङ् पेआङ् होप्, कर यहवे दाङ्‌बान् आनिॽनु वाॽ॥ खिनिॽ खे़ङ्‌हाॽनु मे़गिसे़म्‍मिन्‍ने़ॽ॥”


१० कर के़रे़क् सङ्‌जुम्‍भोःल्‍ले़ खे़ङ्‌हाॽ लुङ्‌ङिल्‍ले़ ले़प्‍मासि फाॽआङ् पान् मे़हुप्‍तु॥ खे़न् ये़म्‍मो यहवे दाङ्‌बे़ल्‍ले़ कुमिमिदिङ्‌ङिन् तुम्‍मादे़न् साःङ्‌गाहिम्‍मो के़रे़क् इस्राइलिहाॽओ ओसेःन्‍धाङ् पोःक्‍खे़॥
 ११ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु, “कन् मनाहाॽरे़ आङ्‌गाॽ आक्‍ख्‍यारिक् इरिक् मे़नाॽआर मे़वाॽबे? कन्‍हाॽरे़ खुन्‍छिॽ लुम्‍मो आङ्‌गाॽ चोगुङ्‌बा मिक्‍सेःन्‍हाॽ मे़निसुआङ्‌साङ् कन्‍हाॽरे़ आक्‍खे़न् थारिक् आङ्‌गाॽ नसान् मे़न्‍जोःक्‍काआन्‍बाबे?
 १२ कन्‍हाॽ आङ्‌गाॽ मिङ्‌देल्‍ले़ मे़क्‍खुङ्‌सिङ्‌ॽ, कर खे़ने़ॽ लाम्‍बाए कन्‍हाॽनुःल्‍ले़आङ् यम्‍बा सुवाङ् नु मुक्‍साम्‍साबा चोगुङ्‌सिङ्‌ॽ॥”


१३ मोसाःल्‍ले़ यहवे दाङ्‌बे़न् मे़त्‍तु, “मिस्रिहाॽरे़ कन् पाःन्‍निन् मे़घे़प्‍सुल्‍ले़ खे़ङ्‌हाॽरे़ थे मे़बाःत्‍तुॽ? आदाङ्‌बारे़ के़मुक्‍साम्‍मिन् ओःन्‍गे़धाक्‍तुसिआङ् खे़ङ्‌हाॽरे़ खुन्‍छिॽ लुम्‍मोलाम् आदाङ्‌बारे़ए कन्‍हाॽ के़लःत्‍तु के़धाक्‍तुसिबारो॥
 १४ कन् लाजेॽओ के़युङ्‌बाहाॽ मिस्रिहाॽरे़ कन् पाःन्‍निन् मे़जे़क्‍तुसिॽ॥ खे़ने़ॽ यहवे दाङ्‌बे़न् कन्‍हाॽरे़ खुन्‍छिॽ लुम्‍मो के़वाॽ के़लॽबा पाःन्‍निन् खे़ङ्‌हाॽरे़ मे़घे़प्‍सु मे़सुरुआङ् वाॽ, खे़ने़ॽ नादुम्‍दुम्‍बाए निगे़धाबे़आङ् के़वाॽ, हे़क्‍क्‍याङ् खे़ने़ॽ के़घाॽमिःत्‍तिन् कन्‍हाॽरे़ खुन्‍छिॽ सम्‍धाङ् ये़म्‍सिङ् खे़ब्‍याङ् ले़न्‍दिक् खाॽमित् सित्‍लाङ् नु से़न्‍दिक् मि सित्‍लाङ् के़बोङ्‌ङाङ् खे़ने़ॽ कन्‍हाॽरे़ खुन्‍छिॽ तगि तगि के़बेःक्॥
 १५ आल्‍ल खे़ने़ॽ कन् मनाहाॽ थिक्‍ले़ङ्‌ले़ के़से़रुसिल्‍ले़ग खे़ने़ॽ के़मिङ्‌सो के़धाःङ्‌सो के़घे़म्‍बा सुवाङ्‌हाॽरे़ अक्‍खे मे़लॽआङ् पान् मे़बाःत्‍तुॽ,
 १६ ‘यहवे दाङ्‌बे़ल्‍ले़ खे़न् मनाहाॽ लाजेॽ पिनिङ् मे़त्‍तुसि हे़क्‍क्‍याङ् माङ्‌हे़क् चोगु कर माङ्‌हुप् चोगुबा लाजेॽओ फे़प्‍मा मे़सुक्‍तुसिन्, कल्‍ले़चोगुल्‍ले़ खुने़ॽ खे़ङ्‌हाॽ मुरे़ःक् खारे़ःक् थेआङ् के़होःप्‍पादे़न्‍नो स्‍ये़रुसि॥’


१७ “कल्‍ले़चोगुल्‍ले़ यहवे दाङ्‌बाए, खे़ने़ॽ के़मुक्‍साम्‍मिन् ओसेःन्‍धाङ् चोगे़ॽओ, खे़ने़ॽ अक्‍खे के़बाःत्‍तुआङ् वाॽ–
 १८ ‘यहवे दाङ्‌बान् हने़ कुसिक् मे़म्‍बोःक्‍मनाबा नु लुङ्‌माॽ आदुक्‍तुक्‍पा चोक्, फे़न्‌याःम्‍बक् नु लायो लासोत् ले़प्‍मि के़बिबा चोक्, कर आप्‍तिक्‍साबान् आत्‍तिन् परिक्‍ले़आङ् आप्‍तिक् मे़ःन्‍नेबा मे़न्‍जोःक्‍मनाबा, पाधे़बा थाःक्‍थे़बाहाॽरे़ खुन्‍छिॽ लायोल्‍ले़ कुले़क्‌वा खुन्‍छिॽ सुम्‍सि लिसि थाःक् थारिक्‍साङ् खुम्‍दिङ् के़बिबा चोक्॥’
 १९ आङ्‌गाॽ खे़ने़ॽ पेलि फाक्‍ने़, खे़ने़ॽ साॽरिक् लुङ्‌माॽ आदुक्‍तुक्‍पा के़जोःक्‍पा कुइसिःक्, हे़क्‍क्‍याङ् मिस्र लाजेॽलाम् आल्‍लो थारिक् ले़प्‍मि के़बिरुसिर के़वाॽबा हे़क्‍के कन् मनाहाॽरे़ खुन्‍छिॽ लायोन् ले़प्‍मि पिरे़से़ॽओ॥”


२० खे़ब्‍याङ् यहवे दाङ्‌बे़ल्‍ले़ पाःत्‍तु, “खे़ने़ॽ के़बाःत्‍तुबा कुसिङ्‌ङे आङ्‌गाॽ कन्‍हाॽ ले़प्‍मि पिरुङ्‌सिङ्‌ङाङ् वाॽ॥
 २१ हे़क्‍केसाङ्, आङ्‌गाॽ से़क्‍खाए कुहिङ्‌वे़त् वाॽआबा कुइसिःक् हे़क्‍क्‍याङ् आङ्‌गाॽ आमिमिदिङ्‌ङिन् इक्‍सादिङ् खाम्‍बेःक्‍मो खाराक् वाॽबा कुइसिःक्,
 २२ मिस्र नु मुरे़ःक् खारे़ःक् थेआङ् के़होःप्‍पादे़न्‍नो आङ्‌गाॽ आमिमिदिङ्‌ङिन् नु आङ्‌गाॽ चोगुङ्‌बा निङ्‌वाॽ के़माबा याःम्‍बक्‍हाॽ मे़निसुआङ्‌साङ् इङ्‌जाङ् मे़न्‍इःप्‍मना मे़न्‍नाःप्‍मनाबा के़बोङ्‌बाआङ् थिबोङ्‌ले़ङ् थारिक् आङ्‌गाॽ आनिङ्‌वाॽ के़साॽबा कन् के़रे़क् मनाहाॽरे़–
 २३ खुन्‍छिॽ थाःक्‍थे़बाहाॽ माङ्‌हे़क् मे़त्‍तुङ्‌सिङ्‌ङाङ् माङ्‌हुप् चोगुङ्‌बा लाजेन् खे़ङ्‌हाॽओ लत्‍छारे़आङ् निमा मे़ङ्‌घोसुन्‌ॽ॥ आङ्‌गाॽ के़नाॽबाहाॽरे़ खे़न् लाजेन् आप्‍फाल्‍ले़आङ् निमा मे़ङ्‌घोसुन्‌ॽ॥
 २४ कर आङ्‌गाॽ आसे़वारोबा काले़बरे़ओ वेॽस्‍मा याम्‍साम् याक्, हे़क्‍क्‍याङ् खे़ल्‍ले़ के़रे़क् परिक्‍ले़ आङ्‌गाॽ आजोःङ् इःत्‍तुआङ् वाॽ॥ कल्‍ले़ चोगुल्‍ले़ए खुने़ॽ के़रे़आङ् फे़रे़बा लाजेॽओ आङ्‌गाॽ खुने़ॽ तेॽरुङ्‌ॽ हे़क्‍क्‍याङ् खुने़ॽ कुमुॽइदाङ्‌साहाॽरे़ खे़न् लाजेॽओ युक् मे़जोगुॽ॥
 २५ अमालेकिहाॽ नु कनानिहाॽ ने़ने़बादे़न्‍हाॽओ मे़युङ्‌बाल्‍ले़ चोगुल्‍ले़ ताःन्‍दिक्‍सा खिनिॽ नुःक्‍खे़म्‍मे़ॽ हे़क्‍क्‍याङ् हे़ःत्‍ताङ्‌बा वरःङ्‌ङो लाम्‍बा पोःक्‍खे़म्‍मे़ॽआङ् मुरे़ःक् खारे़ःक् थेआङ् के़होःप्‍पादे़न् ले़प्‍माङ् पेगे़म्‍मे़ॽ॥”


२६ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २७ “आङ्‌गाॽ आदक्‍ले़ङ्‌वाओ कन् कुॽइगे़भे़म्‍बा सङ्‌जुम्‍भोःन् आक्‍ख्‍यारिक् इरिक् मने़मे़धिक्‍पाबे? खे़ङ्‌हाॽ आङ्‌गाॽ आदक्‍ले़ङ्‌वाओ मने़मे़धिक्‍ते़बे़न् आङ्‌गाॽ खे़प्‍सुङ्‌ङाङ् वाॽ॥
 २८ खिन्‍छिॽ खे़ङ्‌हाॽ मे़त्‍ते़से़से़ॽ, ‘आङ्‌गाॽ से़क्‍खाए कुहिङ्‌वे़त् वाॽआबा कुइसिःक्, यहवे दाङ्‌बाल्‍ले़ उवा चोगुॽ, आङ्‌गाॽ खे़प्‍सुङ्‌ल खिनिॽ थे़मा थे़मा के़बाःत्‍तुम्‍माङ् वये़, आङ्‌गाॽ हाबा खे़न्‍ने चोगुङ्‌ॽ॥
 २९ खिनिॽ चे थक्‍हाॽ आम्‍भा कन् मुरे़ःक् खारे़ःक् थेआङ् के़होःप्‍पादे़न्‍नो ने़याःक्, खिनिॽ आङ्‌गाॽ आदक्‍ले़ङ्‌वाओ मने़गे़धिक्‍तिआङ् के़वयिॽ॥ खे़ल्‍ले़ चोगुल्‍ले़ खिनिॽओ निबोङ् तङ्‌बेनुःल्‍ले़ यरिक् के़योबा आत्‍तिन्‍हाॽआङ् खे़न् लाजेॽओ लाःप्‍मा के़ङ्‌घोसिन्‌ॽ॥
 ३० हे़क्‍क्‍याङ् यपुन्‍नेरे़ कुस्‍सा काले़बे़न् नु नुनरे़ कुस्‍सा यहोसुःन्‍नुःल्‍ले़ वेॽ आत्‍तिन्‍नाङ् आङ्‌गाॽ पिनिङ् फाॽआङ् माङ्‌हे़क्‍सिङ्‌ङाआङ् माङ्‌हुप् चोगुङ्‌बा लाजेॽओ लाःप्‍माआङ् युङ्‌मा के़ङ्‌घोसिन्‌ॽ॥
 ३१ नाप्‍मनासिबा चिगक्‌वा हे़क्‍के मे़दे़म्‍सुसि फाॽआङ् खिनिॽ के़बाःत्‍तुम्‍बा खिनिॽ साएहाॽग आङ्‌गाॽ खे़प्‍मो के़त्‍तुङ्‌सिङ्‌ॽ, खम्‍भ्‍याङ् खिनिॽ निनि खे़म्‍घे़म् के़ल्‍लाप्‍तुम्‍मिन्‍बा ते़न्‍निन् खे़ङ्‌हाॽरे़ मे़घोसुॽ॥
 ३२ कर खिनिॽ चे थक्‍हाॽग आम्‍भा कन् मुरे़ःक् खारे़ःक् थेआङ् के़होःप्‍पादे़न्‍नो ने़याःक्॥
 ३३ खिनिॽ थिन्‍दाङ् सायोबोराहाॽ कन् मुरे़ःक् खारे़ःक् थेआङ् के़होःप्‍पादे़न्‍नो लिबोङ् तङ्‌बे थारिक् ताक्‍मे़गन्‍नाङ् मे़वाॽ हे़क्‍क्‍याङ् खिनिॽ नसान् के़न्‍जोगुम्‍मिन्‍बाल्‍ले़ चोगुल्‍ले़ मुरे़ःक् खारे़ःक् थेआङ् के़होःप्‍पादे़न्‍नो खिनिॽ के़रे़क् मे़न्‍छिए थारिक् खे़ङ्‌हाॽरे़ तुक्‍खे लाक्‍खे मे़दुमुॽ॥
 ३४ खिनिॽ खे़न् लाजेन् थोःम्‍मारे़ लागि लिबोङ् ये़न् के़देसुम्‍माङ् के़वयि, कल्‍ले़चोगुल्‍ले़ थिक्‌यान् कुदङ्‌बा तङ्‌बे थिक्, लिबोङ् तङ्‌बे थारिक् खिनिॽ फे़न्‌याःम्‍बक्‍किल्‍ले़ कुले़क्‌वा तुक्‍खे च्‍ये़म्‍मे़ॽ, हे़क्‍क्‍याङ् आङ्‌गाॽ खिनिॽ निङ्‌मि पोङ्‌ङाल्‍ले़ थे पोःङ्‌ॽ खे़न् खिनिॽ निङ्‌वाॽ के़घोसुम्‌ॽ॥’
 ३५ कन् के़बाःप्‍पे़न् आङ्‌गाॽ यहवे दाङ्‌बाआ, हे़क्‍क्‍याङ् आङ्‌गाॽ आदक्‍ले़ङ्‌वाओ के़जुम्‍बा कन् कुॽइगे़भे़म्‍बा सङ्‌जुम्‍भोःन् आङ्‌गाॽ अक्‍खेए मे़त्‍तुङ्‌ॽ॥ आम्‍भा कन् मुरे़ःक् खारे़ःक् थेआङ् के़होःप्‍पादे़न्‍नो मे़सिआङ् मे़माःत्॥”


३६ मोसाःल्‍ले़ लाजेन् थोःम्‍मारे़ लागि पाङ्‌घुसिल्‍ले़ मे़नुःक्‍खे़ मे़भे़रे़आङ् ताप्‍फे़ःम्‍बा इङ्‌घङ् मे़भे़त्‍तु हे़क्‍क्‍याङ् के़रे़क् सङ्‌जुम्‍भोःन् मोसाःल्‍ले़ कुदक्‍ले़ङ्‌वाओ मे़बारे़र मे़याःन्‍दुसिआङ् वये़,
 ३७ खे़न् ताप्‍फे़ःम्‍बा इङ्‌घङ् के़भे़प्‍पा मनाहाॽ यहवे दाङ्‌बे़ल्‍ले़ कुदगि माङ्‌दुक्‍मे़ल्‍ले़ मे़स्‍ये़॥
 ३८ लाजेॽ थोःम्‍से़ के़बेःक्‍पा मनाहाॽओ नुनरे़ कुस्‍सा यहोसुःन् नु यपुन्‍नेरे़ कुस्‍सा काले़बे़न्‍लक् कुहिङ्‌वे़त् याःक्‍ते़सि॥


३९ आल्‍ल मोसाःल्‍ले़ के़रे़क् इस्राइलिहाॽ कन् पाःन्‍निन् चे़क्‍तुसिल्‍ले़ मनाहाॽ साॽरिक् मेरिङ् मे़धक्‍ते़आङ् हाःप्‍मा मे़हेःक्‍ते़॥
 ४० खे़ङ्‌हाॽ आन्‍देःन् तानाम्‍सा मे़बोगे़आङ् अक्‍खे़ मे़लॽरे़र कोःक्‍मा फाङ्‌जङ्‌बा ते़ङ्‌गप् ले़प्‍माङ् थोःक्‍सिङ्‌मा मे़हेःक्‍ते़, “ओमे़त्‍ते़म्‍मे़ॽ, आनिॽ कप्‍मोलाम् आल्‍ल यहवे दाङ्‌बे़ल्‍ले़ माङ्‌हुप् चोगुबादे़न्‍नो थोःक्‍कासिआङ् पेगि, थेआङ्‌भे़ल्‍ले़ आनिॽग लायो आजोगुम्‍माङ् आवाॽ॥”


४१ कर मोसाःल्‍ले़ मे़त्‍तुसि, “खिनिॽ थेआङ् यहवे दाङ्‌बे़ल्‍ले़ कुइङ्‌जाङ्‌ङिन् के़भेःन्‍दुम्‍बाबे? कन् कुलिङ्‌दो मे़गे़त्‍ने़न्॥
 ४२ खिनिॽ थो मे़धोःक्‍कासिम्‍मिन्‍ने़ॽ, मेःन्‍ने़भग्र निङ्‌मिहाॽरे़ खिनिॽ के़म्‍नाःन्‍दिॽ, थेआङ्‌भे़ल्‍ले़ यहवे दाङ्‌बान् खिनिॽ लुम्‍मो होप्॥
 ४३ खे़प्‍मो अमालेकिहाॽ नु कनानिहाॽ खिनिॽनु मे़धक्, हे़क्‍क्‍याङ् खिनिॽ खे़ङ्‌हाॽलाम् हारि के़द्‌ये़ॽइॽ॥ यहवे दाङ्‌बान् खिनिॽ तिम्‍मा नाःप्‍मा के़ले़रुम्॥ कल्‍ले़चोगुल्‍ले़ यहवे दाङ्‌बे़न् खिनिॽनु होप्, कर ताभेलाम् खिनिॽ के़स्‍ये़ॽइरो॥”


४४ हे़क्‍केसाङ् पाःन्‍ने मे़ङ्‌घे़म्‍मे खे़ङ्‌हाॽ कोःक्‍मा फाङ्‌जङ् ते़ङ्‌गप् ले़प्‍माङ् तगि मे़धोःक्‍सिङ्॥ कर यहवे दाङ्‌बे़ल्‍ले़ कुमाङ्‌हुप् सन्‍दोःक्‍किन् नु मोसान् साःङ्‌गाहिम्‍हाॽओलाम् मे़लःन्‍दे़न्॥
 ४५ खे़ब्‍याङ् खे़न् कोःक्‍माओ के़युङ्‌बा अमालेकिहाॽ नु कनानिहाॽ यो मे़धासिङ् मे़ये़आङ् खे़ङ्‌हाॽ होर्मा थारिक्‍के मे़धगुसिर हे़क्‍क्‍याङ् मे़नाःत्‍तुसिर मे़भे़त्‍तुसिरो॥


 






सिदुङ्‌जभा चोःक्‍मा थिम्‍हाॽ



१५
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘आल्‍ल आङ्‌गाॽ खिनिॽ युङ्‌मारे़ लागि पिनिङ्‌ल पत्‍ताबा लाजेॽओ खिनिॽ के़गे़रिॽ,
 ३ यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍गे़नुॽबा पोगुगे़न् कुजा सिदुङ्‌जभा कुइसिःक् तोःन्‍दे़म्‍मे़ॽ॥ कन् सिदुङ्‌जभाहाॽओ मिधिङ्‌मनादेमनाबा सिदुङ्‌जभा, माङ्‌हुप् के़प्‍मा सिदुङ्‌जभा इग्र आबाङे निङ्‌वाॽरे़ तोःम्‍मनाबा सिदुङ्‌जभा, तङ्‌बेओबा तङ्‌नाम्‍हाॽओ तोःम्‍मा के़बोङ्‌बा सिदुङ्‌जभा तोःन्‍दे़म्‍मे़ॽ, हे़क्‍क्‍याङ् खिनिॽ पित्‍थक्‍सा इग्र मे़ल्‍लुक् मे़ःन्‍दाक्‍हाॽलाम् सिदुङ्‌जभाहाॽ तोःम्‍मा के़सुक्‍तुम्‌ॽ॥
 ४ हे़क्‍केःल्‍ले़ सिदुङ्‌जभा के़दोःन्‍दुम्‍मिल्‍ले़ लितर थिक् चैतुन निःङ्‌गेॽओ सॽमनाबा माना लिसि चुन्‍जुम्‍बा फेॽरुम्‍मिल्‍ले़न् पोगुगे़न् कुजा सिदुङ्‌जभा यहवे दाङ्‌बाओ तोःन्‍दे़म्‍मे़ॽ॥
 ५ के़रे़क् सिदुङ्‌जभा इग्र मिधिङ्‌मनादेमनाबा सिदुङ्‌जभा मे़ल्‍लुक्‍साःत्‍ते़न्‍नु सोसोरिक् वदुम्‍बक्‌वा सिदुङ्‌जभाःल्‍ले़ लागि माना लिसि चे़ल्‍ले़क्‍सेॽ सेॽजःङ्‌वाआङ् खिनिॽ यारिप् चोगे़म्‍मे़ॽ॥


६ “‘थुःम्‍बाःन्‍नु सोरिक् चाहे पोगुगे़न् कुजा सिदुङ्‌जभाःल्‍ले़ लागि लितर थिक्‍काङ् कुभ्रे़ःङ् चैतुन निःङ्‌गेॽओ सॽमनाबा फोलक् थिक् चुन्‍जुम्‍बा फे़ॽरुम्,
 ७ हे़क्‍क्‍याङ् वदुम्‍बक्‌वा सिदुङ्‌जभाःल्‍ले़ लागि लितर थिक्‍काङ् कुभ्रेःङ् चे़ल्‍ले़क्‍सेॽ सिजःङ्‌वा यारिप् चोगे़म्‍मेॽ॥ यहवे दाङ्‌बे़ल्‍ले़ कुलागि खे़न् कुनाम्‍गे़नुॽबा सिदुङ्‌जभा हे़क्‍तङ्‌बा तोःन्‍दे़म्‍मे़ॽ॥


८ “‘मिधिङ्‌मनादेमनाबा सिदुङ्‌जभा कुइसिःक् इग्र माङ्‌हुप्‍पिन् के़प्‍मारे़ लागि सिदुङ्‌जभा के़दोःन्‍दुल्‍ले़ किग्र यहवे दाङ्‌बाओ खे़ने़ॽ तङ्‌जुम् वायागेन् सिदुङ्‌जभा कुइसिःक् कुम्‍बाबा पित्‍सात्ते़न् के़दोःन्‍दुल्‍ले़,
 ९ खे़न् पित्‍सात्ते़न्‍नु सोरिक् लितर ने़त्‍छि निःङ्‌गेॽओ सॽमनाबा फोलक् थिक्‍काङ् कुभ्रे़ःक् चुन्‍जुम्‍बा फेॽरुम् पोगुगे़न् कुजा सिदुङ्‌जभा हे़क्‍तङ्‌बाआङ् तोःन्‍दे़ॽ॥
 १० हे़क्‍क्‍याङ् वदुम्‍बक्‌वा सिदुङ्‌जभाःल्‍ले़ लागि लितर ने़त्‍छि चे़ल्‍ले़क्‍सेॽ सिजःङ्‌वा तारे़म्‍मे़ॽ॥ खे़ङ्‌हाॽ यहवे दाङ्‌बे़ल्‍ले़ कुलागि कुसिराॽ के़धाङ्‌बा कुनाम्‍गे़नुॽबा पोगुगे़न् कुजा सिदुङ्‌जभा पोःङ्‌ॽ॥
 ११ के़रे़क् से़गम्‍बा इग्र थुःम्‍बा किग्र मे़ल्‍लुक्‍साःत् किग्र मे़ःन्‍दसाःत्‍ले़ लागि खिनिॽ अक्‍खेए चोगे़म्‍मे़ॽ॥
 १२ खिनिॽ आक्‍ख्‍यारिक् के़दोःम्‍दुम्‍सिम्‌ॽ, खे़ङ्‌हाॽ के़रे़क् हे़क्‍केए चोगे़म्‍सिम्‍मे़ॽ॥


१३ “‘लाजेॽसाबाहाॽरे़ यहवे दाङ्‌बाल्‍ले़ कुलागि कुनाम्‍गे़नुॽबा कुनाम् के़लःम्‍बा पोगुगे़न् कुजा सिदुङ्‌जभान् मे़दोन्‍दुल्‍ले़ के़रे़क्‍ले़ हाबा कन् परिक्‍ले़ मे़जोगुर॥
 १४ खिनिॽनु सोरिक् के़युङ्‌बा वेॽ लाजेॽबा इग्र के़दाबा थाःक्‍को खिनिॽनु सोरिक् के़युङ्‌बा कुभा मनाःल्‍ले़ यहवे दाङ्‌बे़ल्‍ले़ कुलागि कुनाम्‍गे़नुॽबा कुनाम् के़लःम्‍बा पोगुगे़न् कुजा सिदुङ्‌जभाःल्‍ले़ लागि तोःन्‍दुल्‍ले़ खिनिॽ के़जोगुम्‍बा हे़क्‍केए आत्‍तिआङ् मे़म्‍बेःक्‍के खे़ल्‍ले़ चोगुर॥
 १५ खिनिॽ सङ्‌जुम्‍भोरे़ लागि हे़क्‍क्‍याङ् खिनिॽनु सोरिक् के़युङ्‌बा वेॽ लाजेॽबाहाॽरे़ लागि लत्‍छा परिक्‍पा थिम् पोङ्‌ल॥ कन् खिनिॽ ताःन्‍दि के़दाबा थाःक्‍थाःक्‍को थारिक् आभे़ल्‍ले़साङ् के़वाॽबा थिम् पोङ्‌ल॥ वेॽ लाजेॽबान्‍नाङ् यहवे दाङ्‌बाल्‍ले़ कुदगि खिनिॽ हे़क्‍तङ्‌बाए पोङ्‌ल॥
 १६ खिनिॽ हे़क्‍क्‍याङ् खिनिॽनु सोरिक् के़युङ्‌बा वेॽ लाजेॽबाल्‍ले़ लागि लत्‍छा परिक्‍पा थिम् नु साक्‍थिम् पोङ्‌ल॥’”


१७ यहवे दाङ्‌बे़ल्‍ले़ मोसान् मे़त्‍तु,
 १८ “खे़ने़ॽ इस्राइलिहाॽ मे़त्‍ते़से़ॽ– ‘आल्‍ल आङ्‌गाॽ खिनिॽ तेॽनिङ्‌बा लाजेॽओ के़गे़रिॽ,
 १९ खे़ब्‍याङ् खिनिॽ खे़न् लाजेॽओबा पोगुगे़न् कुजान् के़जाम्‍मिल्‍ले़ यहवे दाङ्‌बाओ सिदुङ्‌जभा कुइसिःक् कुजा लक् से़न्‍दे़म्‍मे़ॽ॥
 २० खिनिॽ खरे़ःङ् के़ले़ःङ्‌सुम्‍मिल्‍ले़ तगि के़दुम्‍बा कुजालाम्‍बाबा खरे़ःङ्‌ङिन् सिदुङ्‌जभा कुइसिःक् यहवे दाङ्‌बाओ तोःन्‍दे़म्‍मे़ॽ॥ खिनिॽ कुजा के़धाप्‍सुम्‍मिल्‍ले़ के़से़न्‍दुम्‍बा कुजालाम्‍बा सिदुङ्‌जभा के़दोःन्‍दुम्‍बा हे़क्‍केए खे़न् खरे़ःङ्‌ङिन् के़दोःन्‍दुम्‍ल पोःङ्‌ॽ॥
 २१ खिनिॽ ताःन्‍दि के़दाबा थाःक्‍थाःक्‍को थारिक् खिनिॽ थिक्‍सिगेक्‍पा फेॽरुम्‍लाम् यहवे दाङ्‌बाल्‍ले़ कुलागि सिदुङ्‌जभा तोःन्‍दे़म्‍मे़ॽ॥



मे़न्‍नि मे़न्‍धा के़बोङ्‌बा लायोहाॽरे़ लागि सिदुङ्‌जभाहाॽ


२२ “‘आल्‍ल खिनिॽ याःम्‍बक् के़भेःन्‍दुम्‍माङ् यहवे दाङ्‌बाल्‍ले़ मोसान् पिरुबा कन् इङ्‌जाङ्‌हाॽओबा लत्‍छाआङ् के़न्‍इःत्‍तुम्‍मिन् के़न्‍नाःत्‍तुम्‍मिन्‍ने़भग्र,
 २३ खिनिॽ के़रे़क् थाःक्‍थाःक्‍को थारिक् थिक्‍सिगेक्‍पा ये़न्‍नाङ्‌धो आल्‍लो थारिक् यहवे दाङ्‌बे़ल्‍ले़ मोसाःन्‍लाम् के़बिरिबा इङ्‌जाङ्‌हाॽओबा आत्‍तिन् इङ्‌जाङ्‌ङिन्‍नाङ् के़न्‍इःत्‍तुम्‍मिन् के़न्‍नाःत्‍तुम्‍मिन्‍ने़भग्र,
 २४ हे़क्‍क्‍याङ् सङ्‌जुम्‍भोःल्‍ले़ निङ्‌वाॽ मे़ङ्‌घोए खे़न् याःम्‍बक्‍किन् आन्‍जानिओ मे़जोगुबाने़भग्र, के़रे़क् सङ्‌जुम्‍भोःल्‍ले़ यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍गे़नुॽबा मिधिङ्‌मनादेमनाबा सिदुङ्‌जभा हे़क्‍तङ्‌बारे़ लागि कुम्‍बाबा पित्‍सात् थिक्, खे़ल्‍ले़ पोगुगे़न् कुजा सिदुङ्‌जभा नु वदुम्‍बक्‌वा सिदुङ्‌जभाःन्‍नु सोरिक् थिम् कुइसिःक् तोःन्‍दे़म्‍मे़ॽ, हे़क्‍क्‍याङ् लायोलाम् ले़प्‍मि खोमा वयागे़न् सिदुङ्‌जभारे़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥
 २५ निङ्‌वाॽफुसाम्‍बाल्‍ले़ इस्राइलिहाॽरे़ खुन्‍छिॽ के़रे़क् सङ्‌जुम्‍भोःल्‍ले़ लागि लायोल्‍ले़ लागि ले़प्‍मि नाःक्‍मा याःम्‍बक् चोगुर, हे़क्‍क्‍याङ् खे़ङ्‌हाॽरे़ खुनिॽ लायोन् ले़प्‍मि पोःङ्‌ॽ, थेआङ्‌भे़ल्‍ले़ खे़न् निङ्‌वाॽ मे़ङ्‌घोए मे़जोगुआङ् वये़, हे़क्‍क्‍याङ् खे़ङ्‌हाॽरे़ खुन्‍छिॽ फे़न्‌याःम्‍बक्‍किल्‍ले़ लागि यहवे दाङ्‌बाओ मे़दोन्‍दुबा पोगुगे़न् कुजा सिदुङ्‌जभान् नु सुत्‍थो पोङ्‌मा वयागे़न् सिदुङ्‌जभान् यहवे दाङ्‌बे़ल्‍ले़ कुदगि मे़दारुआङ् वाॽ॥
 २६ कम्‍भलॽरिक् इस्राइलिहाॽरे़ के़रे़क् खुन्‍छिॽ सङ्‌जुम्‍भोःन् नु खे़ङ्‌हाॽरे़ खुन्‍छिॽ लुम्‍मो के़युङ्‌बा वेॽ लाजेॽबाहाॽरे़ खुनिॽ लायोन् नाङ् ले़प्‍मि पोःङ्‌ॽ, थेआङ्‌भे़ल्‍ले़ के़रे़क् मनाहाॽ निङ्‌वाॽ मे़ङ्‌घोए कन् फे़न्‌याःम्‍बक्‍को मे़ध्‍ये़आङ् मे़वये़॥


२७ “‘कर कुभा लत्‍छा मनाःल्‍ले़ निङ्‌वाॽ मे़ङ्‌घोए लायो चोगुने़भग्र, खे़ल्‍ले़ तङ्‌बे थिक् के़गे़प्‍मा कुम्‍मामा मे़ःन्‍दसाःत् थिक् लायोलाम् ले़प्‍मि खोमा वयागे़न् सिदुङ्‌जभा हे़क्‍के तोःन्‍दुर॥
 २८ निङ्‌वाॽ मे़ङ्‌घोए लायो के़जोःक्‍पा खे़न् मनान् निङ्‌वाॽफुसाम्‍बे़ल्‍ले़ यहवे दाङ्‌बाल्‍ले़ कुदगि लायोल्‍ले़ लागि ले़प्‍मि नाःक्‍मा याःम्‍बक् चोगु पिरुर, हे़क्‍क्‍याङ् लायोल्‍ले़ लागि ले़प्‍मि नाःक्‍मा याःम्‍बक् पोङ्‌ङिल्‍ले़ खे़ल्‍ले़ ले़प्‍मि खोसुरो॥
 २९ निङ्‌वाॽ मे़ङ्‌घोए लायो के़जोःक्‍पा इस्राइलि यक्‌युङ्‌बा हे़क्‍क्‍याङ् खिनिॽनु सोरिक् के़युङ्‌बा वेॽ लाजेॽबा मनाःल्‍ले़ कुलागि लत्‍छा थिम् पोङ्‌ल॥


३० “‘कर आप्‍फेक् लाजेॽसाबा इग्र वेॽ लाजेॽबा कुभा मनाःल्‍ले़ निनिबा लायो चोगुने़भग्र, यहवे दाङ्‌बे़न् इङ्‌दो मे़त्‍तुबा आप्‍तिक्‍किन् खे़ल्‍ले़ कुसम्‍धाङ् थारो, हे़क्‍क्‍याङ् खे़न् मनान् खुने़ॽ कुमनाहाॽरे़ खुन्‍छिॽ लुम्‍मोलाम् मे़लःत्‍तु मे़देसुॽ॥
 ३१ थेआङ्‌भे़ल्‍ले़ खे़ल्‍ले़ यहवे दाङ्‌बे़ल्‍ले़ कुबाःन्‍जाक्‍किन् कुनामे़न्‍छाॽ मे़त्‍तुआङ् वाॽ, खे़ब्‍याङ् खुने़ॽ कुइङ्‌जाङ्‌ङिन् फेःन्‍दुआङ् वाॽ॥ खे़न् मनान् कुमनाहाॽलाम् मे़लःत्‍तु मे़देसुर॥ खे़ल्‍ले़ चोगुबा फे़न्‌याःम्‍बक्‍किल्‍ले़ कुले़क्‌वा तुमुररो॥’”



नाःम्‍सिङ्‌मा ये़न् के़भेःम्‍बा मना


३२ इस्राइलिहाॽ मुरे़ःक् खारे़ःक् थेआङ् के़होःप्‍पादे़न्‍नो मे़वये़ल्‍ले़ खे़ङ्‌हाॽरे़ खुन्‍छिॽ मनाधिक् नाःम्‍सिङ्‌मा ये़न्‍नो सिङ् सुम्‍नु यागे़बा मे़निसु॥
 ३३ सिङ् के़सुम्‍बा मनान् खे़ङ्‌हाॽरे़ मोसा, हारुन हे़क्‍क्‍याङ् के़रे़क् इस्राइलि सङ्‌जुम्‍भोओ मे़दारु॥
 ३४ खे़न् खुम्‍दिङ् पिमा के़बोङ्‌बा थिम्‍मिन् खे़ङ्‌हाॽरे़ निङ्‌वाॽ मे़ङ्‌गत्‍तुम्‍बाल्‍ले़ चोगुल्‍ले़ खे़ङ्‌हाॽरे़ खे़न् मनान् मे़साक्‍तु मे़युक्‍खु॥
 ३५ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़न् मनान् से़प्‍माए पोःङ्‌ॽ॥ के़रे़क् सङ्‌जुम्‍भोःल्‍ले़ खे़न् मनान् साःङ्‌गाहिम्‍हाॽ लाःक्‍कात् लुङ्‌ङिल्‍ले़ मे़ले़प्‍तु मे़से़रुर॥”
 ३६ हे़क्‍क्‍याङ् यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍केए के़रे़क् सङ्‌जुम्‍भोःल्‍ले़ खे़न् साःङ्‌गाहिम्‍हाॽ लाःक्‍कात् मे़देॽरु, खे़ब्‍याङ् खे़न् लुङ्‌ङे़ल्‍ले़ मे़ले़प्‍तु मे़से़रुरो॥



चाङ्‌हाॽरे़ कुबोराक्‍हाॽरे़ लागि थिम्‍हाॽ


३७ याम्‍मो यहवे दाङ्‌बे़ल्‍ले़ मोसान् अक्‍खे मे़त्‍तु,
 ३८ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘खिनिॽ के़रे़क् थाःक्‍थाःक्‍को थारिक् खिनिॽ चाङ्‌हाॽरे़ कुयाओ कुबोराक्‍हाॽ फत्‍छे़म्‍मे़ॽ हे़क्‍क्‍याङ् खे़प्‍मो लत्‍छा हिःक्‍कोःम्‍कोःम्‍बा खि थे़क्‍ते़म्‍मे़ॽ॥
 ३९ खे़न् कुबोराक्‍किन् ओगे़मे़त्‍तुम्‍मिल्‍ले़ खिनिॽ खे़न् इङ्‌जाङ्‌हाॽ इःत्‍ते़म् नाःत्‍ते़म्‍मे़ॽ, हे़क्‍क्‍याङ् खिनिॽ आप्‍फेक् मिक्‍ले़ निसुबा पाःन्‍निन् नु निङ्‌वाॽरे़ इःत्‍तुबा पाःन्‍निन् खोसुम्‍बे़गो मे़लॽरे़म्‍मिन्‍ने़ॽ के़लॽबा यहवे दाङ्‌बे़ल्‍ले़ कुइङ्‌जाङ्‌ङिन् निङ्‌वाॽसुम् लॽर॥
 ४० खे़ब्‍याङ् आङ्‌गाॽ के़रे़क् आइङ्‌जाङ्‌हाॽ खिनिॽ इःप्‍मा नाःप्‍मा निङ्‌वाॽ याक्‍काङ् खिनिॽ निङ्‌वाॽफुमाङ्‌ङिल्‍ले़ कुलागि सेसेबा के़बोःक्‍खिॽ॥
 ४१ खिनिॽ निङ्‌वाॽफुमाङ् पोङ्‌मारे़ लागि मिस्रलाम् खिनिॽ के़लःप्‍पा के़धाक्‍पा यहवे दाङ्‌बा खिनिॽ निङ्‌वाॽफुमाङ्‌आ॥ यहवे दाङ्‌बा खिनिॽ निङ्‌वाॽफुमाङ्‌ङिन् आङ्‌गाॽएरो॥’”


 






कोरह, दातान नु अबिरामे़ल्‍ले़ मोसान् मे़अत्‍तु



१६
 १ थिक्‌यान् यिसहाररे़ कुस्‍सा कोरह, ले़बिःल्‍ले़ कुस्‍सा कोरहःल्‍ले़ कुमुॽइदाङ्‌सा, हे़क्‍क्‍याङ् रुबेनरे़ कुधाःक्‍कोबा एलिबरे़ कुस्‍सा दातान नु अबिरामे़न् हे़क्‍क्‍याङ् पेलेथरे़ कुस्‍सा ओने़न् पान् मे़ङ्‌घे़म्‍मनाबा मे़बोःक्‍खे़॥
 २ हे़क्‍क्‍याङ् खे़ङ्‌हाॽ मोसाःल्‍ले़ कुदक्‍ले़ङ्‌वाओ इस्राइलबा सङ्‌जुम्‍भोबा २५० लाम्‍लोबा मनाहाॽनु थिक्‍हुप् मे़बोःक्‍खे़॥
 ३ खे़ङ्‌हाॽ मोसान् नु हारुने़ल्‍ले़ खुन्‍छिॽ तक्‍ले़ङ्‌वाओ के़रे़क् मे़भुङ्‌सिङ्‌ङाङ् खे़ङ्‌हाॽ मे़मे़त्‍तुसि, “खिनिॽ साॽरिक्‍के मे़न्‌वाॽमनाबा के़जोगुम्! सङ्‌जुम्‍भोबा के़रे़क् मनाहाॽ सेसेबा मे़जोक्, हे़क्‍क्‍याङ् यहवे दाङ्‌बे़न् खे़ङ्‌हाॽरे़ खुन्‍छिॽ लुम्‍मो वाॽ॥ खिनिॽ थेआङ् आप्‍फेक् यहवे दाङ्‌बे़ल्‍ले़ के़रे़क् कुमनाहाॽनुःल्‍ले़ यम्‍बा के़हे़न्‍नासिबाबे?”


४ कन् पाःन्‍निन् खे़प्‍सुनुमे़ःन्‍ने मोसान् साम्‍बोन् फन्‍छिङ्‌ङाङ् ने़सिङ्॥
 ५ हे़क्‍क्‍याङ् खुने़ॽ कोरहःन् नु खुने़ॽनु के़दिम्‍बा के़रे़क् मनाहाॽ अक्‍खे मे़त्‍तुसि, “ताःन्‍दिक् तानाम् हात् खुने़ॽ कुमना, आत्‍तिन् सेसेबा चोक्, हे़क्‍क्‍याङ् हात् खुने़ॽ कुबेसाङ् तामा फाःक्‍तुॽ खे़न् पाःन्‍निन् यहवे दाङ्‌बे़ल्‍ले़ ओसे़ःन्‍धाङ् चोगुॽ॥ हात् खुने़ॽ सेगुॽ, खे़न् खुने़ॽ कुबेसाङ् तामा फाःक्‍तुॽ॥
 ६ कोरहए, खे़ने़ॽ अक्‍खे चोगे़ॽ, खे़ने़ॽ नु खे़ने़ॽ के़दिम्‍बा मनाहाॽरे़ साङ्‌ते़रे़ःङ्‌हाॽ याङ्‌ङासिम्‍मे़ॽ॥
 ७ ताःन्‍दिक् यहवे दाङ्‌बे़ल्‍ले़ कुदगि खे़न् साङ्‌ते़रे़ःङ्‌हाॽओ मि नु सुक्‍पा याक्‍ते़म्‍मे़ॽ॥ हात् यहवे दाङ्‌बे़ल्‍ले़ सेगुॽ, हाबा खे़न् सेसेबा पोःङ्‌ॽ॥ ले़बिःल्‍ले़ कुमुॽइदाङ्‌सासे, खिनिॽ साॽरिक्‍के कुॽइगे़भे़रि!”


८ खे़ब्‍याङ् मोसाःल्‍ले़ कोरहःन् मे़त्‍तु, “ले़बिसे, खे़प्‍से़म्‍मे़ॽ॥
 ९ इस्राइलबा निङ्‌वाॽफुमाङ्‌ङिल्‍ले़ खुने़ॽ कुसेसे साःङ्‌गाहिम्‍मो याःम्‍बक् चोःक्‍मा नु सङ्‌जुम्‍भो तगि याःम्‍बक् चोःक्‍मारे़ लागि खुने़ॽ के़दारिआङ् इस्राइलबा सङ्‌जुम्‍भोलाम् खुने़ॽए के़सेगिबान् थे खिनिॽ खे़न् चुक्‍पा के़लेःत्‍तुम्‍बि?
 १० खुने़ॽ खे़ने़ॽनु सोरिक् के़म्‍भुॽ के़न्‍साॽ ले़बिहाॽ निःत्‍ताङ् तारुसिआङ् वाॽ॥ आल्‍ल थे खिनिॽ निङ्‌वाॽफुसाम्‍बा ताक्‍फाआङ् के़गोःत्‍तुम्‍बि?
 ११ खे़ने़ॽ के़दिम्‍बा के़रे़क् मनाहाॽनु यहवे दाङ्‌बे़ल्‍ले़ कुदक्‍ले़ङ्‌वाओ के़जुप्‍सिआङ् के़वयिबि? हारुने़न् हाःत्‍ताङ् खिनिॽ खुने़ॽ कुदक्‍ले़ङ्‌वाओ मने़गे़धिक्‍तिबे?”


१२ खे़ब्‍याङ् मोसाःल्‍ले़ एलिआबरे़ कुस्‍सा दाताने़न् नु अबिरामे़न् उःत्‍छे़ पाङ्‌घुसि॥ कर खुन्‍छिॽ अक्‍खे पाःत्‍ते़छु, “आन्‍छिगे़ मे़भे़न्‍छिन्‍गे़न्॥
 १३ पित्‍नु नु सक्‌वाघु के़गुङ्‌बा लाजेॽओलाम् मुरे़ःक् खारे़ःक् थेआङ् के़होःप्‍पादे़न्‍नो सिसे़ याप्‍मि के़भे़त्‍ते़साङ् खे़ने़ॽ के़न्‌योरे़न्‍बि? याम्‍मो आनिगे सम्‍धाङ् युक् चोःक्‍माआङ् के़गोःत्‍तुबि?
 १४ खे़ने़ॽ आनिगे पित्‍नु नु सक्‌वाघु के़गुङ्‌बा लाजेॽओआङ् याप्‍मि के़म्‍भे़त्‍ते़न्, हे़क्‍क्‍याङ् इक्‍ताप् नु चे़ल्‍ले़क्‍सेॽ इक्‍ताप्‍पाहाॽ हुक्‍काप् चोःक्‍माआङ् याप्‍मि के़म्‍बे़रे़न्॥ खे़ने़ॽ थे कन् मनाहाॽरे़ खुन्‍छिॽ मिक्‍किन् ते़प्‍मा निङ्‌वाॽ के़जोगुबि? आनिगे फे़म्‍माए मे़भे़रिगे़न्॥”


१५ खे़ब्‍याङ् साॽरिक् कुसिक् पोगे़आङ् यहवे दाङ्‌बान् मे़त्‍तु, “खे़ङ्‌हाॽरे़ मे़दोन्‍दुबा सिदुङ्‌जभान् मे़दाःक्‍ते़न्‍ने़ॽ॥ आङ्‌गाॽ खे़ङ्‌हाॽरे़ खुन्‍छिॽ लत्‍छा अदङ् थिक्‍काङ् मे़न्‍देॽए वाॽआ॥ आङ्‌गाॽ खे़ङ्‌हाॽओ कुभा हाःत्‍ताङ् हान्‍ति मे़न्‍जोःक्‍के वाॽआ॥”


१६ मोसाःल्‍ले़ कोरहःन् मे़त्‍तु, “खे़ने़ॽ नु खे़ने़ॽ के़दिम्‍बा के़रे़क् मनाहाॽ हे़क्‍क्‍याङ् हारुने़न्‍नाङ् ताःन्‍दिक् यहवे दाङ्‌बे़ल्‍ले़ कुदगि त्‍ये़म्‍मे़ॽ॥
 १७ खिनिॽ के़रे़क्‍ले़ आप्‍फेक् आप्‍फेक् साङ्‌ते़रे़ःङ्‌हाॽ याङ्‌ङासिम्‍मे़ॽआङ् खे़ङ्‌हाॽओ सुक्‍पा केःत्‍ते़म्‍मे़ॽ, हे़क्‍क्‍याङ् के़रे़क्‍ले़ आप्‍फेक् आप्‍फेक् साङ्‌ते़रे़ःङ्‌हाॽ, इग्र किप् ने़त्‍छिआङ् ङाबोङ् साङ्‌ते़रे़ःङ्‌हाॽ यहवे दाङ्‌बे़ल्‍ले़ कुदगि तारे़म्‍मे़ॽ॥ हारुने़न् नु खे़ने़ॽआङ् आप्‍फेक् आप्‍फेक् साङ्‌ते़रे़ःङ्‌हाॽ तारे़से़ॽ॥”
 १८ कल्‍ले़चोगुल्‍ले़ खे़ङ्‌हाॽ के़रे़क्‍ले़ खुन्‍छिॽ आप्‍फेक् आप्‍फेक् साङ्‌ते़रे़ःङ्‌हाॽ मे़याङ्‌सिङ् हे़क्‍क्‍याङ् खे़प्‍मो मिन् मे़धे़क्‍तुआङ् सुक्‍पा मे़हाःन्‍दु॥ खम्‍भ्‍याङ् खे़ङ्‌हाॽ मोसान् हे़क्‍क्‍याङ् हारुने़न् सोरिक् तुम्‍मादे़न् साःङ्‌गाहिम्‍मोबा लाम्‍धेःप्‍पो मे़ये़म्‍सिङ्॥
 १९ कोरहःल्‍ले़ खुने़ॽ के़दिम्‍बा मनाहाॽ खे़ङ्‌हाॽरे़ खुन्‍छिॽ तक्‍ले़ङ्‌वाओ तुम्‍मादे़न् साःङ्‌गाहिम्‍मो सुप्‍सुसिल्‍ले़ यहवे दाङ्‌बे़ल्‍ले़ कुमिमिदिङ्‌ङिन् खक्‍पे़त् सङ्‌जुम्‍भोओ ओसेःन्‍धाङ् पोःक्‍खे़॥
 २० यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २१ “कन् सङ्‌जुम्‍भोओनु खिनिॽ लाःत्‍लाःत् पोःक्‍खे़म्‍मे़ॽ, हे़क्‍क्‍याङ् आङ्‌गाॽ कन्‍हाॽ थिक्‍ले़ङ्‌ले़ खाप्‍पुथ्‍यःङ् चोगुङ्‌सिङ्‌ॽ॥”


२२ खे़ब्‍याङ् मोसान् नु हारुने़न् साबन् फन्‍ने़छिआङ् ने़ने़सि हे़क्‍क्‍याङ् अक्‍खे मे़त्‍ते़सु, “निङ्‌वाॽफुमाङ्‌ङे, के़रे़क् मुन्‍जिङ् वयाःक् के़लॽबाहाॽरे़ खुन्‍छिॽ सक्‍मा के़गेःप्‍पा के़बिबा निङ्‌वाॽफुमाङ्‌ङे, लत्‍छा मनारे़ लायो चोगुबाओ थे खे़ने़ॽ के़रे़क् सङ्‌जुम्‍भोःन्‍नु के़सिक् पोःक्‍पाबि?”


२३ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 २४ “खे़ने़ॽ खे़न् सङ्‌जुम्‍भोःन् अक्‍खे मे़त्‍ते़से़ॽ, ‘कोरह, दातान नु अबिरामरे़ खुन्‍छिॽ साःङ्‌गाहिम्‍हाॽरे़ कुबेसाङ्‌लाम् खिनिॽ लाःत्‍लाःत् खे़त्‍तासिम्‍मे़ॽ॥’”


२५ मोसान् पोगे़आङ् दातान नु अबिरामओ पे, हे़क्‍क्‍याङ् इस्राइलबा लाम्‍लोबाहाॽआङ् खुने़ॽ कुएगाङ् मे़धासिङ्॥
 २६ खुने़ॽ सङ्‌जुम्‍भोःन् सिङ्‌सिङ् ये़क्‌ये़क् पोङ्‌मा पाङ्‌घुसि, “कन् कुॽइगे़भे़म्‍बा मनाहाॽरे़ खुन्‍छिॽ साःङ्‌गाहिम्‍हाॽओलाम् लाःत्‍लाःत् खे़त्‍तासिम्‍मे़ॽ, हे़क्‍क्‍याङ् कन्‍हाॽरे़ खुन्‍छिॽ थे़माआङ् मे़सुसे़म्‍मिन्‍ने़ॽ, मेःन्‍ने़भग्र कन्‍हाॽरे़ खुन्‍छिॽ के़रे़क् लायोल्‍ले़ चोगुल्‍ले़ खिनिॽआङ् युम्रे़क् के़मे़गिॽ॥”
 २७ कल्‍ले़चोगुल्‍ले़ कोरह, दातान नु अबिरामरे़ खुन्‍छिॽ साःङ्‌गाहिम्‍हाॽओलाम् खे़ङ्‌हाॽ मे़लःन्‍दे़ मे़बे॥ दातान नु अबिरामे़न् खुन्‍छिॽ मे़ःत्‍साहाॽनु सोरिक् खुन्‍छिॽ आप्‍फेक् आप्‍फेक् साःङ्‌गाहिम्‍मोलाम् लाःत्‍लाःत् मे़ये़म्‍सिङ्॥


२८ खे़ब्‍याङ् मोसाःल्‍ले़ मे़त्‍तुसि, “कन् के़रे़क् याःम्‍बक्‍हाॽ चोःक्‍मारे़ लागि आङ्‌गाॽ यहवे दाङ्‌बे़ल्‍ले़ पाङ्‌घाङ्‌बा हे़क्‍क्‍याङ् आङ्‌गाॽ आबाङे आनिङ्‌वाःल्‍ले़ चोगुङ्‌बा मे़ःन् फाॽआङ् कन् लाम्‍बा खिनिॽ निङ्‌वाॽ के़घोसुम्‌ॽ॥
 २९ कन् मनाहाॽआङ् वेॽ के़रे़क् मनाहाॽ कुसिङ् आप्‍फेक् खुन्‍छिॽ थाःक् पुन्‍नाङ् मे़सिने़भग्र, यहवे दाङ्‌बे़ल्‍ले़ आङ्‌गाॽ पाङ्‌घाङ्‌बा मे़ःन्॥
 ३० कर यहवे दाङ्‌बे़ल्‍ले़ निङ्‌वाॽ के़माबा याःम्‍बक् चोगुॽ हे़क्‍क्‍याङ् खाम्‍बाङ्‌ङिन् पक्‍क्रे़ॽ पःङ्‌ङाङ् कन्‍हाॽरे़ खुन्‍छिॽ के़रे़क् चिगक्‌वा सामाहाॽनु सोरिक् कन्‍हाॽ कुहिङ्‌वे़त्‍ते खे़मा यङ्‌सङ्‌ङो मे़बेःक्‍ल याःन्‍दुसिने़भग्र, कन् मनाहाॽरे़ यहवे दाङ्‌बे़न् कुनामे़न्‍छाॽए मे़मे़त्‍तुरे़छ के़लॽबा खिनिॽ निङ्‌वाॽ के़घोसुम्‌ॽ॥”


३१ खुने़ॽ कन् के़रे़क् पाःन्‍हाॽ पाःप्‍मा सुरुआङ्‌लक् थे पत्‍छे़, खे़ङ्‌हाॽरे़ खुन्‍छिॽ सिगाङ्‌बा खाम्‍बाङ्‌ङिन् हर्गे़ॽ पःक्‍खे़॥
 ३२ हे़क्‍क्‍याङ् खाम्‍बाङ्‌ङिन् मुरान् हा मे़प्‍मनाबा कुसिङ् पःक्‍खे़आङ् खे़ङ्‌हाॽ नु खुन्‍छिॽ हिम्‍सयङ्‌हाॽ, कोरहरे़ के़रे़क् कुमनाहाॽ नु खे़ङ्‌हाॽरे़ खुन्‍छिॽ के़रे़क् चिगक्‌वाहाॽआङ् खाङ्‌बाङ्‌ङिल्‍ले़ लरुदेसुसि॥
 ३३ खुन्‍छिॽ मे़गत्‍तुबा के़रे़क् चिगक्‌वाहाॽनु सोरिक् कुहिङ्‌वे़त्‍ते खे़ङ्‌हाॽ खे़मा यङ्‌सङ्‌ङो मे़बे॥ खाम्‍बाङ्‌ङिन् खे़ङ्‌हाॽरे़ खुन्‍छिॽ सम्‍धाङ् चिजुप् चुबे़आङ् लरुदेसुसि, खे़ब्‍याङ् इस्राइलबा सङ्‌जुम्‍भोःल्‍ले़ खुन्‍छिॽ लुम्‍मोलाम् खे़ङ्‌हाॽ मे़मे़गे़॥
 ३४ खे़ङ्‌हाॽ मे़भिःक्‍ते़बा इक्‍लान् कब्रिङ् पिसाङ्‌बा इस्राइलिहाॽरे़ मे़घे़प्‍सु खे़ल्‍ले़ चोगुल्‍ले़ मे़घे़त्‍छिङ्‌ल अक्‍खे लॽमा मे़हेःक्‍ते़, “आनिॽआङ् आल्‍ल खाम्‍बाङ्‌ङिल्‍ले़ आलत् आदेबिला!”


३५ हे़क्‍क्‍याङ् यहवे दाङ्‌बाओलाम् मिधुङ् मिराःक् लःन्‍दे़आङ् सुक्‍पा के़हाःम्‍बा २५० मनाहाॽ खाप्‍पुथ्‍यःङ् चोगुसि॥


३६ यहवे दाङ्‌बे़ल्‍ले़ मोसान् मे़त्‍तु,
 ३७ “निङ्‌वाॽफुसाम्‍बा हारुने़ल्‍ले़ कुस्‍सा एलाजारे़न् के़दिःप्‍पाआङ् के़युङ्‌बा मिधुङ् मिराःक्‍कोलाम् साङ्‌ते़रे़ःङ्‌हाॽ लःप्‍मा नु मिसाङ्‌हाॽ माङ्‌भा माःङ्‌घा तेॽमाआङ् से़मारे़ लागि मुरा मे़त्‍ते़ॽ॥ थेआङ्‌भे़ल्‍ले़ खे़न् साङ्‌ते़रे़ःङ्‌हाॽ सेसेबा चोक्–
 ३८ खे़ङ्‌हाॽग खुन्‍छिॽ आबाङे याम्‍साम्‍मिन् हान्‍ति चोगुर थारिक् लायो के़जोःक्‍पाहाॽरे़ खुनिॽ साङ्‌ते़रे़ःङ्‌सिरो॥ खे़न् साङ्‌ते़रे़ःङ्‌हाॽलाम् ले़त्‍ति तोःम्‍मादे़न्‍निन् पम्‍मारे़ लागि ले़प्‍पे़प्‍पा फे़ःत्‍छे़म्‍मे़ॽआङ् चोगे़म्‍मे़ॽ, थेआङ्‌भे़ल्‍ले़ खे़ङ्‌हाॽ यहवे दाङ्‌बे़ल्‍ले़ कुदगि मे़दोन्‍दुबाल्‍ले़ चोगुल्‍ले़ सेसेबा चोक्॥ इस्राइलिहाॽरे़ खुन्‍छिॽ लागि खे़न् मिक्‍सेन् पोङ्‌ल॥”


३९ खे़ब्‍याङ् एलाजार निङ्‌वाॽफुसाम्‍बे़ल्‍ले़ खे़न् खाप्‍पुथ्‍यःङ् के़बोङ्‌बाहाॽरे़ मे़दोन्‍दुबा कासा साङ्‌ते़रे़ःङ्‌हाॽ याङ्‌सिङ्, हे़क्‍क्‍याङ् खे़ङ्‌हाॽ थगु फे़ःत्‍छुआङ् ले़त्‍ति तोःम्‍मादे़न्‍निल्‍ले़ कुगिप्‍मा पाॽपाःम्‍बा कुले़ःप्‍ला चोगु,
 ४० यहवे दाङ्‌बे़ल्‍ले़ मोसाःन्‍लाम् एलाजारे़न् मे़त्‍तुआङ् वये़बा हे़क्‍केए खे़ल्‍ले़ चोगु॥ हारुनरे़ कुमुॽइदाङ्‌साहाॽनुःल्‍ले़ वेॽ आत्‍तिन् मनाःन्‍नाङ् सुक्‍पा हाःन्‍छे़ निःत्‍ताङ् मे़दाने़न्‍ल फाॽआङ् सिङ्‌सिङ् ये़क्‌ये़क् लॽमारे़ लागि इस्राइलिहाॽरे़ खुन्‍छिॽ लागि कन् के़रे़क् पाःन्‍हाॽ पोःक्‍खे़आङ् वये़, मेःन्‍ने़भग्र खे़न्‍नाङ् कोरहःन् नु खुने़ॽ के़दिम्‍बा मनाहाॽ हे़क्‍के खाप्‍पुथ्‍यःङ् मे़बोङ्‌ॽ॥


४१ कुदाःन्‍दिक्‍मा इस्राइलबा के़रे़क् सङ्‌जुम्‍भोःन् मोसान् नु हारुने़न् खुन्‍छिॽ तक्‍ले़ङ्‌वाओ अक्‍खे मे़लॽरे़आङ् मने़मे़धिक्‍ते़, “खे़न्‍छिॽए यहवे दाङ्‌बे़ल्‍ले़ कुमनाहाॽ के़से़रुसिआङ् वाॽ॥”


४२ कर आल्‍ल सङ्‌जुम्‍भोःल्‍ले़ मोसान् नु हारुनरे़ खुन्‍छिॽ तक्‍ले़ङ्‌वाओ मे़जुप्‍से़आङ् तुम्‍मादे़न् साःङ्‌गाहिम्‍मिन् ओमे़मे़त्‍तु, खे़ब्‍याङ् चघप् खाॽमिःत्‍ते़ल्‍ले़ खे़न् चिबन् पन्‍छु, हे़क्‍क्‍याङ् यहवे दाङ्‌बे़ल्‍ले़ कुमिमिदिङ्‌ङिन् ओसेःन्‍धाङ् पोःक्‍खे़॥
 ४३ मोसान् नु हारुने़न् तुम्‍मादे़न् साःङ्‌गाहिम् तगि पेसि,
 ४४ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु,
 ४५ “खिनिॽ चैँ कन् सङ्‌जुम्‍भोओलाम् लाःत्‍लाःत् खे़त्‍तासिम्‍मे़ॽ, खम्‍भ्‍याङ् आङ्‌गाॽ कन् मनाहाॽ मिक्‍चिराप्‍पा थिक्‍ले़सा खाप्‍पुथ्‍यःङ् चोगुङ्‌सिङ्‌ॽ॥” खे़ब्‍याङ् खे़ङ्‌हाॽ साम्‍बोन् हबत् मे़भन्‍छिङ्‌ङाङ् मे़ने़सिङ्॥


४६ हे़क्‍क्‍याङ् मोसाःल्‍ले़ हारुने़न् मे़त्‍तु, “खे़ने़ॽ के़साङ्‌ते़रे़ःङ्‌ङिन् याङ्‌सिङ्‌ङे़ॽ, खे़ब्‍याङ् खे़प्‍मो ले़त्‍ति तोःम्‍मादे़न्‍नोलाम् मिन् केःत्‍ते़आङ् सुक्‍पा याक्‍ते़ॽ, हे़क्‍क्‍याङ् खिमो खे़न् सङ्‌जुम्‍भोओ तेॽरे़आङ् खे़ङ्‌हाॽ खुन्‍छिॽ आप्‍तिक्‍लाम्‌ सुत्‍थो चोःक्‍मासि हे़क्‍क्‍याङ् खे़ङ्‌हाॽ यहवे दाङ्‌बे़न्‍नु नादङ् चोःक्‍मासि याःम्‍बक् चोगे़ पिरे़से़ॽ, थेआङ्‌भे़ल्‍ले़ यहवे दाङ्‌बे़ल्‍ले़ मि हे़क्‍तङ्‌बा कुसाक्‍के़न्‍निन् पोगे़ चुरे़आङ् वाॽ– मिङ्‌देॽ पोगे़ चुरे़आङ् वाॽ॥”
 ४७ खे़ब्‍याङ् मोसाःल्‍ले़ मे़त्‍तुबा कुसिङ् हारुनरे़ साङ्‌ते़रे़ःङ्‌ङिन् याङ्‌सिङ्‌ङाङ् सङ्‌जुम्‍भोःल्‍ले़ खुन्‍छिॽ लुम्‍मो लोःक्‍ते़आङ् पे॥ मिङ्‌दे़न् मनाहाॽरे़ खुन्‍छिॽ लुम्‍मो पोङ्‌मा हेःक्‍ते़ चुरे़आङ् वये़, कर खुने़ॽ सुक्‍पा हाःन्‍दुआङ् मनाहाॽ खुन्‍छिॽ आप्‍तिक्‍लाम्‌ सुत्‍थो चोःक्‍मासि याःम्‍बक् चोगु पिरुसि॥
 ४८ खुने़ॽ के़सिबा नु कुहिङ्‌वे़त्‍हाॽरे़ खुन्‍छिॽ लुम्‍मो ये़म्‍सिङ्, हे़क्‍क्‍याङ् मिङ्‌देॽ पोःक्‍मे़न् चक् लॽरे़॥
 ४९ कोरहरे़ कुहिन्‍दोक्‍को के़सिबाहाॽनुःल्‍ले़ वेॽ खे़न् ये़म्‍मो मिङ्‌देल्‍ले़ के़सिबाहाॽ १४,७०० मे़वये़॥
 ५० मिङ्‌दे़न् चक्‍लॽरे़आङ् एगाङ् हारुने़न् तुम्‍मादे़न् सेसे साःङ्‌गाहिम्‍मो मोसारोओ नुःक्‍खे़रो॥


 






हारुनरे़ कुदक्‍काःत्



१७
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ मे़त्‍ते़से़ॽआङ् खे़ङ्‌हाॽरे़ खुन्‍छिॽ थाःक्‍थक्‍मा लत्‍छा लत्‍छा लॽरिक् थिबोङ्‌ङाङ् ने़त्‍छि तक्‍काःत्‍हाॽ तारे़ॽ, हे़क्‍क्‍याङ् खे़ङ्‌हाॽ के़रे़क्‍ले़ खुन्‍छिॽ मिङ्‌हाॽ खे़ने़ॽ खे़ङ्‌हाॽरे़ खुन्‍छिॽ आप्‍फेक् आप्‍फेक् तक्‍काःत्‍हाॽओ साप्‍ते़ॽ॥
 ३ ले़बि थाःक्‍कोबा तक्‍काःत्‍तो खे़ने़ॽ हारुनरे़ कुमिङ् साप्‍ते़ॽ, थेआङ्‌भे़ल्‍ले़ के़रे़क् थाःक्‍थक्‍माबा लाम्‍लोबा मनाःल्‍ले़ लागि लत्‍छा तक्‍कात् कप्‍मा पोःङ्‌ॽ॥
 ४ तुम्‍मादे़न् साःङ्‌गाहिम्‍मो माङ्‌हुप् साप्‍लुङ्‌हाॽ के़याक्‍पा निङ्‌वाॽफुमाङ् सन्‍दोःक्‍किल्‍ले़ कुबेसाङ् आङ्‌गाॽ खिनिॽ तुम्‍निङ्‌बादे़न्‍नो खे़न् तक्‍काःत्‍हाॽ ने़स्‍से़ॽ॥
 ५ आङ्‌गाॽ आत्‍तिन् मनान् सेगुङ्‌ॽ, खे़ल्‍ले़ कुदक्‍काःत्‍तिन् कुजःक् लःन्‌ॽ॥ कम्‍भलॽरिक् खे़ने़ॽ के़दक्‍ले़ङ्‌वाओ इस्राइलिहाॽ मने़धिक्‍मा मे़नाॽर चोगुङ्‌ॽ॥”


६ खे़ब्‍याङ् मोसाःल्‍ले़ इस्राइलिहाॽ कन् पाःन्‍निन् चे़क्‍तुसि, हे़क्‍क्‍याङ् खे़ङ्‌हाॽरे़ खुन्‍छिॽ लाम्‍लोबाहाॽरे़ खुन्‍छिॽ आप्‍फेक् आप्‍फेक् पाधे़बाहाॽरे़ खुन्‍छिॽ थाःक् कुइसिःक् थाःक्‍लाम्‍लोबाहाॽरे़ खुन्‍छिॽ लागि लत्‍छा लत्‍छा लॽरिक् थिबोङ्‌ङाङ् ने़त्‍छि तक्‍काःत्‍हाॽ खुने़ॽ मे़बिरु॥ हारुनरे़ कुदक्‍काःत्‍तिन्‍नाङ् खे़ङ्‌हाॽरे़ खुन्‍छिॽ तक्‍काःत्‍तिल्‍ले़ कुलुम्‍मो ये़बे़॥
 ७ मोसाःल्‍ले़ खे़न् तक्‍काःत्‍हाॽ याङ्‌सिङ् हे़क्‍क्‍याङ् माङ्‌हुप् साप्‍लुङ्‌हाॽ के़याक्‍पा निङ्‌वाॽफुमाङ् सन्‍दोक् के़युङ्‌बा साःङ्‌गाहिम्‍मो यहवे दाङ्‌बे़ल्‍ले़ कुदगि ने़स्‍सु॥


८ कुदाःक्‍दिक्‍मा मोसान् माङ्‌हुप् साप्‍लुङ् के़याक्‍पा निङ्‌वाॽफु सन्‍दोक् के़युङ्‌बा साःङ्‌गाहिम्‍मो पे॥ हे़क्‍क्‍याङ् ले़बि थाःक्‍किल्‍ले़ लागि मे़ने़स्‍सुबा हारुनरे़ कुदक्‍काःत्‍तो कुभे़क्‍मेत् लःन्‍दे़आङ् पत्‍छे़, हे़क्‍क्‍याङ् कुभे़क्‍मेत् लःन्‍दे़आङ् कुभुङ् फे़क्‍ते़ खे़ब्‍याङ् खजङ्‌सेॽआङ्‌नि तुम्‍से़ चुरे़आङ् पत्‍छे़!
 ९ खे़ब्‍याङ् मोसाःल्‍ले़ के़रे़क् तक्‍काःत्‍हाॽ यहवे दाङ्‌बे़ल्‍ले़ कुदगिलाम् इस्राइलिहाॽओ तारु हे़क्‍क्‍याङ् ओमे़मे़त्‍तुआङ् के़रे़क्‍ले़ खुन्‍छिॽ आप्‍फेक् आप्‍फेक् तक्‍काःत्‍हाॽ मे़मे़त्‍छिङ्॥


१० यहवे दाङ्‌बे़ल्‍ले़ मोसान् मे़त्‍तु, “पिफ्‍युङ् के़जोःक्‍पा थाःक्‍हाॽरे़ खुन्‍छिॽ तक्‍ले़ङ्‌वाओ मिक्‍सेःन्‍ले़ लागि हारुनरे़ कुदक्‍काःत्‍तिन् माङ्‌हुप् साप्‍लुङ् के़याक्‍पा निङ्‌वाॽफुमाङ् सन्‍दोःक्‍को कुदगि तेॽरे़आङ् ये़प्‍से़ॽ, खे़ब्‍याङ् आङ्‌गाॽ आदक्‍ले़ङ्‌वाओ खे़ङ्‌हाॽ मने़धिक्‍मा मे़नाॽर चोगे़ पिरे़से़ॽ, मेःन्‍ने़भग्र खे़ङ्‌हाॽ मे़सिरो॥”
 ११ यहवे दाङ्‌बे़ल्‍ले़ इङ्‌जाङ् चोगुबा कुसिङ् मोसाःल्‍ले़ के़रे़क् चोगु॥


१२ इस्राइलिहाॽरे़ मोसान् मे़मे़त्‍तु, “ओमे़त्‍ते़साॽरे़, आनिगे मे़गिगे़, फे़त्‍लाॽरिगे़, आनिगे के़रे़क् थेनाधेबा पोःक्‍खिगे़!
 १३ यहवे दाङ्‌बे़ल्‍ले़ कुसेसे युङ्‌दे़न्‍निल्‍ले़ कुबेसाङ् के़दाबा के़रे़क् थिक्‍काङ् मे़ःन्‍ने मे़सिरो॥ थे आनिगे़आङ् के़रे़क् मे़क्‍मा पोङ्‌बाबि?”


 






निङ्‌वाॽफुसाम्‍बा नु ले़बिहाॽरे़ खुन्‍छिॽ याःम्‍बक्‍हाॽ



१८
 १ खे़ब्‍याङ् यहवे दाङ्‌बे़ल्‍ले़ हारुने़न् मे़त्‍तु, “खे़ने़ॽ, के़स्‍सा के़म्‍मे़त्‍छाॽहाॽ नु ले़बिरे़ कुधाःक्‍लाम्‍बाबा खे़ने़ॽ के़म्‍बारे़ कुहिम्‍सयङ्‌हाॽरे़ सेसेदे़न्‍निल्‍ले़ कुदक्‍ले़ङ्‌वाओ मे़जोगुबा फे़न्‌याःम्‍बक्‍किल्‍ले़ आप्‍तिक्‍किन् खिनिॽ के़गुयुम्‍ल पोःङ्‌ॽ, कर खे़ने़ॽ नु के़स्‍सा ये़म्‍बित्‍छाहाॽरे़रक् निङ्‌वाॽफुसाम्‍बा ताक्‍फाःल्‍ले़ कुयाःम्‍बेओबा फे़न्‌याःम्‍बक्‍किल्‍ले़ कुले़क्‌वा मे़दुमुम्‌ॽ॥
 २ खे़ने़ॽ नु खे़ने़ॽ के़स्‍साहाॽरे़ माङ्‌हुप् साप्‍लुङ् के़याक्‍पा निङ्‌वाॽफुमाङ् सन्‍दोक् के़युङ्‌बा साःङ्‌गाहिम्‍मिल्‍ले़ कुदगाङ् माङ्‌से़वा के़जोगुम्‍मिल्‍ले़ खे़ने़ॽ के़धाःक्‍थे़बा ले़बि थाःक्‍कोबा खे़ने़ॽ के़म्‍भुॽके़न्‍साॽहाॽआङ् खे़ने़ॽनु सोरिक् तारे़से़ॽआङ् त्‍ये़ॽ, हे़क्‍क्‍याङ् खे़ङ्‌हाॽ खे़ने़ॽनु मे़दङ्‌सिङ्‌ङाङ् के़म्‍भाॽर॥
 ३ खे़ङ्‌हाॽ खे़ने़ॽ के़सम्‍धाङ् लक्‍पे़न्‍साबा मे़बोङ्‌ल, हे़क्‍क्‍याङ् सेसे साःङ्‌गाहिम्‍मोबा के़रे़क् याःम्‍बक्‍हाॽ खे़ङ्‌हाॽरे़ मे़जोगुर पोःङ्‌ॽ॥ खे़ङ्‌हाॽ सेसेदे़न्‍नोबा सामाहाॽ नु ले़त्‍ति तोःम्‍मादे़न्‍निल्‍ले़ कुबेसाङ्‌लक् मे़न्‍दाने़न्‍ल, मेःन्‍ने़भग्र खिनिॽआङ् खे़ङ्‌हाॽनुए सोरिक् के़स्‍ये़ॽइ॥
 ४ खे़ङ्‌हाॽरे़ खिनिॽनु सोरिक् मे़बोङ्‌ङाङ् साःङ्‌गाहिम्‍मोबा के़रे़क् याःम्‍बक्‍हाॽ तुम्‍मादे़न् साःङ्‌गाहिम्‍मोबा याःम्‍बक्‍हाॽ ओमे़मे़त्‍तुर॥ वेॽ मना आत्‍तिन्‍नाङ् खिनिॽ निःत्‍ताङ् तामा मे़घोने़न्‍ल॥


५ “खे़ने़ॽए सेसेदे़न्‍निन् नु ले़त्‍ति तोःम्‍मादे़न्‍नोबा याःम्‍बक्‍हाॽ ओमे़त्‍ते़ चोगे़ॽ, खे़ल्‍ले़ चोगुल्‍ले़ इस्राइलिहाॽरे़ खुन्‍छिॽ सम्‍धाङ् याम्‍मो निङ्‌वाॽफुमाङ्‌ङिल्‍ले़ कुसाक्‍के़न्‍निन् मे़धाने़न्‍ल॥
 ६ आङ्‌गाॽए इस्राइलिहाॽरे़ खुन्‍छिॽ लुम्‍मोलाम् खे़ने़ॽ के़म्‍भुॽ के़न्‍साॽ ले़बिहाॽ सेगुङ्‌सिङ्‌ङाङ् वाॽ॥ खे़ङ्‌हाॽ सेसे साःङ्‌गाहिम्‍मो याःम्‍बक् चोःक्‍मारे़ लागि यहवे दाङ्‌बाओ तोःम्‍मनासिबा खे़ने़ॽ के़लागि हुक्‌वासिरो॥
 ७ कर खे़ने़ॽ नु के़स्‍सा ये़म्‍बित्‍छाहाॽरे़रक् ले़त्‍ति तोःम्‍मादे़न्‍निन् नु फोःन्‍दा सिगाङ्‌बा के़रे़क् पाःन्‍हाॽरे़ कुयाःम्‍बेओ निङ्‌वाॽफुसाम्‍बा ताक्‍फाःल्‍ले़ याःम्‍बक्‍किन् लक्‍पे़न् ताःक्‍ते़ॽआङ् याःम्‍बक् चोगे़ॽओ॥ कन् निङ्‌वाॽफुसाम्‍बा ताक्‍फाःन् आङ्‌गाॽ खिनिॽ हुक्‌वा कुइसिःक् पिनिङ्‌ल पत्‍ता॥ कुभा वेॽ मना कॽयो ताने़भग्र खे़न् स्‍ये़प्‍मा पोङ्‌लो॥”



निङ्‌वाॽफुसाम्‍बाहाॽरे़ खुन्‍छिॽ खोमा लक्‍हाॽ


८ याम्‍मो यहवे दाङ्‌बे़ल्‍ले़ हारुने़न् मे़त्‍तु, “इस्राइलिहाॽरे़ आङ्‌गाॽओ मे़दोन्‍दुबा के़रे़क् सेसेबा सिदुङ्‌जभाहाॽ आङ्‌गाॽ खे़ने़ॽ ओमे़प्‍मा याःम्‍बक् पिने़आङ् वाॽ॥ आङ्‌गाॽ खे़ने़ॽ के़गत्‍तुबा निङ्‌वाॽफुसाम्‍बा ताक्‍फाःल्‍ले़ चोगुल्‍ले़ खे़न् लक्‍हाॽ खे़ने़ॽ नु खे़ने़ॽ के़स्‍सा ये़म्‍बित्‍छाहाॽ आभे़ल्‍ले़साङ् के़घोसुम्‍बा लक् कुसिङ् से़न्‍दुङ् पिनिङ्‌ङाङ् वाॽ॥
 ९ मिलाम्‍बा से़म्‍मनाबा ने़मनाबा साॽरिक् सुत्‍थो सिदुङ्‌जभाहाॽओबा लक्‍किन् खे़ने़ॽ के़लक् पोङ्‌ल॥ मनाहाॽरे़ आङ्‌गाॽओ मे़दोन्‍दुबा खे़न् साॽरिक् सेसेबा पोगुगे़न् कुजा सिदुङ्‌जभा, लायोलाम् ले़प्‍मि खोमा सिदुङ्‌जभा नु आप्‍तिक्‍लाम्‌ ले़प्‍मि खोमा सिदुङ्‌जभाहाॽओबा लक्‍हाॽ खे़ने़ॽ नु खे़ने़ॽ के़स्‍साहाॽरे़ लागि खोमा लक् पोःङ्‌ॽ॥
 १० खे़ने़ॽ खे़न् साॽरिक् सेसेबा लेःत्‍ते़आङ् च्‍ये़ॽ॥ के़रे़क् ये़म्‍बित्‍छाहाॽरे़ खे़न् मे़जर॥ कन् खे़ने़ॽ सुत्‍थोबा लेःप्‍मा पोःङ्‌ॽ॥


११ “खे़न्‍नाङ् खे़ने़ॽइन्‍ने़ पोङ्‌ल– इस्राइलिहाॽरे़ खुन्‍छिॽ थाःङ् पङ्‌मनाबा सिदुङ्‌जभारे़ लागि से़म्‍मनाबा के़रे़क् हुक्‌वासुङ्‌हाॽ आङ्‌गाॽ खे़ने़ॽ नु खे़ने़ॽ के़स्‍साहाॽरे़ लागि आभे़ल्‍ले़साङ् खोमा के़बोङ्‌बा लक् कुसिङ् पिनिङ्‌ङाङ् वाॽ॥ खे़ने़ॽ के़हिम्‍मो सुत्‍थो के़बोङ्‌बा के़रे़क्‍ले़ खे़न् चामा मे़सुक्‍तुॽ॥


१२ “खे़ङ्‌हाॽरे़ यहवे दाङ्‌बान् मे़बिरुबा नुबा चैतुन निःङ्‌गेॽ, कुबोक् चे़ल्‍ले़क्‍सेॽ सिजःङ्‌वा, पोगुगे़न् कुजान् तगि के़दुम्‍बा कुजा हे़क्‍के आङ्‌गाॽ खे़ने़ॽए पिने़आङ् वाॽ॥
 १३ खे़ङ्‌हाॽरे़ यहवे दाङ्‌बाओ तोःन्‍छे़ मे़दारुबा खुन्‍छिॽ तगि मे़दुम्‍सुबा कुजाहाॽ खे़ने़ॽइन्‍ने पोङ्‌ल॥ खे़ने़ॽ के़हिम्‍मो सुत्‍थो के़बोङ्‌बा के़रे़क्‍ले़ खे़न् चामा मे़सुक्‍तुॽ॥


१४ “आङ्‌गाॽओ सरक् मे़दोन्‍दुबा इस्राइलबा के़रे़क् पाःन्‍हाॽ खिनिॽइन्‍नेरो॥
 १५ मना इग्र थक्‍साहाॽलाम् यहवे दाङ्‌बाओ मे़दोन्‍दुसिबा तगि के़धाप्‍पा नु सागे़वाःन्‍छिङ्‌बा के़रे़क् थक्‍साज्‍याक् नु अङे़ःक्‌वाहाॽ खे़ने़ॽइन्‍ने़ मे़बोङ्‌ल॥ अक्‍खे पोङ्‌साङ् तगि सागे़वाःन्‍छिङ्‌बा मना नु के़धाप्‍पा थक्‍सान् खे़ने़ॽ कुमे़न् के़हुङुआङ् के़धे़ॽरुर पोःङ्‌ॽ॥
 १६ लाधिक् योःल्‍ले़ सेसेदे़न्‍नोबा सेकेल कुइसिःक् खे़ने़ॽ कुमे़ल्‍लुङ् हे़न्‍दे़आङ् सेकेल ङासि कुमे़ल्‍लुङ् हुङे़ॽआङ् खे़न् के़धे़ॽरुर पोःङ्‌ॽ॥ निबोङ् गेरारे़ सेकेल थिक् पोःङ्‌ॽ॥


१७ “कर तगि के़धाप्‍पा पित्, मे़ल्‍लुक् इग्र मे़ःन्‍दाःन् से़म्‍मा मे़बोङ्‌ने़न्॥ खे़न् सुत्‍थो चोक्॥ खे़ङ्‌हाॽरे़ खुन्‍छिॽ माक्‍खिन् खे़ने़ॽ ले़त्‍ति तोःम्‍मादे़न्‍नो साक्‍खे़ॽ, हे़क्‍क्‍याङ् यहवे दाङ्‌बाल्‍ले़ कुसिराॽ के़धाङ्‌बा कुनाम्‍गे़नुॽबा कुनाम् पोङ्‌मारे़ लागि तोःम्‍मनाबा पोगुगे़न् कुजा सिदुङ्‌जभा कुसिङ् खे़ङ्‌हाॽरे़ खुन्‍छिॽ सोःत्‍ते़न् मिधिक्‍खे़ॽ॥
 १८ कर थाःङ् पङ्‌मनाबा सिदुङ्‌जभाःल्‍ले़ कुसङ्‌बप्‍मे़न् हे़क्‍के नु कुजुक्‌वा कुलाङ्‌भे़ल्‍ले़क्‍मे़न् हे़क्‍के खे़न् तगि के़धाप्‍पा पित्, मे़ल्‍लुक् नु मे़ःन्‍दा साःन्‍नाङ् खे़ने़ॽइन्‍ने़ पोङ्‌ल॥
 १९ इस्राइलिहाॽरे़ यहवे दाङ्‌बाओ मे़दोन्‍दुबा सेसेबा सिदुङ्‌जभालाम् लाःत्‍लाःत् से़म्‍मनाबा के़रे़क् लक्‍हाॽ आभे़ल्‍ले़साङ् के़घोसुम्‍बा लक् कुइसिःक् आङ्‌गाॽ खे़ने़ॽ नु के़स्‍साहाॽ पिनिङ्‌ङाङ् वाॽ॥ यहवे दाङ्‌बे़ल्‍ले़ कुदगि खे़ने़ॽ नु खे़ने़ॽ के़स्‍सा ये़म्‍बित्‍छा मे़न्‍छुमाहाॽरे़ लागि सदादिङ् आप्‍फाल्‍ले़आङ् मे़म्‍बेःम्‍मनाबा माङ्‌हुप् पोःङ्‌ॽ॥”


२० यहवे दाङ्‌बे़ल्‍ले़ हारुने़न् मे़त्‍तु, “खे़ङ्‌हाॽरे़ खुन्‍छिॽ लाजेॽओबा लाजेॽ सिङ्‌बुङ्‌हाॽओ खिनिॽ लाजेॽ लक्‍खोमा युक् होप्॥ खे़ङ्‌हाॽनु सोसोरिक् खे़ने़ॽ थे़माआङ् लक् के़ङ्‌घोसुन्‌ॽ॥ इस्राइलिहाॽरे़ खुन्‍छिॽ लुम्‍मो खे़ने़ॽ के़घोमा लक् नु के़लक् आङ्‌गाॽआएरो॥”



ले़बिहाॽरे़ खुन्‍छिॽ खोमा लक्


२१ यहवे दाङ्‌बे़ल्‍ले़ पाःत्‍तु, “ले़बिःल्‍ले़ कुमुॽदाङ्‌साहाॽरे़ खुन्‍छिॽ लागिग तुम्‍मादे़न् साःङ्‌गाहिम्‍मो माङ्‌से़वा चोःक्‍मारे़ लागि आङ्‌गाॽ इस्राइलिहाॽरे़ खुन्‍छिॽ के़रे़क् थिबोङ् लक्‍हाॽ खे़ङ्‌हाॽरे़ खुन्‍छिॽ खोमा लक् कुइसिःक् पिरुङ्‌सिङ्‌ङाङ् वाॽ॥
 २२ आल्‍लआङ्‌धो तुम्‍मादे़न् साःङ्‌गाहिम् निःत्‍ताङ् इस्राइलिहाॽ मे़न्‍दाने़न्‍ल, मेःन्‍ने़भग्र खुन्‍छिॽ लायोल्‍ले़ चोगुल्‍ले़ खे़ङ्‌हाॽ मे़सिरो॥
 २३ कर तुम्‍मादे़न् साःङ्‌गाहिम्‍मो माङ्‌से़वा चोःक्‍मा याःम्‍बक्‍किन् ले़बिहाॽरे़ मे़जोगुर, हे़क्‍क्‍याङ् खे़ल्‍ले़ कुदक्‍ले़ङ्‌वाओ के़बोङ्‌बा फे़न्‌याःम्‍बक्‍किन् खे़ङ्‌हाॽए खुन्‍छिॽ थे़गेःक्‍पो थारो॥ खे़न् खिनिॽ थाःक्‍थाःक्‍को थारिक् आभे़ल्‍ले़साङ् के़वाॽबा थिम् पोङ्‌ल॥ इस्राइलिहाॽरे़ खुन्‍छिॽ लुम्‍मोग कन्‍हाॽरे़ खुन्‍छिॽ थे़माआङ् लक्‍खोमा युक् होप्॥
 २४ थेआङ्‌भे़ल्‍ले़ इस्राइलिहाॽरे़ सिदुङ्‌जभारे़ लागि यहवे दाङ्‌बाओ मे़दोन्‍दुबा थिबोङ् लक्‍किन्‍ने आङ्‌गाॽ ले़बिहाॽ खुन्‍छिॽ खोमा के़बोङ्‌बा लक् हे़क्‍के पिरुङ्‌सिङ्‌ङाङ् वाॽ॥ आङ्‌गाॽ कन्‍हाॽरे़ खुन्‍छिॽ याःम्‍बेओ अक्‍खे़ पाःत्‍तुङ्‌ङाङ् वाॽ, ‘इस्राइलिहाॽओ कन्‍हाॽरे़ थे़माआङ् लक्‍खोमा युक् मे़ङ्‌गत्‍तुन्‍लो॥’”



ले़बिहाॽरे़ तोःम्‍मा के़बोङ् थिबोङ्‌लक्


२५ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु,
 २६ “खे़ने़ॽ ले़बिहाॽ मे़त्‍ते़से़ॽ, ‘खिनिॽ खोमा के़बोङ्‌बा लाजेॽसिङ्‌बुङ् लक्‍ले़ लागि आङ्‌गाॽ पिनिङ्‌बा इस्राइलिहाॽरे़ खुन्‍छिॽ थिबोङ् लक्‍हाॽ के़दाःक्‍तुम्‍मिल्‍ले़ खे़न् लाम्‍बाआङ् यहवे दाङ्‌बाओ खिनिॽ थिबोङ्‌लक् से़न्‍दाम्‍मे़ॽआङ् सिदुङ्‌जभा तोःन्‍दे़म्‍मे़ॽ॥
 २७ खिनिॽ सिदुङ्‌जभान् चाधाम्‍मादे़न्‍नोबा पोगुगे़न् कुजा नु चे़ल्‍ले़क्‍सेॽ एःम्‍मादे़न्‍नोलाम् के़लःम्‍बा चे़ल्‍ले़क्‍सेॽ सेजःङ्‌वा कुसिङ्‌बा पोःङ्‌ॽ॥
 २८ कम्‍भलॽरिक् इस्राइलिहाॽलाम् के़घोसुम्‍बा के़रे़क् थिबोङ्‌लक्‍लाम् खिनिॽआङ् यहवे दाङ्‌बाओ सिदुङ्‌जभा तोःम्‍मा याःम्‍बक् चोगे़म्‍मे़ॽ, हे़क्‍क्‍याङ् खे़न् लाम्‍बा यहवे दाङ्‌बाओ के़दोःन्‍दुम्‍बा सिदुङ्‌जभान् निङ्‌वाॽफुसाम्‍बा हारुने़न् पिरे़म्‍मे़ॽ॥
 २९ खिनिॽ के़घोसुम्‍बालाम् के़रे़क्‍नुःल्‍ले़ नुबा नु सुत्‍थो लक्‍किन् चाए सिदुङ्‌जभा हे़क्‍के यहवे दाङ्‌बाओ तोःन्‍दे़म्‍मे़ॽ॥’


३० “खे़ने़ॽ ले़बिहाॽ मे़त्‍ते़से़ॽ- ‘आल्‍ल खिनिॽ के़रे़क्‍नुःल्‍ले़ नुबा लक्‍किन् के़दोःन्‍दुम्‍मिल्‍ले़ खे़न् खिनिॽ लागि चाधाम्‍मादे़न्‍नोबा कुजा नु चे़ल्‍ले़क्‍सेॽ एःम्‍मादे़न्‍नोबा चे़ल्‍ले़क्‍सेॽ सिजःङ्‌वा कुसिङ्‌बा पोःङ्‌ॽ॥
 ३१ हे़क्‍क्‍याङ् खिनिॽ नु खिनिॽ हिम्‍सयङ्‌हाॽरे़ खे़न् आत्‍तिन् ते़न्‍नोसाङ् चामा के़सुक्‍तुम्‌ॽ, थेआङ्‌भे़ल्‍ले़ तुम्‍मादे़न् साःङ्‌गाहिम्‍मो खिनिॽ के़जोगुम्‍बा याःम्‍बक्‍किल्‍ले़ कुले़क्‌वा खिनिॽ खोमा नाम्‌याःक्‍लो॥
 ३२ खिनिॽ साॽरिक् नुबा लक्‍किन् के़दोःन्‍दुम्‍बाल्‍ले़ चोगुल्‍ले़ खिनिॽ आप्‍तिक्‍को के़न्‍ध्‍ये़ॽइन्, खे़ब्‍याङ् इस्राइलिहाॽरे़ खुन्‍छिॽ सेसेबा सिदुङ्‌जभाहाॽ खिनिॽ आसुत्‍थो के़न्‍जोगुम्‍मिन्‌ॽ, खम्‍भ्‍याङ् खिनिॽ के़न्‍छे़ॽइन्‍नाङ्‌लो॥’”


 






सुत्‍थो पोङ्‌मा थिम्‍हाॽ



१९
 १ यहवे दाङ्‌बे़ल्‍ले़ मोसान् नु हारुने़न् मे़त्‍तुसि,
 २ “यहवे दाङ्‌बे़ल्‍ले़ के़बिरिबा साम्‌योथिम् इङ्‌जाङ्‌ङोबा लत्‍छा थिम् हाबा कन्‍लो- कुदुक्‍मा कुयॽमा के़होःप्‍मा वरुप्‍लुप्‍मा, आप्‍फाल्‍ले़आङ् खे़ःप्‍सिङ् मे़ङ्‌गुःत्‍ते़मा हे़ःत्‍ताङ्‌मा कुम्‍मामा पित्‍सात् थिक् खे़ङ्‌हाॽओ तारे़म्‍मे़ॽ फाॽआङ् इस्राइलिहाॽ मे़त्‍ते़से़ॽ॥
 ३ खिनिॽ खे़न् कुम्‍मामा पित्‍सात्तिन् निङ्‌वाॽफुसाम्‍बा एलाजारे़न् पिरे़म्‍मे़ॽ, हे़क्‍क्‍याङ् साःङ्‌गाहिम्‍हाॽलाम् लाःक्‍कात् खुने़ॽ खे़न् लःत्‍तुर, खे़ब्‍याङ् खुने़ॽ कुबेसाङ् खे़न् मे़से़रुर॥
 ४ खे़न् एगाङ् निङ्‌वाॽफुसाम्‍बा एलाजारे़ल्‍ले़ कुहुक्‍चोओलाम् खे़न् सामाक्‍खिन् कुभा याङ्‌सिङ्‌ल हे़क्‍क्‍याङ् तुम्‍मादे़न् साःङ्‌गाहिम् तगि नुसिले़ङ् साक्‍खुर॥
 ५ खुने़ॽ निसुरए खे़न् कुम्‍मामा पित्‍सात्तिन्, कुहोरिक्, कुने़क्‍सा, कुमाक्‍खिॽ नु पिॽहिःन् सोसोरिक् मिमे़धिक्‍खु मे़देसुर॥
 ६ खे़ब्‍याङ् निङ्‌वाॽफुसाम्‍बे़ल्‍ले़ साम्‍माङ्‌सिङ्, हिसप् याःन्, हे़ःत्‍ताङ्‌बा से़मुरिक्‍किन् याङ्‌सिङ्‌ङाङ् मिमे़धिक्‍खुआङ् के़ने़बा कुम्‍मामा पित्‍साःत्‍तो लाप्‍फुसु केःत्‍तुर॥
 ७ खे़न् एगाङ् निङ्‌वाॽफुसाम्‍बे़ल्‍ले़ खुने़ॽ कुजाङ्‌ङिन् वाहप्‍तुर, हे़क्‍क्‍याङ् च्‍वाःत्‍तिल्‍ले़ वारुःम्‍सिङ्‌ङाङ् साःङ्‌गाहिम्‍हाॽओ नुःङ्‌ल॥ कर खे़न् निङ्‌वाॽफुसाम्‍बे़न् युःन्‍छिक् थारिक् आसुत्‍थो पोङ्‌ल॥
 ८ खे़न् मिगे़धिङ्‌बे़ल्‍ले़आङ् कुजाङ्‌ङिन् वाहप्‍तुर, हे़क्‍क्‍याङ् च्‍वाःत्‍तिल्‍ले़ वारुःम्‍सिङ्‌ल॥ खुने़ॽआङ् युःन्‍छिक् थे़म्‍बाए आसुत्‍थो पोङ्‌ल॥


९ “कुभा लत्‍छा सुत्‍थो मनाःल्‍ले़ खे़न् कुम्‍मामा पित्‍सात् खाप्‍पुःन् फुक्‍खुर हे़क्‍क्‍याङ् साःङ्‌गाहिम्‍हाॽलाम् लाःक्‍कात् कुभा सुत्‍थोबा ते़न्‍नो खे़न् युक्‍खुर॥ खे़ङ्‌ग ओगप् चोःक्‍मारे़ लागि लायोलाम् सुत्‍थो पोङ्‌मा फाॽआङ् सुत्‍थो चोःक्‍सिङ्‌मा च्‍वाःत्‍तो इस्राइलि सङ्‌जुम्‍भोःल्‍ले़ मे़युक्‍खुर पोःङ्‌ॽ॥ कङ्‌ग लायोलाम् सुत्‍थो पोङ्‌मारे़ लागिरो॥
 १० कुम्‍मामा पित्‍सात् खाप्‍पु के़भुङ्‌बाल्‍ले़ कुजाङ्‌ङिन् वाहप्‍तुर, हे़क्‍क्‍याङ् युःन्‍छिक् थारिक्‍के खुने़ॽआङ् आसुत्‍थो पोःङ्‌ॽ॥ इस्राइलिहाॽ नु खे़ङ्‌हाॽरे़ खुन्‍छिॽ लुम्‍मो के़युङ्‌बा वेॽ लाजेॽबा मनाहाॽरे़ लागि कन् सदादिङ्‌बा थिम् पोङ्‌लरो॥



चेःन् सुमाआङ् सुत्‍थो चोःक्‍सिङ्‌मा थिम्


११ “चे के़सुबा मनान् नुसि ये़न् थारिक् आसुत्‍थो पोःङ्‌ॽ॥
 १२ खुने़ॽ खे़न् च्‍वाःत्‍तिल्‍ले़ सुम्‍सिगेक्‍पा नु नुसिगेक्‍पा ये़न्‍नो सुत्‍थो चोःक्‍सिङ्‌ल, हे़क्‍क्‍याङ् खुने़ॽ सुत्‍थो पोःङ्‌ॽ॥ कर खे़ल्‍ले़ सुम्‍सिगेक्‍पा नु नुसिगेक्‍पा ये़न्‍नो खुने़ॽ सुत्‍थो मे़जोःक्‍सिङ्‌ने़न्‍ने़भग्र खे़न् सुत्‍थो मे़बोङ्‌ने़न्॥
 १३ आत्‍तिल्‍ले़ चेःन् सुसुआङ् खुने़ॽ सुत्‍थो मे़जोःक्‍सिङ्‌ङिन्, खे़ल्‍ले़ यहवे दाङ्‌बे़ल्‍ले़ कुसेसे युङ्‌दे़न्‍निन् आसुत्‍थो चोगुॽ॥ खे़न् मनान् इस्राइलिहाॽलाम् मे़लःत्‍तु मे़देसुर॥ सुत्‍थो चोःक्‍सिङ्‌मा च्‍वाःत्‍तिन् खे़ल्‍ले़ कुसम्‍धाङ् मे़न्‍छाक्‍खुन्, कल्‍ले़चोगुल्‍ले़ खे़न् आसुत्‍थोए चोक्॥ खे़ल्‍ले़ कुआसुत्‍थोन् खुने़ॽ कुसम्‍धाङ्‌ङे हाबा वाॽर॥


१४ “कुभा मनाःन् साःङ्‌गाहिम्‍मो सिने़भग्र खे़ल्‍ले़ लागि थिम् हाबा कन्‍लो- खे़न् साःङ्‌गाहिम्‍मो के़दाबा नु साःङ्‌गाहिम् सिगाङ् के़वाॽबा के़रे़क् मनाहाॽ नुसि ये़न् थारिक् आसुत्‍थो मे़बोङ्‌ॽ॥
 १५ कुसुःप्‍मा मे़ःन्‍ने हङ् लॽरिक् के़युङ्‌बा के़रे़क् खप्‍प्‍याहाॽ आसुत्‍थो पोःङ्‌ॽ॥


१६ “लाःक्‍कात् ले़प्‍माङ् ताभेःल्‍ले़ मे़से़रुसिबा इग्र आप्‍फेक् के़सिबा चे किग्र मनाःल्‍ले़ कुये़त् इग्र इपुङ्‌ङिन् हाःत्‍ले़ सुसुॽ, खे़न् नुसि ये़न् थारिक् आसुत्‍थो पोःङ्‌ॽ॥


१७ “खे़न् आसुत्‍थो मनाःल्‍ले़ कुलागि थिम् कुइसिःक् सुत्‍थो पोङ्‌मा सिदुङ्‌जभा मिधिङ्‌मनादेमनाबा पिप्‍मा खाप्‍पुःन् याङ्‌सिङाङ् खप्‍प्‍याओ केःत्‍तुर हे़क्‍क्‍याङ् सेसेबा च्‍वाःत्‍तिल्‍ले़ खे़न् ले़ःक्‍तुर पोःङ्‌ॽ॥
 १८ खे़ब्‍याङ् कुभा सुत्‍थो मनाःल्‍ले़ हिसप् याःन्‍ने़न् याङ्‌सिङ्‌ङाङ् खे़न् च्‍वाःत्‍तो हुम्‍सुर हे़क्‍क्‍याङ् साःङ्‌गाहिम्‍मो नु खे़प्‍मो के़युङ्‌बा खप्‍प्‍या सामाहाॽओ खम्‍भ्‍याङ् खे़प्‍मो के़वाॽबा मनाहाॽ सम्‍धाङ् साक्‍खुर॥ हे़क्‍क्‍याङ् आत्‍तिन्‍हाॽरे़ लुङ्‌सि ये़त्, मे़से़रुबा इग्र आबाङे के़सिबा चेहाॽ, इग्र इपुङ्‌हाॽ मे़सुसुॽ खे़ङ्‌हाॽरे़ खुन्‍छिॽ सम्‍धाङ्‌ङाङ् साक्‍खुर॥
 १९ सुत्‍थो मनाःल्‍ले़ आसुत्‍थो के़बोङ्‌बा मनाहाॽरे़ खुन्‍छिॽ सम्‍धाङ् सुम्‍सिगेक्‍पा नु नुसिगेक्‍पा ये़न्‍नो खे़न् च्‍वाःत्‍तिन् साक्‍खुर॥ सुत्‍थो मनाःल्‍ले़ नुसिगेक्‍पा ये़न्‍नो चैँ खुने़ॽ खे़ङ्‌हाॽ सुत्‍थो चोगुसिर, हे़क्‍क्‍याङ् खे़ङ्‌हाॽरे़ खुन्‍छिॽ चाङ्‌हाॽ वामे़हप्‍तुआङ् वामे़रुःम्‍सिङ्‌ल, खे़ब्‍याङ् खे़ङ्‌हाॽ युःन्‍छिक् थारिक् आसुत्‍थो मे़बोङ्‌ॽ॥
 २० कर आसुत्‍थो के़बोङ्‌बा मनाहाॽ आप्‍फेक् सुत्‍थो मे़न्‍जोःक्‍सिङ्‌ङिन्‍ने़भग्र खे़न् मनाहाॽ सङ्‌जुम्‍भोलाम् मे़लःत्‍तु मे़देसुसिर, थेआङ्‌भे़ल्‍ले़ खे़ङ्‌हाॽरे़ यहवे दाङ्‌बे़ल्‍ले़ कुसेसेदे़न्‍निन् आसुत्‍थो मे़जोगु॥ सुत्‍थो पोङ्‌मा च्‍वाःत्‍तिन् खे़ङ्‌हाॽ सम्‍धाङ् मे़न्‍छाङ्‌ङे वाॽबे़ल्‍ले़ चोगुल्‍ले़ए खे़ङ्‌हाॽ आसुत्‍थो मे़जोक्॥
 २१ खे़ङ्‌हाॽरे़ खुन्‍छिॽ लागि खे़न् सदादिङ्‌ले़ लागि थिम् पोङ्‌ल॥


“सुत्‍थो चोःक्‍सिङ्‌मा च्‍वाःत् के़साङ्‌बे़ल्‍ले़आङ् कुजाङ्‌ङिन् वाहप्‍तुर॥ खे़न् सुत्‍थो चोःक्‍सिङ्‌मा च्‍वाःत् के़सुबे़न्‍नाङ् युःन्‍छिक् थारिक् आसुत्‍थो पोःङ्‌ॽ॥
 २२ आसुत्‍थो मनाःल्‍ले़ सुसुबा थे़माःन्‍छाङ् आसुत्‍थो पोःङ्‌ॽ, हे़क्‍क्‍याङ् खे़न् सुसुबा पाःन्‍हाॽ के़सुबे़न्‍नाङ् युःन्‍छिक् थारिक् आसुत्‍थो पोङ्‌लो॥”


 






सियाक्‍पेॽ थे़याक्‍पेॽओलाम् च्‍वाःत्


(ला १७:१-७)



२०
 १ इस्राइलिहाॽरे़ खुन्‍छिॽ के़रे़क् सङ्‌जुम्‍भोःन् थिक्‍सिगेक्‍पा लाओ जिनबा मुरे़ःक् खारे़ःक् थेआङ् के़होःप्‍पादे़न्‍नो मे़गे़रे़, हे़क्‍क्‍याङ् कादेसओ याङ्‌मे़धोःक्‍ते़॥ खम्‍भ्‍याङ् मिरियम्‍मिन् आम्‍भा खे़प्‍मो मासिङ्, हे़क्‍क्‍याङ् खे़ङ्‌हाॽरे़ खुने़ॽ आम्‍भा खे़प्‍मो मे़लुप्‍तु॥


२ सङ्‌जुम्‍भोःल्‍ले़ खुन्‍छिॽ लागि खे़प्‍मो थुङ्‌मा च्‍वाःत् होःप्‍ते़, हे़क्‍क्‍याङ् मनाहाॽ मोसान् नु हारुनरे़ खुन्‍छिॽ तक्‍ले़ङ्‌वाओ मे़जुप्‍से़॥
 ३ खे़ङ्‌हाॽ मोसाःन्‍नु खे़माॽ मे़जोगे़आङ् अक्‍खे मे़मे़त्‍तु, “आनिगे फुॽनुसाॽहाॽ यहवे दाङ्‌बे़ल्‍ले़ कुबेसाङ् मे़स्‍ये़ःल्‍ले़ आनिगे़आङ् स्‍ये़ॽइगे़ल्‍ले़ नुरे़बामे़न्॥
 ४ थेआङ्‌भे़ल्‍ले़ आल्‍ल आनिगे पित्‍थक्‍साहाॽनु सोसोरिक् आनिगे़आङ् स्‍ये़ॽइगे़॥ थेआङ् यहवे दाङ्‌बे़ल्‍ले़ कुसङ्‌जुम्‍भोन् खे़ने़ॽ कन् मुरे़ःक् खारे़ःक् थेआङ् के़होःप्‍पादे़न्‍नो के़भे़त्‍तुसिबाबे?
 ५ मिस्रलाम् थेआङ् कन् ताप्‍फे़ःम्‍बा ते़न्‍नो आनिगे याप्‍मि के़भे़त्‍ते़बाबे? कन् ते़न्‍नो कुजा, इग्र पःत्‍छेॽ किग्र चे़ल्‍ले़क्‍सेॽ फुॽले़सेॽहाॽ थे़माआङ् होप्॥ कॽयो थुङ्‌मा च्‍वाःत्‍ताङ् होप्!”


६ खे़ब्‍याङ् मोसान् नु हारुने़न् सङ्‌जुम्‍भोःल्‍ले़ खुन्‍छिॽ तगिलाम् तुम्‍मादे़न् साःङ्‌गाहिम्‍मोबा लाम्‍धेःत्‍तो पेसिआङ् साम्‍बोन् हबत् फन्‍ने़सिआङ् ने़ने़सि, हे़क्‍क्‍याङ् यहवे दाङ्‌बाल्‍ले़ कुमिमिदिङ्‌ङिन् खे़ङ्‌हाॽरे़ खुन्‍छिॽ लुम्‍मो ओसेःन्‍धाङ् पोःक्‍खे़॥
 ७ यहवे दाङ्‌बे़ल्‍ले़ मोसान् मे़त्‍तु,
 ८ “माङ्‌हुप् सन्‍दोःक्‍के़ल्‍ले़ कुदगि के़ने़बा कन् तक्‍काःत्‍तिन् तेॽरे़आङ् खे़ने़ॽ नु खे़ने़ॽ के़म्‍भुॽ हारुने़न् पेसे़ॽ हे़क्‍क्‍याङ् सङ्‌जुम्‍भोःन् फुक्‍खे़से़ॽ॥ खे़ङ्‌हाॽरे़ खुन्‍छिॽ मिक्‍ले़ तगिए कन् याक्‍पे़न् इङ्‌जाङ् पिरे़ॽ हे़क्‍क्‍याङ् कन् याक्‍पेॽओलाम् च्‍वाःत् लाक्‍तु लःन्‍नाङ् खे़ने़ॽ सङ्‌जुम्‍भोःन् नु खे़ङ्‌हाॽरे़ खुन्‍छिॽ पित्‍थक्‍साहाॽ याक्‍पेॽओलाम् च्‍वाःत् के़बिरुसिॽ॥”


९ खे़ब्‍याङ् यहवे दाङ्‌बे़ल्‍ले़ इङ्‌जाङ् चोगुबा हे़क्‍के मोसाःल्‍ले़ तक्‍काःत्‍तिन् याङ्‌सिङ्‌ङाङ् खुने़ॽ कुगदिलाम् पे,
 १० हे़क्‍क्‍याङ् मोसान् नु हारुनरे़ याक्‍पेःल्‍ले़ कुदगि सङ्‌जुम्‍भोःन् फुक्‍खे़सुसि॥ खे़ब्‍याङ् मोसाःल्‍ले़ खे़ङ्‌हाॽ मे़त्‍तुसि, “खे़प्‍से़म्‍मे़ॽ, पिफ्‍युङ् के़जोःक्‍पासे! थे आन्‍छिगे़ हाबा कन् याक्‍पेॽओलाम् खिनिॽ च्‍वाःत् लःत्‍छु पिआसिगे़बि?”
 ११ हे़क्‍क्‍याङ् मोसाःल्‍ले़ कुहुक्‍किन् फोःक्‍खुआङ् निरे़ङ् कुदक्‍काःत्‍तिल्‍ले़ याक्‍पेन् हिप्‍तु॥ खे़ब्‍याङ् खे़प्‍मोलाम् फजङ्‌जङ् लॽरिक् वे़त्‍ते़सरे़ च्‍वाःत् फक्‍ते़लःन्‍दे़, हे़क्‍क्‍याङ् सङ्‌जुम्‍भो नु पित् थक्‍साहाॽरे़ मे़धुङु॥


१२ कर यहवे दाङ्‌बे़ल्‍ले़ मोसान् नु हारुने़न् मे़त्‍तुसि, “आङ्‌गाॽ सेसे चोगाङ्‌बा पाःन्‍नो मिङ्‌सो इङ्‌धाङ् पिमारे़ लागि इस्राइलिहाॽरे़ खुन्‍छिॽ तगि नुरिक्‍काङ् खे़न्‍छिॽ आङ्‌गाॽ नसान् याप्‍मि के़न्‍जोगे़सिन्‍बाल्‍ले़ चोगुल्‍ले़ आङ्‌गाॽ खे़ङ्‌हाॽ पिमा इःत्‍तुङ्‌सिङ्‌बा लाजेॽओ खे़न्‍छिॽ खे़ङ्‌हाॽ के़प्‍मा के़ङ्‌घोसुन्॥”


१३ मेरिबाओबाa च्‍वाःत् हाबा कन् मे़मे़त्‍तुॽ॥ हाबा कॽयो इस्राइलिहाॽ यहवे दाङ्‌बान्‍नु खे़माॽ मे़जोगे़, हे़क्‍क्‍याङ् खे़ङ्‌हाॽरे़ खुन्‍छिॽ लुम्‍मो खुने़ॽ सेसे लॽरिक् ओःन्‍धाक्‍सिङ्‌लो॥



एदोमबा हाङ्‌ङिल्‍ले़ इस्राइलिहाॽ नाॽरुसि


१४ मोसाःल्‍ले़ कादेसलाम् इङ्‌साबाहाॽ अक्‍खे मे़त्‍तुसिआङ् एदोमबा हाङ्‌ङिन् इङ्‌घङ् हाक्‍तुरो,


“खे़ने़ॽ के़गाॽइ इस्राइलबा मनाहाॽरे़ अक्‍खे मे़बाःत्‍तुॽ, आनिगे तुमुम्‍बे़बा तुक्‍खे़ःन् खे़ने़ॽ के़निसुआङ् वाॽ॥
 १५ आनिगे थाःक्‍थे़बाहाॽ मिस्र लाजेॽओ मे़बेआङ् मे़वये़, हे़क्‍क्‍याङ् आनिगे यरिक् तङ्‌बे थारिक् मिस्र लाजेॽओ वयिगे़, खम्‍भ्‍याङ् मिस्रबा मनाहाॽरे़ आनिगे नु आनिगे थाःक्‍थे़बाहाॽ साॽरिक् ताप्‍फे़ःल्‍लिक् मे़मे़त्‍तिगे़॥
 १६ कर यहवे दाङ्‌बान् आनिगे पेलि फाक्‍तुम्‍बे़, खे़ब्‍याङ् खुने़ॽ आनिगे पेलिन् खे़प्‍सु, खम्‍भ्‍याङ् खुने़ॽ माङ्‌लाइङ्‌बा थिक् पाङ्‌घुआङ् मिस्रलाम् आनिगे लःत्‍ति फे़त्‍तिगे़॥


“आनिगे आल्‍लो खे़ने़ॽ के़लाजेॽ इःन्‍दोओ के़ने़बा कादेस ये़क्‌यक्‍को वयिगे़॥
 १७ चुङ्‌जिगे़न् पेलि फाक्‍कासिगे़, आनिगे खे़ने़ॽ के़लाजेॽओलाम् पोङ्‌माआङ् पेःक्‍मा आभाःक्‍ते़ॽ॥ इक्‍ताप् इग्र चे़ल्‍ले़क्‍सेॽ इक्‍ताप्‍लाम् आनिगे पोःक्‍खिगे़आङ् मे़बेगिगे़न्‌ॽ॥ खे़ने़ॽ के़ज्‍वाःत् थुङ्‌मा के़वाबाक्‍को आनिगे च्‍वाःत् मे़धुङुम्‍बे़न्‌ॽ॥ हाङ् माराम्‍लाम् आनिगे पोःक्‍खिगे़आङ् पेगिगे़॥ खे़ने़ॽ के़इःन्‍दोन् मे़ङ्‌गाःक्‍के थारिक् आनिगे चुक्‌वा फे़ङ्‌वा मे़लॽरिगे़न्‌ॽ॥”


१८ कर एदोम्‍बा हाङ्‌ङिल्‍ले़ खे़ङ्‌हाॽ मे़त्‍तुसि,


“कन् लाजेॽलाम् पोङ्‌माआङ् खिनिॽ पेःक्‍मा के़ङ्‌घोसिन्‌ॽ, मेःन्‍ने़भग्र ताभेन् याङ्‌ङासिगे़आङ् आनिगे खिनिॽ थङ् चोःक्‍मारे़ लागि फत्‍तासिगे़॥”


१९ इस्राइलिहाॽरे़ नोगप् मे़बिरुसि,


“माराम् लाम्‍बाए आनिगे पोःक्‍खिगे़आङ् पेगिगे़ॽ॥ आनिगे नु आनिगे पित् थक्‍साहाॽरे़ खे़ने़ॽ के़ज्‍वाःत्‍ते़न् थुङुम्‍बे़ने़भग्र खे़ल्‍ले़ कुमे़ल्‍लुङ् आनिगे हुङुम्‍बे़॥ आनिगे खे़ने़ॽ के़लाजेॽओलाम्‍बारक् पोङ्‌माआङ् पेःक्‍मा आभाःक्‍ते़ॽ॥”


२० याम्‍मो एदोम्‍बा हाङ्‌ङिल्‍ले़ मे़त्‍तुसि,


“आनिगे खिनिॽ पेःक्‍मा मे़भाःक्‍कासिगे़न्‌ॽ!”


खे़ब्‍याङ् एदोम्‍बा हाङ्‌ङिल्‍ले़ खे़ङ्‌हाॽरे़ खुन्‍छिॽ तक्‍ले़ङ्‌वाओ मुक्‍के़गुबा यरिक् थक्‍सुबा फे़त्‍तुसिआङ् फे़रे़॥
 २१ कम्‍भलॽरिक् इस्राइलिहाॽरे़ खुने़ॽ कुइन्‍दोःन् काःक्‍माआङ् पेःक्‍मा खुने़ॽ मे़दे़न्‍दे़न्॥ कल्‍ले़चोगुल्‍ले़ इस्राइलिहाॽ खे़प्‍मोलाम् मे़नुःक्‍खे़ मे़भे़रे़रो॥



हारुने़न् मासिङ्


२२ के़रे़क् सङ्‌जुम्‍भोःन् कादेसलाम् लाम्‍दिक् मे़जोगे़आङ् होर कोःक्‍माओ मे़गे़रे़ मे़भे़रे़॥
 २३ ए़दोम लाजेॽबा इःन्‍दो पेसाङ्‌बा होर कोःक्‍माओ यहवे दाङ्‌बे़ल्‍ले़ मोसान् नु हारुने़न् अक्‍खे मे़त्‍तुसि,
 २४ “हारुने़न् खुने़ॽ कुसुधे़बा कुदाक्‍थे़बाहाॽओ पेःक्‍काङ् तङ्‌सिङ्॥ मेरिबाओबा च्‍वाःत्‍तो खे़न्‍छिॽ ने़प्‍मजाङ् आङ्‌गाॽ आइङ्‌जाङ्‌ङिल्‍ले़ कुदक्‍ले़ङ्‌वाओ के़बोगे़सिबाल्‍ले़ चोगुल्‍ले़, आङ्‌गाॽ इस्राइलिहाॽ पिमा इःत्‍तुङ्‌सिङ्‌बा लाजेॽओ खे़न् लाःप्‍मा मे़घोने़न्॥
 २५ हारुने़न् नु खुने़ॽ कुस्‍सा एलाजारे़न् खे़ने़ॽ थो होर कोःक्‍माओ तेॽरे़से़ॽआङ् पेगे़ॽ॥
 २६ हारुनरे़ कुजाङ्‌ङिन् फे़न्‍दे़ॽआङ् खुने़ॽ कुस्‍सा एलाजारे़न् चाक्‍ते़ॽ॥ खे़न् एगाङ् हारुने़न् खुने़ॽ कुधाःक्‍हाॽओ पेःक्‍काङ् तङ्‌सिङ्‌ॽ खे़ब्‍याङ् खे़प्‍मोए सिरो॥”


२७ यहवे दाङ्‌बे़ल्‍ले़ इङ्‌जाङ् चोगुबा हे़क्‍केए मोसोःल्‍ले़ चोगु, हे़क्‍क्‍याङ् के़रे़क् सङ्‌जुम्‍भोःल्‍ले़ खुन्‍छिॽ मिक्‍ले़ तगि खे़ङ्‌हाॽ होर कोःक्‍माओ मे़धोःक्‍सिङ् मे़बे॥
 २८ मोसाःल्‍ले़ हारुनरे़ कुजाङ्‌ङिन् फे़न्‍दुआङ् कुस्‍सा एलाजारे़न् चाक्‍तु, हे़क्‍क्‍याङ् आम्‍भा खे़न् कोःक्‍माल्‍ले़ कुजङ्‌ङो हारुने़न् मासिङ्॥ खे़ब्‍याङ् मोसान् नु एलाजारे़न् कोःक्‍माओलाम् यो थाने़सि॥
 २९ के़रे़क् सङ्‌जुम्‍भोःल्‍ले़ हारुने़न् मासिङ्‌बा निङ्‌वाॽ मे़घोसु, खे़ब्‍याङ् के़रे़क् इस्राइलिहाॽरे़ सुम्‍बोङ् ये़न् थारिक् मेरिङ् मे़धक्‍ते़रो॥


 


a २०:१३ मेरिबा– कन् मिङ्‌ङिल्‍ले़ कुबेन् हिब्रुओ “मने़धिक्‍मा/खे़माॽ चोःक्‍मा” पोःङ्‌ॽ॥ 






कनानिहाॽ हारिमे़द्‌ये़



२१
 १ आल्‍ल नेगेवओ के़युङ्‌बा आरादबा कनानि हाङ्‌ङिल्‍ले़ इस्राइलिहाॽ अतारिमबा लाम्‍मो मे़भे़न्‍ल मे़बत् के़लॽबा इङ्‌घङ् खे़प्‍सु, खे़ब्‍याङ् खुने़ॽ इस्राइलिहाॽनु थङ् चोगे़, खे़ब्‍याङ् खे़ङ्‌हाॽओबा कुभाग खुने़ॽ ते़म्‍सुसिआङ् पुङ्‌लाधाबा चोगु फे़त्‍तुसि॥
 २ खे़ब्‍याङ् इस्राइलिहाॽरे़ यहवे दाङ्‌बे़न्‍नु कन् माङ्‌हुप्‍पिन् मे़जोगुआङ् मे़मे़त्‍तु, “खे़ने़ॽ कन् मनाहाॽ आनिगे हुक्‍को के़धासुसिने़भग्र आनिगे खे़ङ्‌हाॽ नु खे़ङ्‌हाॽरे़ खुन्‍छिॽ ये़क्‌यक्‍हाॽ सरक् तोःन्‍दुम्‍बे़आङ् वरे़ङ्‌ले़ङ् खाप्‍पुथ्‍यःङ् चोगुम् पिरुम्‍सिम्‍बे़॥”
 ३ यहवे दाङ्‌बे़ल्‍ले़ इस्राइलिहाॽरे़ खुन्‍छिॽ पेलिन् खे़प्‍सु, हे़क्‍क्‍याङ् कनानिहाॽ खुन्‍छिॽ हुक्‍को थासुसि॥ इस्राइलिहाॽरे़ खे़ङ्‌हाॽ नु खुन्‍छिॽ ये़क्‌यक्‍हाॽआङ् वरे़ङ्‌ले़ङ् खाप्‍पुथ्‍यःङ् मे़जोगु॥ कल्‍ले़चोगुल्‍ले़ खे़न् ते़न्‍निन् होर्माa मिङ् मे़वाःत्‍तुरो॥



कासा असेःक्


४ खे़ङ्‌हाॽरे़ ए़दोम लाजेन् कप्‍माआङ् पेःक्‍मारे़ लागि होर कोःक्‍माओलाम् हे़ःत्‍ताङ्‌बा वरःङ्‌लाम्‍बा मे़बोःक्‍खे़आङ् मे़बे॥ कर लाम्‍दिःक्‍किल्‍ले़ चोगुल्‍ले़ मनाहाॽ साॽरिक् नासिमे़न्‍धःप्‍मनाबा मे़बोःक्‍खे़॥
 ५ खे़ब्‍याङ् खे़ङ्‌हाॽ निङ्‌वाॽफुमाङ्‌ङिन् नु मोसान् खुन्‍छिॽ तक्‍ले़ङ्‌वाओ अक्‍खे लॽमा मे़हेःक्‍ते़, “कन् मुरे़ःक् खारे़ःक् थेआङ् के़होःप्‍पादे़न्‍नो सिसे़ खे़ने़ॽ थेआङ् मिस्र लाजेॽलाम् आनिगे आग्‍भे़त्‍ते़बाबे? कॽयो खरे़ःङ् होप्, कॽयो च्‍वाःत्‍ताङ् होप्॥ कन् कुजागे़भे़म्‍बा कुजाःल्‍ले़ आनिगे निङ्‌सत्‍ले़ॽ ले़ॽरु!”


६ खे़ब्‍याङ् यहवे दाङ्‌बे़ल्‍ले़ खे़न् मनाहाॽरे़ खुन्‍छिॽ लुम्‍मो कुनिङ् के़आःप्‍पा असेःक्‍हाॽ पाङ्‌घु तासुसि, हे़क्‍क्‍याङ् मनाहाॽ मे़अगुसि, हे़क्‍क्‍याङ् यरिक् इस्राइलि मनाहाॽ मे़स्‍ये़॥
 ७ हे़क्‍क्‍याङ् मनाहाॽ मोसाओ मे़द्‌ये़आङ् मे़मे़त्‍तु, “यहवे दाङ्‌बे़ल्‍ले़ कुदक्‍ले़ङ्‌वाओ नु खे़ने़ॽ के़दक्‍ले़ङ्‌वाओ पारिगे़आङ् आनिगे लायो चोगुम्‍बे़आङ् वाॽ॥ खुने़ॽ आनिगे़ओलाम् कन् असेःक्‍हाॽ खे़त्‍तुदे़सुसिर फाॽआङ् यहवे दाङ्‌बान् पेलि फाक्‍ते़ आबिरे़ॽ॥” खे़ब्‍याङ् खे़न् मनाहाॽरे़ खुन्‍छिॽ लागि मोसाःल्‍ले़ पे़लिगे़न् तुवा चोगु॥


८ यहवे दाङ्‌बे़ल्‍ले़ मोसान् मे़त्‍तु, “खे़ने़ॽ लत्‍छा कुनिङ् के़आःप्‍पा असेःक् थिक्‍ले़ कुजइःत् चोगे़ॽ हे़क्‍क्‍याङ् खे़न् लत्‍छा सित्‍लाङ्‌ङो फोःन्‍दे़ॽ॥ असेःक्‍किल्‍ले़ अगुसिबाहाॽरे़ खे़न् ओमे़मे़त्‍तुॽ हे़क्‍क्‍याङ् खे़ङ्‌हाॽ मे़हिङ्‌ॽ॥”
 ९ खे़म्‍ब्‍याङ् मोसाःल्‍ले़ लत्‍छा कासा असेःक् चोगुआङ् खे़न् लत्‍छा सित्‍लाङ्‌ङो फोःन्‍दु॥ असेःक्‍किल्‍ले़ अगुसिबा के़रे़क्‍ले़ कासा असेःक्‍किन् ओमे़मे़त्‍तुआङ् खे़ङ्‌हाॽ मे़हिङे़॥



मोआब पेःक्‍मारे़ लागि लाम्‍दिक्


१० इस्राइलिहाॽ लाम्‍दिक् मे़जोगे़आङ् ओबोतओ साःङ्‌गाहिम् मे़घिङ्‌घु॥
 ११ हे़क्‍क्‍याङ् ओबोतलाम् लाम्‍दिक् मे़जोगे़आङ् मोआबरे़ कुबेसाङ् नाङ्‌गे़न् ले़प्‍माङ् इये–अबारिमबा मुरे़ःक् खारे़ःक् थेआङ् के़होःप्‍पादे़न्‍नो खे़ङ्‌हाॽरे़ साःङ्‌गाहिम् मे़घिङ्‌घु॥
 १२ खे़प्‍मोलाम् खे़ङ्‌हाॽ लाम्‍दिक् मे़जोगे़आङ् जेरेदबा ने़ने़बादे़न्‍नो साःङ्‌गाहिम् मे़घिङ्‌घु॥
 १३ खे़प्‍मोलाम् खे़ङ्‌हाॽ लाम्‍दिक् मे़जोगे़आङ् एमोरिहाॽरे़ खुन्‍छिॽ इःन्‍दोओलाम् के़लःम्‍बा मुरे़ःक् खारे़ःक् थेआङ् के़होःप्‍पादे़न्‍नो के़ने़बा अर्नोन वहःङ् नाधाःम्‍बि ले़प्‍माङ् साःङ्‌गाहिम् मे़घिङ्‌घु॥ अर्नोन वहःङ्‌ङिङ्‌ग मोआबरे़ कुइःन्‍दोरो, खे़न् मोआबि नु एमोरिहाॽरे़ खुन्‍छिॽ लुम्‍मो ने़ःॽ॥
 १४ कल्‍ले़चोगुल्‍ले़ यहवे दाङ्‌बे़ल्‍ले़ कुदे़न्‍धङ् साप्‍पन्‍नो अक्‍खे साप्‍ते़आङ् पत्‍लो–


“सुपा ते़ङ्‌गप्‍पोबा वाहेब ये़क्‌यक्‍को


हे़क्‍क्‍याङ् अर्नोन वहःङ्‌ङोबा ने़ने़बादे़न्‍हाॽओ


१५ खे़ब्‍याङ् ने़ने़बादे़न्‍हाॽओबा सुरेःम्‍ले़ःम्‍बाहाॽ,


खे़न् ते़न्‍हाॽ आर ये़क्‌यक् ले़प्‍माङ् हिसिङ्‌ङाङ्


मोआबरे़ कुइःन्‍दो थारिक् पेआङ् ने़रो॥”


१६ खे़प्‍मोलाम् खे़ङ्‌हाॽ बेओर मे़बे॥ यहवे दाङ्‌बे़ल्‍ले़ मोसान् अक्‍खे मे़त्‍तुबा वाबाक्‍किन् आम्‍भा कप्‍मो ने़रो, “खे़ने़ॽ मनाहाॽ फुक्‍खे़से़ॽ, हे़क्‍क्‍याङ् आङ्‌गाॽ खे़ङ्‌हाॽ च्‍वाःत् पिरुङ्‌सिङ्‌ॽ॥”


१७ खे़ब्‍याङ् इस्राइलिहाॽरे़ कन् नाराफोमा साम्‍लोन् साम्‍मे़मे़त्‍तुरो,


“वाबाक्‍के, फक्‍ते़ लःन्‍दे़ॽओ,


खे़ल्‍ले़ कुसाम्‍लोन् साम्‍मे़त्‍ते़म्‍मे़ॽओ


१८ खे़न् वाबाक्‍किङ्‌ग लाम्‍लोबाहाॽरे़ मे़दयुआङ् ने़स्‍से़रो,


मनाहाॽरे़ खुन्‍छिॽ सुहाङ्‌गे़म्‍बाहाॽरे़ खुन्‍छिॽ हाङ्‌तक्‍कात् नु


तक्‍काःत्‍तिल्‍ले़ मे़दयुआङ् ने़स्‍से़रो॥”


खे़ब्‍याङ् इस्राइलिहाॽ मुरे़ःक् खारे़ःक् थेआङ् के़होःप्‍पादे़न्‍नोलाम् मे़लःन्‍दे़आङ् मत्‍तानाओ लाम्‍दिक् मे़जोगे़,
 १९ हे़क्‍क्‍याङ् मत्‍तानालाम् नहलिएलओ, नहलिएललाम् बमोतओ,
 २० खे़ब्‍याङ् बमोतलाम् मोआबबा ते़ल्‍लक् के़ने़बा ने़ने़बादे़न्‍नो थारिक् लाम्‍दिक् मे़जोगे़ खे़प्‍मोनु पिसगाबा थो चन्‍जम्‍बादे़न्‍नोबा मुरे़ःक् खारे़ःक् थेआङ् के़होःप्‍पादे़न्‍निन् निधाःप्‍लो॥



सिहोननु ओग हाङ्‌हाॽ हारिमे़द्‌ये़


(साम्‌यो इङ् २:२६–३:११)


२१ इस्राइलिहाॽरे़ अक्‍खे मे़मे़त्‍तुसिआङ् एमोरिहाॽरे़ खुन्‍छिॽ हाङ् सिहोनओ इङ्‌साबाहाॽ मे़बाङ्‌घुसि,


२२ “खे़ने़ॽ के़लाॽजेओलाम् पोङ्‌माआङ् पेःक्‍मा आनिगे आभाःक्‍ते़ॽ॥ इक्‍ताप् ले़प्‍माङ् इग्र चे़ल्‍ले़क्‍सेॽ इक्‍ताप् ले़प्‍माङ् आनिगे मे़लासिगे़न्‌ॽ॥ आनिगे खे़ने़ॽ आत्‍तिन् के़वाबाक्‍कोआङ् च्‍वाःत् मे़धुङुम्‍बेन्‌ॽ॥ खे़ने़ॽ के़इःन्‍दोन् मे़ङ्‌गाःक्‍के थारिक् आनिगे हाङ् माराम्‍मे माराम्‍लाम्‍लक् पोःक्‍खिगे़आङ् पेगिगे़॥”


२३ कर सिहोनरे़ इस्राइलिहाॽ खुने़ॽ कुइःन्‍दोन् काःक्‍माआङ् पेःक्‍मा मे़भाःक्‍तुसिन्॥ खुने़ॽ कुधक्‍सुबाहाॽ फुक्‍खुसि, हे़क्‍क्‍याङ् मुरे़ःक् खारे़ःक् थेआङ् के़होःप्‍पादे़न् यहसा थारिक् फे़रे़आङ् इस्राइलिहाॽनु थङ् चोगे़॥
 २४ कर इस्राइलिहाॽरे़ खुने़ॽ ताभेःल्‍ले़ मे़ज्‍ये़प्‍तु मे़से़रु, हे़क्‍क्‍याङ् अर्नोन हःङ्‌गुआङ्‌धो यब्‍बोक् वहःङ् थारिक् खुने़ॽ कुलाजेन् हुक्‍काप् मे़जोगु॥ कर अम्‍मोनिहाॽरे़ खुन्‍छिॽ इःन्‍दोओ थारिक्‍लक् खे़ङ्‌हाॽरे़ हुक्‍काप् मे़जोगु, थेआङ्‌भे़ल्‍ले़ अम्‍मोनिहाॽरे़ खुन्‍छिॽ इःन्‍दोन् नाःम्‍मा सुक्‍मे़न्‍दे़प्‍मनाबा चोगे़॥
 २५ इस्राइलिहाॽरे़ कन् के़रे़क् ये़क्‌यक्‍हाॽ हुक्‍को मे़धासु, खम्‍भ्‍याङ् खे़ङ्‌हाॽरे़ एमोरिहाॽरे़ खुन्‍छिॽ खक्‍पे़त् ये़क्‌यक्‍हाॽओ, हेस्‍बोन नु खे़न् कब्रिङ् पिसाङ्‌बा के़रे़क् पाङ्‌भे़ॽहाॽओआङ् मे़युङ्‌सिङ्॥
 २६ हेस्‍बोने़न् एमोरिहाॽरे़ खुन्‍छिॽ हाङ् सिहोनरे़ कुहाङ्‌पाङ् ने़स्‍से़॥ मोआबबा थिक्‍सिगेक्‍पा हाङ्‌ङिन्‍नु सिहोने़न् थङ् थक्‍ते़आङ् वये़ हे़क्‍क्‍याङ् खे़ल्‍ले़ कुलाजेन् अर्नोन हःङ्‌गु थारिक्‍के कुयुक्‍कोलाम् नाप्‍तुआङ् ने़स्‍से़॥


२७ कल्‍ले़ चोगुल्‍ले़ए साम्‍मिल्‍लाबाहाॽरे़ अक्‍खे मे़बाःत्‍तुआङ् साम्‍मे़मे़त्‍तुआङ् वाॽरो,


“हेस्‍बोनओ खिनिॽ त्‍ये़म्‍मे़ॽओ


हे़क्‍क्‍याङ् खे़न् याम्‍मो चोगे़म्‍मे़ॽओ॥


सिहोनरे़ कुये़क्‌यक्‍किन् याम्‍मो चुक्‍लरो॥


 

२८ “हे़स्‍बोनलाम् मिधुङ् मिराःक् लःन्‍दे़रो,


सिहोनबा ये़क्‌यक्‍कोलाम् मिधुङ् मिराःक् पोगे़रो


हे़क्‍क्‍याङ् मोआबबा आर ये़क्‌यक्‍किन्


नु अर्नोन चन्‍जम्‍बादे़न्‍नोबा मनाहाॽ खाप्‍पुथ्‍यःङ् मे़बोःक्‍खे़आङ् मे़वये़रो॥


२९ मोआबे, खे़ने़ॽग के़जिःत्‍ते़ के़स्‍ये़रो!


कमोसरे़b कुमनासे, खिनिॽ के़मे़गिरो!


खिनिॽ माङ्‌ङिल्‍ले़ कुस्‍साहाॽ के़घे़त्‍छिङ्‌बा हे़क्‍के


हे़क्‍क्‍याङ् कुस्‍सा कुएहाॽ पुङ्‌लाधाबा हे़क्‍के


एमोरिहाॽरे़ खुन्‍छिॽ हाङ् सिहोने़न् पिरुसिआङ् वाॽरो॥


 

३० “कर आनिगे खे़ङ्‌हाॽ नाःन्‍दुम्‍सिम्‍बे़आङ् वाॽरो॥


हेस्‍बोने़ङ्‌ग दिबोन थारिक्‍के मे़गे़रो,


हे़क्‍क्‍याङ् मेदबा थारिक् के़गे़प्‍पा नोपान्


आनिगे मे़क्‍खुम्‍बे़आङ् वाॽरो॥”


३१ कम्‍भलॽरिक् इस्राइलिहाॽ एमोरिहाॽरे़ खुन्‍छिॽ लाजेॽओ युङ्‌मा मे़हेःक्‍ते़॥


३२ मोसाःल्‍ले़ याजेरे़न् थोःम्‍मारे़ लागि मनाहाॽ पाङ्‌घुसि हे़क्‍क्‍याङ् खे़न् एगाङ् इस्राइलिहाॽरे़ खे़न् कब्रिङ् पिसाङ्‌बा पाङ्‌भेॽहाॽ हुक्‍काप् मे़जोगुआङ् खे़प्‍मोबा एमोरिहाॽ मे़नाःत्‍तु मे़दे़सुसि॥
 ३३ खे़न् एगाङ् खे़ङ्‌हाॽ मे़इरे़र बासानबा लाम् मे़बोःक्‍खे़आङ् मे़धोःक्‍सिङ्॥ बासानबा हाङ् ओग नु खुने़ॽ कुमनाहाॽ खे़ङ्‌हाॽनु थक्‍मारे़ लागि एद्रइ मे़प्‍मनादे़न्‍नो मे़लःन्‍दे़ मे़द्‌ये़॥


३४ यहवे दाङ्‌बे़ल्‍ले़ मोसान् मे़त्‍तु, “खे़न्‍नु खे़ने़ॽ मे़गिसे़न्‍ने़ॽ, थेआङ्‌भे़ल्‍ले़ खे़न्, खे़ल्‍ले़ के़रे़क् कुमनाहाॽ नु खे़ल्‍ले़ कुलाजेःन्‍नाङ् खे़ने़ॽ हुक्‍सुप्‍ने़आङ् वाॽ॥ खे़ने़ॽ हेस्‍बोनओ हाङ्‌युक् के़जोःक्‍पा एमोरिहाॽरे़ खुन्‍छिॽ हाङ् सिहोने़न् के़मे़त्‍तुबा हे़क्‍के कन्‍नाङ् मे़त्‍ते़ॽ॥”


३५ कल्‍ले़चोगुल्‍ले़ इस्राइलिहाॽरे़ खुने़ॽ, खुने़ॽ कुस्‍साहाॽ हे़क्‍क्‍याङ् खुने़ॽ के़रे़क् कुधक्‍सुबाहाॽ आत्‍तिन्‍नाङ् मे़ल्‍ले़त् मे़न्‍धाए के़रे़क् मे़स्‍ये़रुसिआङ् खुने़ॽ कुलाजेन् हुक्‍काप् मे़जोगुरो॥


 


a २१:३ होर्मा फाॽइन् खाप्‍पुथ्‍यःङ् पोङ्‌मा॥


b २१:२९ कमोसे़न् मोआबबा माङ् वये़






मोआब हाङ् बालाकरे़ बालामे़न् उःत्‍तु



२२
 १ खे़ब्‍याङ् इस्राइलिहाॽ लाम्‍दिक् मे़जोगे़र मोआबबा ने़ने़बादे़न्‍नो मे़बे हे़क्‍क्‍याङ् यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ साःङ्‌गाहिम्‍हाॽ मे़घिङ्‌घु॥


२ इस्राइलिहाॽरे़ एमोरिहाॽ थे़मा थे़मा मे़मे़त्‍तुसिआङ् वये़, सिप्‍पोरारे़ कुस्‍सा बालाकरे़ खे़न् निसुआङ् वये़,
 ३ हे़क्‍क्‍याङ् मोआबे़न् इस्राइलिहाॽनु साॽरिक् किसे़, थेआङ्‌भे़ल्‍ले़ खे़ङ्‌हाॽ यरिक् मे़वये़॥ इस्राइलिहाॽरे़ मे़जोगुल्‍ले़ खे़ङ्‌हाॽ खुन्‍छिॽ साम्‍मिक्‍ले़ ले़रुसि॥


४ मोआबिहाॽरे़ मिद्‌यानबा काप्‍पो तुम्‍साहाॽ मे़मे़त्‍तुसि, “आल्‍ल आनिॽ के़रे़क् पिसाङ्‌बा ते़न्‍निन् आधोःङ्‌धोःङ्‌बा पित्‍ते़ल्‍ले़ ते़ल्‍लक् इक्‍ताप्‍हाॽ लाःक्‍तु फे़त्‍तुआङ् याःन्‍हाॽ युम्रे़क् मे़क्‍खुबा हे़क्‍के कन् मनालुप्‍लिहाॽरे़ के़रे़क् पाःन्‍हाॽ युम्रे़क् मे़मे़क्‍खुबा पोःक्‍खे़॥”


खे़न् ये़म्‍मो सिप्‍पोरारे़ कुस्‍सा बालाके़न् मोआबबा हाङ् वये़॥
 ५ खुने़ॽ युफ्रेतिस कुबेसाङ् के़युङ्‌बा, खुने़ॽ आप्‍फेक् कुसुवाङ्‌बा कुन्‍साॽरे़ कुबाङ्‌भे़ॽ पतोरओ बओररे़ कुस्‍सा बालामे़न् अक्‍खे मे़त्‍तुआङ् इङ्‌घङ् हाक्‍तुरो,


“मिस्रलाम् लत्‍छा सुवाङ्‌बा मनाहाॽ मे़भे़रे़आङ् लाजेःन्‍ने सधे़क् मे़धिम्‍सु मे़सुरु॥ खे़ङ्‌हाॽ आङ्‌गाॽए आइःन्‍दोओ मे़भे़रे़आङ् मे़युङ्‌सिङ्‌ङाङ् मे़युङ्॥
 ६ आल्‍ल फे़रे़ॽआङ् आङ्‌गाॽ आलागि कन् सुवाङ्‌हाॽ माङ्‌दे साङ्‌ग्रा मे़त्‍ते़से़ॽ, थेआङ्‌भे़ल्‍ले़ खे़ङ्‌हाॽ आङ्‌गाॽनुःल्‍ले़ साॽरिक् मुक्‍साम्‍साबा मे़जोक्॥ हे़क्‍के के़जोगुने़भग्र आङ्‌गाॽ खे़ङ्‌हाॽ नाःन्‍दुङ्‌सिङ्‌ङाङ् लाजेॽलाम् नाःप्‍मादे़मा सुक्‍तुङ्‌बि हाग॥ थे़आङ्‌भे़ल्‍ले़ खे़ने़ॽ आत्‍तिन् मनान् हाङ्‌वागे़न् मुॽइसाम् के़बिरुॽ खुने़ॽओ मुॽइसाम् थाःॽ, हे़क्‍क्‍याङ् आत्‍तिन् माङ्‌दे साङ्‌ग्रा के़मे़त्‍तुॽ खे़न् साङ्‌ग्रारे़ ते़त्‍तुॽ, खे़न् आङ्‌गाॽ निसुङ्‌ङाङ् वाॽ॥”


७ मोआब नु मिद्‌यानबा काप्‍पो तुम्‍साहाॽरे़ थुम्‍म्‍या इमा कुजे़न् याङ्‌ङिन् मे़दाःक्‍तु, हे़क्‍क्‍याङ् बालामओ मे़द्‌ये़आङ् बालाकरे़ कुइङ्‌घङ्‌ङिन् मे़मे़त्‍तु॥


८ बालामे़ल्‍ले़ खे़ङ्‌हाॽ मे़त्‍तुसि, “आइन् से़न्‍दिक् आम्‍भा कम्‍मोए याःक्‍ते़म्‍मे़ॽ, हे़क्‍क्‍याङ् यहवे दाङ्‌बे़ल्‍ले़ आङ्‌गाॽ थे़मा मे़त्‍ताआ, आङ्‌गाॽ हाबा खे़न् पाःन्‍निन् चे़क्‍निङ्‌ॽ॥” कल्‍ले़चोगुल्‍ले़ मोआबबा लाम्‍लोबाहाॽ बालामरो याङ्‌मे़धोःक्‍ते़॥


९ निङ्‌वाॽफुमाङ्‌ङिन् बालामरो ये़आङ् मे़त्‍तु, “खे़ने़ॽओ के़याःक्‍पा मनाहाॽ हाःत्‍छिबे?”


१० बालामरे़ निङ्‌वाॽफुमाङ्‌ङिन् मे़त्‍तु, “मोआबबा हाङ् सिप्‍पोराःल्‍ले़ कुस्‍सा बालाकरे़ आङ्‌गाॽ अक्‍तङ्‌बा इङ्‌घङ् हाक्‍ताङ्‌ङाङ् वाॽ,
 ११ ‘मिस्रलाम् के़लःम्‍बा के़भे़म्‍बा लत्‍छा सुवाङ्‌स्‍मा मनाहाॽरे़ लाजेन् के़रे़क् सधे़क् मे़धिम्‍सुआङ् ने़ःॽ॥ आल्‍ल खे़ने़ॽ फे़रे़ॽआङ् आङ्‌गाॽ ले़प्‍माङ्‌लाम् खे़ङ्‌हाॽ माङ्‌देसे़से़ॽ॥ हे़क्‍के के़जोगुने़भग्र आङ्‌गाॽ खे़ङ्‌हाॽ नाःन्‍दुङ्‌सिङ्‌ङाङ् लाजेॽलाम् नाःप्‍मादे़मा सुक्‍तुङ्‌बि हाग॥’”


१२ कर निङ्‌वाॽफुमाङ्‌ङिल्‍ले़ बालामे़न् अक्‍खे मे़त्‍तु, “खे़ने़ॽ कन्‍हाॽनु मे़बेगे़न्‍ने़ॽ॥ खे़ने़ॽ कन् सुवाङ्‌हाॽ माङ्‌दे साङ्‌ग्रा मे़प्‍मासि मे़नुॽने़न्, थेआङ्‌भे़ल्‍ले़ खे़ङ्‌हाॽ मुॽइसाबा मे़जोक्॥”


१३ खे़ब्‍याङ् बालामे़न् तानाम् आन्‍देःन् पोगे़, हे़क्‍क्‍याङ् बालाकरे़ कुलाम्‍लोबा मनाहाॽ मे़त्‍तुसि, “खिनिॽ आप्‍फेक् लाजेॽओ पेगाम्‍मे़ॽ, थेआङ्‌भे़ल्‍ले़ यहवे दाङ्‌बे़ल्‍ले़ आङ्‌गाॽ खिनिॽनु सोरिक् पेःक्‍मा मे़भाःक्‍ताङ्‌ङिन्॥”


१४ हे़क्‍क्‍याङ् मोआबबा लाम्‍लोबाहाॽ बालाकओ मे़बेआङ् मे़मे़त्‍तु, “बालामे़न् आनिगे़नु फे़म्‍मा मे़दे़न्‍दे़न्॥”


१५ खे़ब्‍याङ् बालाके़ल्‍ले़ तगि पाङ्‌घुसिबानुःल्‍ले़आङ् यरिक् के़दम्‍बा लाम्‍लोबाहाॽ नु थोधोक्‍पा यम्‍बा सुहाङ्‌युक्‍पाहाॽ पाङ्‌घुसि॥
 १६ खे़ङ्‌हाॽ बालामरो मे़द्‌ये़आङ् खुने़ॽ मे़मे़त्‍तु, “सिप्‍पोराःल्‍ले़ कुस्‍सा बालाकरे़ अक्‍खे पाःत्‍तुरो–


“खे़ने़ॽ आङ्‌गाॽ आभाॽसे़ फे़म्‍मारे़ लागि थे़मा पाःन्‍निल्‍ले़आङ् के़न्‍छाक्‍ने़ल्‍ल॥
 १७ आङ्‌गाॽ खे़ने़ॽ यम्‍बा नाजम् पिने़आङ् मिङ्‌सो इङ्‌धाङ्‌साबा चोःक्‍ने़॥ खे़ने़ॽ थे के़बाःत्‍तुॽ आङ्‌गाॽ हाबा खे़न् चोगुङ्‌ॽ॥ कल्‍ले़चोगुल्‍ले़ चिसाजि फे़रे़ॽ, हे़क्‍क्‍याङ् कन् सुवाङ्‌बा मनाहाॽ माङ्‌देसे़से़ॽ॥”


१८ कर बालामे़ल्‍ले़ बालाकरे़ कुइङ्‌साबाहाॽ अक्‍खे मे़त्‍तुसिआङ् नोगप् पिरुसि, “बालाकरे़ कुहाङ् कुहिम्‍मो कत्‍तुबा के़रे़क् साम्‍म्‍याङ् नु युप्‍पाहाॽ पिआसाङ् यहवे दाङ्‌बा आङ्‌गाॽ आनिङ्‌वाफुमाङ्‌ङिल्‍ले़ कुबाःन्‍निन् चुक्‍पा इग्र यम्‍बा पाःन्‍नो फेःम्‍मा मे़सुक्‍कान्॥
 १९ आल्‍ल वेॽहाॽरे़ मे़जोगुबा हे़क्‍केए खिनिॽआङ् आइन् से़न्‍दिक् हाबा कॽयो याःक्‍ते़म्‍मे़ॽ, हे़क्‍क्‍याङ् यहवे दाङ्‌बे़ल्‍ले़ आल्‍लसाङ् वेॽ थे़मा पाःत्‍तुॽ, आङ्‌गाॽ निङ्‌वाॽ खोसुङ्‌ॽ॥”


२० निङ्‌वाॽफुमाङ्‌ङिन् खे़न् से़न्‍दिक् बालामरे़ओ ये़आङ् खुने़ॽ मे़त्‍तु, “कन् मनाहाॽ खे़ने़ॽ के़उःत्‍छे़ मे़द्‌ये़बारो॥ कल्‍ले़चोगुल्‍ले़ खे़ने़ॽ कन्‍हाॽनु सोरिक् पेगे़ॽ, कर आङ्‌गाॽ खे़ने़ॽ थे़मा थे़मा मे़त्‍ने़, खे़न्‍लक् चोगे़ॽ॥”



बालामरे़ कुअदङ्‌ङिन्


२१ बालामे़न् तानाम्‍सा पोगे़, हे़क्‍क्‍याङ् कुअदङ्‌ङो कारेःल्‍लिन् इघेःक्‍खुआङ् मोआबबा लाम्‍लोबाहाॽनु सोरिक् पेरो॥
 २२ कर बालामे़न् पेबाल्‍ले़ चोगुल्‍ले़ यहवे दाङ्‌बान् कुसिक् पोगे़, हे़क्‍क्‍याङ् दाङ्‌बे़ल्‍ले़ कुमाङ्‌लाइङ्‌बान् ये़आङ् कुलाम्‍मिन् थेःक्‍तु पिरु॥ खुने़ॽ आप्‍फेक् कुअदङ्‌ङिन् युक्‍तुआङ् पेर पत्‍छे़॥ बालाम्‍मे़ल्‍ले़ खुने़ॽ कुअदङ्‌ङिन् युक्‍तुआङ् वये़ हे़क्‍क्‍याङ् खुने़ॽनुए सोरिक् कुसे़वारोबा ने़त्‍छिआङ् वये़त्‍छि॥
 २३ यहवे दाङ्‌बे़ल्‍ले़ कुमाङ्‌लाइङ्‌बान् कुहुक्‍को ताभेन् याङ्‌सिङ्‌ङाङ् लाम्‍मो ये़बे़गरे़बा खे़न् अदङ्‌ङिल्‍ले़ निसु, हे़क्‍क्‍याङ् अदङ्‌ङिन् लाम्‍मोनु हिल्‍लिक् हिसिङ्‌ङाङ् इक्‍ताप् ले़प्‍माङ् थासिङ्॥ लाम्‍मो हिमारे़ लागि बालामे़ल्‍ले़ अदङ्‌ङिन् हिप्‍तु॥


२४ नाहाङ् कत्‍नाहाङ् लुङ्‌धाक् से़प्‍मनाबाआङ् के़ये़प्‍पा चे़ल्‍ले़क्‍सेॽ इक्‍ताप् ने़त्‍छिरे़ कुलुम्‍मोबा चिहुॽहुॽबादे़न्‍नो यहवे दाङ्‌बे़ल्‍ले़ कुमाङ्‌लाइङ्‌बान् ये़म्‍सिङ्॥
 २५ यहवे दाङ्‌बे़ल्‍ले़ कुमाङ्‌ला इङ्‌बे़न् निसुआङ् अदङ्‌ङिन् लुङ्‌धाक्‍को चिघे़ःम् खे़ःम्‍सिङ् हे़क्‍क्‍याङ् बालामरे़ कुलाङ्‌ङिन् लुङ्‌धाक्‍को चिभिःत् फिःत्‍तु॥ खुने़ॽ अदङ्‌ङिन् याम्‍मो हिप्‍तु॥


२६ याम्‍मो यहवे दाङ्‌बे़ल्‍ले़ कुमाङ्‌लाइङ्‌बे़न् आल्‍लसाङ् नानाक् पेआङ् चुक्‌वा फे़ङ्‌वा आत्‍तिआङ् हिसिङ्‌मा सुक्‍मे़न्‍दे़प्‍मनाबा चिहुॽहुॽबादे़न्‍नो ये़म्‍सिङ्॥
 २७ अदङ्‌ङिल्‍ले़ यहवे दाङ्‌बे़ल्‍ले़ कुमाङ्‌लाइङ्‌बान् निसुआङ् हर्गुप् ने़सिङ्॥ खे़ब्‍याङ् बालामे़न् कुसिक् पोगे़, हे़क्‍क्‍याङ् कुदक्‍काःत्‍तिल्‍ले़ अदङ्‌ङिन् लःम्‍मा हेःक्‍तु॥
 २८ खे़ब्‍याङ् यहवे दाङ्‌बे़ल्‍ले़ अदङ्‌ङिन् पारे़र याःन्‍दु, हे़क्‍क्‍याङ् खे़ल्‍ले़ बालामे़न् मे़त्‍तु, “आङ्‌गाॽ खे़ने़ॽ थे मे़त्‍ने़आङ् वाॽआङ् आङ्‌गाॽ सुम्‍दुःक् के़हिप्‍ताङ्‌बे?”


२९ बालामे़ल्‍ले़ अदङ्‌ङिन् मे़त्‍तु, “खे़ने़ॽ आङ्‌गाॽ सधःक्‍पा के़जोगाङ्॥ आङ्‌गाॽ आहुक्‍को ताभेन् वये़बा हे़क्‍केःल्‍ले़ आल्‍लोसा खे़ने़ॽ से़त्‍ने़बा वये़मे़न्!”


३० अदङ्‌ङिल्‍ले़ बालामे़न् मे़त्‍तु, “खे़ने़ॽ के़हिङ्‌हिङ् थे़म्‍बा आइन्‍बा ये़न् थारिक् खे़ने़ॽ के़युक्‍तुबा अदङ्‌ङिन् थे आङ्‌गाॽए मे़ःन्‍नाबि? आङ्‌गाॽ आप्‍फाल्‍ले़ खे़ने़ॽनु अक्‍तङ्‌बा चोगुङ्‌ङाङ् वये़बे?”


हे़क्‍क्‍याङ् बालामे़ल्‍ले़ मे़त्‍तु, “मेःन्, मे़न्‍जोःक्‍के के़वाॽ॥”


३१ खे़ब्‍याङ् यहवे दाङ्‌बे़ल्‍ले़ बालामे़न् मिक् निसे़र याःन्‍दु, हे़क्‍क्‍याङ् ताभे के़भिःङ्‌बाआङ् हुक्‍को के़याङ्‌सिङ्‌बा लाम्‍मो के़ये़प्‍पा के़जाबा यहवे दाङ्‌बे़ल्‍ले़ कुमाङ्‌लाइङ्‌बान् खुने़ॽ निसु॥ हे़क्‍क्‍याङ् अःक्‍खुम् मे़ःत्‍छिङ्‌ङाङ् साम्‍बोन् फन्‍छिङ्॥


३२ खे़ब्‍याङ् यहवे दाङ्‌बे़ल्‍ले़ कुमाङ्‌लाइङ्‌बाल्‍ले़ खुने़ॽ मे़त्‍तु, “खे़ने़ॽ थेआङ् के़अदङ्‌ङिन् सुम्‍दुःक् के़हिप्‍तुबा? ओमे़त्‍ते़ॽ, आङ्‌गाॽ खे़ने़ॽ के़लाम् थेःक्‍से़ याङ्‌ङाङ् वाॽआ, थेआङ्‌भे़ल्‍ले़ आङ्‌गाॽ आदगि खे़ने़ॽ आप्‍फेक् के़निङ्‌वाॽ पाःप्‍पाःत् लाङ्‌गे़घेःक्‍ल के़बत्॥
 ३३ खे़न् अदङ्‌ङिल्‍ले़ आङ्‌गाॽ निसाङ्‌ङाङ् आल्‍लो थारिक्‍ले़ सुम्‍दुःक् आङ्‌गाॽ आदगिलाम् खे़त्‍छिङ्॥ आङ्‌गाॽलाम् खे़न् मे़घे़त्‍छिङ्‌ङे़न्‍बा हे़क्‍केःल्‍ले़ आल्‍लो थारिक्‍ले़ आङ्‌गाॽ खे़ने़ॽ आन्‍देःन् से़त्‍ने़मे़न्, कर खे़ङ्‌ग कुहिङ्‌वे़त् ले़रुङ्‌मे़न्॥”


३४ बालामे़ल्‍ले़ यहवे दाङ्‌बे़ल्‍ले़ कुमाङ्‌लाइङ्‌बे़न् मे़त्‍तु, “आङ्‌गाॽ लायो चोगुङ्‌ङाङ् वाॽ॥ आङ्‌गाॽ आलाम्‍मिन् के़धेःक्‍तुआङ् खे़ने़ॽ के़ये़बे़बा आङ्‌गाॽ मे़न्‍निबा॥ कल्‍ले़चोगुल्‍ले़ खे़ने़ॽ के़मिक्‍साओ कन् नुबा मे़जोक्‍ने़न्‍ने़भग्र आङ्‌गाॽ याम्‍मो नुःङ्‌ङा पेःक्‍का॥”


३५ यहवे दाङ्‌बे़ल्‍ले़ कुमाङ्‌लाइङ्‌बे़ल्‍ले़ बालामे़न् मे़त्‍तु, “कन् मनाहाॽनु सोरिक् पेगे़ॽ॥ कर आङ्‌गाॽ थे़मा थे़मा मे़त्‍ने़, हाबा खे़न्‍लक् खे़ने़ॽ पाःत्‍ते़ॽ॥ कल्‍ले़चोगुल्‍ले़ बालामे़न् बालाकरे़ कुलाम्‍लोबाहाॽनु सोरिक् पेरो॥”



बालाकरे़ बालामे़न् लाङ्‌दाःक् मे़त्‍तु


३६ बालाकरे़ बालामे़न् फे़रे़बा खे़प्‍सुआङ् खुने़ॽ कुलाजेॽओबा कुया कुदिङ्‌हाॽरे़ कुबेसाङ्‌बा अर्नोन इःन्‍दोओ के़ने़बा मोआबि ये़क्‌यक् थारिक्‍के खुन्‍छिॽ तुम्‍से़ पे॥
 ३७ बालाकरे़ बालामे़न् मे़त्‍तु, “आङ्‌गाॽ खे़ने़ॽ के़उःत्‍छे़ मनाहाॽ पाङ्‌घुङ्‌सिङ्, कर खे़ने़ॽ आङ्‌गाॽओ थेआङ् के़म्‍भे़रे़न्? थे आङ्‌गाॽ खे़ने़ॽ यम्‍बा नाजम् पिमा मे़सुक्‍ने़म्‍बा वये़बि?”


३८ खे़ब्‍याङ् बालामरे़ बालाके़न् मे़त्‍तु, “ओमे़त्‍ते़ॽ, आल्‍ल आङ्‌गाॽ खे़ने़ॽओ फे़राङ्‌ङाङ् वाॽआ॥ थे़मा पान् पाःप्‍पाआङ् आङ्‌गाॽ मुक्‍साम् मे़गत्‍तान्॥ निङ्‌वाॽफुमाङ्‌ङिल्‍ले़ आङ्‌गाॽ थे़मा इङ्‌जाङ् पिआ आम्‍भा खे़न्‍लक् आङ्‌गाॽ पाःप्‍मा पोःङ्‌ॽ॥”


३९ खे़ब्‍याङ् बालामे़न् बालाके़न्‍नु सोरिक् पे, हे़क्‍क्‍याङ् खे़ङ्‌हाॽ किर्यत-हुसोतओ मे़भे़रे़॥
 ४० बालाके़ल्‍ले़ पित्‍हाॽ नु मे़ल्‍लुक्‍हाॽ सिदुङ्‌सभा तोःन्‍दुसिआङ् बालामे़न् हे़क्‍क्‍याङ् खुने़ॽनु के़भे़म्‍बा लाम्‍लोबाहाॽ पिरुसिरो॥
 ४१ कुदाःन्‍दिक्‍मा तानाम् बालाकरे़ बालामे़न् तेॽरुआङ् बमोत-बालओ थोःक्‍ने़सि पेसि॥ खे़प्‍मोलाम् बालामरे़ इस्राइलिहाॽरे़ खुन्‍छिॽ साःङ्‌गाहिम्‍हाॽरे़ कुभा कुया कुदिङ्‌हाॽ निसुरो॥


 






बालामरे़ थिक्‍सिगेक्‍पा कुइङ्‌घङ्



२३
 १ बालामे़ल्‍ले़ बालाके़न् मे़त्‍तु, “आङ्‌गाॽ आलागि नुसि ले़त्‍ति तोःम्‍मादे़न्‍हाॽ चोगाङ् पिराङ्‌ङे़ॽ, हे़क्‍क्‍याङ् नुसि से़गम्‍बा नु नुसि थुःम्‍बाहाॽ यारिप् चोगाङ् पिराङ्‌ङे़ॽ॥”
 २ बालामे़ल्‍ले़ मे़त्‍तुबा हे़क्‍केए बालाकरे़ चोगु॥ बालाक नु बालामरे़ ले़त्‍ति तोःम्‍मादे़न् थक्‍मा लत्‍छा लत्‍छा से़गम्‍बा नु लत्‍छा लत्‍छा मे़ल्‍लुक् सिदुङ्‌जभा तोःन्‍दे़सु॥


३ बालामे़ल्‍ले़ बालाके़न् मे़त्‍तु, “आङ्‌गाॽ यहवे दाङ्‌बे़ल्‍ले़ कुदुम्‍से़ पेःक्‍काल्‍ले़ खे़ने़ॽ चैँ के़सिदुङ्‌जभाःल्‍ले़ कुबेसाङ् ये़म्‍सिङ्‌ङे़ॽ॥ आल्‍ल आङ्‌गाॽ चैँ नाहाङ् ले़प्‍माङ् पेःक्‍का, हे़क्‍क्‍याङ् यहवे दाङ्‌बान् आङ्‌गाॽ आदुम्‍से़ युबिला॥ खुने़ॽ आङ्‌गाॽ च्‍याज्‍या ओःन्‍धाक्‍का, खे़न् आङ्‌गाॽ खे़ने़ॽ मे़त्‍ने़॥” खे़क्‍क्‍याङ् खुने़ॽ मुरे़ःक् खारे़ःक्‍पा कोःक्‍मा ले़प्‍माङ् पे॥


४ निङ्‌वाॽफुमाङ्‌ङिल्‍ले़ बालामे़न् तुमु॥ हे़क्‍क्‍याङ् बालामे़ल्‍ले़ खुने़ॽ मे़त्‍तु, “आङ्‌गाॽ नुसि ले़त्‍ति तोःम्‍मादे़न् चोगुङ्‌ङाङ् खे़प्‍मो आङ्‌गाॽ ले़त्‍ति तोःम्‍मादे़न् थक्‍मा से़गम्‍बा थिक्‍थिक् नु थुःम्‍बा थिक्‍थिक् सिदुङ्‌जभा तोःन्‍दुङ्‌सिङ्‌ङाङ् मे़ने़रो॥”


५ यहवे दाङ्‌बे़ल्‍ले़ बालामे़ल्‍ले़ कुम्‍ब्राओ इङ्‌घङ् थिक् केःत्‍तु पिरुआङ् मे़त्‍तु, “खे़ने़ॽ नुःङ्‌मा पेःक्‍माआङ् बालाके़न् मे़प्‍मा के़बोङ्‌बा इङ्‌घङ्‌ङिन् हाबा कन्‍लो॥”


६ हे़क्‍क्‍याङ् बालाम्‍मे़न् बालाकओ नुःक्‍खे़आङ् पे॥ कन् ये़म्‍मो बालाके़न् मोआबबा के़रे़क् तुम् मनाहाॽनु सोरिक् खुने़ॽ कुसिदुङ्‌जभाःन्‍नु आल्‍लसाङ् ये़बे़गरे़॥
 ७ खे़ब्‍याङ् बालामे़ल्‍ले़ आरामलाम् नाङ्‌गे़न् ले़प्‍माङ्‌बा कोःक्‍माहाॽओनु फे़त्‍ताङ्॥ हे़क्‍क्‍याङ् खुने़ॽ कम्‍भलॽरिक् कुमाङ्‌निङ्‌वाॽपान्‍निन् पाःत्‍तुरो–


“‘त्‍ये़म्‍मे़ॽओ, आलागि याकुबे़न् माङ्‌देसे़म्‍मे़ॽओ


त्‍ये़म्‍मे़ॽओ,’ मोआबबा हाङ् बालाकरे़ अक्‍खे मे़त्‍ताङ्‌लो


‘खे़ने़ॽ इस्राइलिहाॽ यङ्‌मा से़रे़से़ॽओ॥’


८ निङ्‌वाॽफुमाङ्‌ङिल्‍ले़ए साङ्‌ग्रा मे़मे़त्‍तुन्‍छिन्‍बाहाॽ


आङ्‌गाॽ आक्‍खेलॽरिक् माङ्‌देसुङ्‌सिङ्‌बे?


यहवे दाङ्‌बे़ल्‍ले़ए चे़क्‌या इङ्‌दो मे़मे़त्‍तुन्‍छिन्‍बाहाॽ


आङ्‌गाॽ आक्‍खेआङ् आप्‍तिक् कुःत्‍तुङ्‌सिङ्‌बे?


९ सियाक्‍पेॽ थे़याक्‍पेॽहाॽरे़ कुजङ्‌ङोनु


आङ्‌गाॽ खे़ङ्‌हाॽ निसुङ्‌सिङ्‌लो,


हे़क्‍क्‍याङ् कोःक्‍मा थे़गुहाॽओनु


आङ्‌गाॽ खे़ङ्‌हाॽ ओमे़त्‍तुङ्‌सिङ्‌लो॥


ओमे़त्‍ते़म्‍मे़ॽ, कङ्‌ग एःक् के़युङ्‌बा सुवाङ्‌लो,


खे़ङ्‌हाॽ वेॽ मे़न्‍छाम् सुवाङ्‌हाॽलाम् लाःत्‍लाःत् मे़से़न्‍छिङ्‌लो॥


१० ये़ःङ्‌घा यारिक् यरिक् याकुबरे़ कुमुॽइदाङ्‌साहाॽ हाःत्‍ले़ निःप्‍मा सुक्‍तुसिबे?


इग्र इस्राइलबा कुलक् लिसिओ


कुलक् थिक्‍हाॽआङ् हाःत्‍ले़ निःप्‍मा सुक्‍तुसिबे?


आसिमे़न् साम्‌योबा हे़क्‍तङ्‌बा पोङ्‌लरो,


हे़क्‍क्‍याङ् आनुप्‍मे़न् खे़ङ्‌हाॽरे़न् हे़क्‍तङ्‌बा पोङ्‌लरो॥”


११ खे़ब्‍याङ् बालाके़ल्‍ले़ बालामे़न् मे़त्‍तु, “खे़ने़ॽ आङ्‌गाॽ थे़मा के़मे़त्‍ताबाबे? आनिङ्‌मिहाॽ साङ्‌ग्रा मे़प्‍मासिरे़ लागि आङ्‌गाॽ खे़ने़ॽ फे़त्‍ने़, कर खे़ने़ॽग खे़ङ्‌हाॽ ताङ्‌ग्रात्‍चि मुॽइसाम्‍ने केबिरुसि!”


१२ खुने़ॽ बालाकेन् मे़त्‍तु, “यहवे दाङ्‌बे़ल्‍ले़ मे़त्‍ताङ्‌बा पाःन्‍जाःक्‍किन्‍ने आङ्‌गाॽ पाःप्‍मा मे़बोङ्‌ने़म्‍बि?”



बालामरे़ निसिगेक्‍पा कुइङ्‌घङ्


१३ खे़ब्‍याङ् बालाकरे़ खुने़ॽ मे़त्‍तु, “चिसासाजि वेॽस्‍मादे़न्‍नो आङ्‌गाॽओ फे़रे़ॽ॥ खे़प्‍मोलाम् खे़ने़ॽ खे़ङ्‌हाॽ के़निसुसिॽ॥ खे़ने़ॽ खे़ङ्‌हाॽरे़ खुन्‍छिॽ साःङ्‌गाहिम्‍हाॽरे़ कुया कुदिङ्‌हाॽरक् के़निसु, कर खे़ङ्‌हाॽ के़रे़क् के़न्‍निसुसिन्‌ॽ॥ हाबा खे़प्‍मोलाम् खे़ङ्‌हाॽ आङ्‌गाॽ आलागि माङ्‌दे साङ्‌ग्रा मे़त्‍ते़से़ॽ॥”
 १४ खे़ब्‍याङ् बालाकरे़ खुने़ॽ पिसगाबा कोःक्‍माल्‍ले़ कुजङ्‌ङो के़ने़बा सोफिमबा इक्‍ताप्‍पो तेॽरु, हे़क्‍क्‍याङ् नुसि ले़त्‍ति तोःम्‍मादे़न् चोगुआङ् ले़त्‍ति तोःम्‍मादे़न् थक्‍मा लत्‍छा लत्‍छा से़गम्‍बा नु लत्‍छा लत्‍छा थुःम्‍बा सिदुङ्‌जभा तोःन्‍दुसि॥


१५ बालामे़ल्‍ले़ बालाके़न् मे़त्‍तु, “आङ्‌गाॽ यहवे दाङ्‌बे़ल्‍ले़ कुदुम्‍से़ पेःक्‍काल्‍ले़ खे़ने़ॽ चैँ कन् के़सिदुङ्‌जभाओ हाबा ये़बे़ॽ॥”


१६ यहवे दाङ्‌बे़ल्‍ले़ बालामे़न् तुमु, हे़क्‍क्‍याङ् खुने़ॽ कुम्‍ब्राओ पाःन्‍जाक् केःत्‍तु पिरु, खम्‍भ्‍याङ् खुने़ॽ मे़त्‍तु, “खे़ने़ॽ नुःङ्‌मा पेःक्‍माआङ् बालाके़न् मे़प्‍मा के़बोङ्‌बा पाःन्‍जाःक्‍किन् आम्‍भा कन्‍लो॥”


१७ खे़ब्‍याङ् बालाम्‍मे़न् बालाकरे़ओ पे॥ बालाक्‍के़न् हे़क्‍क्‍याङ् खुने़ॽनु के़वाॽबा मोआबबा तुम् मनाहाॽ खे़ने़ॽ कुसिदुङ्‌जभाःल्‍ले़ कुबेसाङ् आल्‍लसाङ् ये़बे़गरे़॥ बालाके़ल्‍ले़ खुने़ॽ सेःन्‍दोसु, “यहवे दाङ्‌बे़ल्‍ले़ थे़मा के़मे़त्‍ते़बे?”


१८ खे़ब्‍याङ् बालामे़ल्‍ले़ खुने़ॽ कुमाङ्‌निङ्‌वाॽपान्‍निन् पाःत्‍तुरो–


बालाकए, खे़ने़ॽ पोगे़ॽआङ् खे़प्‍से़ॽओ,


सिप्‍पोराःल्‍ले़ कुस्‍साए,


आङ्‌गाॽ आबाःन्‍नो निङ्‌वाॽ पिरे़ॽओ॥


१९ निङ्‌वाॽफुमाङ्‌ङिल्‍ले़ इङ्‌आल्‍ले़क्‍ने़न्‍लो,


थेआङ्‌भे़ल्‍ले़ खुने़ॽ मे़न्‍छाम् याप्‍मि मे़ःल्‍लो,


खुने़ॽ कुनिङ्‌वाॽ मे़ले़क्‍खुन्‍लो,


हे़नाङ्‌भे़ल्‍ले़ खुने़ॽ मे़न्‍छाम् याप्‍मि मुॽइदाङ्‌सा मे़ःन्‍लो॥


थे खुने़ॽ पाःत्‍तुआङ् खे़न् मे़जोगुन्‍बि?


इग्र थे खुने़ॽ माङ्‌हुप् चोगुआङ् खे़न् मे़गे़त्‍तुम्‍बि?


२० ओमे़त्‍ते़म्‍मे़ॽ, मुॽइसाम् थामारे़ लागि


आङ्‌गाॽग इङ्‌जाङ् खोसुङ्‌ङाङ् वाॽरो


खुने़ॽ मुॽइसाम् थासुआङ् वाॽरो,


आङ्‌गाॽ खे़न् ले़ङ्‌मा मे़सुक्‍कान्‍लो॥


 

२१ “याकुबओ तॽयान् फे़म्‍मा निमे़न्‍दे़त्‍ते वाॽरो॥


इस्राइलओ तुक्‍खे लाक्‍खे निमे़न्‍धाःप्‍पे वाॽरो॥


यहवे दाङ्‌बा, खुन्‍छिॽ निङ्‌वाॽफुमाङ्‌ङिन् खुन्‍छिॽनुए वाॽरो,


हे़क्‍क्‍याङ् खुने़ॽए खुन्‍छिॽ हाङ् फाॽआङ् खे़ङ्‌हाॽरे़ उवा मे़जोगुरो॥


२२ निङ्‌वाॽफुमाङ्‌ङिल्‍ले़ मिस्रलाम्


खे़ङ्‌हाॽ लःत्‍तु फे़त्‍तुसिआङ् मे़वाॽरो॥


खुने़ॽग ताम्‍भुङ्‌ङोबा से़गम्‍बान् हे़क्‍के


खुन्‍छिॽ लागि ते़न्‍धङ् चोक्‍लो॥


२३ से़क्‍खासाङ् याकुबे़न् के़याङ्‌बा कित्‍चाक् होप्‍लो,


इस्राइलरे़ कुदक्‍ले़ङ्‌वाओ थे़मा थुम्‍म्‍याआङ् होप्‍लो॥


याकुब नु इस्राइलरे़ खुन्‍छिॽ याःम्‍बेओ अक्‍खे मे़बाःत्‍तुरो,


‘निङ्‌वाॽफुमाङ्‌ङिल्‍ले़ चाॽरिक् निङ्‌वाॽ के़माबा चोगुआङ् वाॽरो!’


२४ ओमे़त्‍ते़म्‍मे़ॽ, खे़न् सुवाङ्‌हाॽ खिरिङ्‌मान् हे़क्‍के मे़बोःक्‍लो,


याप्‍मि फप्‍मा के़जोःक्‍पा खिरिङ्‌बान् हे़क्‍के


खे़न् तक्‍पेत् मुत्‍थ्रिक् पोःक्‍लो॥


खे़ल्‍ले़ सानाःत्‍तिन् मे़न्‍जाए थारिक्


हे़क्‍क्‍याङ् कुमाक्‍खिन् मे़न्‍धुङ्‌ङे थारिक्


खे़न् मे़नाःम्‍सिङ्‌ङिन्‍लो॥”


२५ खे़ब्‍याङ् बालाके़ल्‍ले़ बालामे़न् मे़त्‍तु, “खे़ङ्‌हाॽ माङ्‌दे साङ्‌ग्राआङ् मे़मे़त्‍ते़से़न्‍ने़ॽ, हे़क्‍क्‍याङ् मुॽइसाम्‍माङ् मे़बिरे़से़न्‍ने़ॽ!”


२६ कर बालामे़ल्‍ले़ बालाके़न् मे़त्‍तु, “यहवे दाङ्‌बाल्‍ले़ च्‍या पाःत्‍तुॽ खे़न् आङ्‌गाॽ से़क्‍खा चोःक्‍माए पोङ् फाॽआङ् खे़ने़ॽ तगिए मे़मे़त्‍ने़न्‍नाङ् मे़वये़न्‍बि?”



बालामरे़ सुम्‍सिगेक्‍पा कुइङ्‌घङ्


२७ खे़ब्‍याङ् बालाकरे़ बालामे़न् मे़त्‍तु, “फे़रे़ॽ, आल्‍ल आङ्‌गाॽ खे़ने़ॽ वेॽस्‍मादे़न्‍नो तेॽने़॥ पोङ्‌मा सुक्, खे़प्‍मोलाम् आङ्‌गाॽ आलागि खे़ने़ॽ खे़ङ्‌हाॽ साङ्‌ग्रा मे़प्‍मासि निङ्‌वाॽफुमाङ्‌ङिल्‍ले़ कुनिङ्‌वाॽ वाॽबि॥”
 २८ हे़क्‍क्‍याङ् बालाके़ल्‍ले़ बालामे़न् पोरबा चन्‍जम्‍बादे़न्‍नो तेॽरु, खे़प्‍मोलाम् मुरे़ःक् खारे़ःक् थेआङ् के़होःप्‍पादे़न्‍निन् निधाबे़॥


२९ खे़ब्‍याङ् बालामे़ल्‍ले़ बालाके़न् मे़त्‍तु, “आङ्‌गाॽ आलागि कॽयो नुसि ले़त्‍ति तोःम्‍मादे़न्‍हाॽ चोगे़ॽआङ् नुसि से़गम्‍बा नु नुसि थुःम्‍बाहाॽ यारिप् चोगाङ् पिराङ्‌ङे़ॽ॥”
 ३० बालामे़ल्‍ले़ मे़त्‍तुबा कुसिङ्‌ङे बालाके़ल्‍ले़ चोगु, हे़क्‍क्‍याङ् ले़त्‍ति तोःम्‍मादे़न् थप्‍मे लत्‍छा लत्‍छा से़गम्‍बा नु लत्‍छा लत्‍छा थुःम्‍बाहाॽ खुने़ॽ तोःन्‍दुसिरो॥


 






२४
 १ आल्‍ल इस्राइलिहाॽ हाङ्‌वागे़न् मुॽइसाम् पिमासि यहवे दाङ्‌बे़ल्‍ले़ कुनिङ्‌वाॽ वाॽ के़लॽबा बालामे़ल्‍ले़ निङ्‌वाॽ खोसु, खे़ब्‍याङ् खुने़ॽ वेॽ ये़म्‍मो हे़क्‍के खालोःन्‍छे़ मे़बेने़न्, कर खुने़ॽ कुनारान् मुरे़ःक् खारे़ःक् थेआङ् के़होःप्‍पादे़न् ले़प्‍माङ् हिसु॥
 २ आल्‍ल बालामे़ल्‍ले़ कुमिक्‍के़न् कारिक् मे़त्‍तुआङ् ओमुये़, हे़क्‍केःल्‍ले़ इस्राइलिहाॽ खुन्‍छिॽ आप्‍फेक् आप्‍फेक् थाःक्‍हाॽनु मे़युङे़बा निसुसि, खे़ब्‍याङ् निङ्‌वाॽफुमाङ्‌ङिल्‍ले़ कुयाम्‍साम्‍मिन् खुने़ॽओ ये़॥
 ३ हे़क्‍क्‍याङ् खुने़ॽ कुबाःप्‍मा माङ्‌निङ्‌वाॽपान्‍निन् पाःत्‍तुरो–


“बओररे़ कुस्‍सा बालामे़ल्‍ले़ पाःत्‍तुरो,


खे़न् मनाःल्‍ले़ नुरिक्‍काङ् कुसिङ् निःत्‍तुरो


कङ्‌ग खुने़ॽ कुइङ्‌घङ्‌लो॥


४ निङ्‌वाॽफुमाङ्‌ङिल्‍ले़ कुबाःन्‍जाक् के़घे़म्‍बे़ल्‍ले़ अक्‍खे पाःत्‍तुरो,


खुने़ॽ मुक्‍साम्‍दाङ्‌बान् लाम् सुफो निसुरो,


खुने़ॽ साम्‍बोन् फन्‍छिङ्‌ङाङ् से़वा मे़त्‍तुरो,


हे़क्‍क्‍याङ् खे़ल्‍ले़ कुमिक्‍किन् हङ् लॽरो॥


 

५ “याकुबए, खे़ने़ॽ के़साःङ्‌गाहिम्‍हाॽ साॽरिक् नुबा चोक्‍लो,


इस्राइलए, खे़ने़ॽ के़युङ्‌मादेन्‍हाॽ चाॽरिक् नुबा चोक्‍लो!


 

६ “खे़ङ्‌हाॽ ने़ने़बादे़न् हे़क्‍के फे़भे़बा मे़जोःक्‍लो,


वहःङ्‌ङिल्‍ले़ कुयाओबा फुङ्‌इक् हे़क्‍के,


यहवे दाङ्‌बे़ल्‍ले़ लेःत्‍तुबा तोलिसिङ्‌मा हे़क्‍के,


च्‍वाःत्‍तिल्‍ले़ कुयाओबा साम्‍माङ्‌सिङ्‌हाॽ हे़क्‍के ताबे़आङ् ने़रो॥


७ खे़ल्‍ले़ कुज्‍वाःत् याङ्‌मा खप्‍प्‍याहाॽओलाम्


च्‍वाःत्‍तिन् कुले़ःम् तिम्‍माङ् वे़त्‍लो,


खे़ल्‍ले़ कुलिःम्‍बे़ल्‍ले़ पयो योरुर च्‍वाःत् खोसुरो॥


 

“खे़ङ्‌हाॽरे़ खुन्‍छिॽ हाङ्‌ङिन् अगागे़न्‍नुःल्‍ले़आङ् यम्‍बा पोङ्‌लो,


हे़क्‍क्‍याङ् खुन्‍छिॽ हाङ्‌जुम्‍मिन् मिङ्‌सो इङ्‌धाङ् मे़बिरुबा पोङ्‌लो॥


 

८ “निङ्‌वाॽफुमाङ्‌ङिल्‍ले़ खे़ङ्‌हाॽ मिस्रलाम् लःत्‍तु फे़त्‍तुसिरो॥


खुने़ॽग ताम्‍भुङ्‌ङोबा से़गम्‍बान् हे़क्‍के खुन्‍छिॽ लागि ते़न्‍धङ् चोक्‍लो॥


खे़ङ्‌हाॽरे़ खुन्‍छिॽ निङ्‌मि सुवाङ्‌हाॽ मे़लरु मे़दे़सुसिरो,


हे़क्‍क्‍याङ् खे़ङ्‌हाॽरे़ खुन्‍छिॽ ये़त्‍हाॽ फयःप्‍फयःप् मे़यःप्‍सुरो,


खुन्‍छिॽ तोःङ्‌हाॽरे़ खे़ङ्‌हाॽ तिःक्‍खु से़रुसिर॥


९ खे़ङ्‌हाॽ खिरिङ्‌बान् हे़क्‍के के़ङ्‌ग्रोबा मे़जाआङ् मे़ने़रो,


खिरिङ्‌मान् हे़क्‍के खे़ङ्‌हाॽ हाःत्‍ले़ फोःङ्‌मा सुक्‍तुसिबे?


 

“खे़ङ्‌हाॽ मुॽइसाम् के़बिबाहाॽ मुॽइसाबा मे़बोङ्‌लरो॥


खे़ङ्‌हाॽ माङ्‌गे़दे़बाहाॽ साङ्‌ग्रारे़ ते़त्‍तुसिररो॥”


 

१० खे़ब्‍याङ् बालाके़न् बालामे़न्‍नु साॽरिक् कुसिक् पोगे़॥ खुने़ॽ कुहुक्‍किल्‍ले़ साःप्‍सुआङ् बालामे़न् मे़त्‍तु, “आङ्‌गाॽ आनिङ्‌मिहाॽ साङ्‌ग्रा मे़प्‍मासिरे़ लागि खे़ने़ॽ उःत्‍ने़आङ् वये़, कर ओमे़त्‍ते़, खे़ने़ॽ खे़ङ्‌हाॽ सुम्‍दुःक् मुॽइसाम् के़बिरुसि॥
 ११ कल्‍ले़चोगुल्‍ले़ आल्‍ल खे़ने़ॽ आप्‍फेक् के़वाॽमादे़न्‍नो नुःक्‍खे़ पेगे़ॽ॥ आङ्‌गाॽ खे़ने़ॽ यम्‍बा मिङ्‌सो इङ्‌धाङ् पिमा निङ्‌वाॽ चोगुङ्‌ङाङ् वये़, कर यहवे दाङ्‌बे़ल्‍ले़ खे़ने़ॽ मिङ्‌सो इङ्‌धाङ् खोमा लाम् के़साक्‍ते़॥”


१२ बालामे़ल्‍ले़ बालाके़न् मे़त्‍तु, “खे़ने़ॽ आङ्‌गाॽओ के़बाङ्‌घुसिबा इङ्‌साबाहाॽ अक्‍खे मे़त्‍तुङ्‌सिङ्‌ङाङ् मे़वये़ने़म्‍बि?
 १३ ‘बालाके़ल्‍ले़ कुहाङ्‌हिम्‍मो कत्‍तुबा के़रे़क् साम्‍म्‍याङ् नु युप्‍पाहाॽ आङ्‌गाॽ पिआसाङ् यहवे दाङ्‌बे़ल्‍ले़ कुबाःन्‍जाक्‍किन् काःक्‍माआङ् आनिङ्‌वाॽ पाःत्‍पाःत् नुबा इग्र ताप्‍फे़ःम्‍बा चोःक्‍मा मे़सुक्‍कान्॥ यहवे दाङ्‌बे़ल्‍ले़ च्‍या मे़त्‍ता, आङ्‌गाॽ खे़न्‍ने पाःत्‍तुङ्‌ॽ॥’
 १४ आल्‍ल आङ्‌गाॽ आप्‍फेक् आमनाहाॽओ पेःक्‍का, कर इस्राइलिहाॽरे़ खे़ने़ॽ के़मनाहाॽ ताःन्‍दि थे़मा मे़मे़त्‍तुसिॽ, आङ्‌गाॽ खे़न् मे़त्‍ने़रो॥”



बालामरे़ लिसिगेक्‍पा कुइङ्‌घङ्


१५ खे़ब्‍याङ् खुने़ॽ कुबाःप्‍मा माङ्‌निङ्‌वाॽपान्‍निन् अक्‍खेलॽरिक् पाःत्‍तुरो–


“बओररे़ कुस्‍सा बालामे़ल्‍ले़ पाःत्‍तुरो,


खे़न् मनाःल्‍ले़ कुमिक्‍के़न् हङ् लॽरो


कङ्‌ग खुने़ॽ कुइङ्‌घङ्‌लो॥


१६ निङ्‌वाॽफुमाङ्‌ङिल्‍ले़ कुबाःन्‍जाक् के़घे़म्‍बे़ल्‍ले़


के़रे़क्‍नुःल्‍ले़ यम्‍बा निङ्‌वाॽफुमाङ्‌लाम् सिक्‍कुम्‍दिङ् निङ्‌वाॽ खोसुरो,


खुने़ॽ मुक्‍साम्‍दाङ्‌बालाम् सुफो निसुरो


खुने़ॽ साम्‍बोन् फन्‍छिङ्‌ङाङ् से़वा मे़त्‍तुरो,


हे़क्‍क्‍याङ् खे़ल्‍ले़ कुमिक्‍किन् हङ् लॽ लॽरिक् पाःत्‍तुरो॥


 

१७ “आङ्‌गाॽ खुने़ॽ निसुङ्‌ॽ, कर आल्‍लोग मे़ःन्‍लो॥


आङ्‌गाॽ खुने़ॽ ओमे़त्‍तुङ्‌ॽ, कर निःत्‍ताङ् लाम्‍बाग मे़ःन्‍लो॥


याकुबलाम् लत्‍छा खेःम्‍सिक्‍पा लिङ्‌लो,


हे़क्‍क्‍याङ् इस्राइललाम् हाङ्‌तक्‍कात् थिक् पोःक्‍लो॥


खुने़ॽ मोआबरे़ कुलाम्‍लोबाहाॽ यःप्‍सुङ्‌सिङ्‌लो,


हे़क्‍क्‍याङ् सेथरे़ कुमुॽइदाङ्‌सान् मे़क्‍खुरो॥


१८ एदोमे़न् हारि तारो,


हे़क्‍क्‍याङ् कुनिङ्‌मि सेइरे़न्‍नाङ् हारि तारो,


कर इस्राइले़ङ्‌ग के़धुम्‍बा पोङ्‌लो॥


१९ याकुबलाम् लत्‍छा युक्‍साबा थिक् लःन्‍लो,


खम्‍भ्‍याङ् ये़क्‌यक्‍को के़हिङ्‌बाहाॽ मे़क्‍खुसिरो॥”



बालामरे़ ङासिगेक्‍पा कुइङ्‌घङ्


२० खे़ब्‍याङ् खुने़ॽ अमालेकिहाॽ ओमे़त्‍तुसिआङ् कुबाःप्‍मा माङ्‌निङ्‌वाॽपान्‍निन् पाःत्‍तुरो–


“के़रे़क् सुवाङ्‌हाॽओ अमालेकिन् साॽरिक् मुक्‍के़गुबा वये़रो,


कर मे़क्‍मा सिमे़न्‍ने खे़ल्‍ले़ कुनुप्‍मा पोङ्‌लो॥”



बालामरे़ तुक्‍सिगेक्‍पा कुइङ्‌घङ्


२१ हे़क्‍क्‍याङ् केनिहाॽ ओमे़त्‍तुसिआङ् कुबाःप्‍मा माङ्‌निङ्‌वाॽपान्‍निन् पाःत्‍तुरो–


“खिनिॽ युङ्‌मादे़न्‍निन् ताप्‍थेक् याम्‍धेक्‍पा चोक्‍लो,


खिनिॽ खे़न् युक्‍नान् याक्‍पेॽओबा पुहाप् हे़क्‍तङ्‌बा चोक्‍लो॥


२२ कर अस्‍सुररे़ खिनिॽ के़दे़म्‍सि के़देॽरिरो


हे़क्‍केःल्‍ले़ खिनिॽ केनिहाॽ खाप्‍पुथ्‍यःङ् के़बोखिरो॥”



बालामरे़ नुसिगेक्‍पा कुइङ्‌घङ्


२३ खे़ब्‍याङ् खुने़ॽ याम्‍मो माङ्‌निङ्‌वाॽपान् पाःत्‍तुरो–


“चिःत्‍ते़स्‍ये़रो! निङ्‌वाॽफुमाङ्‌ङिल्‍ले़ अक्‍खे़ चोगुल्‍ले़ हात् हिङ्‌मा सुक्‍पे?


२४ कित्‍तिमरे़ कुयाओनु वालाधाहाॽ मे़भे़न्‍लो,


हे़क्‍क्‍याङ् खे़ङ्‌हाॽरे़ अस्‍सुर नु एबेरे़न् मे़नाःन्‍दुसिरो


कर खे़ङ्‌हाॽ आप्‍फेक्‍काङ् सदादिङ्‌ले़ लागि मे़मे़क्‍लो॥”


२५ खे़न् एगाङ् बालामे़न् पोगे़आङ् कुहिम्‍मो नुःक्‍खे़, हे़क्‍क्‍याङ् बालाके़न्‍नाङ् कुलाम्‍मो थासिङ्‌लो॥


 






पोर मे़प्‍मनाबादे़न्‍नो इस्राइलिहाॽ



२५
 १ इस्राइलिहाॽ सित्‍तिमबा ने़ने़बादे़न्‍नो साःङ्‌गाहिम् मे़लेःत्‍तुआङ् मे़युङे़ल्‍ले़ कुभा ये़म्‍बे़त्‍छिहाॽरे़ मोआबबा ते़न्‍छामा मे़न्‍छुमाहाॽनु याम्‍बोःप्‍मा याःम्‍बक् मोजुआङ् आसुत्‍थो मे़जोःक्‍सिङ्॥
 २ खे़ङ्‌हाॽरे़ खुन्‍छिॽ माङ्‌हाॽ सिदुङ्‌जभा मे़बिरुसिल्‍ले़ कन् ये़म्‍बित्‍छाहाॽ मे़उःत्‍तुसि, हे़क्‍क्‍याङ् कन् ये़म्‍बित्‍छाहाॽरे़ सिदुङ्‌जभाओबा सा नु तःक् मे़जआङ् खे़ङ्‌हाॽरे़ खुन्‍छिॽ माङ्‌हाॽ से़वा मे़मे़त्‍तुसि॥
 ३ कम्‍भलॽरिक् इस्राइलिहाॽरे़ पोरबा बाल माङ्‌ङो मे़घे़ःम्‍सिङ्॥ हे़क्‍क्‍याङ् यहवे दाङ्‌बे़न् इस्राइलिहाॽनु साॽरिक् हाङ्‌गे़न् सिक्‍चा लोरे़॥


४ यहवे दाङ्‌बे़ल्‍ले़ मोसान् मे़त्‍तु, “मनाहाॽरे़ खुन्‍छिॽ के़रे़क् लाम्‍लोबाहाॽ तेॽरे़सेॽआङ् से़रे़से़ॽ हे़क्‍क्‍याङ् यहवे दाङ्‌बे़ल्‍ले़ कुदगि नाम्‍लाःङ्‌मो नाम्‍भे़त्‍ते़से़ॽ, हे़क्‍केलॽरिक् यहवे दाङ्‌बे़ल्‍ले़ मि हे़क्‍तङ्‌बा कसिक् पोःक्‍मान् इस्राइलिहाॽ लाम्‍बा माःङ्‌घा पोङ्‌ल॥”


५ मोसाःल्‍ले़ इस्राइलिहाॽरे़ खुन्‍छिॽ युक्‍साबाहाॽ मे़त्‍तुसि, “खिनिॽ के़रे़क् पोरबा बाल माङ्‌ङो के़घे़ःम्‍मासि॥”


६ इस्राइलिहाॽ तुम्‍मादे़न् साःङ्‌गाहिम्‍मोबा लाम्‍धेःप्‍पो मे़हाबे़र मे़युङे़॥ खे़न् ये़म्‍मो लत्‍छा इस्राइलि थिक्‍ले़ मोसान् नु इस्राइलि सङ्‌जुम्‍भोःल्‍ले़ खुन्‍छिॽ तगिए खुने़ॽ कुहिम्‍सयङ्‌ङो मिध्‍यानि मे़न्‍छुमाधिक् तारु॥
 ७ आल्‍ल एलाजाररे़ कुस्‍सा, हारुन निङ्‌वाॽफुसाम्‍बे़ल्‍ले़ कुम्‍मे़न्‍छाॽ पिनहासरे़ खे़न् निसु, खे़ब्‍याङ् खे़ल्‍ले़ सङ्‌जुम्‍भोःल्‍ले़ खुन्‍छिॽ लुम्‍मोलाम् मुत्‍थ्रिक् पोगे़ हे़क्‍क्‍याङ् कुहुक्‍को लाःक्‍थिक् याङ्‌सिङ्‌ङाङ्
 ८ खे़न् इस्राइलिःल्‍ले़ कुएगाङ् कुएगाङ् साःङ्‌गाहिम्‍मो लासे़ हे़क्‍क्‍याङ् खे़न् मे़न्‍छुमाःल्‍ले़ कुसम्‍धाङ् के़बप्‍पा खे़न् इस्राइलिन् ने़प्‍माङ् मे़न्‍छुमाःल्‍ले़ कुसाप्‍पोःक्‍कोलाम् फ्‍याक् लस्‍सुर थुबुसि॥ खे़न् एगाङ् इस्राइलिहाॽओलाम् खे़न् मिङ्‌देन् माःङ्‌घा पोःक्‍खे़॥
 ९ कर खे़न् मिङ्‌देल्‍ले़ २४,००० मनाहाॽ से़रुसि॥


१० खे़ब्‍याङ् यहवे दाङ्‌बे़ल्‍ले़ मोसान् मे़त्‍तु,
 ११ “आङ्‌गाॽ आमिङ्‌सो आधाःङ्‌सोरे़ लागि आङ्‌गाॽ थुक्‍काबा कुइसिःक् इस्राइलिहाॽरे़ खुन्‍छिॽ लुम्‍मो एलाजाररे़ कुस्‍सा, निङ्‌वाॽफुसाम्‍बा हारुनरे़ कुम्‍मे़न्‍छाॽ पिनहासे़न् आङ्‌गाॽ मिङ्‌सो इङ्‌धाङ् पिमारे़ लागि थुक्‍तुआङ् वाॽ हे़क्‍क्‍याङ् इस्राइलिहाॽरे़ खुन्‍छिॽ लुम्‍मोलाम् आङ्‌गाॽ आसाक्‍के़न्‍निन् खे़त्‍तुदेसु॥ कल्‍ले़चोगुल्‍ले़ आङ्‌गाॽ आसिक् पोःक्‍मो खे़ङ्‌हाॽ आङ्‌गाॽ खाप्‍पुथ्‍यःङ् मे़जोगुङ्‌सिङ्‌ङिन्॥
 १२ कल्‍ले चोगुल्‍ले़ आङ्‌गाॽ खे़न्‍नु तङ्‌मा माङ्‌हुप् चोगुङ्‌ॽ फाॽआङ् खुने़ॽ मे़त्‍ते़ॽ॥
 १३ खे़न् नु खे़ल्‍ले़ कुधाःक्‍हाॽआङ् सदादिङ्‌ले़ लागि निङ्‌वाॽफुसाम्‍बा ताक्‍फाओ युक्‍तिङ् चोगुङ्‌सिङ्‌ॽ, थेआङ्‌भे़ल्‍ले़ खे़न् खुने़ॽ कुनिङ्‌वाॽफुमाङ्‌ङिल्‍ले़ लागि थुक्‍तुआङ् वये़॥ खे़ल्‍ले़ इस्राइलिहाॽरे़ खुन्‍छिॽ लायोल्‍ले़ लागि ले़प्‍मि नाःक्‍मा याःम्‍बक् चोगु पिरुसि॥”


१४ खे़न् मिध्‍यानबा मे़न्‍छुमान्‍नु मे़से़रुबा इस्राइलिःल्‍ले़ कुमिङ् जिम्रि वये़, खे़न् सिमियोनरे़ कुधाःक्‍कोबा लत्‍छा हिम्‍सयङ्‌बा लाम्‍लोबा सालुरे़ कुस्‍सा वये़॥
 १५ खे़न् मे़से़रुमा मिध्‍यानबा मे़न्‍छुमाःल्‍ले़ कुमिङ् चाए कोजबि वये़, खे़न् मिध्‍यानि सःङ्‌बा लाम्‍लोबा सुररे़ कुस्‍सा मे़न्‍छुमा वये़॥


१६ याम्‍मो यहवे दाङ्‌बे़ल्‍ले़ मोसान् मे़त्‍तु,
 १७ “खे़ने़ॽ मिध्‍यानबाहाॽ तुक्‍खे चाःत्‍ते़से़आङ् से़रे़से़ॽ,
 १८ थेआङ्‌भे़ल्‍ले़ खे़ङ्‌हाॽरे़आङ् खिनिॽ तुक्‍खे के़म्‍जाःत्‍ति, हे़क्‍क्‍याङ् पोरओ इङ्‌ले़क् के़म्‍मे़त्‍तिआङ् माङ्‌हाॽ से़वा मे़प्‍मा के़म्‍बाङ्‌घि, खे़न् ये़म्‍मो मिध्‍यानि लाम्‍लोबाल्‍ले़ कुस्‍सा मे़न्‍छुमा कोजबिन् पोरबा मिङ्‌देॽ ये़न्‍नो मे़से़रुआङ् वये़रो॥”


 






निसिगेक्‍पा याम्‍नाःत्‍निःत्a



२६
 १ मिङ्‌देॽ एगाङ् यहवे दाङ्‌बे़ल्‍ले़ मोसान् नु निङ्‌वाॽफुसाम्‍बा हारुनरे़ कुस्‍सा एलाजारे़न् अक्‍खे मे़त्‍तुसि,
 २ “के़रे़क् इस्राइलि सङ्‌जुम्‍भोलाम् तङ्‌बे निबोङ् नु खे़न्‍नुःल्‍ले़ यरिक् तङ्‌बे के़गे़प्‍पा इस्राइलबा थक्‍सुबा याःम्‍बक्‍को पेःक्‍मा के़सुक्‍पाहाॽ खुन्‍छिॽ हिम्‍सयङ् कुइसिःक् निरे़म्‍से़ॽ॥”
 ३ खे़ब्‍याङ् मोसान् नु निङ्‌वाॽफुसाम्‍बा एलाजाररे़ यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ मोआबबा ने़ने़बादे़न्‍नो खे़ङ्‌हाॽ फुक्‍खे़सुसिआङ् मे़त्‍तुसि,
 ४ “निङ्‌वाॽफुमाङ्‌ङिल्‍ले़ मोसान् इङ्‌जाङ् पिरुबा कुइसिःक् तङ्‌बे निबोङ् के़गे़प्‍पा नु खे़न्‍नुःल्‍ले़ यरिक् तङ्‌बे के़गे़प्‍पा मनाहाॽ निरे़म्‍से़ॽ॥”


 

मिस्रलाम् के़लःम्‍बा के़भे़म्‍बा इस्राइलिहाॽ हाबा कन्‍हाॽ मे़वये़रो–


 

५ इस्राइलरे़ कुस्‍सा तुम्‍बा रुबे़नरे़ कुमुॽइदाङ्‌साहाॽ–


हानोकलाम्‍बा, हानोकिहाॽरे़ खुन्‍छिॽ थाःक्,


पल्‍लुलाम्‍बा, पल्‍लुइहाॽरे़ खुन्‍छिॽ थाःक्,


६ हेस्रोनलाम्‍बा, हेस्रोनिहाॽरे़ खुन्‍छिॽ थाःक्,


कर्मिलाम्‍बा, कर्मिहाॽरे़ खुन्‍छिॽ थाःक् मे़बोःक्‍खे़॥


७ रुबे़निहाॽरे़ खुन्‍छिॽ थाःक्‍हाॽ हाबा कन्‍हाॽरो॥ खे़ङ्‌हाॽ ४३,७३० खानिःत् मे़वये़॥


८ पल्‍लुरे़ कुस्‍सा एलिआब वये़॥
 ९ एलिआबरे़ कुस्‍सा ये़म्‍बित्‍छाहाॽ नमुएल, दातान नु अबिराम मे़वये़॥ कन्‍हाॽ आम्‍भा खे़न् दातान नु अबिराम सङ्‌जुम्‍भोबा सुहाङ्‌गे़म्‍बाहाॽरो, खे़ङ्‌हाॽ कोरहरे़ कुमना सुम्‍मो मे़भुङ्‌सिङ्‌ङाङ् मोसान् हे़क्‍क्‍याङ् हारुने़न्‍नु खे़माॽ मे़जोगे़आङ् यहवे दाङ्‌बे़ल्‍ले़ कुसिक् मे़भोःक्‍खुआङ् वये़॥
 १० खे़ब्‍याङ् खाम्‍बाङ्‌ङिन् हम्‍बाःङ् पाःक्‍खे़आङ् खे़ङ्‌हाॽ कोरहःन् नु ङाबोङ् मनाहाॽ सोसोरिक् मे़लासे़ मे़घे़रे़, खे़न् ये़म्‍मो मिधुङ्‌दिङ् मिराःक्‍के़ल्‍ले़ कोरहःन् के़दिम्‍बा २५० मनाहाॽ खाप्‍पुथ्‍यःङ् मे़बोःक्‍खे़आङ् वये़॥ खे़ङ्‌हाॽ इस्राइलि सुवाङ्‌हाॽरे़ खुन्‍छिॽ लागि साम्‍दिङ्‌ले़ कुबि मे़बोःक्‍खे़॥
 ११ कर कोरहरे़ कुमुॽइदाङ्‌साहाॽ चैँ मे़न्‍छिए मे़वये़॥


 

१२ सिमियोनरे़ कुमुॽइदाङ्‌साहाॽरे़ खुन्‍छिॽ थाःक्‍थाःक् कुइसिःक्–


नमुएललाम् नमुएलरे़ कुमुॽइदाङ्‌सा,


यामिनलाम् यामिनिहाॽरे़ खुन्‍छिॽ मुॽइदाङ्‌सा,


याकिनलाम् याकिनिहाॽरे़ खुन्‍छिॽ मुॽइदाङ्‌सा,


१३ जेरहलाम् जेरतिहाॽरे़ खुन्‍छिॽ मुॽइदाङ्‌सा,


सौललाम् सौलिहाॽरे़ खुन्‍छिॽ मुॽइदाङ्‌सा,


१४ सिमियोनिहाॽरे़ खुन्‍छिॽ थाःक्‍हाॽ हाबा कन्‍हाॽरो॥ खे़ङ्‌हाॽ २२,२०० खानिःत् मे़वये़॥


 

१५ गादरे़ कुमुॽइदाङ्‌साहाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


सेफोनलाम् सेफोनिहाॽरे़ खुन्‍छिॽ मुॽइदाङ्‌सा,


हाग्‍यिलाम् हाग्‍यिहाॽरे़ खुन्‍छिॽ मुॽइदाङ्‌सा,


सुनिलाम् सुनिहाॽरे़ खुन्‍छिॽ मुॽइदाङ्‌सा,


१६ ओजनिलाम् ओजनिहाॽरे़ खुन्‍छिॽ मुॽइदाङ्‌सा,


एरिलाम् एरिहाॽरे़ खुन्‍छिॽ मुॽइदाङ्‌सा,


१७ अरोदिलाम् अरोदिहाॽरे़ खुन्‍छिॽ मुॽइदाङ्‌सा,


अरेलिलाम् अरेलिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


१८ गादिहाॽरे़ खुन्‍छिॽ मुॽइदाङ्‌साहाॽ हाबा कन्‍हाॽएरो॥ खे़ङ्‌हाॽ ४०,५०० मे़वये़॥


 

१९ एर नु ओनाने़न् यहुदाःल्‍ले़ कुस्‍सा वये़सि, कर खुन्‍छिॽ कनान लाजेॽओ माने़सि॥


२० यहुदाःल्‍ले़ कुमुॽइदाङ्‌साहाॽ खुन्‍छिॽ थाःक्‍थाःक् कुइसिःक्–


सलेहलाम् सेलानिहाॽरे़ खुन्‍छिॽ मुॽइदाङ्‌सा,


फारेसलाम् फारेसिहाॽरे़ खुन्‍छिॽ मुॽइदाङ्‌सा,


जेरहलाम् जेरहातिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


२१ फारेसरे़ कुमुॽइदाङ्‌साहाॽ–


हेस्रोनलाम् हेस्रोनिहाॽरे़ खुन्‍छिॽ मुॽइदाङ्‌सा,


हामुललाम् हामुलिहाॽरे़ खुन्‍छिॽ मुॽइदाङ्‌सा मेबोःक्‍खे़॥


२२ यहुदाःल्‍ले़ कुहिम्‍सयङ्‌लाम्‍बाबा थाःक्‍हाॽ हाबा कन्‍हाॽरो॥ खे़ङ्‌हाॽ ७६,५०० मे़वये़॥


 

२३ इस्‍साखाररे़ कुमुॽइदाङ्‌सा खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


तोलालाम् तोलाहिहाॽरे़ खुन्‍छिॽ मुॽइदाङ्‌सा,


पुवालाम् पुवातिहाॽरे़ खुन्‍छिॽ मुॽइदाङ्‌सा,


२४ यासुबलाम् यासुबिहाॽरे़ खुन्‍छिॽ मुॽइदाङ्‌सा,


सिम्रोनलाम् सिम्रोनिहाॽरे़ खुन्‍छिॽ थाःक् मे़बोःक्‍खे़॥


२५ इस्‍साखाररे़ कुहिम्‍सयङ्‌लाम्‍बाबा मुॽइदाङ्‌सा हाबा कन्‍हाॽएरो॥ खे़ङ्‌हाॽ ६४,३०० खानिःत् मे़वये़॥


 

२६ जबलुनरे़ कुमुॽइदाङ्‌साहाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


सेरेदलाम् सेरेदिहाॽरे़ खुन्‍छिॽ मुॽइदाङ्‌सा,


एलोनलाम् एलोनिहाॽरे़ खुन्‍छिॽ मुॽइदाङ्‌सा,


यहलेललाम् यहेलेलिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


२७ जबलुनिहाॽरे़ खुन्‍छिॽ मुॽइदाङ्‌साहाॽ हाबा कन्‍हाॽएरो॥ खे़ङ्‌हाॽ ६०,५०० खानिःत् मे़वये़॥


 

२८ योसेफरे़ कुमुॽइदाङ्‌सा मनस्‍से नु एफ्राइमलाम् खे़ङ्‌हाॽरे़ खुन्‍छिॽ थाःक्‍थाःक् कुइसिःक् हाबा कन्‍हाॽएरो–


 

२९ मनस्‍सेरे़ कुमुॽइदाङ्‌साहाॽ–


माकिरलाम् माकिरे़हाॽरे़ खुन्‍छिॽ मुॽइदाङ्‌सा (माकिररे़ गिलादे़न् कत्‍तु),


गिलादलाम् गिलादिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


३० गिलादरे़ कुमुॽइदाङ्‌साहाॽ–


इएजेरलाम् इएजेरिहाॽरे़ खुन्‍छिॽ मुॽइदाङ्‌सा,


हेलेकलाम् हेलेकिहाॽरे़ खुन्‍छिॽ मुॽइदाङ्‌सा,


३१ अस्रिएललाम् अस्रिएलिहाॽरे़ खुन्‍छिॽ मुॽइदाङ्‌सा,


सेकेमलाम् सेकेमिहाॽरे़ खुन्‍छिॽ मुॽइदाङ्‌सा,


३२ समिदालाम् समिदिहाॽरे़ खुन्‍छिॽ मुॽइदाङ्‌सा,


हेपेरलाम् हेपेरिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


३३ (हेपेररे़ कुस्‍सा सलोफादरे़ कुस्‍सा थिक्‍काङ् ये़म्‍बित्‍छा मे़होःप्‍ते़, कर कुस्‍सा मे़न्‍छुमारक् मे़वये़॥ सलोफादरे़ कुस्‍सा मे़न्‍छुमाहाॽरे़ खुन्‍छिॽ मिङ् महला, नोआह, होग्‍ला, मिल्‍का नु तिर्सा वये़॥)


३४ मनस्‍सेरे़ कुहिम्‍सङ्‌बा मुॽइदाङ्‌साहाॽ आम्‍भा कन्‍हाॽ मे़वये़रो॥ खे़ङ्‌हाॽ ५२,७०० खानिःत् मे़वये़॥


 

३५ इफ्राइमरे़ कुमुॽइदाङ्‌साहाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


सुतेलहलाम् सुतेलहिहाॽरे़ खुन्‍छिॽ मुॽइदाङ्‌सा,


बेकेरलाम् बेकेरिहाॽरे़ खुन्‍छिॽ मुॽइदाङ्‌सा,


तहनलाम् तहनिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


३६ सुतेलहरे़ कुमुॽइदाङ्‌साहाॽ–


एरानलाम् एरानिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


३७ इफ्राइमरे़ कुहिम्‍सयङ्‌बा मुॽइदाङ्‌साहाॽ हाबा कन्‍हाॽएरो॥ खे़ङ्‌हाॽ ३२,५०० खानिःत् मे़वये़॥


 

योसेफरे़ कुमुॽइदाङ्‌हाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक् हाबा कन्‍हाॽएरो॥


 

३८ बेन्‍यामिनरे़ कुमुॽइदाङ्‌साहाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


बेलालाम् बेलाहिहाॽरे़ खुन्‍छिॽ मुॽइदाङ्‌सा,


अस्‍बेललाम् अस्‍बेलिहाॽरे़ खुन्‍छिॽ मुॽइदाङ्‌सा,


अहेरामलाम् अहेरामिहाॽरे़ खुन्‍छिॽ मुॽइदाङ्‌सा,


३९ सुपामलाम् सुपामिहाॽरे़ खुन्‍छिॽ मुॽइदाङ्‌सा,


हुपामलाम् हुपामिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


४० आर्द नु नामानलाम् बेलारे़ कुमुॽइदाङ्‌साहाॽ–


आर्दलाम् आर्दिहाॽरे़ खुन्‍छिॽ मुॽइदाङ्‌सा,


नामानलाम् नामानिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


४१ बे़न्‍यामिनरे़ कुहिम्‍सयङ्‌बा मुॽइदाङ्‌साहाॽ हाबा कन्‍हाॽएरो॥ खे़ङ्‌हाॽ ४५,६०० खानिःत् मे़वये़॥


 

४२ दानरे़ कुमुॽइदाङ्‌साहाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


सुहामलाम् सुहामिहाॽरे़ खुन्‍छिॽ मुॽइदाङ्‌सा मे़बोःक्‍खे़॥ दानरे़ कुहिम्‍सयङ्‌बा थाःक्‍हाॽ हाबा कन्‍हाॽएरो॥
 ४३ कन्‍हाॽ के़रे़क् सुहामिहाॽरे़ खुन्‍छिॽ मुॽइदाङ्‌सा मे़बोःक्‍खे़॥ खे़ङ्‌हाॽ ६४,४०० खानिःत् मे़वये़॥


 

४४ आसेररे़ कुमुॽइदाङ्‌साहाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


यिम्‍नालाम् यिम्‍निहाॽरे़ खुन्‍छिॽ मुॽइदाङ्‌सा,


यिस्‍विलाम् यिस्‍विहाॽरे़ खुन्‍छिॽ मुॽइदाङ्‌सा,


बरिआलाम् बरिअतिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


४५ हे़क्‍क्‍याङ् बरिआरे़ कुमुॽइदाङ्‌साहाॽलाम्–


हेबेरलाम् हेबेरिहाॽरे़ खुन्‍छिॽ मुॽइदाङ्‌सा,


मल्‍किएललाम् मल्‍किएलिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


४६ (आसेररे़ कुस्‍सा मे़न्‍छुमा थिक्‍ले़ कुमिङ् सेरह वये़॥)


४७ आसेररे़ कुहिम्‍सयङ्‌बा मुॽइदाङ्‌साहाॽ हाबा कन्‍हाॽएरो॥ खे़ङ्‌हाॽ ५३,४०० खानिःत् मे़वये़॥


 

४८ नप्‍तालिरे़ कुमुॽइदाङ्‌साहाॽ खे़ङ्‌हाॽरे़ खुन्‍छिॽ थाःक्‍थाःक् कुइसिःक्–


यहसिललाम् यहसिलिहाॽरे़ खुन्‍छिॽ मुॽइदाङ्‌सा,


गुनिलाम् गुनिहाॽरे़ खुन्‍छिॽ मुॽइदाङ्‌सा,


४९ येसेरलाम् येसेरिहाॽरे़ खुन्‍छिॽ मुॽइदाङ्‌सा,


सिल्‍लेमलाम् सिल्‍लेमिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


५० नप्‍तालिरे़ कुहिम्‍सयङ्‌बा मुॽइदाङ्‌साहाॽ हाबा कन्‍हाॽएरो॥ खे़ङ्‌हाॽ ४५,४०० खानिःत् मे़वये़॥


 

५१ इस्राइलि ये़म्‍बित्‍छाहाॽ के़रे़क्‍ले़ ६,०१,७३० खानिःत् मे़वये़॥


 

५२ यहवे दाङ्‌बे़ल्‍ले़ मोसान् मे़त्‍तु,
 ५३ “मे़निरुसिबा ये़म्‍बित्‍छाहाॽरे़ खुन्‍छिॽ खानिःत् कुइसिःक् लाजेन् खे़ङ्‌हाॽरे़ खुन्‍छिॽ लागि लक्‍खोमा लक्‍किन् मे़भःक्‍खुर॥
 ५४ यरिक् थाःक्‍हाॽरे़ खुन्‍छिॽ लागि यम्‍बा लाजेॽ नु चुक्‍पा थाःक्‍हाॽरे़ लागि चुक्‍पाए लाजेॽ पिरे़से़ॽ॥ लत्‍छा लत्‍छा हिम्‍सयङ्‌बाहाॽ खे़ङ्‌हाॽरे़ खुन्‍छिॽ खानिःत् कुइसिःक् लक्‍खोमा लक् पिरे़से़ॽ॥
 ५५ हे़क्‍केसाङ् खे़न् लाजेन् तॽयान्‍सोःन् मे़गे़सुआङ् मे़भःक्‍खुर पोःङ्‌ॽ॥ मे़निरुसिबा ये़म्‍बित्‍छाहाॽरे़ खुन्‍छिॽ खानिःत् कुइसिःक् लाजेन् खे़ङ्‌हाॽरे़ खुन्‍छिॽ लागि लक्‍खोमा लक्‍किन् मे़भःक्‍खुर॥
 ५६ यम्‍बा नु चुक्‍पारे़ खुन्‍छिॽलुम्‍मोबा लक्‍खोमा लक्‍किन् तॽयान्‍सोःन् मे़गे़सुआङ्‌ङे़ मे़भःक्‍खुर॥”


 

५७ ले़बिःल्‍ले़ कुमुॽइदाङ्‌साहाॽरे़ खुन्‍छिॽ थाःक्‍थाःक् कुइसिःक् मे़निरुसिबा ले़बिहाॽ हाबा कन्‍हाॽएरो–


गेर्सोनलाम् गेर्सोनिहाॽरे़ खुन्‍छिॽ मुॽइदाङ्‌सा,


कहातलाम् कहातिहाॽरे़ खुन्‍छिॽ मुॽइदाङ्‌सा,


मरारिलाम् मरारिहाॽरे़ खुन्‍छिॽ मुॽइदाङ्‌सा मे़बोःक्‍खे़॥


५८ ले़बिरे़ कुधाःक्‍कोबा कुमुॽइदाङ्‌साहाॽ हाबा कन्‍हाॽएरो॥


लिब्‍निहाॽरे़ खुन्‍छिॽ मुॽइदाङ्‌सा,


हेब्रोनिहाॽरे़ खुन्‍छिॽ मुॽइदाङ्‌सा,


महलिहाॽरे़ खुन्‍छिॽ मुॽइदाङ्‌सा,


मुसिहाॽरे़ खुन्‍छिॽ मुॽइदाङ्‌सा,


कोरहिहाॽरे़ खुन्‍छिॽ मुॽइदाङ्‌सा,


(कहाते़न् अम्रामरे़ कुधाःक्‍थे़बा वये़॥
 ५९ अम्रामरे़ कुमेःत्‍ते़ल्‍ले़ कुमिङ् योकेबेद वये़॥ खे़न् ले़बिरे़ कुधाःक्‍लाम् मिस्र लाजेॽओ सागे़वाःन्‍छिङ्‌मा मे़न्‍छुमासा वये़॥ खे़ल्‍ले़ अम्रामलाम्, हारुन, मोसान् नु खुन्‍छिॽ ने़ॽ मिरियम्‍मिन् सा कत्‍तुसि॥
 ६० नादाब, अबिहु, एलाजार नु इतामारे़न् हारुनलाम् सागे़वाःन्‍छिङ्‌बासिरो॥
 ६१ कर नादाब नु अबिहुन् चाहि यहवे दाङ्‌बे़ल्‍ले़ मुरा मे़त्‍तुसिआङ् मे़वये़ने़म्‍बा मिन् खुने़ॽ कुदगि तोःन्‍दे़सुल्‍ले़ खुन्‍छिॽ स्‍ये़सि॥)


 

६२ लत्‍छा ला के़गे़प्‍पा नु खे़न्‍नुःल्‍ले़ थोधोःक्‍पा ले़बि ये़म्‍बित्‍छाहाॽ २३,००० खानिःत् मे़वये़॥ खे़ङ्‌हाॽ वेॽ इस्राइलिहाॽनु सोरिक् मे़न्‍निःत्‍छे मे़वये़, थेआङ्‌भे़ल्‍ले़ इस्राइलिहाॽरे़ खुन्‍छिॽ लुम्‍मो खे़ङ्‌हाॽ थे़माआङ् लक्‍खोमा लक् कुसिङ्‌बा लाजेॽ मे़म्‍बिसे मे़वये़॥


 

६३ मोसा नु निङ्‌वाॽफुसाम्‍बा एलाजाररे़ निरे़सुसिबा के़रे़क् कन्‍हाॽए मे़वये़॥ खुन्‍छिॽ इस्राइलिहाॽ यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ मोआबबा ने़ने़बादे़न्‍नो निरे़सुसिआङ् वये़॥
 ६४ कर कन् के़वाॽबाहाॽओ मोसान् नु निङ्‌वाॽफुसाम्‍बा हारुनरे़ सिनैबा मुरे़ःक् खारे़ःक् थेआङ् के़होःप्‍पादे़न्‍नो निरे़सुसिबा इस्राइलिहाॽओ लत्‍छाआङ् मे़होःप्‍ते़,
 ६५ थेआङ्‌भे़ल्‍ले़ यहवे दाङ्‌बे़ल्‍ले़ अक्‍खे पाःत्‍तुआङ् वये़, “खे़ङ्‌हाॽ मुरे़ःक् खरे़ःक् थेआङ् के़होःप्‍पादे़न्‍नोए मे़सि मे़याःक्॥” यपुन्‍नेरे़ कुस्‍सा कालेब नु नुनरे़ कुस्‍सा यहोसुःन्‍लक् वये़सि वेॽ आत्‍तिन् मनाहाॽआङ् मे़होःप्‍ते़रो॥


 


a २६:१ थिक्‍सिगेक्‍पा याम्‍नाःत्‍निःत्‍ते़न् खानिःत् १:१-४६






सलोफादरे़ कुस्‍सा मे़न्‍छुमाहाॽ



२७
 १ योसेफरे़ कुस्‍सा मनस्‍सेरे़ कुधाःक्‍को के़वाॽबा मनस्‍सेरे़ कुबे़म्‍मे़न्‍छाॽ, माकिररे़ कुजक्‍मे़न्‍छाॽ, गिलादरे़ कुम्‍मे़न्‍छाॽ, हे़पेररे़ कुस्‍सा सलोफादरे़ कुस्‍सा मे़न्‍छुमाहाॽ महला, नोआह, होग्‍ला, मिल्‍का नु तिर्सा मे़वये़॥ हे़क्‍क्‍याङ् खे़ङ्‌हाॽ पेलि मे़भाक्‍ते़आङ्
 २ तुम्‍मादे़न् साःङ्‌गाहिम्‍मोबा लाम्‍धेःत्‍तो मोसा, निङ्‌वाॽफुसाम्‍बा एलाजार, लाम्‍लोबाहाॽ नु के़रे़क् सङ्‌जुम्‍भोःल्‍ले़ खुन्‍छिॽ तगि खे़न् मे़न्‍छुमाहाॽ मे़ये़म्‍सिङ्॥
 ३ “आनिगे पानुदिङ् पान् मुरे़ःक् खारे़ःक् थेआङ् के़होःप्‍पादे़न्‍नो मासिङ्, कर यहवे दाङ्‌बे़ल्‍ले़ कुदक्‍ले़ङ्‌वाओ के़बोःक्‍पा कोरहरे़ कुमना सुम्‍मो खुने़ॽ होःप्‍ते़, कर खुने़ॽ आप्‍फेक् कुलायोल्‍ले़ मासिङ्॥ खुने़ॽ कुस्‍सा ये़म्‍बित्‍छाआङ् मे़होःप्‍ते़॥
 ४ थे कुस्‍सा ये़म्‍बित्‍छा मे़होःप्‍ते़ फाॽआङ् आनिगे पाःल्‍ले़ कुमिङ्‌ङे़न् माबाबि? आनिगे पाःल्‍ले़ कुम्‍भुॽकुन्‍साॽहाॽओ आनिगे़आङ् याङ्‌साकुन्‍धे आबिरे़म्‍मे़ॽ॥”


५ मोसाःल्‍ले़ खे़ङ्‌हाॽरे़ खुन्‍छिॽ लुङ्‌हान् पाःन्‍निन् यहवे दाङ्‌बाओ तारु॥
 ६ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु,
 ७ “सलोफादरे़ कुस्‍सा मे़न्‍छुमाहाॽरे़ के़वाॽबाए पान् मे़बाःत्‍तु॥ खे़ने़ॽ खे़ङ्‌हाॽरे़ खुन्‍छिॽ पाःल्‍ले़ कुम्‍भुॽ कुन्‍साॽहाॽनु खुन्‍छिॽ खोमा लक् पिरे़से़ॽ॥ खे़ने़ॽ खे़ङ्‌हाॽ खुन्‍छिॽ पाःल्‍ले़ कुलक् के़घोमा चोगे़से़ॽ॥


८ “खे़ने़ॽ इस्राइलिहाॽ मे़त्‍ते़से़ॽ, ‘कुभा मनान् कुस्‍सा ये़म्‍बित्‍छा मे़न्‌वाॽए मासिङ्‌ने़भग्र कुस्‍सा मे़न्‍छुमान्‍ने लक् के़घोमा चोगे़ॽ॥
 ९ खे़ल्‍ले़ कुस्‍सा मे़न्‍छुमाआङ् मे़होःप्‍ने़भग्र खे़ल्‍ले़ कुघोमा लक्‍किन् खुने़ॽ कुम्‍भुॽकुन्‍साॽहाॽरे़ मे़घोसुर॥
 १० खुने़ॽ कुम्‍भुॽ कुन्‍साॽआङ् मे़होःप्‍ने़भग्र खुने़ॽ कुम्‍बारे़ कुन्‍भुॽकुन्‍साॽहाॽरे़ मे़घोसुर॥
 ११ खे़ल्‍ले़ कुम्‍बारे़ कुम्‍भुॽकुन्‍साॽहाॽ हाःत्‍ताङ् मे़होःप्‍ने़भग्र हिम्‍सयङ्‌ङोबा के़रे़क्‍नुःल्‍ले़ निःत्‍ताङ्‌बा थाःक्‍कोबा फुॽनुसाॽ के़धाप्‍पान् खे़न् मनाःल्‍ले़ कुलक् के़घोबा चोगे़ॽ, हे़क्‍क्‍याङ् खे़ल्‍ले़ खे़न् खुने़ॽ कुयुक्‍को ताःक्‍तुर॥ यहवे दाङ्‌बे़ल्‍ले़ मोसान् पिरुबा इङ्‌जाङ् कुइसिःक् इस्राइलिहाॽरे़ खुन्‍छिॽ लागि कन् साम्‌योसाक्‍थिम् पोङ्‌लरो॥’”



मोसान् मासिङ्‌ङाङ् यहोसुःन् लाम्‍लोबा पोःक्‍खे़


(साम्‌यो इङ् ३१:१-८)


१२ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ने़ॽ कन् अबारिम कोःक्‍मा फाङ्‌जङ् थे़गु माङ्‌हाॽओ थाःङ् थोःक्‍सिङ्‌ङे़ॽ, हे़क्‍क्‍याङ् आङ्‌गाॽ इस्राइलिहाॽ पिरुङ्‌सिङ्‌बा लाजेन् ओमे़त्‍ते़ॽ॥
 १३ खे़ने़ॽ खे़न् के़निसुआङ् एगाङ् खे़ने़ॽआङ् के़म्‍भुॽ हारुने़न् हे़क्‍के के़सुधे़बा के़दाक्‍थे़बाहाॽनु तङ्‌सिङ्‌से़ के़बेःक्॥
 १४ थेआङ्‌भे़ल्‍ले़ जिनबा मुरे़ःक् खारे़ःक् थेआङ् के़होःप्‍पादे़न्‍नो के़ने़बा च्‍वाःत्‍हाॽओ सङ्‌जुम्‍भोःन् आङ्‌गाॽ आदक्‍ले़ङ्‌वाओ मे़बोगे़ल्‍ले़, खे़न्‍छिॽ ने़प्‍माङ्‌ले़ खे़ङ्‌हाॽरे़ खुन्‍छिॽ तगि आङ्‌गाॽ सेसेबा चोःक्‍काबा पाःन्‍निन् इङ्‌धाङ् मे़म्‍बिए आङ्‌गाॽ आइङ्‌जाङ्‌ङिन् के़भेःन्‍दुसिआङ् के़वये़सि॥” (कन् हिन्‍दोक्‍किन् सिनबा मुरे़ःक् खारे़ःक् थेआङ् के़होःप्‍पादे़न्‍नो के़ने़बा मेरिबा-कादेसबा च्‍वाःत्‍हाॽओ पोःक्‍खे़आङ् वये़॥)


१५ मोसाःल्‍ले़ यहवे दाङ्‌बान् मे़त्‍तु,
 १६ “के़रे़क् मुन्‍जिङ् वयाःक् के़लॽबाहाॽरे़ खुन्‍छिॽ सक्‍मा के़गेःप्‍पा के़बिबा यहवे दाङ्‌बा निङ्‌वाॽफुमाङ्‌लाम्‍बाए कन् सङ्‌जुम्‍भोओ लत्‍छा मना युक्‍तिङ् पोङ्‌ल,
 १७ खुने़ॽ खे़ङ्‌हाॽरे़ खुन्‍छिॽ तगि तगि लाःक्‍कात् के़बेःक्‍पा नु सिगाङ् के़दाबा पोङ्‌ल, खे़ल्‍ले़ खे़ङ्‌हाॽ लाम्‍लोसु तेॽरुसिर, हे़क्‍क्‍याङ् खे़ङ्‌हाॽ सिगाङ् तारुसिॽ॥ कम्‍भलॽरिक् यहवे दाङ्‌बे़ल्‍ले़ कुजुम्‍भोन् खुन्‍छिॽ कप्‍पाङ् के़होःप्‍पा मे़ल्‍लुक् हे़क्‍तङ्‌बा मे़म्‍बोङ्‌ने़न्‍ल॥”


१८ यहवे दाङ्‌बे़ल्‍ले़ मोसान् मे़त्‍तु, “लाम्‍लोबा याःम्‍बक् चोःक्‍मा याम्‍साम्‍मिन् के़वाॽबा नुनरे़ कुस्‍सा यहोसुःन् तेॽरे़आङ् खे़ने़ॽ खे़ल्‍ले़ कुधे़गेःक्‍पो खे़ने़ॽ के़हुक्‍किन् ने़स्‍से़ॽ,
 १९ हे़क्‍क्‍याङ् खुने़ॽ निङ्‌वाॽफुसाम्‍बा एलाजारे़न् नु के़रे़क् सङ्‌जुम्‍भोःल्‍ले़ खुन्‍छिॽ तगि ये़प्‍से़ॽ॥ खे़ङ्‌हाॽरे़ मे़निसुरए खे़ने़ॽ कन् लक्‍पे़न्‍निन् खुने़ॽ हुक्‍सुप्‍ते़ॽ॥
 २० खे़ने़ॽ के़युक्‍कोलाम् खुने़ॽ कुभा युक् पिरे़ॽ, हे़क्‍केलॽरिक् खक्‍पे़त् इस्राइलि सङ्‌जुम्‍भोःल्‍ले़ खुने़ॽ कुइङ्‌जाङ्‌ङिन् मे़इःत्‍तु मे़नाःत्‍तुर॥
 २१ खुने़ॽ खे़न् निङ्‌वाॽफुसाम्‍बा एलाजारओ तार हे़क्‍क्‍याङ् एलाजाररे़ चैँ यहवे दाङ्‌बे़ल्‍ले़ कुदगि ‘उरिम’ नु ‘तुम्‍मिम’a लाम् निःन्‍धो पान् फुॽरुआङ् खे़न् ताॽजे़क्‍तुर॥ यहोसुरे़ए कुइङ्‌जाङ् कुइसिःक् के़रे़क् इस्राइलिहाॽरे़ तामा नु पेःक्‍मा याःम्‍बक् मे़जोगुर॥”


२२ खे़ब्‍याङ् यहवे दाङ्‌बे़ल्‍ले़ खे़न् इङ्‌जाङ् पिरुबा हे़क्‍के मोसाःल्‍ले़ चोगु॥ खुने़ॽ यहोसुःन् तेॽरुआङ् निङ्‌वाॽफुसाम्‍बा एलाजारे़न् नु के़रे़क् सङ्‌जुम्‍भोःल्‍ले़ खुन्‍छिॽ तगि ये़प्‍सु॥
 २३ यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍के़ए खुने़ॽ कुहुक्‍किन् खे़ल्‍ले़ कुधे़गेःक्‍पो ने़स्‍सु हे़क्‍क्‍याङ् खे़ल्‍ले़ चोःक्‍मा के़बोङ्‌बा याःम्‍बक्‍किन् खुने़ॽ हुक्‍सुप्‍तुरो॥


 


a २७:२१ उरिम नु तुम्‍मिम मे़प्‍मनाबे़न् ने़त्‍छि परिक्‍पा पान् वये़, निङ्‌वाॽफुमाङ्‌ङिल्‍ले़ कुनिङ्‌वाॽ पाःन्‍निन् निःन्‍धो चोःक्‍मारे़ लागि निङ्‌वाॽफुसाम्‍बे़ल्‍ले़ ओगप् चोगुआङ् वये़, कन्‍हाॽ आक्‍खेलॽरिक् ओगप् मे़जोगुआङ् वये़ के़लॽबा पाःन्‍निन् नुरिक्‍काङ् मे़न्‍निए वाॽ॥ ला २८:३०  ओमे़त्‍ते़ॽ॥






चक्‍मे़ल्‍लॽए तोःम्‍मा के़बोङ्‌बा सिदुङ्‌जभाहाॽ


(ला २९:३८-४६)



२८
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ अक्‍खे मे़त्‍ते़से़ॽआङ् इङ्‌जाङ् पिरे़से़ॽ– ‘आङ्‌गाॽ आसिराॽ के़धाङ्‌बा कुनाम्‍गे़नुॽबा पोगुगे़न् कुजा सिदुङ्‌जभाहाॽ आङ्‌गाॽओ तोःम्‍मा के़बोङ्‌बा ये़म्‍मो खिनिॽ इःत्‍ते़म्‍मे़ॽआङ् निङ्‌वाॽ निःन्‍धो चोगे़म्‍मे़ॽ॥’
 ३ खे़ने़ॽ खे़ङ्‌हाॽ अक्‍खे मे़त्‍ते़से़ॽ– ‘यहवे दाङ्‌बे़ल्‍ले़ कुलागि तोःम्‍मा के़बोङ्‌बा पोगुगे़न् कुजा सिदुङ्‌जभान् हाबा कन्‍लो– मे़ङ्‌गाःम्‍मनाबा तङ्‌बे थिक् के़गे़प्‍पा मे़ल्‍लुक्‍साःत् ने़त्‍छि चक्‍मे़ल्‍लॽएबा मिधिङ्‌मनादेमनाबा सिदुङ्‌जभान् थिक्‌याःन्‍धक् तोःन्‍दे़म्‍मे़ॽ,
 ४ लत्‍छा तानाम् नु लत्‍छा युःन्‍छिक्॥
 ५ पोगुगे़न् कुजा सिदुङ्‌जभाःल्‍ले़ लागि युमनाबा माना लिसि चैतुन निःङ्‌गेॽओ सॽमनाबा किलो थिक् चुन्‍जुम्‍बा फेॽरुम्‍माङ् तोःन्‍दे़म्‍मे़ॽ॥
 ६ कन् चक्‍मे़ल्‍लॽए तोःम्‍मना मिधिङ्‌मनादेमनाबा सिदुङ्‌जभान् सिनै कोःक्‍माओ निःन्‍धो पोःक्‍खे़आङ् वये़बा कुइसिःक् पोगुगे़न् कुजा सिदुङ्‌जभान् कुनाम्‍गे़नुॽबा कुनाम् पोङ्‌ल यहवे दाङ्‌बाओ तोःन्‍दे़म्‍मे़ॽ॥
 ७ कन्‍नु तोःम्‍मनाबा वदुम्‍बक्‌वा सिदुङ्‌जभान् लत्‍छा थुःम्‍बाःल्‍ले़ लागि लितर थिक् सिजःङ्‌वा चाहा चोक्॥ खे़न् वदुम्‍बक्‌वा सिदुङ्‌जभान् सेसेदे़न्‍नो यहवे दाङ्‌बे़ल्‍ले़ कुलागि तोःन्‍दे़म्‍मे़ॽ॥
 ८ निसिगेक्‍पा थुःम्‍बाःन् युःन्‍छिक् तोःन्‍दे़म्‍मे़ॽ॥ तानाम् के़दोःन्‍दुम्‍बा हे़क्‍के पोगुगे़न् कुजा सिदुङ्‌जभान् नु सिजःङ्‌वा सिदुङ्‌जभान् तोःन्‍दे़म्‍मे़ॽ॥ कन् कुजा सिदुङ्‌जभान् कुनाम्‍गे़नुॽबा कुनाम् पोङ्‌ल यहवे दाङ्‌बाओ तोःन्‍दे़म्‍मे़ॽओ॥



नाःम्‍सिङ्‌मा ये़न्‍नोबा हुक्‌वा


९ “‘सबाथ ये़न्‍निल्‍ले़ याःन्‍दिक् मे़ङ्‌गाःम्‍मनाबा तङ्‌बे के़गे़प्‍पा थुःम्‍बा ने़त्‍छि, चैतुन निःङ्‌गेॽओ सॽमनाबा फोलक् थिक् चुन्‍जुम्‍बा फेॽरुम् पोगुगे़न् कुजा सिदुङ्‌जभारे़ लागि हे़क्‍क्‍याङ् खे़न्‍नु सोरिक् तोःम्‍मा के़बोङ्‌बा सिजःङ्‌वा सिदुङ्‌जभाःन्‍नाङ् तोःन्‍दे़म्‍मे़ॽ॥
 १० चक्‍मे़ल्‍लॽए तोःम्‍मनाबा मिधिङ्‌मनादेमनाबा सिदुङ्‌जभाओ सिजःङ्‌वा सिदुङ्‌जभाःन्‍नु सोसोरिक् सबाथ ये़न् थक्‍मा तोःम्‍मनाबा कन् मिधिङ्‌मनादेमनाबा सिदुङ्‌जभारो॥



ला थक्‍मा थिक्‍सिगेक्‍पा ये़न्‍नो तोःम्‍मनाबा सिदुङ्‌जभा


११ “‘ला थक्‍मा थिक्‍सिगेक्‍पा ये़न्‍नो यहवे दाङ्‌बे़ल्‍ले़ कुलागि खिनिॽ मिधिङ्‌मनादेमनाबा सिदुङ्‌जभारे़ लागि कुम्‍बाबा पित्‍सात् ने़त्‍छि, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक् नुसि तोःन्‍दे़म्‍सिम्‍मे़ॽ॥ कन्‍हाॽ के़रे़क् मे़ङ्‌गाःम्‍मनाबा मे़बोङ्‌ल पोःङ्‌ॽ॥
 १२ लत्‍छा कुम्‍बाबा पित्‍सात् थक्‍मा चैतुन निःङ्‌गे़ॽओ सॽमनाबा चुन्‍जुम्‍बा फोलक् थिक्‍काङ् कुभ्रे़ःक् फेॽरुम् पोगुगे़न् कुजा सिदुङ्‌जभारे़ लागि, थुःम्‍बाःन्‍नु सोसोरिक् चैतुन निःङ्‌गे़ॽओ सॽमनाबा फोलक् थिक् चुन्‍जुम्‍बा फेॽरुम् पोगुगे़न् कुजा सिदुङ्‌जभारे़ लागि,
 १३ हे़क्‍क्‍याङ् मे़ल्‍लुक् थप्‍मे पोगुगे़न् कुजा सिदुङ्‌जभारे़ लागि चैतुन निःङ्‌गेॽओ सॽमनाबा माना लिसि चुन्‍जुम्‍बा फेॽरुम् तोःन्‍दे़म्‍मे़ॽ॥ कङ्‌ग मिधिङ्‌मनादेमनाबा सिदुङ्‌जभारे़ लागि कुजा सिदुङ्‌जभान् कुनाम्‍गे़नुॽबा कुनाम् पोङ्‌ल यहवे दाङ्‌बाओ तोःन्‍दे़म्‍मे़ॽ॥
 १४ खे़न्‍नु सोरिक् तोःम्‍मनाबा सिजःङ्‌वा सिदुङ्‌जभा, लत्‍छा पित्‍सात्ते़न्‍नु सोसोरिक् चे़ल्‍ले़क्‍सेॽ सिजःङ्‌वा लितर ने़त्‍छि, हे़क्‍क्‍याङ् लत्‍छा थुःम्‍बा थप्‍मे लितर थिक्‍काङ् कुभ्रे़ःक् चे़ल्‍लेक् सिजःङ्‌वा के़दोःम्‍दुम्‍ल पोःङ्‌ॽ॥ कुम्‍बाबा मे़ल्‍लुक्‍साःत् थक्‍मा लितर थिक् चे़ल्‍ले़क्‍सेॽ सिजःङ्‌वा, तङ्‌बेओबा के़रे़क् लाहाॽओ लादुप् थक्‍मा तोःम्‍मा के़बोङ्‌बा मिधिङ्‌मनादेमनाबा सिदुङ्‌जभान् हाबा कन्‍लो॥
 १५ लायोलाम् ले़प्‍मि खोमा वयागे़न् सिदुङ्‌जभारे़ लागि यहवे दाङ्‌बे़ल्‍ले़ कुलागि लत्‍छा मे़ःन्‍दबकान् चक्‍मे़ल्‍लॽएबा मिधिङ्‌मनादेमनाबा सिदुङ्‌जभा नु सिजःङ्‌वा सिदुङ्‌जभाःल्‍ले़ वेॽ तोःन्‍दे़म्‍मे़ॽओ॥



चोःक्‌युम्‍भो खोमा तङ्‌नाम्


(ले़बि २३:५-१४)


१६ “‘थिक्‍सिगेक्‍पा लाःल्‍ले़न् थिबोङ्‌ङाङ् लिसि ये़न्‍नो यहवे दाङ्‌बाल्‍ले़न् चोःक्‌युम्‍भो तङ्‌नाम्‍मिन् तोमा पोःङ्‌ॽ॥
 १७ खे़न् लाओबा थिबोङ्‌ङाङ् ङासि ये़न्‍नो लत्‍छा सोसोःत् लराङ् पोङ्‌ल॥ खे़न् सोसोःत्‍लराङ्‌ङो नुसि ये़न् थारिक् के़भङ्‌बा सिदाॽ मे़न्‌याक्‍मनाबा खरे़ःङ् चामा पोःङ्‌ॽ॥
 १८ थिक्‍सिगेक्‍पा ये़न्‍नो सेसे चुम्‍लुङ् पोङ्‌ल॥ खे़न् ये़न्‍नो खिनिॽ थिक्‌याःन्‍धक् चोःक्‍मा के़बोङ्‌बा याःम्‍बक् थे़माआङ् मे़जोगे़म्‍मिन्‍ने़ॽ॥
 १९ यहवे दाङ्‌बे़ल्‍ले़ कुलागि तोःम्‍मनाबा पोगुगे़न् कुजा सिदुङ्‌जभाःल्‍ले़ लागि कुम्‍बाबा पित्‍सात् ने़त्‍छि, थुःम्‍बा थिक् नु तङ्‌बे के़गे़प्‍पा कुम्‍बाबा मे़ल्‍लुक्‍साःत् नुसि मिधिङ्‌मनादेमनाबा सिदुङ्‌जभा तोःन्‍दे़म्‍मे़ॽ॥ कन्‍हाॽ के़रे़क् मे़ङ्‌गाःम्‍ना मे़बोङ्‌ल पोःङ्‌ॽ॥
 २० खे़न्‍नु सोरिक्‍पा पोगुगे़न् सिदुङ्‌जभाःल्‍ले़ लागि लत्‍छा कुम्‍बाबा पित्‍सात् नु सोसोरिक् चैतुन निःङ्‌गेॽओ सॽमनाबा फोलक् थिक्‍काङ् कुभ्रे़ःक् चुन्‍जुम्‍बा फेॽरुम्, थुःम्‍बाःन्‍नु फोलक् थिक्,
 २१ हे़क्‍क्‍याङ् नुसि थुःम्‍बाहाॽओ लत्‍छा थुःम्‍बा थप्‍मे माना लिसि चुन्‍जुम्‍बा फेॽरुम्॥
 २२ खे़न्‍नु सोसोरिक् खिनिॽ लायोल्‍ले़ लागि ले़प्‍मि नाःक्‍मा याःम्‍बक् चोःक्‍मारे़ लागि लायोलाम् ले़प्‍मि खोमा वयागे़न् सिदुङ्‌जभारे़ लागि मे़ःन्‍दबका थिक्‍काङ् तोःन्‍दे़म्‍मे़ॽ॥
 २३ कन् तानाम् थक्‍मा तोःम्‍मनाबा मिधिङ्‌मनादेमनाबा सिदुङ्‌जभाःन्‍नुःल्‍ले़ वेॽ तोःन्‍दे़म्‍मे़ॽ॥
 २४ हाबा कन् परिक्‍ले़ नुसि ये़न् थारिक्‍के यहवे दाङ्‌बाल्‍ले़ कुलागि कुनाम्‍गे़नुॽबा कुनाम् पोङ्‌ल फाॽआङ् पोगुगे़न् कुजा सिदुङ्‌जभान् थिक्‌याःन्‍धक् तोःन्‍दे़म्‍मे़ॽ॥ कन् चक्‍मे़न्‍लॽएबा मिधिङ्‌मनादेमनाबा सिदुङ्‌जभा नु खे़न्‍नु सोरिक्‍पा सिजःङ्‌वा सिदुङ्‌जभाःन्‍नुःल्‍ले़ वेॽ तोःन्‍दे़म्‍मे़ॽ॥
 २५ नुसिगेक्‍पा ये़न्‍नो खिनिॽ लत्‍छा सेसे चुम्‍लुङ् चोःक्‍मा पोःङ्‌ॽ, हे़क्‍क्‍याङ् खिनिॽ खे़ल्‍ले़ याःन्‍दिक् थिक्‌याःन्‍धक् के़जोगुम्‍बा थे़मा याःम्‍बक्‍काङ् मे़जोगे़म्‍मिन्‍ने़ॽओ॥



ये़त्‍नाम्‍हाॽओबा तङ्‌नाम्


(ले़बि २३:१५-२२)


२६ “‘तगि के़दुम्‍बा कुजा ये़न्‍नो यहवे दाङ्‌बे़ल्‍ले़ कुलागि खिनिॽ ये़त्‍नाम्‍हाॽओबा तङ्‌नाम्‍मो खारक् के़दुम्‍बा पोगुगे़न् कुजा सिदुङ्‌जभा के़दोःन्‍दुम्‍मिल्‍ले़ खिनिॽ लत्‍छा सेसे चुम्‍लुङ् पोङ्‌ल॥ खिनिॽ खे़ल्‍ले़ याःन्‍दिक् थिक्‌याःन्‍धक् के़जोगुम्‍बा थे़मा याःम्‍बक्‍काङ् मे़जोगे़म्‍मिन्‍ने़ॽ॥
 २७ यहवे दाङ्‌बे़ल्‍ले़ कुलागि कुनाम्‍गे़नुॽबा कुनाम् पोङ्‌ल फाॽआङ् चक्‍मे़ल्‍लॽए मिधिङ्‌मनादेमनाबा सिदुङ्‌जभारे़ लागि कुम्‍बाबा पित्‍सात् ने़त्‍छि, थुःम्‍बा थिक् नु तङ्‌बे थिक् के़गे़प्‍पा मे़ल्‍लुक् नुसि
 २८ खे़न्‍नु सोरिक्‍पा पोगुगे़न् कुजा सिदुङ्‌जभारे़ लागि लत्‍छा कुम्‍बाबा पित्‍सात् थक्‍मे चैतुन निःङ्‌गेॽओ सॽमनाबा चुन्‍जुम्‍बा फोलक् थिक्‍काङ् कुभ्रे़ःक् फेॽरुम्, थुःम्‍बाःन् नु फोलक् थिक्,
 २९ हे़क्‍क्‍याङ् नुसि कुम्‍बाबा मे़ल्‍लुक्‍साःत्‍हाॽओ लत्‍छा कुम्‍बाबा मे़ल्‍लुक्‍साःत् थप्‍मे माना लिसि चुन्‍जुम्‍बा फेॽरुम् तोःन्‍दे़म्‍मे़ॽ॥
 ३० खे़न्‍नु सोसोरिक् खिनिॽ लायोल्‍ले़ लागि ले़प्‍मि नाःक्‍मा याःम्‍बक् चोःक्‍मारे़ लागि मे़ःन्‍दबका थिक्‍काङ् तोःन्‍दे़म्‍मे़ॽ॥
 ३१ चक्‍मे़ल्‍लॽएबा मिधिङ्‌मनादेमनाबा सिदुङ्‌जभा नु खे़न्‍नु सोरिक्‍पा पोगुगे़न् कुजा सिदुङ्‌भाःन्‍नुःल्‍ले़ वेॽ खे़न्‍नु सोरिक् सिजःङ्‌वा सिदुङ्‌जभा तोःन्‍दे़म्‍मे़ॽ॥ खे़ङ्‌हाॽ के़रे़क् मे़ङ्‌गाःम्‍मनाबा मे़बोङ्‌ल पोङ्‌लो॥’”


 






सादाङ् मुःप्‍मा तङ्‌नाम्


(ले़बि २३:२३-२५)



२९
 १ “‘नुसिगेक्‍पा लाःल्‍ले़न् थिक्‍सिगेक्‍पा ये़न्‍नो खिनिॽ लत्‍छा सेसे चुम्‍लुङ् पोङ्‌ल॥ खे़ल्‍ले़ याःन्‍दिक् खिनिॽ थिक्‌याःन्‍धक् के़जोगुम्‍बा थे़मा याःम्‍बक्‍काङ् मे़जोगे़म्‍मिन्‍ने़ॽ॥ खे़ङ्‌ग खिनिॽ लागि थुत्‍थुरिःप्‍पा मुःप्‍मा ये़न्‍लो॥
 २ यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍गे़नुॽबा कुनाम् पोङ्‌ल फाॽआङ् मिधिङ्‌मनादेमनाबा सिदुङ्‌जभारे़ लागि कुम्‍बाबा पित्‍सात् थिक्, थुःम्‍बाधिक् नु तङ्‌बे थिक् के़गे़प्‍पा नुसि कुम्‍बाबा मे़ल्‍लुक्‍साःत्‍हाॽ तोःन्‍दे़म्‍सिम्‍मे़ॽ॥ कन्‍हाॽ के़रे़क् कुलाङ् कुहुक् मे़न्‍छक्‍मना मे़ङ्‌गाःम्‍मनाबा मे़बोङ्‌ल पोःङ्‌ॽ॥
 ३ खे़न्‍नु सोरिक्‍पा पोगुगे़न् कुजा सिदुङ्‌जभाःल्‍ले़ लागि पित्‍सात्तिन्‍नु सोसोरिक् चैतुन निःङ्‌गेॽओ सॽमनाबा फोलक् थिक्‍काङ् कुभ्रे़ःक् चुन्‍जुम्‍बा फेॽरुम्, मे़ल्‍लुक्‍के़न्‍नु सोरिक् फोलक् थिक् चुन्‍जुम्‍बा फेॽरुम्,
 ४ हे़क्‍क्‍याङ् नुसिए थुःम्‍बाहाॽओ के़रे़क् थुःम्‍बा थप्‍मे माना लिसि फेॽरुम् तोःन्‍दे़म्‍मे़ॽ॥
 ५ खे़न्‍नु सोसोरिक् खिनिॽ लायोल्‍ले़ लागि ले़प्‍मि नाःक्‍मा याःम्‍बक् चोःक्‍मारे़ लागि लायोलाम् ले़प्‍मि खोमा वयागे़न् सिदुङ्‌जभारे़ लागि कुम्‍बाबा मे़ःन्‍दाक् थिक्‍काङ् तोःन्‍दे़म्‍मे़ॽ॥
 ६ कन्‍हाॽ के़रे़क् ला थक्‍मा नु ये़न् थक्‍माबा मिधिङ्‌मनादेमनाबा सिदुङ्‌जभाहाॽ हे़क्‍क्‍याङ् खे़न्‍नु सोरिक्‍पा कुजा सिदुङ्‌जभा नु सिजःङ्‌वा सिदुङ्‌जभाहाॽनुःल्‍ले़ वेॽ पोङ्‌मा पोःङ्‌ॽ॥ खे़ङ्‌हाॽग यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍गे़नुॽबा पोगुगे़न् कुजा सिदुङ्‌जभारो॥’”



आप्‍तिक्‍लाम्‌ सुत्‍थो पोङ्‌मारे़ लागि ये़न्


(ले़बि २३:२६-३२)


७ “‘आम्‍भा खे़न् नुसिगेक्‍पा लाओबा थिबोङ्‌गेक्‍पा ये़न्‍नो खिनिॽ लत्‍छा सेसे चुम्‍लुङ् पोङ्‌ल॥ खे़न् ये़न्‍निल्‍ले़ याःन्‍दिक् खिनिॽ थे़माआङ् मे़जाम्‍मिन्‍ने़ॽ मे़धुङे़म्‍मिन्‍ने़ॽ, हे़क्‍क्‍याङ् खिनिॽ थे़मा परिक्‍ले़न् याःम्‍बक्‍काङ् मे़जोगे़म्‍मिन्‍ने़ॽ॥
 ८ यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍गे़नुॽबा कुनाम् पोङ्‌मारे़ लागि मिधिङ्‌मनादेमनाबा सिदुङ्‌जभारे़ लागि खिनिॽ कुम्‍बाबा पित्‍सात् थिक्, थुःम्‍बाधिक् नु तङ्‌बे थिक् के़गे़प्‍पा नुसि थुःम्‍बा तोःन्‍दे़म्‍सिम्‍मे़ॽ॥ खे़ङ्‌हाॽ के़रे़क् कुलाङ् कुहुक् मे़न्‍छक्‍मना नु मे़ङ्‌गाःम्‍मनाबा मे़बोङ्‌ल पोःङ्‌ॽ॥
 ९ हे़क्‍क्‍याङ् पित्‍सात्तिन्‍नु सोसोरिक् पोगुगे़न् कुजा सिदुङ्‌जभाःन्‍नु चैतुन निःङ्‌गेॽओ सॽमनाबा फोलक् थिक्‍काङ् कुभ्रे़ःक् चुन्‍जुम्‍बा फेॽरुम् तोःन्‍दे़म्‍मे़ॽ, थुःम्‍बाःन्‍नु सोसोरिक् फोलक् थिक् फेॽरुम् तोःन्‍दे़म्‍मे़ॽ॥
 १० हे़क्‍क्‍याङ् नुसिए कुम्‍बाबा मे़ल्‍लुक्‍साःत्‍हाॽ थक्‍मा माना लिसि फेॽरुम् तोःन्‍दे़म्‍मे़ॽ॥
 ११ आप्‍तिक्‍लाम्‌ सुत्‍थो पोङ्‌मा याःम्‍बक् चोःक्‍मारे़ लागि लायोलाम् ले़प्‍मि खोमा वयागे़न् सिदुङ्‌जभा मे़ःन्‍दबका थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए तोःम्‍मनाबा लायोलाम् ले़प्‍मि खोमा वयागे़न् सिदुङ्‌जभा नु चक्‍मे़ल्‍लॽए मिधिङ्‌मनादेमनाबा सिदुङ्‌जभा हे़क्‍क्‍याङ् खे़न्‍नु सोरिक् तोःम्‍मनाबा पोगुगे़न् कुजा सिदुङ्‌जभा खम्‍भ्‍याङ् खे़न्‍नु सोसोरिक्‍पा सिजःङ्‌वा चे़ल्‍ले़क्‍से सिदुङ्‌भाःन्‍नुःल्‍ले़ वेॽ तोःन्‍दे़म्‍मे़ॽओ॥’”



तक्‍तक्‌वा हिम् तङ्‌नाम्‍मोबा हुक्‌वाहाॽ


(ले़बि २३:३३-४४)


१२ “‘नुसिगेक्‍पा ला थिबोङ्‌ङाङ् ङासिगेक्‍पा ये़न्‍नो खिनिॽ लत्‍छा सेसे चुम्‍लुङ् पोङ्‌ल, हे़क्‍क्‍याङ् खे़ल्‍ले़ याःन्‍दिक् खिनिॽ के़जोगुम्‍बा थिक्‌याःन्‍धक्‍पा याःम्‍बक् थे़माआङ् मे़जोगे़म्‍मिन्‍ने़ॽ॥ यहवे दाङ्‌बे़ल्‍ले़ कुलागि खिनिॽ नुसि ये़न् थारिक् तङ्‌नाम् तोसे़म्‍मे़ॽ॥
 १३ यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍गे़नुॽबा कुनाम् पोङ्‌मारे़ लागि पोगुगे़न् कुजा सिदुङ्‌जभान् मिधिङ्‌मनादेमनाबा सिदुङ्‌जभाःल्‍ले़ लागि थिबोङ्‌ङाङ् सुम्‍सि कुम्‍बाबा पित्‍सात्, थुःम्‍बा ने़त्‍छि, तङ्‌बे थिक् के़गे़प्‍पा थिबोङ्‌ङाङ् लिसि कुम्‍बाबा मे़ल्‍लुक् तोःन्‍दे़म्‍सिम्‍मे़ॽ॥ कन्‍हाॽ के़रे़क् मे़ङ्‌गाःम्‍नाबा मे़बोङ्‌ल पोःङ्‌ॽ॥
 १४ खे़न्‍नु सोरिक्‍पा पोगुगे़न् कुजा सिदुङ्‌जभाःल्‍ले़ लागि थिबोङ्‌ङाङ् सुम्‍सिए पित्‍सात्‍हाॽओ लत्‍छा पित्‍सात् थक्‍मे चैतुन निःङ्‌गेॽओ सॽमनाबा फोलक् थिक्‍काङ् कुभ्रे़ःक् चुन्‍जुम्‍बा फेॽरुम्, ने़त्‍छि थुःम्‍बाहाॽओ लत्‍छा थुःम्‍बाःन्‍नु सोरिक् फोलक् थिक् फेॽरुम्,
 १५ हे़क्‍क्‍याङ् थिबोङ्‌ङाङ् लिसिए मे़ल्‍लुक्‍हाॽनु सोरिक् माना लिसि फेॽरुम् तोःन्‍दे़म्‍मे़ॽ॥
 १६ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभारे़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए मिधिङ्‌मनादेमनाबा सिदुङ्‌जभा के़दोःन्‍दुम्‍बा नु खे़न्‍नु सोरिक्‍पा पोगुगे़न् कुजा सिदुङ्‌जभा हे़क्‍क्‍याङ् सिजःङ्‌वा सिदुङ्‌जभाःन्‍नुःल्‍ले़ वेॽ तोःन्‍दे़म्‍मे़ॽ॥


१७ “‘निसिगेक्‍पा ये़न्‍नो कुम्‍बाबा पित्‍सात् थिबोङ्‌ङाङ् ने़त्‍छि, थुःम्‍बा ने़त्‍छि, तङ्‌बे थिक् के़गे़प्‍पा थिबोङ्‌ङाङ् सिलि कुम्‍बाबा मे़ल्‍लुक्‍हाॽ खिनिॽ तोःन्‍दे़म्‍सिम्‍सिम्‍मे़ॽ॥ कन्‍हाॽ के़रे़क् मे़ङ्‌गाःम्‍मनाबा मे़बोङ्‌ल पोःङ्‌ॽ॥
 १८ खे़न्‍नु सोरिक्‍पा पोगुगे़न् कुजा सिदुङ्‌जभा नु सिजःङ्‌वा सिदुङ्‌जभा पित्‍सात्‍हाॽ, थुःम्‍बाहाॽ नु मे़ल्‍लुक्‍हाॽ खानिःत् कुइसिःक् तोःम्‍दे़म्‍सिम्‍मे़ॽ॥
 १९ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभाःल्‍ले़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽमनाबा मिधिङ्‌मनादेमनाबा सिदुङ्‌जभा, खे़न्‍नु सोरिक्‍पा पोगुगे़न् कुजा सिदुङ्‌जभा नु खे़न्‍नु सोरिक्‍पा सिजःङ्‌वा सिदुङ्‌जभाहाॽनुःल्‍ले़ वेॽ तोःन्‍दे़म्‍मे़ॽ॥


२० “‘सुम्‍सिगेक्‍पा ये़न्‍नो थिबोङ्‌ङाङ् थिक् पित्‍सात्‍हाॽ, थुःम्‍बा ने़त्‍छि नु तङ्‌बे थिक् के़गे़प्‍पा थिबोङ्‌ङाङ् लिसि कुम्‍बाबा मे़ल्‍लुक्‍हाॽ तोःन्‍दे़म्‍सिम्‍मे़ॽ॥ कन्‍हाॽ के़रे़क् मे़ङ्‌गाःम्‍मनाबा मे़बोङ्‌ल पोःङ्‌ॽ॥
 २१ खे़न्‍नु सोरिक्‍पा पोगुगे़न् कुजा सिदुङ्‌जभान् नु सिजःङ्‌वा सिदुङ्‌जभा पित्‍सात्‍हाॽ, थुःम्‍बाहाॽ हे़क्‍क्‍याङ् मे़ल्‍लुक्‍हाॽ खानिःत् कुइसिःक् तोःन्‍दे़म्‍सिम्‍मे़ॽ॥
 २२ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभाःल्‍ले़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए तोःम्‍मनाबा मिधिङ्‌मनादेमनाबा सिदुङ्‌जभाःन्, खे़न्‍नु सोरिक्‍पा पोगुगे़न् कुजा सिदुङ्‌जभा हे़क्‍क्‍याङ् सेॽजःङ्‌वाःन्‍नुःल्‍ले़ वेॽ तोःन्‍दे़म्‍मे़ॽ॥


२३ “‘लिसिगेक्‍पा ये़न्‍नो थिबोङ् पित्‍सात्‍हाॽ, थुःम्‍बा ने़त्‍छि नु तङ्‌बे थिक् के़गे़प्‍पा थिबोङ्‌ङाङ् लिसि कुम्‍बाबा मे़ल्‍लुक्‍हाॽ तोःन्‍दे़म्‍सिम्‍मे़ॽ॥ थक्‍साहाॽ के़रे़क् कुलाङ् कुहुक् मे़न्‍छक्‍मनाबा मे़ङ्‌गाःम्‍नाबा मे़बोङ्‌ल पोःङ्‌ॽ॥
 २४ खे़न्‍नु सोरिक्‍पा पोगुगे़न् कुजा सिदुङ्‌जभा नु सिजःङ्‌वा सिदुङ्‌जभा पित्‍सात्‍हाॽ, थुःम्‍बाहाॽ हे़क्‍क्‍याङ् मे़ल्‍लुक्‍हाॽ खानिःत् कुइसिःक् तोःन्‍दे़म्‍सिम्‍मे़ॽ,
 २५ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभाःल्‍ले़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए तोःम्‍मनाबा मिधिङ्‌मनादेमनाबा सिदुङ्‌जभा, खे़न्‍नु सोरिक्‍पा पोगुगे़न् कुजा सिदुङ्‌जभा खे़ब्‍याङ् सिजःङ्‌वा सिदुङ्‌जभानुःल्‍ले़ एःक् तोःन्‍दे़म्‍मे़ॽ॥


२६ “‘ङासिगेक्‍पा ये़न्‍नो फाङ्‌सि पित्‍सात्, थुःम्‍बा ने़त्‍छि नु तङ्‌बे थिक् के़गे़प्‍पा थिबोङ्‌ङाङ् लिसि कुम्‍बाबा मे़ल्‍लुक्‍हाॽ तोःन्‍दे़म्‍सिम्‍मे़ॽ॥ कन्‍हाॽ के़रे़क् कुलाङ् कुहुक् मे़न्‍छक्‍मनाबा मे़ङ्‌गाःम्‍नाबा मे़वाॽर पोःङ्‌ॽ॥
 २७ खे़न्‍नु सोरिक्‍पा पोगुगे़न् कुजा सिदुङ्‌जभा नु सिजःङ्‌वा सिदुङ्‌जभा पित्‍सात्‍हाॽ, मे़ल्‍लुक्‍हाॽ हे़क्‍क्‍याङ् थुःम्‍बाहाॽ खानिःत् कुइसिःक् तोःन्‍दे़म्‍सिम्‍मे़ॽ॥
 २८ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभाःल्‍ले़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए तोःम्‍मनाबा मिधिङ्‌मनादेमनाबा सिदुङ्‌जभा, खे़न्‍नु सोरिक्‍पा पोगुगे़न् कुजा सिदुङ्‌जभा हे़क्‍क्‍याङ् सिजःङ्‌वा सिदुङ्‌जभाःन्‍नुःल्‍ले़ एःक् तोःन्‍दे़म्‍मे़ॽ॥


२९ “‘तुक्‍सिगेक्‍पा ये़न्‍नो ये़त्‍छि पित्‍सात्‍हाॽ, थुःम्‍बा ने़त्‍छि नु तङ्‌बे थिक् के़गे़प्‍पा थिबोङ्‌ङाङ् लिसि मे़ल्‍लुक्‍हाॽ तोःन्‍दे़म्‍सिम्‍मे़ॽ॥ कन्‍हाॽ के़रे़क् कुलाङ् कुहुक् मे़न्‍छक्‍मनाबा मे़ङ्‌गाःम्‍मनाबा पोङ्‌मा पोःङ्‌ॽ॥
 ३० खे़न्‍नु सोरिक्‍पा पोगुगे़न् कुजा सिदुङ्‌जभा नु सिजःङ्‌वा सिदुङ्‌जभा पित्‍सात्‍हाॽ, मे़ल्‍लुक्‍हाॽ हे़क्‍क्‍याङ् थुःम्‍बाहाॽ खानिःत् कुइसिःक् तोःन्‍दे़म्‍सिम्‍मे़ॽ॥
 ३१ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभाःल्‍ले़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए तोःम्‍नाबा मिधिङ्‌मनादेमनाबा सिदुङ्‌जभा, खे़न्‍नु सोरिक्‍पा पोगुगे़न् कुजा सिदुङ्‌जभा हे़क्‍क्‍याङ् सिजःङ्‌वा सिदुङ्‌जभाःन्‍नुःल्‍ले़ वेॽ तोःन्‍दे़म्‍मे़ॽ॥


३२ “‘नुसिगेक्‍पा ये़न्‍नो खिनिॽ नुसि पित्‍सात्‍हाॽ, मे़ल्‍लुक् ने़त्‍छि नु तङ्‌बे थिक् के़गे़प्‍पा थिबोङ्‌ङाङ् लिसि थुःम्‍बाहाॽ तोःन्‍दे़म्‍सिम्‍मे़ॽ॥ कन्‍हाॽ के़रे़क् कुलाङ् कुहुक् मे़न्‍छक्‍मनाबा मे़ङ्‌गाःम्‍नाबा पोङ्‌मा पोःङ्‌ॽ॥
 ३३ खे़न्‍नु सोरिक्‍पा पोगुगे़न् कुजा सिदुङ्‌जभान् नु सिजःङ्‌वा सिदुङ्‌जभा पित्‍सात्‍हाॽ, थुःम्‍बाहाॽ हे़क्‍क्‍याङ् मे़ल्‍लुक्‍हाॽ खानिःत् कुइसिःक् तोःन्‍दे़म्‍सिम्‍मे़ॽ॥
 ३४ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभाःल्‍ले़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए तोःम्‍मना मिधिङ्‌मनादेमनाबा सिदुङ्‌जभा, खे़न्‍नु सोरिक्‍पा पोगुगे़न् कुजा सिदुङ्‌जभा हे़क्‍क्‍याङ् सिजःङ्‌वा सिदुङ्‌जभाःन्‍नुःल्‍ले़ वेॽ तोःन्‍दे़म्‍मे़ॽ॥


३५ “‘ये़त्‍छिगेक्‍पा ये़न्‍नो खिनिॽ लत्‍छा सेसे चुम्‍लुङ् पोङ्‌ल, खे़ब्‍याङ् खिनिॽ थिक्‌याःम्‍धक् के़जोगुम्‍बा थे़मा याःम्‍बक्‍काङ् मे़जोगे़म्‍मिन्‍ने़ॽ॥
 ३६ यहवे दाङ्‌बे़ल्‍ले़ कुसिराॽ के़धाङ्‌बा कुनाम्‍गे़नुॽबा कुनाम् पोङ्‌ल फाॽआङ् पोगुगे़न् कुजा सिदुङ्‌जभान् मिधिङ्‌मनादेमनाबा सिदुङ्‌जभाःल्‍ले़ लागि पित्‍सात् थिक्, थुःम्‍बाधिक् नु तङ्‌बे थिक् के़गे़प्‍पा कुम्‍बाबा मे़ल्‍लुक् नुसि तोःन्‍दे़म्‍सिम्‍मे़ॽ॥ खे़ङ्‌हाॽ के़रे़क् कुलाङ् कुहुक् मे़न्‍छक्‍मना मे़ङ्‌गाःम्‍नाबा मे़बोङ्‌ल पोःङ्‌ॽ॥
 ३७ खे़न्‍नु सोरिक्‍पा पोगुगे़न् कुजा सिदुङ्‌जभान् नु सिजःङ्‌वा सिदुङ्‌जभा पित्‍सात्, मे़ल्‍लुक् हे़क्‍क्‍याङ् थुःम्‍बाहाॽ खानिःत् कुइसिःक् तोःन्‍दे़म्‍सिम्‍मे़ॽ॥
 ३८ खे़न्‍नु सोसोरिक् लायोलाम् ले़प्‍मि खोमा वयागे़न् सिदुङ्‌जभाःल्‍ले़ लागि कुम्‍बाबा मे़ःन्‍दा थिक्‍काङ् तोःन्‍दे़म्‍मे़ॽ॥ कन् चक्‍मे़ल्‍लॽए तोःम्‍मनाबा मिधिङ्‌मनादेमनाबा सिदुङ्‌जभा, खे़न्‍नु सोरिक्‍पा पोगुगे़न् कुजा सिदुङ्‌जभा हे़क्‍क्‍याङ् सिजःङ्‌वा सिदुङ्‌जभाःन्‍नुःल्‍ले़ एःक् तोःन्‍दे़म्‍मे़ॽ॥


३९ “‘खिनिॽ माङ्‌हुप् के़जोगुम्‍बा नु आप्‍फेक् निङ्‌वाॽरे़ के़दोःन्‍दुम्‍बा सिदुङ्‌जभाःन्‍नुःल्‍ले़ वेॽ मिधिङ्‌मनादेमनाबा सिदुङ्‌जभाहाॽ, पोगुगे़न् कुजा सिदुङ्‌जभाहाॽ, सिजःङ्‌वा सिदुङ्‌जभाहाॽ खम्‍भ्‍याङ् तङ्‌जुम् सिदुङ्‌जभाहाॽ खिनिॽ निःन्‍धो के़बोङ्‌बा तङ्‌नाम्‍हाॽओ यहवे दाङ्‌बाओ तोःन्‍दे़म्‍मे़ॽ॥’”


४० यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् के़रे़क् पाःन्‍हाॽ मोसाःल्‍ले़ इस्राइलिहाॽ मे़त्‍तुसिरो॥


 






माङ्‌हुप् चोःक्‍मा थिम्‍हाॽ



३०
 १ मोसाःल्‍ले़ इस्राइलिहाॽरे़ खुन्‍छिॽ थाःक्‍लाम्‍लोबाहाॽ अक्‍खे मे़त्‍तुसि, “यहवे दाङ्‌बे़ल्‍ले़ इङ्‌जाङ् चोगुबा पाःन्‍हाॽ हाबा कन्‍हाॽरो-
 २ कुभा मनाःल्‍ले़ यहवे दाङ्‌बे़ल्‍ले़ कुलागि माङ्‌हुप् चोगुॽ इग्र माङ्‌हे़क्‍सिङ्‌ङाङ् चोगुबा माङ्‌हुप्‍पिन् के़प्‍मा पान् पाःत्‍तुने़भग्र, खुने़ॽ माङ्‌हुप् चोगुबा पाःन्‍निन् मे़ङ्‌गे़प्‍मा मे़नुॽने़न्॥ खुने़ॽ कुम्‍ब्राःल्‍ले़ थे़मा पान् पाःत्‍तुआङ् वये़, खुने़ॽ खे़न् के़प्‍माए पोःङ्‌ॽ॥


३ “कुभा सिसागे़न् मे़न्‍छ्‌यान् कुम्‍बारे़ कुहिम्‍मो वाॽआङ् यहवे दाङ्‌बे़ल्‍ले़ कुलागि माङ्‌हुप् चोगुॽ इग्र माङ्‌हे़क्‍सिङ्‌ङाङ् माङ्‌हुप्‍पिन् के़प्‍मा पान् पाःत्‍तुॽ,
 ४ हे़क्‍क्‍याङ् कुम्‍बारे़ खे़न् माङ्‌हुप्‍पिन् इग्र माङ्‌हे़क्‍किन् खे़प्‍सुआङ्‌साङ् खुने़ॽ स्‍वाःत् वाॽने़भग्र, खे़न् माङ्‌हुप्‍पिन् इग्र माङ्‌हे़क्‍किन् के़प्‍मा पोःङ्‌ॽ॥
 ५ कर कुम्‍बारे़ खे़न् खे़प्‍सुबा ये़न्‍निल्‍ले़ याःन्‍दिक् खे़न् अत्‍तुने़भग्र, खे़न् सिसागे़न् मे़न्‍छ्‌याःल्‍ले़ चोगुबा माङ्‌हुप्‍पिन् इग्र माङ्‌हे़क्‍किन् थेनाधेबा पोःङ्‌ॽ॥ खुने़ॽ कुम्‍बारे़ए अत्‍तुबाल्‍ले़ चोगुल्‍ले़ यहवे दाङ्‌बे़ल्‍ले़ खे़न् मे़न्‍छ्‌यान् ले़रुदेसुॽ॥


६ “खुने़ॽ माङ्‌हुप् चोगु सुरुआङ्, इग्र नुरिक् निङ्‌वाॽ मे़न्‍इःत्‍छिङ्‌ङे माङ्‌हे़क्‍सिङ्‌ॽ हे़क्‍क्‍याङ् खुने़ॽ कुमेःक्‍खिम् पोःक्‍खे़,
 ७ खे़ब्‍याङ् खुने़ॽ कुये़म्‍बाःल्‍ले़ खे़न् पाःन्‍निन् निङ्‌वाॽ खोसुबा ये़न्‍नो स्‍वाःत् मे़म्‍बाःत्‍ते़ युङे़ने़भग्र खे़न् माङ्‌हुप्‍पिन् इग्र माङ्‌हे़क्‍किन् के़प्‍मा पोःङ्‌ॽ॥
 ८ कर खुने़ॽ कुये़म्‍बाःल्‍ले़ निङ्‌वाॽ खोसुबा ये़न्‍निल्‍ले़ याःन्‍दिक् खे़न् पाःन्‍निन् खुने़ॽ अत्‍तुने़भग्र, खे़न् मे़न्‍छुमाःल्‍ले़ चोगुबा माङ्‌हुप्‍पिन् इग्र माङ्‌हे़क्‍किन् थेनाधेबा पोःङ्‌ॽ, हे़क्‍क्‍याङ् यहवे दाङ्‌बे़ल्‍ले़ खे़न् मे़न्‍छुमान् ले़रुदेसुॽ॥


९ “कुये़म्‍बा के़सिमा मेमेदुमा नु कुये़म्‍बाःल्‍ले़ नाॽरुमा मे़न्‍छुमाःल्‍ले़ चोगुबा माङ्‌हुप्‍पिन् इग्र माङ्‌हे़क्‍किन् के़प्‍मा पोःङ्‌ॽ॥


१० “कुभा मे़न्‍छुमान् कुये़म्‍बाःल्‍ले़ कुहिम्‍मो ताजुःत्‍ताङ् कुभा माङ्‌हुप् चोगुॽ इग्र माङ्‌हुप् के़प्‍मारे़ माङ्‌हे़क्‍सिङ्‌ॽ,
 ११ हे़क्‍क्‍याङ् खे़न् माङ्‌हुप्‍पिन् इग्र माङ्‌हे़क्‍किन् खे़प्‍सुआङ्‌साङ् खुने़ॽ कुये़म्‍बाःन् स्‍वाःत् वाॽआङ् मे़अत्‍तुन्‍ने़भग्र, खे़न् माङ्‌हुप्‍पिन् इग्र माङ्‌हे़क्‍किन् के़प्‍मा पोःङ्‌ॽ॥
 १२ कर खुने़ॽ कुये़म्‍बाःल्‍ले़ खे़न् पाःन्‍निन् खे़प्‍सुबा ये़न्‍निल्‍ले़ याःन्‍दिक् खे़ल्‍ले़ कुमाङ्‌हुप्‍पिन् इग्र कुमाङ्‌हे़क्‍किन् थेनाधेबा चोगुने़भग्र, खे़न् मे़न्‍छुमाःल्‍ले़ कुम्‍ब्राओलाम् के़लःम्‍बा पाःन्‍निन् हने़बा पोःङ्‌ॽ॥ यहवे दाङ्‌बे़ल्‍ले़ खे़न् मे़न्‍छुमान् ले़रुदेसुॽ थेआङ्‌भे़ल्‍ले़ खुने़ॽ कुये़म्‍बाले़ए खे़न् कुमाङ्‌हुप्‍पो के़प्‍मालाम् थेःक्‍तु॥
 १३ खे़ल्‍ले़ चोगुबा माङ्‌हे़क्‍किन् इग्र माङ्‌हुप्‍पिन् के़प्‍मा नु मे़ङ्‌गे़प्‍मा खुने़ॽ कुये़म्‍बाःल्‍ले़ चोःक्‍मा युक् कत्‍तुॽ॥
 १४ कर खुने़ॽ कुये़म्‍बाःल्‍ले़ कुमेःत्‍तिल्‍ले़ चोगुबा माङ्‌हुप्‍पिन् इग्र माङ्‌हे़क्‍किल्‍ले़ कुयाःम्‍बेओ थिक्‌याःन्‍धक्‍मा स्‍वाःत् मे़म्‍बाःत्‍ते वाॽने़भग्र, खुने़ॽ खे़न् निःन्‍धो चोगुबा पोःङ्‌ॽ॥ खुने़ॽ खे़न् खे़प्‍सुआङ्‌साङ् स्‍वाःत् मे़म्‍बाःत्‍ते वाॽबाल्‍ले़ चोगुल्‍ले़ कुमेःत्‍तिन् हे़क्‍के चोःक्‍मा फाःक्‍तुबा कुदङ्‌बा पोःङ्‌ॽ॥
 १५ कर खुने़ॽ खे़प्‍सुबा कुभा ये़म् एगाङ् खे़न् पाःन्‍निन् थेनाधेबा चोगुने़भग्र, खे़न् मे़न्‍छुमाःल्‍ले़ कुआप्‍तिक्‍के़न् खुने़ॽओए थारो॥”


१६ ये़म्‍बा, मेःत् नु कुम्‍बा कुम्‍मारे़ खुन्‍छिॽ हिम्‍मो के़वाॽमा मे़न्‍छ्‌या साःल्‍ले़ कुयाःम्‍बेओ यहवे दाङ्‌बे़ल्‍ले़ मोसान् पिरुबा थिम्‍हाॽ हाबा कन्‍हाॽएरो॥


 






इस्राइलिहाॽरे़ मिध्‍यानिहाॽ मे़नाःन्‍दुसि



३१
 १ यहवे दाङ्‌बे़ल्‍ले़ मोसान् मे़त्‍तु,
 २ “इस्राइलिहाॽरे़ खुन्‍छिॽ लागि मिध्‍यानिहाॽओ खे़ने़ॽ कुले़क्‌वा नुःक्‍ते़ॽ॥ खे़न् एगाङ् खे़ने़ॽ के़सिआङ् आबाङे के़सुधे़बा के़दाक्‍थे़बाहाॽनु सोरिक् पोङ्‌से़ के़बेःक्॥”


३ खे़ब्‍याङ् मोसाःल्‍ले़ मनाहाॽ अक्‍खे मे़त्‍तुसि, “मिध्‍यानिहाॽनु ते़न्‍धङ् चोःक्‍मारे़ लागि हे़क्‍क्‍याङ् खुन्‍छिॽओ यहवे दाङ्‌बे़ल्‍ले़ कुले़क्‌वा नुःक्‍मारे़ लागि खिनिॽ मनाहाॽओलाम् कुभा मनाहाॽ यारिप् चोगे़म्‍सिम्‍मे़ॽ॥
 ४ इस्राइलबा थाःक्‍थक्‍मा १,००० थिक्‍थिक् मनाहाॽ थङ्‌ङो खिनिॽ पाङ्‌घाम्‍सिम्‍मे़ॽ॥”
 ५ कल्‍ले़चोगुल्‍ले़ इस्राइलि थाःक्‍थक्‍मा ते़न्‍धङ्‌ले़ लागि १,००० थिक्‍थिक् मनाहाॽ मे़भुक्‍खुसि हे़क्‍क्‍याङ् १२,००० थक्‍सुबाहाॽ मे़लःत्‍तुसि॥
 ६ मोसाःल्‍ले़ के़रे़क् थाःक्‍हाॽओलाम् थाःक्‍थक्‍मा १,००० थिक्‍थिक् थङ्‌ङो पाङ्‌घुसि, हे़क्‍क्‍याङ् खे़ङ्‌हाॽनु सोरिक् निङ्‌वाॽफुसाम्‍बा एलाजारे़ल्‍ले़ कुस्‍सा पिनहासे़न् सेसेदे़न्‍नोबा सामापुमाहाॽ नु उःत्‍छिङ्‌मारे़ मुःप्‍मनाबा थुत्‍थुरिःप्‍पाहाॽ हुक्‍मे़सुप्‍तुआङ् मे़बाङ्‌घुमे़देसु॥


७ यहवे दाङ्‌बे़ल्‍ले़ मोसान् इङ्‌जाङ् पिरुबा कुइसिःक् खे़ङ्‌हाॽ मिध्‍यानिहाॽनु ते़न्‍धङ् मे़जोगे़, हे़क्‍क्‍याङ् खे़ङ्‌हाॽरे़ खुन्‍छिॽ के़रे़क् ये़म्‍बित्‍छा मनाहाॽ मे़से़रुसि॥
 ८ के़सिबाहाॽओ मिध्‍यानबा एबि, रेकेम, सुर, हुर नु रेबा ङासि हाङ्‌हाॽ मे़वये़॥ खे़ङ्‌हाॽरे़ बओररे़ कुस्‍सा बालामे़न्‍नाङ् ताभेःल्‍ले़ मे़से़रु॥
 ९ इस्राइलिहाॽरे़ मिध्‍यानि ये़म्‍बित्‍छाहाॽरे़ खुन्‍छिॽ मेःत्‍हाॽ नु मे़न्‍छुमा ये़म्‍बित्‍छा हिन्‍जाॽबित्‍छाॽआङ् मे़दे़म्‍सु मे़देॽरुसि, हे़क्‍क्‍याङ् खे़ङ्‌हाॽरे़ खुन्‍छिॽ के़रे़क् पित्‍हाॽ, मे़ल्‍लुक्‍हाॽ नु याङ्‌साकुन्‍धेहाॽ मे़देॽरु मे़बिरुसि॥
 १० खे़ङ्‌हाॽ मे़युङे़बा के़रे़क् ये़क्‌यक्‍हाॽ नु साःङ्‌गाहिम्‍हाॽआङ् मिमे़धिक्‍खु मे़बिरुसि॥
 ११ खे़ङ्‌हाॽरे़ मे़दे़म्‍सुसिबाहाॽ, थक्‍साहाॽ नु याङ्‌साकुन्‍धे चिगक्‌वाहाॽग मे़देॽरुआङ् मे़बे॥
 १२ हे़क्‍क्‍याङ् यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ मोआबबा ने़ने़बादे़न्‍नोबा साःङ्‌गाहिम्‍मो मोसा, निङ्‌वाॽफुसाम्‍बा एलाजारे़न् नु इस्राइलि सङ्‌जुम्‍भोःल्‍ले़ खुन्‍छिॽ तगि खे़न् मे़दे़म्‍सु मे़देॽरुसिबाहाॽ, थक्‍साहाॽ नु याङ्‌साकुन्‍धे चिगक्‌वाहाॽ मे़देॽरु॥


१३ मोसा, निङ्‌वाॽफुसाम्‍बा एलाजार नु सङ्‌जुम्‍भोओबा के़रे़क् लाम्‍लोबाहाॽ खे़ङ्‌हाॽरे़ खुन्‍छिॽ तुम्‍से़ साःङ्‌गाहिम् लाःक्‍कात् मे़लःन्‍दे़॥
 १४ थङ्‌ङोलाम् के़नुःङ्‌बा थक्‍सुबाहाॽरे़ खुन्‍छिॽ हे़न्‍छिङ् नु किप् थिक्‍काङ् थोबा थक्‍पेबा हे़क्‍क्‍याङ् थक्‍मोबाहाॽनु मोसान् कुयाःक्‍ले़ॽरे़॥


१५ मोसाःल्‍ले़ खे़ङ्‌हाॽ मे़त्‍तुसि, “थे के़रे़क् मे़न्‍छुमाहाॽ खिनिॽ कुहिङ्‌वे़त् के़ले़रुम्‍सिम्‍बि?
 १६ ओमे़त्‍ते़म्‍मे़ॽ, बालामे़ल्‍ले़ मुरा मे़त्‍तुसिआङ् पोरओ हाबा कन्‍हाॽरे़ए इस्राइलिहाॽ यहवे दाङ्‌बे़ल्‍ले़ कुदक्‍ले़ङ्‌वाओ फे़न्‌याःम्‍बक् चोःक्‍मा मे़बाङ्‌घुसिआङ् वये़॥ कल्‍ले़चोगुल्‍ले़ यहवे दाङ्‌बे़ल्‍ले़ कुसङ्‌जुम्‍भोओ मिङ्‌देॽआङ् पोगे़आङ् वये़॥
 १७ कल्‍ले चोगुल्‍ले़ के़रे़क् हिन्‍जाॽबित्‍छाॽहाॽओ ये़म्‍बित्‍छा अङे़ःक्‌वाहाॽ नु ये़म्‍बित्‍छानु सोरिक् के़ने़मा के़सुःप्‍मा मे़न्‍छुमाहाॽ से़रे़म्‍सिम्‍मे़ॽ॥
 १८ कर कुमेःक्‍खिम् मे़म्‍बोङ्‌ङे के़वाॽमा मे़न्‍छ्‌याहाॽ चाए खिनिॽ आप्‍फेक् लागि कुहिङ्‌वे़त् कत्‍ते़म्‍सिम्‍मे़ॽ॥


१९ “खिनिॽओ आत्‍तिन्‍हाॽरे़ कुभा मना के़से़रुम्‍सिम्‍माङ् वाॽ इग्र चे के़सुसुम्‍माङ् वाॽ, खे़ङ्‌हाॽ के़रे़क् साःङ्‌गाहिम्‍लाम् लाःक्‍कात् नुसि ये़न् थारिक् युङ्‌मा पोःङ्‌ॽ॥ सुम्‍सिगेक्‍पा नु नुसिगेक्‍पा ये़न्‍नो खिनिॽ आप्‍फेक् नु के़दे़म्‍सुम् के़दारुम्‍सिम्‍बाहाॽआङ् सुत्‍थो चोगे़म्‍सिम्‍मे़ॽ॥
 २० के़रे़क् चाङ्‌हाॽ नु सिहोॽबाहाॽ, मे़ःन्‍दा मुरिक् नु सिङ्‌ङिल्‍ले़न् के़रे़क् चिगक्‌वा सामाहाॽ खिनिॽ सुत्‍थो चोःक्‍मासि पोःङ्‌ॽ॥”


२१ खे़ब्‍याङ् निङ्‌वाॽफुसाम्‍बा एलाजारे़ल्‍ले़ थङ्‌ङो के़बेःक्‍पा के़रे़क् थक्‍सुबाहाॽ मे़त्‍तुसि, “यहवे दाङ्‌बे़ल्‍ले़ अक्‍खेलॽरिक् मोसान् साम्‌योथिम् इङ्‌जाङ् पिरुआङ् वाॽ-
 २२ साम्‍म्‍याङ्, युप्‍पा, कासा, फे़न्‍जेॽ, तिन् नु लियोलिप्,
 २३ हे़क्‍क्‍याङ् मिःल्‍ले़ खाप्‍पुथ्‍यःङ् मे़म्‍बोङ्‌मनाबा के़रे़क् सामाहाॽ मिओ केःत्‍ते़म्‍मे़ॽआङ् सुत्‍थो चोगे़म्‍सिम्‍मे़ॽ॥ खे़न्‍नुःल्‍ले़ वेॽ खे़ङ्‌हाॽ के़रे़क् सेसेसाङ्‌साङ् चोःक्‍मा च्‍वाःत्‍तो केःप्‍मासिआङ् सुत्‍थो चोःक्‍मासि पोःङ्‌ॽ॥ खे़ब्‍याङ् मिःल्‍ले़ खाप्‍पुथ्‍यःङ् के़बोङ्‌बा चिगक्‌वाहाॽ चाए आम्‍भा खे़न् च्‍वाःत्‍तो केःप्‍मासिआङ् सुत्‍थो चोःक्‍मासि पोःङ्‌ॽ॥
 २४ नुसिगेक्‍पा ये़न्‍नो खिनिॽ चाङ्‌हाॽ वाहप्‍ते़म्‍मे़ॽ, हे़क्‍क्‍याङ् खिनिॽ सुत्‍थो के़बोःक्‍खिॽ॥ खे़न् एगाङ् खिनिॽ साःङ्‌गाहिम्‍मो के़द्‌ये़ॽइल्‍ले़ पोङ्‌लो॥”



थङ्‌ङो मे़नाप्‍तुसिबा चिगक्‌वा सामाहाॽ मे़भःक्‍खु


२५ यहवे दाङ्‌बे़ल्‍ले़ मोसान् मे़त्‍तु,
 २६ “मे़दे़म्‍सु मे़दारुसिबा मनाहाॽ नु थक्‍साहाॽ खे़ने़ॽ नु निङ्‌वाॽफुसाम्‍बा एलाजार हे़क्‍क्‍याङ् सङ्‌जुम्‍भोबा लाम्‍लोबाहाॽरे़ निरे़म्‍सिम्‍से़ॽ॥
 २७ थङ्‌ङो के़बेःक्‍पा थक्‍सुबाहाॽरे़ खुन्‍छिॽ लुम्‍मो नु वेॽ के़रे़क् सङ्‌जुम्‍भोःल्‍ले़ खुन्‍छिॽ लुम्‍मो खे़न् चिगक्‌वा सामाहाॽ कुलक् ने़त्‍छि चोगे़म्‍मे़ॽआङ् फःक्‍खे़म्‍मे़ॽ॥
 २८ थङ्‌ङो के़बेःक्‍पा थक्‍सुबाहाॽलाम् मनाहाॽ, कुम्‍मामा कुम्‍बाबा पित्‍हाॽ, अदङ्, मे़ल्‍लुक् मे़ःन्‍दाहाॽओलाम् किप् ङासि थक्‍मा लत्‍छा यहवे दाङ्‌बे़ल्‍ले़ कुलागि एःङ् हुङे़म्‍मे़ॽ॥
 २९ खे़ङ्‌हाॽरे़ खुन्‍छिॽ कुभ्रे़ःङ् लक्‍कोलाम् कम्‍भ्‍यारिक् याङ्‌ङासिम्‍मे़ॽआङ् यहवे दाङ्‌बे़ल्‍ले़ कुलागि हुक्‌वा कुसिङ् निङ्‌वाॽफुसाम्‍बा एलाजारे़न् पिरे़म्‍मे़ॽ॥
 ३० इस्राइलिहाॽरे़ खुन्‍छिॽ कुभ्रे़ःङ् लक्‍कोलाम् मनाहाॽ, कुम्‍मामा कुम्‍बाबा पित्‍हाॽ, अदङ्, मे़ल्‍लुक् मे़ःन्‍दाहाॽ इग्र वेॽ थक्‍साहाॽलाम् ङाबोङ् थक्‍मा लत्‍छा याङ्‌ङासिम्‍मे़ॽआङ् यहवे दाङ्‌बे़ल्‍ले़ कुसेसेदे़न्‍निन् ओमे़प्‍मा याःम्‍बक् के़जोःक्‍पा ले़बिहाॽ पिरे़म्‍सिम्‍मे़ॽ॥”
 ३१ हे़क्‍क्‍याङ् यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍के मोसान् नु निङ्‌वाॽफुसाम्‍बा एलाजाररे़ चोगे़छु॥


३२ थङ्‌गे़धक्‍पा थक्‍सुबाहाॽरे़ हुक्‍को मे़धासुबा के़नम्‍बा याङ्‌साकुन्‍धेहाॽ हाबा कन्‍हाॽ वये़रो– मे़ल्‍लुक् नु मे़ःन्‍दा ६,७५,०००
 ३३ कुम्‍मामा नु कुम्‍बाबा पित् ७२,०००
 ३४ अदङ् ६१,०००
 ३५ हे़क्‍क्‍याङ् ये़म्‍बित्‍छानु सोरिक् मे़न्‍इम्‍मे के़वाॽमा मे़न्‍छुमाहाॽ के़रे़क्‍ले़ ३२,०००॥


३६ खे़न्‍लाम् थङ्‌ङो के़बेःक्‍पा थक्‍सुबाहाॽरे़ खुन्‍छिॽ लक्‍को के़धाबा कुभ्रे़ःङ् लक्‍किन् हाबा कन् वये़रो–


 

३,३७,५०० मे़ल्‍लुक्,
 ३७ खे़ङ्‌हाॽलाम् यहवे दाङ्‌बे़ल्‍ले़ कुलागि एःङ् ६७५ मे़ल्‍लुक् मे़वये़,


३८ ३६,००० कुम्‍मामा नु कुम्‍बाबा पित्, खे़ङ्‌हाॽलाम् यहवे दाङ्‌बे़ल्‍ले़ कुलागि एःङ् ७२ मे़वये़,


३९ ३०,५०० अदङ्‌हाॽ, खे़ङ्‌हाॽलाम् यहवे दाङ्‌बे़ल्‍ले़ कुलागि एःङ् ६१ मे़वये़,


४० १६,००० मे़न्‍छुमाहाॽ, खे़ङ्‌हाॽलाम् यहवे दाङ्‌बे़ल्‍ले़ कुलागि एःङ् ३२ मे़वये़॥


 

४१ यहवे दाङ्‌बे़ल्‍ले़ मोसान् मे़त्‍तुबा हे़क्‍के़ यहवे दाङ्‌बे़ल्‍ले़ कुलागि हुक्‌वा एःङ्‌ङिन् मोसाःल्‍ले़ निङ्‌वाॽफुसाम्‍बा एलाजारे़न् पिरु॥


४२ थङ्‌ङो के़बेःक्‍पा मनाहाॽलाम् मोसाःल्‍ले़ फःक्‍खुबा इस्राइलिहाॽरे़ खुन्‍छिॽ कुभ्रे़ःङ् सङ्‌जुम्‍भो लक्‍किन् कन् वये़–
 ४३ ३,३७,५०० मे़ल्‍लुक्,
 ४४ ३६,००० कुम्‍मामा नु कुम्‍बाबा पित्,
 ४५ ३०,५००० अदङ्,
 ४६ १६,००० सिसागे़न् मे़न्‍छ्‌याहाॽ॥
 ४७ इस्राइलिहाॽरे़ खुन्‍छिॽ कुभ्रे़ःङ् लक्‍कोलाम् मोसाःल्‍ले़ यहवे दाङ्‌बे़ल्‍ले़ कुइङ्‌जाङ् कुइसिःक् मनाहाॽ नु थक्‍साहाॽलाम् ङाबोङ् थक्‍मा लत्‍छा याङ्‌सिङ्‌ङाङ् यहवे दाङ्‌बे़ल्‍ले़ कुसेसे युङ्‌दे़न् ओमे़प्‍मा याःम्‍बक् के़जोःक्‍पा ले़बिहाॽ पिरुसि॥


४८ खे़ब्‍याङ् थक्‍सुबाहाॽरे़ खुन्‍छिॽ हे़न्‍छिङ् नु किप् थिक्‍काङ् थोबा थक्‍पेबा नु थक्‍मोबाहाॽ हे़क्‍क्‍याङ् किप् थिक्‍पा थक्‍पेबाहाॽ मोसाओ मे़द्‌ये़॥
 ४९ हे़क्‍क्‍याङ् खे़ङ्‌हाॽरे़ मोसान् मे़मे़त्‍तु, “आनिगे युक्‍को के़वाॽबा थक्‍सुबाहाॽ आनिगे निरुम्‍सिम्‍बे़आङ् वाॽ॥ आनिगे लत्‍छा मनाआङ् मे़न्‍छुःन्‍ने़न्॥
 ५० कल्‍ले़चोगुल्‍ले़ आनिगे के़रे़क्‍ले़ खोसुम्‍बे़बा साम्‍म्‍याङ् लाङ्‌बाःङ्‌गि, हुक्‍पाःङ्‌गि, स्‍वागेप्, कुन्‍दुल्‍लो नु सिक्‍क्रिहाॽ यहवे दाङ्‌बाओ तोःम्‍माआङ् आनिगे लायोल्‍ले़ लागि ले़प्‍मि नाःक्‍मा याःम्‍बक् चोःक्‍मारे़ लागि खे़ङ्‌हाॽ आनिगे तारुम्‍बे़आङ् वाॽ॥”


५१ मोसान् नु निङ्‌वाॽफुसाम्‍बा एलाजाररे़ खे़न् मनाहाॽलाम् खे़न् के़रे़क् साम्‍म्‍याङ् सामाहाॽ ताःक्‍ते़सु॥
 ५२ हे़न्‍छिङ् थक्‍सुबाहाॽरे़ खुन्‍छिॽ थक्‍मोबा नु किप् थिक् थक्‍सुबाहाॽरे़ खुन्‍छिॽ थक्‍पेबाहाॽलाम् मोसान् नु निङ्‌वाॽफुसाम्‍बा एलाजाररे़ ताःक्‍ते़सुआङ् यहवे दाङ्‌बाओ हुक्‌वा हे़क्‍के तोःन्‍दे़सुबा साम्‍म्‍याङ्‌ङिन् १६,७५० सेकेलa योरे़॥
 ५३ थङ्‌ङो के़बेःक्‍पा मनाहाॽ के़रे़क्‍ले़ थङ्‌ङो मे़नाप्‍तुसिबा याङ्‌साकुन्‍धेहाॽ आप्‍फेक् आप्‍फेक्‍के मे़देॽरुआङ् वये़॥
 ५४ खे़ब्‍याङ् मोसान् नु निङ्‌वाॽफुसाम्‍बा एलाजाररे़ हे़न्‍छिङ् नु किप् थिक् थक्‍सुबाहाॽरे़ खुन्‍छिॽ थक्‍मोबाहाॽ हे़क्‍क्‍याङ् थक्‍पेबाहाॽरे़ मे़दारुबा साम्‍म्‍याङ्‌हाॽ याङ्‌ने़छिआङ् यहवे दाङ्‌बे़ल्‍ले़ कुदगि इस्राइलिहाॽरे़ खुनिॽ लागि निङ्‌वाॽसोक् पोङ्‌ल फाॽआङ् तुम्‍मादे़न् साःङ्‌गाहिम्‍मो तारे़छुरो॥


 


a ३१:५२ खे़न् फाॽइन् हप्‍मे़न् १९० किलो यारिक् योरे़॥






यर्दन नाङ्‌गे़न् पिसाङ्‌बा थाःक्‍हाॽ


(साम्‌यो इङ् ३:१२-२२)



३२
 १ रुबेन नु गादरे़ खुन्‍छिॽ मुॽइदाङ्‌साहाॽरे़ खुनिॽ यरिक् कुलुप् कुलुप् पित्‍थक्‍साहाॽ मे़वये़॥ खे़ङ्‌हाॽरे़ याजेर नु गिलाद लाजेन् पित्‍थक्‍सा चाराम्‍मादे़न्‍ले़ लागि नुबा के़बोङ्‌बा मे़निसु॥
 २ कल्‍ले़चोगुल्‍ले़ गाद नु रुबेनरे़ खुन्‍छिॽ मुॽइदाङ्‌सा मोसा, निङ्‌वाॽफुसाम्‍बा एलाजार हे़क्‍क्‍याङ् सङ्‌जुम्‍भोबा लाम्‍लोबाहाॽओ मे़द्‌ये़आङ् अक्‍खे मे़बाःत्‍तु,
 ३ “अतारोत, दिबोन, याजेर, निम्रा, हेस्‍बोन, एलाले़, सबाम, नेबो नु बओन–
 ४ खे़न् के़रे़क् लाजेॽहाॽ यहवे दाङ्‌बे़ल्‍ले़ इस्राइलि सङ्‌जुम्‍भोःल्‍ले़ खुन्‍छिॽ तगि नाःन्‍दुआङ् ने़स्‍से़, कन् लाजेॽहाॽ पित्‍थक्‍सा चाराम्‍मादे़न्‍ले़ लागि नुबा चोक्॥ आनिगे पित् थक्‍साआङ् कत्‍तुम्‍सिम्‍बे़॥
 ५ आनिगे याप्‍मि लुङ्‌माॽ के़दुक्‍तिने़भग्र कन् लाजेन् आनिगे युक्‍को आबिरे़ॽ॥ यर्दन नाधाःम्‍बिग आनिगे आन्‍देॽरे़न्‍ने़ॽ॥”


६ मोसाःल्‍ले़ गाद नु रुबेनरे़ खुन्‍छिॽ मुॽइदाङ्‌हाॽ मे़त्‍तुसि, “खिनिॽ फुॽनुसाॽहाॽ ना ते़न्‍धङ्‌ङो मे़बेःक्‍किल्‍ले़ खिनिॽ चाए निङ्‌वाॽ याःन्‍दिक् ताआङ् हाबा के़युङिबि?
 ७ यहवे दाङ्‌बे़ल्‍ले़ पिरुसिबा नाधाःम्‍बिबा लाजेॽओ पेःक्‍मा के़इःप्‍पा इस्राइलिहाॽरे़ खुन्‍छिॽ निङ्‌वाॽ थेआङ् पङ्‌ल के़याःन्‍दुम् के़बिरुम्‍सिम्‍बाबे?
 ८ कादेस-बर्नेलाम् आङ्‌गाॽ खिनिॽ सुधे़बा थाःक्‍थे़बाहाॽ कन् लाजेन् थोःम्‍से़ पाङ्‌घुङ्‌सिङ्‌ङिल्‍ले़ खिनिॽ सुधे़बा थाःक्‍थे़बाहाॽ हाबा अक्‍खेए मे़जोगुआङ् मे़वये़॥
 ९ आल्‍ल खे़ङ्‌हाॽ एस्‍कोलबा ने़ने़बादे़न्‍नो मे़बेआङ् कन् लाजेन् मे़निसु, खे़ब्‍याङ् यहवे दाङ्‌बे़ल्‍ले़ इस्राइलिहाॽ पिरुसिबा लाजेॽओ खे़ङ्‌हाॽ मे़म्‍बेःक्‍ने़न्‍ल फाॽआङ् खुन्‍छिॽ निङ्‌वाॽ पङे़र मे़याःन्‍दु मे़बिरुसिआङ् वये़॥
 १० खे़ल्‍ले़ याःन्‍दिक् यहवे दाङ्‌बे़न् साॽरिक् हाङ्‌गे़न् सिक्‍चा लोरे़, हे़क्‍क्‍याङ् अक्‍खे पाःत्‍तुआङ् माङ्‌हे़क्‍सिङ्‌ङाङ् वये़-
 ११ ‘आङ्‌गाॽ अब्राहाम, इसहाक हे़क्‍क्‍याङ् याकुबे़न्‍नु माङ्‌हे़क्‍सिङ्‌ङाआङ् माङ्‌हुप् चोगुङ्‌बा लाजेॽओ मिस्रलाम् के़भे़म्‍बा निबोङ् तङ्‌बे नु खे़न्‍नुःल्‍ले़ थोबा आत्‍तिन्‍हाॽआङ् लाःप्‍मा मे़ङ्‌घोने़न्, थेआङ्‌भे़ल्‍ले़ खे़ङ्‌हाॽरे़ कुलिङ्‌दो के़रे़र आङ्‌गाॽ मे़न्‍दिम्‍दाङ्‌ङिन्॥
 १२ कनज्‍जि यपुन्‍नेरे़ कुस्‍सा कालेब नु नुनरे़ कुस्‍सा यहोसुःन्‍लक् लाःप्‍मा खोसि, थेआङ्‌भे़ल्‍ले़ कन् ने़प्‍फुरे़ग कुलिङ्‌दो के़रे़र यहवे दाङ्‌बे़न् तिम्‍दे़सु॥’
 १३ इस्राइलिहाॽनु यहवे दाङ्‌बे़न् साॽरिक् कुसिक् पोगे़, हे़क्‍क्‍याङ् यहवे दाङ्‌बे़ल्‍ले़ कुमिक्‍साओ फे़न्‌याःम्‍बक् के़जोःक्‍पा थाःक्‍कोबाहाॽ के़रे़क् मे़न्‍छे़ने़ल्‍ल थारिक् लिबोङ् तङ्‌बे थारिक् खुने़ॽ खे़ङ्‌हाॽ मुरे़ःक् खारे़ःक् थेआङ् के़होःप्‍पादे़न्‍नो ना नु कत्‍ना ताक्‍कन्‍दु कत्‍तुसि॥


१४ “लायोबाहाॽरे़ खुन्‍छिॽ थिन्‍दाङ्‌सायोबोरासे! यहवे दाङ्‌बे़ल्‍ले़ किप्‍मा के़घुबा कुसाक्‍के़न्‍निन् आल्‍लसाङ् यरिक् इस्राइलिहाॽ ले़प्‍माङ् फोःङ्‌मारे़ लागि खिनिॽ सुधे़बा ताक्‍थे़बाहाॽरे़ खुन्‍छिॽ ते़न्‍नो के़बोगिआङ् के़वयिॽ॥
 १५ खिनिॽ खुने़ॽ तिम्‍मा के़न्‍दे़न्‍दिन्‍ने़भग्र, खुने़ॽ कन् के़रे़क् मनाहाॽ याम्‍मो मुरे़ःक् खारे़ःक् थेआङ् के़होःप्‍पादे़न्‍नोए पजेःक् पक्‍थसिॽ हे़क्‍क्‍याङ् खे़ङ्‌हाॽरे़ खुनिॽ मे़क्‍मासिमे़न् खिनिॽए के़जोगुम्‍बा पोङ्‌ॽ॥”


१६ खे़ब्‍याङ् खे़ङ्‌हाॽ मोसाःल्‍ले़ कुबेसाङ् मे़द्‌ये़आङ् मे़बाःत्‍तु, “आनिगे मे़ल्‍लुक्‍हाॽरे़ लागि मे़ल्‍लुक्‍खर नु आनिगे मेःत्‍साहाॽरे़ खुन्‍छिॽ लागि कॽयो ये़क्‌यक्‍हाॽ चोःक्‍मा निङ्‌वाॽ चोगुम्‍बे़,
 १७ कर आनिगे आप्‍फेक् चाए इस्राइलिहाॽ खुन्‍छिॽ ते़न्‍नो मे़ङ्‌गे़त्‍छे थारिक् फे़जुम्‍भे़या खजुम्‍घया काप्‍सिङ्‌माआङ् खे़ङ्‌हाॽरे़ खुन्‍छिॽ तगि तगि थासिङ्‌मा यारिप् वयिगे़॥ कन् ये़म्‍मो कन् लाजेॽबा मनाहाॽरे़ आनिगे मे़ःत्‍साहाॽ थे़माआङ् मे़म्‍मे़त्‍छे खे़न् ये़क्‌यक्‍हाॽओबा लुङ्‌धाक्‍को ताप्‍थेक् याम्‍धेक् मे़बोङ्‌ङाङ् मे़याक्॥
 १८ इस्राइलबा के़रे़क् मनाहाॽरे़ खुन्‍छिॽ युक्‍कोबा लक्‍हाॽ मे़ङ्‌घोसुन्‍ल थारिक् हिम्‍मो आनिगे मे़नुःक्‍खिगे़न्‌ॽ॥
 १९ यर्दन नाधाःम्‍बि नु खे़न्‍नुःल्‍ले़आङ् ना खे़ङ्‌हाॽलाम् आनिगे खोमा लक् मे़जोगुम्‍बे़न्‌ॽ, थेआङ्‌भे़ल्‍ले़ आनिगे युक्‍कोबा खोमा लक्‍किन् यर्दन कत्‍नाहाङ्‌दाङ्‌ङे चुक्‍ते़आङ् ने़रो॥”


२० खे़ब्‍याङ् मोसाःल्‍ले़ खे़ङ्‌हाॽ मे़त्‍तुसि, “ल पोःङ्‌ॽ॥ यहवे दाङ्‌बे़ल्‍ले़ कुदगि खिनिॽ फे़जुम्‍भे़या खजुम्‍घयानु थङ्‌ङो के़बेगिॽ,
 २१ हे़क्‍क्‍याङ् यहवे दाङ्‌बे़ल्‍ले़ कुनिङ्‌मिहाॽ नाःत्‍तुदेसुसिआङ् मे़नाःन्‍दुसिन्‍ल थारिक् यहवे दाङ्‌बे़ल्‍ले़ कुदगि खिनिॽ फे़जुम्‍भे़या खजुम्‍घयानु यर्दन नाधाःम्‍बि के़बिगिॽ,
 २२ हे़क्‍क्‍याङ् यहवे दाङ्‌बे़ल्‍ले़ कुदगि खे़न् लाजेन् हुक्‍को थाने़भग्र खिनिॽ नुःङ्‌मा फे़म्‍मा के़सुक्‍तिॽ॥ खे़म्‍ब्‍याङ् यहवे दाङ्‌बान् नु इस्राइल ले़प्‍माङ् खिनिॽ चोःक्‍मा के़बोङ्‌बा याःम्‍बक्‍लाम् चोःक्‌युम्‍भो के़घोसुम्‌ॽ॥ खे़ब्‍याङ् कन् लाजेन् यहवे दाङ्‌बे़ल्‍ले़ कुदगि खिनिॽ युक्‍को थारो॥


२३ “कर खिनिॽ अक्‍खे के़न्‍जोगुम्‍मिन्‍ने़भग्र, यहवे दाङ्‌बे़ल्‍ले़ कुदगि खिनिॽ लायो के़जोगुम्‌ॽ, हे़क्‍क्‍याङ् खिनिॽ लायोल्‍ले़ से़क्‍खाए खिनिॽ के़दे़म्‍सिॽ॥
 २४ खिनिॽ मेःत्‍हाॽ नु साहाॽरे़ खुन्‍छिॽ लागि येक्‌यक्‍हाॽ नु मे़ल्‍लुक् मे़ःन्‍दाहाॽरे़ लागि खरहाॽ चोगे़म्‍मे़ॽ, कर खिनिॽ के़जोगुम्‍बा माङ्‌हुप्‍हाॽआङ् के़त्‍ते़म्‍मे़ॽ॥”


२५ खे़ब्‍याङ् गाद नु रुबेनरे़ खुन्‍छिॽ मुॽइदाङ्‌साहाॽरे़ मोसान् मे़मे़त्‍तु, “आदाङ्‌बारे़ के़बाःत्‍तुबा हे़क्‍के आनिगे चोगुम्‍बे़॥
 २६ आनिगे अङे़ःक्‌वा साहाॽ, मेःत्‍हाॽ, मे़ल्‍लुक् मे़ःन्‍दाहाॽ नु पित्‍मा पित्‍हाॽ के़रे़क् आम्‍भा कन् गिलादबा ये़क्‌यक्‍कोए मे़याःक्॥
 २७ कर आदाङ्‌बारे़ के़से़वारोबाहाॽ खे़ने़ॽ के़इङ्‌जाङ् कुइसिःक् यहवे दाङ्‌बे़ल्‍ले़ कुदगि आनिगे फे़जुम्‍भे़या खजुम्‍घयानु नाधाःम्‍बि पेगिगे़ॽ॥”


२८ खे़ब्‍याङ् मोसाःल्‍ले़ खे़ङ्‌हाॽरे़ खुन्‍छिॽ याःम्‍बेओ निङ्‌वाॽफुसाम्‍बा एलाजार, नुनरे़ कुस्‍सा यहोसुःन् नु इस्राइलिहाॽरे़ खुन्‍छिॽ थाःक् हिम्‍सयङ्‌बा लाम्‍लोबाहाॽ इङ्‌जाङ् पिरुसि॥
 २९ मोसाःल्‍ले़ खे़ङ्‌हाॽ अक्‍खे मे़त्‍तुसि, “गाद नु रुबेनरे़ खुन्‍छिॽ मुॽइदाङ्‌साहाॽ खिनिॽनु सोरिक् यहवे दाङ्‌बे़ल्‍ले़ कुदगि थङ्‌ङो फे़जुम्‍भे़या खजुम्‍घया मे़याङ्‌सिङ्‌ङाङ् यर्दन नाधाःम्‍बि मे़बेःक्, हे़क्‍क्‍याङ् लाजेन् खिनिॽ हुक्‍को थाने़भग्र, गिलाद लाजेन् खिनिॽ खे़ङ्‌हाॽरे़ खुन्‍छिॽ युक्‍को पिरे़म्‍सिम्‍मे़ॽ॥
 ३० कर खे़ङ्‌हाॽ फे़जुम्‍भे़या खजुम्‍घया याङ्‌सिङ्‌माआङ् खिनिॽनु सोरिक् यर्दन नाधाःम्‍बि पेःक्‍मा मे़न्‍दे़न्‍ने़न्‍ने़भग्र, खे़ङ्‌हाॽरे़ खिनिॽनु सोरिक् कनान लाजेॽओए युक्‍कोबा खोमा लक्‍किन् मे़घोसुॽ॥”


३१ गाद र रुबेनरे़ खुन्‍छिॽ मुॽइदाङ्‌साहाॽरे़ अक्‍खे मे़बाःत्‍तु, “यहवे दाङ्‌बे़ल्‍ले़ आनिगे थे़मा चोगे़म्‍मे़ॽ मे़त्‍तिगे़आङ् वाॽ आनिगे हाबा खे़न् चोगुम्‍बे़॥
 ३२ आनिगे फेजुम्‍भे़या खजुम्‍घया हेॽआसिगे़आङ् यहवे दाङ्‌बे़ल्‍ले़ कुदगि नाधाःम्‍बि कनान लाजेॽओ पेगिगे़ॽ, कर आनिगे युक्‍कोबा खोमा लक्‍किन् यर्दन कत्‍नाहाङ्‌दाङ्‌ङे चुक्‍ल॥”


३३ खे़ब्‍याङ् गाद नु रुबेनरे़ खुन्‍छिॽ मुॽइदाङ्‌सा हे़क्‍क्‍याङ् योसेफरे़ कुस्‍सा मनस्‍सेरे़ कुभ्रे़ःक् कुधाःक्‍हाॽ एमोरिहाॽरे़ खुन्‍छिॽ हाङ् सिहोनरे़ कुहाङ्‌जुम्‍मिन् नु बासानबा हाङ् ओगरे़ कुहाङ्‌जुम्‍मिन्, खुन्‍छिॽ इःन्‍दोओ के़ने़बा के़रे़क् येक्‌यक्‍हाॽआङ् खक्‍पे़त् मोसाःल्‍ले़ पिरुसि॥


३४ खे़ब्‍याङ् गादरे़ कुमुॽइदाङ्‌साहाॽरे़ दिबोन, अतारोत, अरोएर,
 ३५ अत्रोत-सोपान, याजेर, योगबहा,
 ३६ बेथ-निम्रा नु बेथ-हाराने़न्– कन्‍हाॽ लुङ्‌धाक्‍किल्‍ले़ कबुबा येक्‌येक्‍हाॽ मे़जोगु, खे़ब्‍याङ् मे़ल्‍लुक् मे़ःन्‍दा साक्‍मा खरहाॽ मे़जोगु॥
 ३७ रुबेनरे़ कुमुॽइदाङ्‌साहाॽरे़ हेस्‍बोन, एलाले़, किर्यातैम,
 ३८ नेबो, बाल-मोन (कन् ते़न्‍हाॽरे़ कुमिङ् ले़क्‍खे़आङ् ने़रो) नु सिब्‍मा मे़जोगु, हे़क्‍क्‍याङ् खे़ङ्‌हाॽरे़ मे़जोगुबा ये़क्‌यक्‍हाॽरे़ कुमिङ् मे़युक्‍खु॥


३९ मनस्‍सेरे़ कुस्‍सा माकिरे़ कुधाःक्‍हाॽ गिलाद लाजेॽओ मे़बे, हे़क्‍क्‍याङ् खे़न् हुक्‍काप् चोगुआङ् खे़प्‍मो के़युङ्‌बा एमोरिहाॽ मे़नाःत्‍तुमे़देसुसि॥
 ४० कल्‍ले़चोगुल्‍ले़ मोसाःल्‍ले़ मनस्‍सेरे़ कुस्‍सा माकिररे़ कुमुॽइदाङ्‌साहाॽ गिलाद लाजेन् पिरुदेसुसि, खे़ब्‍याङ् खे़ङ्‌हाॽ हाबा खे़प्‍मो मे़युङे़॥
 ४१ मनस्‍सेरे़ कुमुॽइदाङ्‌सा याइरे़न् पेआङ् खे़प्‍मोबा पाङ्‌जुम्‍हाॽ हुक्‍काप् चोगु, हे़क्‍क्‍याङ् खे़न् के़रे़क् पाङ्‌जुम्‍हाॽरे़ कुमिङ् हब्‍बात-याइरa युक्‍खु॥
 ४२ हे़क्‍क्‍याङ् नोबहःन् पेआङ् केनात नु खे़प्‍मोबा पाङ्‌जुम्‍हाॽ हुक्‍काप् चोगु, खे़ब्‍याङ् आप्‍फेक् कुमिङ्‌ङोलाम् खे़ङ्‌हाॽ के़रे़क् नोबह मिङ् वाःत्‍तुरो॥


 


a ३२:४१ याइररे़ कुबाङ्‌भेॽहाॽ॥






मिस्रलाम् मोआब थारिक्‍पा लाम्‍दिक्



३३
 १ मोसान् नु हारुनरे़ मिस्रलाम् लाम्‍लोसु फे़त्‍ते़सुसिबा इस्राइलि थाःक्‍हाॽरे़ मिस्र लाजेन् मे़ले़रुआङ् एगाङ् खे़ङ्‌हाॽरे़ आत्‍तिन् आत्‍तिन् ते़न्‍हाॽओ साःङ्‌गाहिम्‍हाॽ मे़जोगु खे़न् ते़न्‍हाॽरे़ पोधक्‍किन् हाबा कन्‍लो॥
 २ लाम्‍दिक् मे़जोगे़बा वेॽवेॽ ते़न्‍हाॽओ यहवे दाङ्‌बे़ल्‍ले़ इङ्‌जाङ् चोगुबा कुइसिःक् मोसाःल्‍ले़ लाम्‍दिक् चोःक्‍मा मे़हेःक्‍तुबा ते़न्‍हाॽरे़ कुमिङ् साप्‍तु॥ खे़ङ्‌हाॽरे़ लाम्‍दिक् मे़जोगुबा ताॽजे़ङ् पाःन्‍हाॽ अक्‍तङ्‌बा चोक्‍लो–


 

३ थिक्‍सिगेक्‍पा ला थिबोङ्‌ङाङ् ङासिगेक्‍पा ये़न्‍नो खे़ङ्‌हाॽ रामसेसलाम् मे़धासिङ् मे़भे़रे़॥ थिक्‍सिगेक्‍पा चोःक्‌युम्‍भोःल्‍ले़ कुदाःन्‍दिक्‍समा के़रे़क् मिस्रिहाॽरे़ खुन्‍छिॽ तगि इस्राइलिहाॽ कुदुङ्‌दुङ् मे़धासिङ् मे़भे़रे़॥
 ४ खे़न् ये़म्‍मो मिस्रिहाॽरे़ चाए यहवे दाङ्‌बे़ल्‍ले़ स्‍ये़रुसिबा खुन्‍छिॽ तुम्‍बा साहाॽ चेलुप् खःङ्‌लुप् मे़प्‍मा मे़जोगुसिर मे़यागे़॥ थेआङ्‌भे़ल्‍ले़ यहवे दाङ्‌बे़ल्‍ले़ खे़ङ्‌हाॽरे़ खुन्‍छिॽ माङ्‌हाॽ खासे़न् चोगुसिआङ् मे़वये़॥


५ इस्राइलिहाॽ रामसेसलाम् लाङ्‌मे़घेगे़ मे़भे़रे़ हे़क्‍क्‍याङ् सुक्‍कोतओ मे़गे़रे़आङ् याङ्‌मे़धोःक्‍ते़॥


६ खे़ङ्‌हाॽ सुक्‍कोतलाम् लाङ्‌मे़घेगे़आङ् मुरे़ःक् खारे़ःक् थेआङ् के़होःप्‍पादे़न्‍निल्‍ले़ कुयाओबा एथामओ याङ्‌मे़धोःक्‍ते़॥


७ एथामलाम् लाङ्‌मे़घेगे़आङ् बाल सेफोन नाङ्‌गे़न् ले़प्‍माङ्‌बा पि-हहिरोतओ मे़नुःक्‍खे़, हे़क्‍क्‍याङ् मिग्‍दोलनु निःत्‍ताङ् याङ्‌मे़धोःक्‍ते़॥


८ खे़ङ्‌हाॽ पि-हहिरोतलाम् मे़लःन्‍दे़आङ् हे़ःत्‍ताङ्‌बा वरःङ्‌ङिल्‍ले़ कुलुम्‍मोलाम् मे़बोःक्‍खे़र मुरे़ःक् खारे़ःक् थेआङ् के़होःप्‍पादे़न्‍नो मे़लासे़॥ खे़ङ्‌हाॽ सुम्‌यान्‍बा लाम् एथामबा मुरे़ःक् खारे़ःक् थेआङ् के़होःप्‍पादे़न्‍नो लाङ्‌मे़घेगे़आङ् माराओ याङ्‌मे़धोःक्‍ते़॥


९ मारालाम् लाङ्‌मे़घेगे़आङ् एलिमओ मे़बे, खे़प्‍मो थिबोङ्‌ङाङ् ने़त्‍छि च्‍वाःत् वाबुन्‍दाक्‌वा ने़स्‍से़ हे़क्‍क्‍याङ् नुबोङ् खे़बक्‍सिङ्‌हाॽ युङे़॥ खे़ङ्‌हाॽ आम्‍भा खे़प्‍मो याङ्‌मे़धोःक्‍ते़॥


१० खे़ङ्‌हाॽ एलिमलाम् लाङ्‌मे़घेगे़आङ् हे़ःत्‍ताङ्‌बा वरःङ्‌ङिल्‍ले़ कुबेसाङ् याङ्‌मे़धोःक्‍ते़॥


११ खे़ङ्‌हाॽ हे़ःत्‍ताङ्‌बा वरःङ्‌ङोनु लाङ्‌मे़घेगे़आङ् सिनबा मुरे़ःक् खारे़ःक् थेआङ् के़होःप्‍पादे़न्‍नो याङ्‌मे़धोःक्‍ते़॥


१२ खे़ङ्‌हाॽ सिनबा मुरे़ःक् खारे़ःक् थेआङ् के़होःप्‍पादे़न्‍नोलाम् लाङ्‌मे़घेगे़आङ् दोफकाओ याङ्‌मे़धोःक्‍ते़॥


१३ खे़ङ्‌हाॽ दोफकालाम् लाङ्‌मे़घेगे़आङ् आलुसओ याङ्‌मे़धोःक्‍ते़॥


१४ आलुसलाम् लाङ्‌मे़घेगे़आङ् रपिदिमओ याङ्‌मे़धोःक्‍ते़, खे़प्‍मो मनाहाॽरे़ लागि थुङ्‌मा च्‍वाःत् मे़ने़स्‍से़न्॥


१५ खे़ङ्‌हाॽ रपिदिमलाम् लाङ्‌मे़घेगे़आङ् सिनैबा मुरे़ःक् खारे़ःक् थेआङ् के़होःप्‍पादे़न्‍नो याङ्‌मे़धोःक्‍ते़॥


१६ खे़ङ्‌हाॽ सिनैबा मुरे़ःक् खारे़ःक् थेआङ् के़होःप्‍पादे़न्‍नोलाम् लाङ्‌मे़घेगे़आङ् किब्रोथ-हत्‍तावाओ याङ्‌मे़धोःक्‍ते़॥


१७ खे़ङ्‌हाॽ किब्रोथ-हत्‍तावालाम् लाङ्‌मे़घेगे़आङ् हसेरोतओ याङ्‌मे़धोःक्‍ते़॥


१८ खे़ङ्‌हाॽ हसेरोतलाम् लाङ्‌मे़घेगे़आङ् रित्‍नाओ याङ्‌मे़धोःक्‍ते़॥


१९ खे़ङ्‌हाॽ रित्‍नालाम् लाङ्‌मे़घेगे़आङ् रिम्‍मोन-फारेसओ याङ्‌मे़धोःक्‍ते़॥


२० खे़ङ्‌हाॽ रिम्‍मोन-फारेसलाम् लाङ्‌मे़घेगे़आङ् लिब्‍नाओ याङ्‌मे़धोःक्‍ते़॥


२१ खे़ङ्‌हाॽ लिब्‍नालाम् लाङ्‌मे़घेगे़आङ् रिस्‍साओ याङ्‌मे़धोःक्‍ते़॥


२२ खे़ङ्‌हाॽ रिस्‍सालाम् लाङ्‌मे़घेगे़आङ् केहेलाताओ याङ्‌मे़धोःक्‍ते़॥


२३ खे़ङ्‌हाॽ केहेलातालाम् लाङ्‌मे़घेगे़आङ् सेपेर कोःक्‍माओ याङ्‌मे़धोःक्‍ते़॥


२४ खे़ङ्‌हाॽ सेपेर कोःक्‍माओनु लाङ्‌मे़घेगे़आङ् हरादाहओ याङ्‌मे़धोःक्‍ते़॥


२५ खे़ङ्‌हाॽ हरादालाम् लाङ्‌मे़घे़गे़आङ् मखेलोतओ याङ्‌मे़धोःक्‍ते़॥


२६ मखेलोतलाम् लाङ्‌मे़घे़गे़आङ् तहतओ याङ्‌मे़धोःक्‍ते़॥


२७ खे़ङ्‌हाॽ तहतलाम् लाङ्‌मे़घेगे़आङ् तेरहओ याङ्‌मे़धोःक्‍ते़॥


२८ खे़ङ्‌हाॽ तेरहलाम् लाङ्‌मे़घेगे़आङ् मित्‍काओ याङ्‌मे़धोःक्‍ते़॥


२९ खे़ङ्‌हाॽ मित्‍कालाम् लाङ्‌मे़घेगे़आङ् हसमोनाओ याङ्‌मे़धोःक्‍ते़॥


३० खे़ङ्‌हाॽ हसमोनालाम् लाङ्‌मे़घेगे़आङ् मसेरोतओ याङ्‌मे़धोःक्‍ते़॥


३१ खे़ङ्‌हाॽ मसेरोतलाम् लाङ्‌मे़घेगे़आङ् बनेयाकानओ याङ्‌मे़धोःक्‍ते़॥


३२ खे़ङ्‌हाॽ बने-याकानलाम् लाङ्‌मे़घेगे़आङ् होर-हगिदगादओ याङ्‌मे़धोःक्‍ते़॥


३३ खे़ङ्‌हाॽ होर-हगिदगादलाम् लाङ्‌मे़घेगे़आङ् योतबाताओ याङ्‌मे़धोःक्‍ते़॥


३४ खे़ङ्‌हाॽ योतबातालाम् लाङ्‌मे़घेगे़आङ् अब्रोनाओ याङ्‌मे़धोःक्‍ते़॥


३५ खे़ङ्‌हाॽ अब्रोनालाम् लाङ्‌मे़घेगे़आङ् एस्‍योन-गेबेरओ याङ्‌मे़धोःक्‍ते़॥


३६ खे़ङ्‌हाॽ एस्‍योन-गेबेरलाम् लाङ्‌मे़घेगे़आङ् जिनबा मुरे़ःक् खारे़ःक् थेआङ् के़होःप्‍पादे़न्‍नो के़ने़बा कादेसओ याङ्‌मे़धोःक्‍ते़॥


३७ खे़ङ्‌हाॽ कादेसलाम् लाङ्‌मे़घेगे़आङ् ए़दोम लाजेॽओबा इःन्‍दोओ के़युङ्‌बा होर थे़गुओ याङ्‌मे़धोःक्‍ते़॥
 ३८ खे़प्‍मो निङ्‌वाॽफुसाम्‍बा हारुने़ल्‍ले़ यहवे दाङ्‌बाल्‍ले़ कुइङ्‌जाङ्‌ङिन् खे़प्‍सुआङ् होर थे़गुःत्‍थाःङ् थोःक्‍सिङ् पे, हे़क्‍क्‍याङ् इस्राइलिहाॽ मिस्र लाजेॽलाम् मे़लःन्‍दे़ मे़भे़रे़बा लिबोङ् तङ्‌बे एगाङ् ङासिगेक्‍पा ला के़रे़बा थिक्‍सिगेक्‍पा ये़न्‍नो खुने़ॽ मासिङ्॥
 ३९ होर कोःक्‍माओ हारुने़न् मासिङ्‌ङे़ल्‍ले़ खुने़ॽ १२३ तङ्‌बे के़रे़आङ् वये़॥


४० कनानबा नेगेव मे़प्‍मनाबा लाजेॽओ के़युङ्‌बा आरादबा कनानि हाङ्‌ङिल्‍ले़ इस्राइलिहाॽ मे़भे़न्‍ल मे़बत् के़लॽबा इङ्‌घङ् खे़प्‍सु॥


४१ खे़ङ्‌हाॽ होर कोःक्‍मा फाङ्‌जङ्‌लाम् लाङ्‌मे़घेगे़आङ् सलमोनाओ याङ्‌मे़धोःक्‍ते़॥


४२ खे़ङ्‌हाॽ सलमोनालाम् लाङ्‌मे़घेगे़आङ् पुनोनओ याङ्‌मे़धोःक्‍ते़॥


४३ खे़ङ्‌हाॽ पुनोनलाम् लाङ्‌मे़घेगे़आङ् ओबोतओ याङ्‌मे़धोःक्‍ते़॥


४४ खे़ङ्‌हाॽ ओबोतलाम् लाङ्‌मे़घेगे़आङ् मोआबबा इःन्‍दोओ के़ने़बा इये-अबारिमओ याङ्‌मे़धोःक्‍ते़॥


४५ खे़ङ्‌हाॽ इये-अबारिमलाम् लाङ्‌मे़घेगे़आङ् दिबोन-गादओ याङ्‌मे़धोःक्‍ते़॥


४६ खे़ङ्‌हाॽ दिबोन-गादलाम् लाङ्‌मे़घेगे़आङ् अल्‍मोन-दिब्‍लातैमओ याङ्‌मे़धोःक्‍ते़॥


४७ खे़ङ्‌हाॽ अल्‍मोन-दिब्‍लातैमलाम् लाङ्‌मे़घेगे़आङ् नेबो कोःक्‍माल्‍ले़ कुबेसाङ् अबारिमबा कोःक्‍माहाॽओ याङ्‌मे़धोःक्‍ते़॥


४८ खे़ङ्‌हाॽ अबारिमबा कोःक्‍माहाॽओलाम् लाङ्‌मे़घे़गे़आङ् यर्दन वहःङ्‌ङिल्‍ले़ कुयाओ यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ मोआबबा ने़ने़बादे़न्‍नो याङ्‌मे़धोःक्‍ते़॥
 ४९ यर्दन वहःङ्‌ङिल्‍ले़ कुयाओबा मोआबबा ने़ने़बादे़न्‍नो बेथ-यसिमोतलाम् हाबिल-सित्‍तिम थारिक्‍के खे़ङ्‌हाॽ याङ्‌मे़धोःक्‍ते़रो॥



कनानिहाॽ लःप्‍मादेमासि इङ्‌जाङ्


५० खे़ब्‍याङ् यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ मोआबबा ने़ने़बादे़न्‍नो यहवे दाङ्‌बे़ल्‍ले़ मोसान् मे़त्‍तु,
 ५१ “खे़ने़ॽ इस्राइलिहाॽ अक्‍खे मे़त्‍ते़से़ॽ– ‘आल्‍ल खिनिॽ यर्दन वहःङ्‌ङिन् के़गाःक्‍तुम्‍माङ् कनान लाजेॽओ के़गे़रिॽ,
 ५२ खे़ब्‍याङ् खिनिॽ खे़न् लाजेॽओबा यक्‌युङ्‌बाहाॽ के़रे़क् खे़प्‍मोलाम् नाःत्‍ते़म्‍देसे़म्‍सिम्‍मे़ॽ, हे़क्‍क्‍याङ् खे़ङ्‌हाॽरे़ खुन्‍छिॽ खोःम्‍मना लक्‍मनाबा चइःत्‍हाॽ नु योःम्‍मनाबा नावाइत्‍लाहाॽ के़रे़क् खाप्‍पुथ्‍यःङ् चोगे़म् पिरे़म्‍सिम्‍मे़ॽ॥ खे़ङ्‌हाॽरे़ खुन्‍छिॽ कोःक्‍माओबा माङ्‌धाःन्‍हाॽ लुःन्‍दे़म् पिरे़म्‍सिम्‍मे़ॽ॥
 ५३ खे़न् लाजेन् हुक्‍को थासे़म्‍मे़ॽआङ् खिनिॽ खे़प्‍मो युङे़म्‍मे़ॽ, थेआङ्‌भे़ल्‍ले़ खे़न् लाजेन् युक् चोःक्‍मारे़ लागि आङ्‌गाॽ खिनिॽ पिनिङ्‌ङाङ् ने़रो॥
 ५४ खिनिॽ आप्‍फेक् आप्‍फेक् थाःक् कुइसिःक् खे़न् लाजेॽओ तॽयाःन्‍सोन् के़से़म्‍मे़ॽआङ् खिनिॽ लक्‍हाॽ फःक्‍खे़म्‍मे़ॽ॥ यरिक् हिम्‍सयङ् के़वाॽबा थाःक्‍हाॽ यम्‍बा युक् पिरे़म्‍सिम्‍मे़ॽ, हे़क्‍क्‍याङ् सुःल्‍लिक् हिम्‍सयङ् के़वाॽबा थाःक्‍हाॽ चुक्‍पा युक् पिरे़म्‍सिम्‍मे़ॽ॥ हाःत्‍ले़ कुदॽयाःन्‍सोःन्‍निन् आत्‍ति थाःॽ खे़न् खुने़ॽइन्‍ने पोङ्‌ल॥ खिनिॽ पाधे़बाहाॽरे़ खुन्‍छिॽ थाःक् कुइसिःक् खिनिॽ खोमा लक्‍हाॽ हासे़म्‍मे़ॽ॥


५५ “‘कर खिनिॽ खे़न् लाजेॽओबा यक्‌युङ्‌बाहाॽ के़न्‍नाःत्‍तुम् के़न्‍देसुम्‍सिम्‍मे़न्‍ने़भग्र, खे़प्‍मो युङ्‌मा के़भाःक्‍तुम्‍सिम्‍बाहाॽग खिनिॽ मिक्‍को के़लाःप्‍पा साक्‍चिॽ नु थक्‍किन् के़धुप्‍पा तिङ् हे़क्‍तङ्‌बा मे़बोङ्‌ॽ, खम्‍भ्‍याङ् खिनिॽ आत्‍ति के़युङिसाङ् खे़ङ्‌हाॽरे़ तुक्‍खे के़म्‍जाःत्‍तिॽ॥
 ५६ हे़क्‍क्‍याङ् आङ्‌गाॽ खे़ङ्‌हाॽ थे़मा मे़त्‍तुङ्‌सिङ्‌ॽ फाॽआङ् इःत्‍तुङ्‌ङाङ् वये़, खे़न् आङ्‌गाॽ खिनिॽ मे़त्‍निङ्‌लो॥’”


 






कनान लाजेॽबा इःन्‍दोहाॽ



३४
 १ यहवे दाङ्‌बे़ल्‍ले़ मोसान् मे़त्‍तु,
 २ “खे़ने़ॽ इस्राइलिहाॽ मे़त्‍ते़से़ॽ– ‘आल्‍ल खिनिॽ कनान लाजेॽओ के़लासिल्‍ले़ याङ्‌साकुन्‍धे हे़क्‍के खिनिॽ पिनिङ्‌बा लाजेॽओबा इःन्‍दोन् अक्‍तङ्‌बा चोक्‍लो–


 

३ “‘लाङ्‌गे़त् ले़प्‍माङ्‌बा इःन्‍दोन् सिनबा मुरे़ःक् खारे़ःक् थेआङ् के़होःप्‍पादे़न्‍लाम् एदोमरे़ कुइःन्‍दोःन्‍नु सोसोरिक् पेक्॥ खिनिॽ लाङ्‌गे़त् ले़प्‍माङ् इःन्‍दोन् कुसिवे़त् वरःङ्‌ङिल्‍ले़a यो कुनुप्‍मोलाम् नाङ्‌गे़न् पिसाङ्‌लाम् हेःक्‍सिङ्‌ॽ॥
 ४ खे़न् लाङ्‌गे़त् ले़प्‍माङ्‌लाम् अक्रब्‍बिमबा कुभोसाङ् लःन्‍नाङ् जिन थारिक् नु कादेस-बर्नेबा लाङ्‌गे़त् पिसाङ् के़त्‍ल॥ खे़प्‍मोलाम् हसर-अद्‌दर पोङ्‌ल अज्‍मोन थारिक् के़त्‍ल॥
 ५ खे़ब्‍याङ् इःन्‍दोन् अज्‍मोनलाम् इआङ् मिस्रबा खल्‍साओ के़त्‍ताङ् लुम्‍बा वरःङ् नुप्‍ल॥


६ “‘नाम्‍धा पिसाङ्‌बा इःन्‍दोःन्‍ग तुङ्‌गोदिङ् वरःङ् नु खे़ल्‍ले़ कुयाए कुया पोङ्‌ल॥ खिनिॽ नाम्‍धा पिसाङ्‌बा इःन्‍दोन् हाबा कन् पोःङ्‌ॽ॥


७ “‘खिनिॽ थो थाङ्‌गे़न् ले़प्‍माङ्‌बा इःन्‍दोन् हाबा कन् पोङ्‌ल– वरःङ्‌ङाङ्‌धो होर कोःक्‍मा फाङ्‌जङ् थारिक् खिनिॽ इःन्‍दो युक्‍खे़म्‍मे़ॽ,
 ८ हे़क्‍क्‍याङ् होर कोःक्‍मा फाङ्‌जङ्‌लाम् ले़बो-हमात थारिक् इःन्‍दो युक्‍खे़म्‍मे़ॽ॥ खे़ब्‍याङ् इःन्‍दोन् सदाद पोङ्‌ङाङ्
 ९ सिप्रोन थारिक् के़त्‍ल॥ खे़ल्‍ले़ कुनुप्‍मान् चाए हसर-एनाने़न् पोङ्‌ल॥ खिनिॽ थाङ्‌गे़त् पिसाङ्‌बा इःन्‍दोन् आम्‍भा कन् पोःङ्‌ॽ॥


१० “‘खिनिॽ नाङ्‌गे़न् ले़प्‍माङ्‌बा इःन्‍दोःन्‍ग हसर-एनानलाम् सपाम थारिक् युक्‍खे़म्‍मे़ॽ॥
 ११ हे़क्‍क्‍याङ् खे़न् इःन्‍दोन् सपामलाम् यो थासिङ्‌ङाङ् एेनबा नाङ्‌गे़न् ले़प्‍माङ् रिब्‍ला थारिक् के़त्‍ल॥ खे़न् इःन्‍दोन् याम्‍मो यो थाआङ् गालिलb वरःङ्‌ङिल्‍ले़ कुयाकुयाबा याक्‍केःक्‍केःक्‍पा ते़न्‍हाॽलाम् नाङ्‌गे़न् पिसाङ् के़त्‍ल॥
 १२ खे़ब्‍याङ् खे़न् इःन्‍दोन् यर्दन वहःङ्‌ङिल्‍ले़ कुयाए कुया पोङ्‌ङाङ् कुसिवे़त् वरःङ् वरःङ्‌ङो लःन्‍ल॥


“‘के़रे़क् पिसाङ्‌बा इःन्‍दोहाॽ सोसोरिक् खिनिॽ लाजेन् हाबा कन्‍लो॥’”


१३ मोसाःल्‍ले़ इस्राइलिहाॽ अक्‍खे मे़त्‍तुसिआङ् इङ्‌जाङ् पिरुसि, “यहवे दाङ्‌बे़ल्‍ले़ कुइङ्‌जाङ् कुइसिःक् तॽयाःन्‍सोन् मे़गेसुआङ् फाङ्‌सिआङ् कुभ्रे़ःङ् थाःक्‍हाॽरे़ युक् चोःक्‍मा के़बोङ्‌बा लाजेन् हाबा कन्‍लो,
 १४ थेआङ्‌भे़ल्‍ले़ रुबेन नु गादरे़ खुन्‍छिॽ थाःक्‍हाॽरे़ खुन्‍छिॽ हिम्‍सयङ्‌हाॽ हे़क्‍क्‍याङ् मनस्‍सेरे़ कुभ्रे़ःङ् कुधाःक्‍कोबा हिम्‍सयङ्‌हाॽरे़ खुन्‍छिॽ खोमा लक्‍किन् मे़घोसु मे़सुरुआङ् ने़रो॥
 १५ खे़न् ने़त्‍छिआङ् कुभ्रे़ःङ् थाःक्‍हाॽरे़ यरिहो कुदोःप्‍मा यर्दन वहःङ्‌ङिल्‍ले़ नाङ्‌गे़न् ले़प्‍माङ् खुन्‍छिॽ आप्‍फेक् आप्‍फेक् युक्‍किन् मे़घोसु मे़सुरुआङ् ने़रो॥”


१६ यहवे दाङ्‌बे़ल्‍ले़ मोसान् मे़त्‍तु,
 १७ “युक् चोःक्‍मारे़ लागि खिनिॽ लाजेॽ के़भःङ्‌बा के़बिबाहाॽरे़ खुन्‍छिॽ मिङ् हाबा कन्‍हाॽरो- निङ्‌वाॽफुसाम्‍बा एलाजार नु नुनरे़ कुस्‍सा यहोसु॥
 १८ युक्‍ले़ लागि नु लाजेन् फःङ्‌मारे़ लागि खिनिॽ थाःक्‍थक्‍मा लत्‍छा लत्‍छा लाम्‍लोबा सेगे़म्‍सिम्‍मे़ॽ॥
 १९ खे़ङ्‌हाॽरे़ खुन्‍छिॽ मिङ्‌हाॽ कन् परिक्‍पा वाॽरो–


 

“यहुदारे़ कुधाःक्‍कोलाम्


यपुन्‍नेरे़ कुस्‍सा कालेब,


२० सिमियोनरे़ कुधाःक्‍कोलाम्


अम्‍मिहुदरे़ कुस्‍सा सेमुएल,


२१ बेन्‍यामिनरे़ कुधाःक्‍कोलाम्


किसलोनरे़ कुस्‍सा एलिदाद,


२२ दानरे़ कुधाक् लाम्‍लोबालाम्


योगलिरे़ कुस्‍सा बुक्‍कि,


२३ योसेफरे़ कुस्‍सा मनस्‍सेरे़ कुधाःक् लाम्‍लोबालाम्


एपोदरे़ कुस्‍सा हन्‍निएल,


२४ योसेफरे़ कुस्‍सा एफ्राइमरे़ कुधाःक् लाम्‍लोबालाम्


सिप्‍तानरे़ कुस्‍सा कमुएल,


२५ जबलुनरे़ कुधाःक् लाम्‍लोबालाम्


पर्नाकरे़ कुस्‍सा एलिजापान,


२६ इस्‍साखाररे़ कुधाःक् लाम्‍लोबालाम्


अजानरे़ कुस्‍सा पल्‍तिएल,


२७ आसेररे़ कुधाःक् लाम्‍लोबालाम्


सलोमिरे़ कुस्‍सा अहिहुद,


२८ नप्‍तालिरे़ कुधाःक् लाम्‍लोबालाम्


अम्‍मिहुदरे़ कुस्‍सा पदहेल॥”


२९ कनान लाजेॽओ इस्राइलिहाॽरे़ खुन्‍छिॽ लुम्‍मो खे़ङ्‌हाॽरे़ खुनिॽ खोमा लक्‍हाॽ हामारे़ लागि यहवे दाङ्‌बे़ल्‍ले़ युक्‍तिङ् चोगुसिबा मनाहाॽ हाबा कन्‍हाॽरो॥


 


a ३४:३ हिब्रुओ, युम्‍लाःक्‍खाङ् वरःङ्, पाःत्‍ला १२ओ पत्


b ३४:११ खे़ङ्‌ग हिब्रुओ किन्‍नरेत वरःङ्‌ङिन्‍लो॥






ले़बिहाॽरे़ खुन्‍छिॽ खोमा लक्



३५
 १ यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ मोआबबा ने़ने़बादे़न्‍नो यहवे दाङ्‌बे़ल्‍ले़ मोसान् मे़त्‍तु,
 २ “खिनिॽ युक्‍को के़धाबा लक्‍लाम् ले़बिहाॽ युङ्‌मारे़ लागि ये़क्‌यक्‍हाॽ पिरे़म्‍सिम्‍मे़ॽ फाॽआङ् इस्राइलिहाॽ इङ्‌जाङ् पिरे़से़ॽ॥ हे़क्‍क्‍याङ् खे़न् ये़क्‌यक्‍हाॽरे़ कब्रिङ् पिसाङ्‌बा थक्‍सा चाराम्‍मादे़न्‍नोबा लाजेॽहाॽ ले़बिहाॽ पिरे़म्‍सिम्‍मे़ॽ॥
 ३ ये़क्‌यक्‍हाॽओ चाए खे़ङ्‌हाॽ मे़युङ्‌ल॥ पित्‍थक्‍सा चाराम्‍मादे़न्‍हाॽ चाए खे़ङ्‌हाॽरे़ खुन्‍छिॽ पिप्‍मा पित्, मे़ल्‍लुक् मे़ःन्‍दा नु खुन्‍छिॽ वेॽ थक्‍साहाॽरे़ लागि पोङ्‌ल॥


४ “येक्‌यक्‍हाॽओबा आत्‍तिन् आत्‍तिन् पित्‍थक्‍सा चाराम्‍मादे़न्‍हाॽ खिनिॽ ले़बिहाॽ के़बिरुम्‍सिम्‌ॽ, खे़न् ये़क्‌यक्‍हाॽओबा लुङ्‌धाक्‍हाॽलाम् १,००० हुक्‍सिक् माःङ्‌घा थारिक् फे़भे़ के़लॽबा के़बेःक्‍पा पोङ्‌मा पोःङ्‌ॽ॥
 ५ येक्‌यक्‍किल्‍ले़ लाःक्‍कात् ले़प्‍माङ् नाङ्‌गे़न् पिसाङ् २,००० हुक्‍सिक्, लाङ्‌गे़त् पिसाङ् २,००० हुक्‍सिक्, नाम्‍धा पिसाङ् २,००० हुक्‍सिक् नु थाङ्‌गे़त् पिसाङ् २,००० हुक्‍सिक्, ये़क्‌यक्‍किन् कुलुम्‍मो चुक्‍ल सिःक्‍ते़म्‍मे़ॽ॥ खे़ङ्‌हाॽरे़ खुन्‍छिॽ ये़क्‌यक्‍कोबा पित्‍थक्‍सा चाराम्‍मादे़न्‍निन् हाबा कन्‍लो॥



से़ःप्‍सिङ्‌मादे़न् ये़क्‌यक्‍हाॽ


(साम्‌यो इङ् १९:१-१३, यहो २०:१-९)


६ “खिनिॽ ले़बिहाॽ के़बिरुम्‍सिम्‍बा ये़क्‌यक्‍हाॽओ तुक्‍सिग सेःप्‍सिङ्‌मा ये़क्‌यक् पोःङ्‌ॽ॥ आन्‍जानिःल्‍ले़ मना के़से़प्‍पे़न् खे़प्‍मो खे़त्‍छिङ् पेःक्‍काङ् युङ्‌मा सुक्॥ कन्‍हाॽनुःल्‍ले़ वेॽ खिनिॽ ले़बिहाॽ लिबोङ्‌ङाङ् ने़त्‍छि ये़क्‌यक्‍हाॽ पिरे़म्‍सिम्‍मे़ॽ॥
 ७ ले़बिहाॽ पिमासि के़बोङ्‌बा ये़क्‌यक् नु खे़प्‍मोबा पित्‍थक्‍सा चाराम्‍मादे़न्‍हाॽ के़रे़क्‍ले़ लिबोङ्‌ङाङ् ये़त्‍छि पोङ्‌मा पोःङ्‌ॽ॥
 ८ इस्राइलिहाॽओ यरिक् लक्‍के़घोबा के़वाॽबाहाॽलाम् यरिक् नु आजे़ःत्‍छिक्‍लक् के़घोबा के़वाॽबालाम् आजे़ःत्‍छिक्‍लक् ये़क्‌यक्‍हाॽ मे़त्‍तासिम्‍मे़ॽ॥ आत्‍तिन् आत्‍तिन्‍हाॽरे़ आक्‍ख्‍यारिक् ये़क्‌यक्‍हाॽ मे़गत्‍तुॽ, चिजे़प्‍ते़म्‍मे़ॽआङ् खे़न् कुइसिःक् ये़क्‌यक्‍हाॽ ले़बिहाॽ पिरे़म्‍सिम्‍मे़ॽ॥”


९ यहवे दाङ्‌बे़ल्‍ले़ याम्‍मो मोसान् मे़त्‍तु,
 १० “खे़ने़ॽ इस्राइलिहाॽ मे़त्‍ते़से़ॽ– ‘खिनिॽ यर्दन वहःङ्‌ङिन् के़गाःक्‍तुम्‍मिल्‍ले़ कनान लाजेॽओ के़गे़रिआङ्,
 ११ खिनिॽ खे़प्‍मो कुभा से़ःप्‍सिङ्‌मा ये़क्‌यक्‍हाॽ सेगे़म्‍मे़ॽ, खम्‍भ्‍याङ् कुभारे़ आन्‍जानिःल्‍ले़ मना स्‍ये़रुने़भग्र खे़न् मना के़से़प्‍पे़न् खे़प्‍मो खे़त्‍छिङ् पेःक्‍ल॥
 १२ माक्‍खिल्‍ले़ कुलेक्‌वा नुःक्‍मा के़गोःप्‍पालाम् खे़त्‍छिङ्‌मारे़ लागि खे़न् ये़क्‌यक्‍हाॽ से़ःप्‍सिङ्‌मादे़न् पोःङ्‌ॽ, हे़क्‍क्‍याङ् खे़न् मना के़से़प्‍पे़न् खासे़न्‍ले़ लागि सङ्‌जुम्‍भोःल्‍ले़ खुन्‍छिॽ तगि मे़न्‌ये़म्‍मे़ थे़म्‍बा मे़न्‍छे़रुन्‍ल॥
 १३ खिनिॽ के़बिरुम्‍सिम्‍बा से़ःप्‍सिङ्‌मादे़न् ये़क्‌यक्‍हाॽ तुक्‍सि यारिक् ने़र॥
 १४ यर्दन कत्‍नाहाङ्‌दाङ् नाङ्‌गे़न् पिसाङ् सुम्‍सि, कनान लाजेॽओ सुम्‍सि से़ःप्‍सिङ्‌मा ये़क्‌यक्‍हाॽ से़न्‍दाम्‍मे़ॽ॥
 १५ इस्राइलिहाॽ, वे़प्‍मिबाहाॽ नु खे़ङ्‌हाॽरे़ खुन्‍छिॽ लुम्‍मो के़युङ्‌बा वेॽ मनाहाॽरे़ लागि खे़न् ये़क्‌यक्‍हाॽओ तुक्‍सि चाए से़ःप्‍सिङ्‌मा ये़क्‌यक्‍हाॽ पोःङ्‌ॽ॥ कम्‍भलॽरिक् आन्‍जानिःल्‍ले़ कुभा मना के़से़प्‍पा मनान् खे़प्‍मो खे़त्‍छिङ्‌मा पेःक्‍मा सुक्॥


१६ “‘कुभा मनाःल्‍ले़ फे़न्‍जेॽइल्‍ले़ कुभा मना हिप्‍तु स्‍ये़रुने़भग्र खे़ङ्‌ग मना के़से़प्‍पाएरो॥ खे़न् मनान् सिमे़ल्‍ले़ खुम्‍दिङ् पिमाए पोःङ्‌ॽ॥
 १७ कुभा मनाःल्‍ले़ कुभा लुङ्‌ङिल्‍ले़ ले़प्‍तुआङ् खे़न् स्‍ये़ने़भग्र खे़न् मना के़से़प्‍पाएरो॥ खे़न् मना के़से़प्‍पे़न् सिमे़ल्‍ले़ खुम्‍दिङ् पिमाए पोःङ्‌ॽ॥
 १८ इग्र कुभा मनाःल्‍ले़ सिङ् खजुम् खयान् याङ्‌सिङ्‌ङाङ् कुभा हिप्‍तुआङ् खे़न् स्‍ये़ने़भग्र खे़न् मना के़से़प्‍पाए पोःङ्‌ॽ॥ खे़न् मना के़से़प्‍पे़न् सिमे़ल्‍ले़ खुम्‍दिङ् पिमाए पोःङ्‌ॽ॥
 १९ माक्‍खिल्‍ले़ कुले़क्‌वा माक्‍खिॽए नुःक्‍मा निङ्‌वाॽ के़जोःक्‍पा मनाःल्‍ले़ खे़न् मना के़से़प्‍पे़न् स्‍ये़रुर॥ खे़न् तुमुनुमे़ःन्‍ने खुने़ॽ खे़न् मना के़से़प्‍पे़न् स्‍ये़रुर॥
 २० कुभा मनाःल्‍ले़ चिःत्‍तुआङ् कुभा चन्‍दु स्‍ये़रु इग्र सिङ्‌आःत्‍तिल्‍ले़ ले़प्‍तु स्‍ये़रुॽ,
 २१ किग्र हुक्‍किल्‍ले़ हिप्‍तुआङ् कुभा स्‍ये़रुने़भग्र, के़हिप्‍पा मनान् से़प्‍माए पोःङ्‌ॽ॥ खे़ङ्‌ग मना के़से़प्‍पारो॥ माक्‍खिल्‍ले़ कुले़क्‌वा माक्‍खिॽए कुले़क्‌वा नुःक्‍मा निङ्‌वा के़जोःक्‍पा मनाःल्‍ले़ खे़न् आत्‍ति तुमुॽ खे़प्‍मोए स्‍ये़रुर॥


२२ “‘कर कुभा मनाःल्‍ले़ कुभा आन्‍जानिःल्‍ले़ चन्‍दु स्‍ये़रुॽ, इग्र कुभा लुङ्‌सिङ् लाप्‍फुसुदेसुल्‍ले़ याङ्‌घुआङ् खे़न् स्‍ये़,
 २३ किग्र निङ्‌मि होःप्‍ते़बा नु खाःम्‍मा निङ्‌वाॽ मे़न्‍जोःक्‍मनाबा मनाःल्‍ले़ लाप्‍पुङ्‌देसुबा लुङ्‌ङिल्‍ले़ याङ्‌घुआङ् कुभा मना स्‍ये़ने़भग्र,
 २४ सङ्‌जुम्‍भोःल्‍ले़ मना के़से़प्‍पे़न् नु माक्‍खिॽ कुले़क्‌वा नुःक्‍मा निङ्‌वाॽ के़जोःक्‍पाल्‍ले़ खुन्‍छिॽ लुम्‍मो कन् थिम्‍हाॽ कुइसिःक् खासेन् चोःक्‍मासि पोःङ्‌ॽ॥
 २५ सङ्‌जुम्‍भोःल्‍ले़ खे़न् मना के़से़प्‍पे़न् माक्‍खिल्‍ले़ कुले़क्‌वा माक्‍खिॽ नुःक्‍मा निङ्‌वाॽ के़जोःक्‍पाल्‍ले़ कुहुक्‍कोलाम् मे़से़न्‍दुर, हे़क्‍क्‍याङ् खे़न् खे़त्‍छिङ्‌ङाङ् पेबा से़ःप्‍सिङ्‌मादे़न्‍नोए खे़न् मे़बाङ्‌घु मे़दे़सुर॥ खे़ब्‍याङ् सेसेबा निःङ्‌गेल्‍ले़ माङ्‌थोःक्‍मा के़बोङ्‌बा तुम् निङ्‌वाॽफुसाम्‍बान् मे़सिने़न्‍ल थारिक् खे़न् मनान् हाबा खे़प्‍मोए वाॽर॥


२६ “‘कर खे़न् मना के़से़प्‍पे़न् कुभा ये़म्‍मो खुने़ॽ खे़त्‍छिङ्‌ङाङ् पेबा से़ःप्‍सिङ्‌मादे़न् ये़क्‌यक्‍कोलाम् लाःक्‍कात् पे,
 २७ हे़क्‍क्‍याङ् माक्‍खिल्‍ले़ कुले़क्‌वा माक्‍खिॽ नुःक्‍मा के़गोःप्‍पे़ल्‍ले़ कम्‍भलॽरिक् खे़न् लाःक्‍कात् तुमुआङ् मना के़से़प्‍पे़न् स्‍ये़रुने़भग्र, खुने़ॽ माक्‍खिॽ के़से़बा आप्‍तिक्‍साबा मे़बोङ्‌ने़न्॥
 २८ थेआङ्‌भे़ल्‍ले़ तुम् निङ्‌वाॽफुसाम्‍बान् मे़न्‍छिए थारिक् खुने़ॽ ये़क्‌यक्‍कोए से़ःप्‍सिङ्‌मारे़ लागि युङ्‌मा के़बोङ्‌बा वये़॥ तुम् निङ्‌वाॽफुसाम्‍बे़न् सिआङ्‌लक् खे़न् मनान् खुने़ॽ कुलक्‍खोमा लक् लाजेॽओ नुःङ्‌बेःक्‍ल॥


२९ “‘खिनिॽ आत्‍ति के़युङिसाङ् खिनिॽ नु खिनिॽ मनाहाॽरे़ खुन्‍छिॽ याङ्‌सिबा के़दाबा थाःक्‍हाॽओ कन् थिम्‍बे साक्‍थिम्‍मिन् कुइसिःक्‍सिःक् वाॽ॥


३० “‘कुभा मनाःल्‍ले़ कुभा स्‍ये़रुने़भग्र खे़न् मना के़से़प्‍पे़न् ने़त्‍छि तोःन्‍दि के़बिबाहाॽरे़ पाःत्‍छुबा पर्माङ्‌गि कुइसिःक्‍लक् खुने़ॽ सिमे़ल्‍ले़ खुम्‍दिङ् खोसुर॥ कर लत्‍छा तोःन्‍दिरे़ पाःत्‍तुबा पर्माङ्‌गि पाःन्‍नोरक् हाःत्‍ताङ् सिमे़ल्‍ले़ खुम्‍दिङ् मे़बिरे़म्‍मिन्‍ने़ॽ॥


३१ “‘सिमे़ल्‍ले़ खुम्‍दिङ् खोमा के़याःप्‍पा मना के़से़प्‍पा मनान् से़ःप्‍मारे़ लागि खिनिॽ कुधे़ॽमा याङ् मे़दाःक्‍ताम्‍मिन्‍ने़ॽ॥ खे़ल्‍ले़ सिमे़ल्‍ले़ खुम्‍दिङ् खोमाए पोःङ्‌ॽ॥


३२ “‘से़ःप्‍सिङ्‌मा ये़क्‌यक्‍को के़घे़त्‍छिङ् के़बेःक्‍पोलाम् कुधे़ॽमा याङ् खिनिॽ मे़दाःक्‍ताम्‍मिन्‍ने़ॽ, खे़ब्‍याङ् तुम् निङ्‌वाॽफुसाम्‍बे़न् मे़न्‍छिए थारिक् खे़न् आबाङे कुभाङ्‌भेॽओ नुःङ्‌माबेःक्‍मा मे़घोने़न्‍ल॥


३३ “‘खिनिॽ आप्‍फेक् लाजेॽहाॽ आसुत्‍थो मे़जोगे़म्‍मिन्‍ने़ॽ॥ थेआङ्‌भे़ल्‍ले़ माक्‍खिल्‍ले़ लाजेन् आसुत्‍थो चोगुॽ, माक्‍खिॽ कसे़बे़ल्‍ले़ कुमाक्‍खिन्‍नुःल्‍ले़ वेॽ आत्‍तिन् माक्‍खिल्‍ले़आङ् खे़न् माक्‍खिॽ के़से़बा लाजेःल्‍ले़ लागि लायोल्‍ले़ लागि ले़प्‍मि नाःक्‍मा सुक्‍मे़दे़त्‍ने़न्॥
 ३४ खिनिॽ आप्‍फेक् के़युङिबा लाजेन् आसुत्‍थो मे़जोगे़म्‍मिन्‍ने़ॽ, खे़प्‍मो आङ्‌गाॽआङ् वाॽआ, थेआङ्‌भे़ल्‍ले़ आङ्‌गाॽ यहवे दाङ्‌बे़न् इस्राइलिहाॽरे़ खुन्‍छिॽ लुम्‍मो वाॽआरो॥’”


 






हिम्‍धक्‍मा मे़न्‍छुमाहाॽरे़ खुन्‍छिॽ पालाम्‍बाबा याङ्‌साकुन्‍धे



३६
 १ योसेफरे़ कुजक्‍मे़न्‍छाॽ, मनस्‍सेरे़ कुम्‍मे़न्‍छाॽ, माकिररे़ कुस्‍सा गिलादरे़ कुधाःक्‍कोबा लाम्‍लोबाहाॽ मे़द्‌ये़, हे़क्‍क्‍याङ् मोसान् नु इस्राइलि लाम्‍लोबाहाॽ खुन्‍छिॽ हिम्‍सयङ्‌बा कुधे़गेःक्‍हाॽरे़ खुन्‍छिॽ तगि मे़ये़म्‍सिङ्‌ङाङ् मे़मे़त्‍तुसि,
 २ “तॽयाःन्‍सोन् के़माआङ् लाजेन् इस्राइलिहाॽ हुक्‍सुप्‍मासि फाॽआङ् यहवे दाङ्‌बे़ल्‍ले़ आदाङ्‌बा इङ्‌जाङ् के़बिरे़आङ् वये़, हे़क्‍क्‍याङ् आनिगे नुसाॽ सलोफादरे़ कुयुक्‍किन् खुने़ॽ कुस्‍सा मे़न्‍छुमाहाॽ के़बिरुसिर फाॽआङ् यहवे दाङ्‌बे़ल्‍ले़ आदाङ्‌बा इङ्‌जाङ् के़बिरे़आङ् वये़॥
 ३ आल्‍ल इस्राइलिहाॽरे़ खुन्‍छिॽ वेॽ थाःक्‍कोबा ये़म्‍बित्‍छाहाॽनु खे़ङ्‌हाॽ ते़न्‍धाम् मेःक्‍खिम् मे़जोक्‍ने़भग्र, खे़न् मे़न्‍छुमाहाॽरे़ खुन्‍छिॽ युक्‍किन् वेॽ थाःक्‍कोबा ये़म्‍बित्‍छाहाॽरे़ खुन्‍छिॽ युक्‍को योॽसिङ्‌ॽ॥ कम्‍भलॽरिक् आनिॽ पालाम्‍बाबा याङ्‌साकुन्‍धेन् माआङ् पेक्॥
 ४ इस्राइलिहाॽरे़ खुन्‍छिॽ याम्‍मो कुसङ् पोङ्‌मा तङ्‌बेःन् ताःल्‍ले़ खे़न् मे़न्‍छुमाहाॽरे़ खुन्‍छिॽ पालाम्‍बाबा याङ्‌साकुन्‍धेःन्‍नाङ् ते़न्‍धाम् मेःक्‍खिम् मे़जोगे़आङ् मे़बेबा थाःक्‍कोबा याङ्‌साकुन्‍धेओ योॽसिङ्‌ॽ॥ कम्‍भलॽरिक् आनिगे पाधे़बा थाःक्‍कोबा पालाम्‍बाबा याङ्‌साकुन्‍धेहाॽ मासुम्‍बे़ॽ॥”


५ खे़ब्‍याङ् यहवे दाङ्‌बे़ल्‍ले़ कुइङ्‌जाङ् कुइसिःक् मोसाःल्‍ले़ इस्राइलिहाॽ अक्‍खे मे़त्‍तुसिआङ् इङ्‌जाङ् पिरुसि– “योसेफरे़ कुमुॽइदाङ्‌साहाॽरे़ खुन्‍छिॽ थाःक्‍हाॽरे़ मे़बाःत्‍तुबा पाःन्‍निन् कुदोःप्‍माए चोक्॥
 ६ सलोफादरे़ कुस्‍सा मे़न्‍छुमाहाॽरे़ खुन्‍छिॽ याःम्‍बेओ यहवे दाङ्‌बे़ल्‍ले़ कन् इङ्‌जाङ्‌ङिन् याप्‍मि पिरे़आङ् वाॽ– ‘आप्‍फेक् खुन्‍छिॽ पाले़प्‍माङ्‌बा थाःक्‍कोबा हिम्‍सयङ्‌ङिन् हाःत्‍ले़ कुसिराॽथाङ्, खे़न्‍नुरक् खे़ङ्‌हाॽरे़ मेःक्‍खिम् मे़जोगुर॥’
 ७ अक्‍खे चोःक्‍मे़ल्‍ले़ इस्राइलिहाॽरे़ खुन्‍छिॽ पालाम्‍बाबा आत्‍तिन् याङ्‌साकुन्‍धेःन्‍नाङ् लत्‍छा थाःक्‍कोलाम् वेॽस्‍मा थाःक्‍को पेःक्‍मा मे़घोने़न्॥ इस्राइलि थाःक्‍थक्‍मा इस्राइलिहाॽरे़ खुन्‍छिॽ पालाम्‍बाबा याङ्‌साकुन्‍धेन् आप्‍फेक् थाःक्‍कोए चुक्‍ल॥
 ८ इस्राइलिहाॽरे़ खुन्‍छिॽ थाःक्‍कोबा पालाम्‍बाबा याङ्‌साकुन्‍धे के़घोमा सिसागे़न् मे़न्‍छ्‌याःल्‍ले़ खुने़ॽ कुम्‍बा पिसाङ्‌बा थाःक्‍को मेःक्‍खिम् चोगुर, हे़क्‍केलॽरिक् के़रे़क् इस्राइलिहाॽरे़ खुन्‍छिॽ आप्‍फेक् पालाम्‍बाबा याङ्‌साकुन्‍धे लक्‍किन् मे़घोसुर॥
 ९ पालाम्‍बाबा आत्‍तिन् याङ्‌साकुन्‍धेःन्‍नाङ् लत्‍छा थाःक्‍कोलाम् वेॽस्‍मा थाःक्‍को मे़न्‍जत्‍तुन्‍ल, कर आत्‍तिन् इस्राइलिःल्‍ले़साङ् आप्‍फेक् पाधे़बा थाःक्‍कोबा पालाम्‍बाबा याङ्‌साकुन्‍धेन् कत्‍तुर॥”


१० यहवे दाङ्‌बे़ल्‍ले़ मोसान् इङ्‌जाङ् पिरुबा हे़क्‍केए सलोफादरे़ कुस्‍सा मे़न्‍छुमाहाॽरे़ मे़जोगु॥
 ११ सलोफादरे़ कुस्‍सा मे़न्‍छुमा महला, तिर्सा, होग्‍ला, मिल्‍का नु नोआहरे़ आप्‍फेक् खुन्‍छिॽ पाःल्‍ले़ कुम्‍भुॽ कुन्‍साॽहाॽरे़ खुनिॽ साहाॽनु मेःक्‍खिम् मे़जोगु॥
 १२ खे़ङ्‌हाॽरे़ खुन्‍छिॽ ते़न्‍धाम् मेःक्‍खिम् योसेफरे़ कुस्‍सा मनस्‍सेरे़ कुमुॽइदाङ्‌साहाॽरे़ खुनिॽ थाःक्‍हाॽओबा हिम्‍सयङ्‌ङोए पोःक्‍खे़॥


 

१३ यरिहो कुदोःप्‍मा नाङ्‌गे़न् पिसाङ् यर्दन वहःङ्‌ङिल्‍ले़ कुयाओ मोआबबा ने़ने़बादे़न्‍नो यहवे दाङ्‌बे़ल्‍ले़ मोसाःन्‍लाम् इस्राइलिहाॽ पिरुसिबा इङ्‌जाङ् नु थिम्‍हाॽ आम्‍भा कन्‍हाॽरो॥


 





साम्‌योथिम् इङ्‌जाङ्





साप्‍पन् निसुम्


मुरे़ःक् खारे़ःक् थेआङ् के़होःप्‍पादे़न्‍हाॽओ साॽरिक् माःङ्‌लिक् लाम्‍दिक् मे़जोगे़बा एगाङ् इस्राइलिहाॽ मोआब लाजेॽओ मे़गे़रे़आङ् मे़नाःम्‍सिङ् हे़क्‍क्‍याङ् खे़प्‍मोनु कनान लाजेॽओ मे़लासे़॥ खे़न् लाजेन् हुक्‍को थामारे़ लागि खे़ङ्‌हाॽ मुन्‍छिङ्‌मा मे़हेःक्‍ते़॥ मोआब लाजेॽओ हे़क्‍केलॽरिक् खे़ङ्‌हाॽ मे़युङे़बा ये़म्‍मो मोसाःल्‍ले़ इस्राइलिहाॽ यरिक् पाःन्‍हाॽ मे़त्‍तुसिआङ् वये़॥ कम्‍भलॽरिक् मोसाःल्‍ले़ खे़ङ्‌हाॽ मे़त्‍तुसिबा पाःन्‍हाॽ थे़ःक्‍पे़त् मे़दङ्‌घुआङ् कन् साम्‌योथिम् इङ्‌जाङ्‌ङोबा हिन्‍दोक् साप्‍पन्‍निन् यारिप् पोःक्‍खे़आङ् वाॽ॥


कन् साप्‍पन्‍नो साप्‍ते़बा कुभा पाःन्‍निल्‍ले़ कुयाःम्‍बेहाॽ हाबा कन्‍हाॽरो– १) मोसाःल्‍ले़ पेबा ये़म् लिबोङ् तङ्‌बेओबा कुभा के़ये़क्‍पा हिन्‍दोक्‍हाॽ निङ्‌वाॽसुम् तारु पिरुसि॥ निङ्‌वाॽफुमाङ्‌ङिल्‍ले़ आक्‍खेलॽरिक् खे़ङ्‌हाॽ मुरे़ःक् खारे़ःक् थेआङ् के़होःप्‍पादे़न्‍हाॽ लुम्‍मो लाम्‍लोसु फे़त्‍तुसि॥ खे़न् निङ्‌वाॽ मे़इःत्‍तुआङ् खुने़ॽ कुबान् के़घे़म्‍बा नु खुने़ॽओ से़वा के़जोःक्‍पा मे़बोङ्‌ङाङ् मे़वाॽर फाॽआङ् मोसाःल्‍ले़ मनाहाॽ हुॽरुसिॽ॥ २) मोसाःल्‍ले़ थिबोङ् इङ्‌जाङ्‌हाॽ याम्‍मो साप्‍तुॽ हे़क्‍क्‍याङ् यहवे दाङ्‌बाओरक् माङ्‌से़वा चोःक्‍मा के़लॽबा थिक्‍सिगेक्‍पा इङ्‌जाङ्‌ङिन् तगि तारुॽ॥ खे़न् एगाङ् वेॽ परिक् परिक्‍पा थिम्‍हाॽ याम्‍मो नुःक्‍तुर ओमे़त्‍तुॽ, खे़न् कुइसिःक् माङ्‌हुप् लाजेॽओ इस्राइलिहाॽरे़ खुन्‍छिॽ थाःक् थाःक्‍पा के़बोङ्‌बा वये़॥ ३) मोसाःल्‍ले़ मनाहाॽ निङ्‌वाॽफुमाङ्‌ङिल्‍ले़ खुन्‍छिॽनु चोगुबा माङ्‌हुप्‍पिल्‍ले़ कुबेन् निङ्‌वाॽसुम् तारु पिरुसिॽ हे़क्‍क्‍याङ् खे़न् कुलिङ्‌दो के़प्‍मारे़ लागि याम्‍मो मे़दोःन्‍छिङ्‌ल याःन्‍दुसिॽ॥ ४) मोसाःल्‍ले़ कुएङ्‌गाङ् मनाहाॽ लाम्‍लोमासिरे़ लागि यहोसुःन् लाम्‍लोबा मे़जोगुॽ॥ निङ्‌वाॽफुमाङ्‌ङिन् नसाःन्‍साबा चोःक्‍पा पाःन्‍नो कुनारा फोमा साम्‍लोन् साम्‍मे़मे़त्‍तुआङ् इस्राइलबा थाःक्‍हाॽ हाङ्‌वागे़न् मुॽइसाम् थासु पिरुसिॽ खे़न् एगाङ् यर्दन वहःङ्‌ङोबा नाङ्‌गे़न् पिसाङ् मोआबबा ने़ने़बादे़न्‍नो मोसान् मासिङ्‌ॽ॥


कन् साप्‍पन्‍नो के़बप्‍पा कुनुप्‍मा पाःन्‍निङ्‌ग– निङ्‌वाॽफुमाङ्‌ङिल्‍ले़ खुने़ॽ आप्‍फेक् सेगुसिबा मे़न्‍छाम् सुवाङ्‌हाॽ सेःप्‍तुसिआङ् मुॽइसाम् पिरुसिआङ् वाॽ॥ खे़न् मे़न्‍छाम् सुवाङ्‌हाॽ खुने़ॽ लुङ्‌माॽ तुक्‍तुसिॽ॥ खुने़ॽ कुमनाहाॽरे़ कन् पाःन्‍हाॽ निङ्‌वाॽ इःप्‍मा पोःङ्‌ॽ हे़क्‍क्‍याङ् खे़ङ्‌हाॽरे़ हिङ्‌मन् मे़घोसुॽ खे़ब्‍याङ् आप्‍फाल्‍ले़साङ् हाङ्‌वागे़न् मुॽइसाम् खोमा मे़सुक्‍तुॽ॥ नाःत्‍ला तुक्‍सि पाःत्‍ला लिसिआङ्‌धो तुक्‍सिन् कन् साप्‍पन्‍नोबा के़ये़क्‍पा पाःत्‍लारो॥ खे़प्‍मो अक्‍खे साप्‍ते़आङ् पत्– “यहवे दाङ्‌बान्‍लक् आनिॽ निङ्‌वाॽफुमाङ्‌लो॥ खे़ने़ॽ के़निङ्‌वाॽफुमाङ् यहवे दाङ्‌बान् के़रे़क् के़याम्‍साम्‍मिल्‍ले़, के़रे़क् के़सक्‍मा साम्‍मिल्‍ले़ हे़क्‍क्‍याङ् के़रे़क् के़धुम्‍मिल्‍ले़ मिःम्‍जि मे़त्‍ते़ॽ (४-५ पाःत्‍ला)॥” ये़सु ख्रिस्‍तरे़ कन् के़रे़क्‍नुःल्‍ले़ यम्‍बा इङ्‌जाङ् फाॽआङ् पाःत्‍तुआङ् वाॽरो॥


ताङ्‌बा थामिङ्


मोसाःल्‍ले़ थिक्‍सिगेक्‍पा कुसाम्‌यो खाहुन् १:१–४:४९


मोसाःल्‍ले़ निसिगेक्‍पा कुसाम्‌यो खाहुन् ५:१–२६:१९


क) थिबोङ् इङ्‌जाङ् ५:१–१०:१२


ख) थिम्, साक्‍थिम् नु साम्‍दिङ् ११:१–२६:१९


कनान लाजेॽओ लाःप्‍मा इङ्‌जाङ् २७:१–२८:६८


याम्‍मो कुसङ् माङ्‌हुप् पोःङ्‌ॽ २९:१–३०:२०


मोसाःल्‍ले़ पिप्‍मिरि कुसोःन्‍दिओबा कुबाःन्‍हाॽ ३१:१–३३:२९


मोसान् मासिङ्‌ॽ ३४:१-१२


 





साम्‌योथिम् इङ्‌जाङ्






होरेबलाम् लःम्‍मा पेःक्‍मा उवा



१
 १ सुपरे़ कुदगिबा यर्दन ने़ने़बादे़न्‍नो, हे़क्‍क्‍याङ् खे़ङ्‌हाॽ मे़युङे़बादे़न्‍लाम् थिक्‍नाहाङ् के़ने़बा पारान, तोफेल, लाबान, हसेरोत नु दिसाहातरे़ कुलुम्‍मोबा यर्दन नाम्‍गे़न् पिसाङ्‌बा मुरे़ःक् खारे़ःक् थेआङ् के़होःप्‍पादे़न्‍नो के़रे़क् इस्राइलिहाॽ मोसाःल्‍ले़ मे़त्‍तुसिबा पाःन्‍जाःक्‍किन् हाबा कन्‍लो॥
 २ (सेइर कोःक्‍मा फाङ्‌जङ् पोङ्‌माआङ् होरेबलाम्a कादेस-बर्ने थारिक् पेःक्‍मा थिबोङ्‌ङाङ् थिक्‌यान् थरुॽ)॥


३ मिस्रःन् मे़ले़रुबा लिबोङ् तङ्‌बेबा थिबोङ्‌ङाङ् थिक् ला के़रे़बा थिक्‍सिगेक्‍पा ये़न्‍नो यहवे दाङ्‌बे़ल्‍ले़ इस्राइलिहाॽरे़ खुन्‍छिॽ लागि मोसान् थे़मा थे़मा इङ्‌जाङ्‌हाॽ पिरुआङ् वये़, खे़न् के़रे़क् पाःन्‍हाॽ मोसाःल्‍ले़ इस्राइलिहाॽ मे़त्‍तुसि॥
 ४ हेस्‍बोनओ हाङ्‌युक् के़जोःक्‍पा एमोरिहाॽरे़ खुन्‍छिॽ हाङ् सिहोने़न् नु एद्रइ हे़क्‍क्‍याङ् अस्‍तारोतओ हाङ्‌युक् के़जोःक्‍पा बासानबा हाङ् ओगे़न् मोसाःल्‍ले़ नाःन्‍दुसिआङ् कन् अक्‍खे पोःक्‍खे़आङ् वये़॥


५ यर्दन नाधाःम्‍बि ले़प्‍माङ् मोआब लाजेॽओ मोसाःल्‍ले़ अक्‍खे पाःत्‍तुआङ् कन् साम्‌योथिम् इङ्‌जाङ्‌ङोबा पाःन्‍हाॽ चे़ङ्‌मा पाःप्‍मा हेःक्‍तुरो–


६ होरेब कोःक्‍माओ यहवे दाङ्‌बा आनिॽ निङ्‌वाॽफुमाङ्‌ङिल्‍ले़ आनिॽ अक्‍खे आमे़त्‍ते़, “खिनिॽ कन् कोःक्‍मा फाङ्‌जङ्‌ङो के़युङिबा यरिक् ये़न् पोःक्‍खे़मारे़॥
 ७ आल्‍ल खिनिॽ साःङ्‌गाहिम्‍हाॽ यङे़म्‍मे़ॽआङ् लाम् थाआसिम्‍मे़ॽ॥ एमोरिहाॽरे़ खुन्‍छिॽ कोःक्‍मा फाङ्‌जङ्‌बा लाजेॽओ नु खे़ल्‍ले़ कुया कुयाओबा के़रे़क् मे़न्‍छाम् सुवाङ्‌हाॽओ– यर्दन ने़ने़बादे़न्‍नो, थे़गु माङ्‌वाओ, नाम्‍धा पिसाङ्‌बा ते़म्‍बेॽओ, नेगेव लाजेॽओ हे़क्‍क्‍याङ् वरःङ्‌ङिल्‍ले़ कुयाओ कनानिहाॽरे़ खुन्‍छिॽ लाजेॽओ थारिक्, लेबनान थारिक् नु पयम् यम्‍बा वहःङ् युफ्रेतिस थारिक्‍के पेगे़म्‍मे़ॽ॥
 ८ ओमे़त्‍ते़म्‍मे़ॽ, आङ्‌गाॽ खिनिॽ पिनिङ्‌ल पत्‍ताबा के़रे़क् इङ्‌जाङ्‌हाॽ सिङ्‌सिङ् ये़क्‌ये़क्‍काङ् इःत्‍ते़म् नाःत्‍ते़म्‍मे़ॽ, हे़क्‍केलॽरिक् खिनिॽ कुहिङ्‌वे़त् वाॽमा के़सुक्‍तिर हे़क्‍क्‍याङ् यरिक् पोःम्‍मा थे़ॽमा के़सुक्‍तिर, हे़क्‍क्‍याङ् यहवे दाङ्‌बे़ल्‍ले़ खिनिॽ पाधे़बाहाॽ माङ्‌हे़क्‍तुसिआङ् माङ्‌हुप् चोगुबा लाजेन् खिनिॽ पेःक्‍माआङ् युक् चोःक्‍मा के़सुक्‍तुम्‍लरो॥”



मोसाःल्‍ले़ खासे़न्‍लोःम्‍बाहाॽ सेगुसि


(ला १८:१३-२७)


९ खे़न् ये़म्‍मो आङ्‌गाॽ खिनिॽ मे़त्‍निङ्, “आङ्‌गाॽ एःक् खिनिॽ लाम्‍लोमादेॽमा मे़सुक्‍निङ्‌ङिन्॥
 १० यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ यरिक् के़बोःन्‍दि के़धे़ॽरिर के़याःन्‍दिआङ् वाॽ, हे़क्‍क्‍याङ् आल्‍लो खिनिॽ ताङ्‌साङ्‌बोबा खेसे खेःम्‍सिक् कुइसिःक् यरिक् के़बोःक्‍खिआङ् के़वयिॽ॥
 ११ यहवे दाङ्‌बा खिनिॽ पाधे़बाहाॽरे़ खुन्‍छिॽ निङ्‌वाॽफुमाङ्‌ङिल्‍ले़ खिनिॽ आल्‍लसाङ् हे़न्‍छिङ् हे़न्‍छिङ् के़भोसिर खे़ब्‍याङ् खुने़ॽ माङ्‌हुप् चोगुबा कुइसिःक् खिनिॽ हाङ्‌वागे़न् मुॽइसाम् के़बिरिर!
 १२ कर आङ्‌गाॽ आक्‍खेलॽरिक् खिनिॽ तुक्‍खेहाॽ, कक्‍हाॽ नु खे़माॽहाॽ एःक् तङ्‌मा सुक्‍तुङ्‌बे?
 १३ खिनिॽ थाःक्‍थक्‍मा कुभा सिक्‍कुम्‍साबा, खासिङ् के़निःप्‍पा नु मिङ्‌सो इङ्‌धाङ्‌साबा मनाहाॽ खिनिॽ सेगे़म्‍सिम्‍मे़ॽ, हे़क्‍क्‍याङ् आङ्‌गाॽ खे़ङ्‌हाॽ खिनिॽ लाम्‍लोबा युक्‍तिङ् चोगुङ्‌सिङ्‌ॽ॥”


१४ खिनिॽ के़बाःत्‍तुम्, “खे़ने़ॽ याप्‍मि के़बिरे़बा सुजान् नुबा चोक्॥”
 १५ कल्‍ले़चोगुल्‍ले़ आङ्‌गाॽ खिनिॽ थाःक्‍थक्‍माबा कुधे़गेक् मनाहाॽ सेगुङ्‌सिङ्॥ खे़ङ्‌हाॽ के़रे़क् खासिङ् के़निःप्‍पा नु मिङ्‌सो इङ्‌धाङ्‌साबा मना मे़वये़, खे़ब्‍याङ् खिनिॽ थाःक्‍थक्‍माबा मनाहाॽरे़ लागि खे़ङ्‌हाॽ हे़न्‍छिङ्, किप् थिक्, ङाबोङ् नु थिबोङ्‌ले़ लागि लाम्‍लोबा सेःन्‍दुङ्‌सिङ्॥ थाःक्‍थाःक्‍ले़ लागि थाःक्‍लाम्‍लोबाहाॽआङ् सेःन्‍दुङ्‌सिङ्॥


१६ खे़न् ये़म्‍मो आङ्‌गाॽ खिनिॽ खासे़न्‍लोःम्‍बाहाॽ अक्‍खे मे़त्‍तुङ्‌सिङ्‌ङाङ् इङ्‌जाङ् पिरुङ्‌सिङ्‌ङाङ् वये़– “खिनिॽ फुॽनुसाॽ लुम्‍मोबा खे़माॽहाॽ खे़प्‍से़म्‍मे़ॽ हे़क्‍क्‍याङ् कुदोःप्‍मा खासे़न् लोःन्‍दे़म्‍मे़ॽ, खे़न् खे़माॽइन् खिनिॽ लुम्‍मो के़युङ्‌बा वेॽ लाजेॽबा लुम्‍मोबासाङ् खासे़न् लोःन्‍दे़म्‍मे़ॽ॥
 १७ खिनिॽ खासे़न् के़लोःन्‍दुम्‍मिल्‍ले़ मनाहाॽ खिनिॽ थिक्‍के़न् नुरिक् नु वेॽइन् ताप्‍फे़ःल्‍लिक् मे़मे़त्‍ते़म्‍मिन्‍ने़ॽ॥ खिनिॽ चुक्‍पा यम्‍बा ने़प्‍माङ्‌ले़ खुन्‍छिॽ पाःन्‍निन् खे़प्‍से़म्‍मे़ॽ॥ आत्‍तिन् मनाःन्‍नुआङ् मे़गिसे़म्‍मिन्‍ने़ॽ, थेआङ्‌भे़ल्‍ले़ खासेन् पाःन्‍निल्‍ले़ निःन्‍धोःङ्‌ग निङ्‌वाॽफुमाङ्‌ङिल्‍ले़ कुहुक्‍को वाॽ॥ खिनिॽ के़साक्‍पा के़दुमुम्‍बा पाःन्‍निन् आङ्‌गाॽओ तारे़म्‍मे़ॽ, खे़ब्‍याङ् आङ्‌गाॽ खे़न् खे़प्‍सुङ्‌ॽ॥”


१८ खे़न् ये़म्‍मो खिनिॽ चोःक्‍मा के़बोङ्‌बा के़रे़क् पाःन्‍हाॽ आङ्‌गाॽ इङ्‌जाङ् पिनिङ्‌ङाङ् वये़रो॥



कादेस-बर्नेलाम् थोःम्‍जिबाहाॽ मे़बाङ्‌घुसि


(खानिःत् १३:१-२५)


१९ खे़न् एगाङ् यहवे दाङ्‌बा निङ्‌वाॽफुमाङ्‌ङिल्‍ले़ कुइङ्‌जाङ् कुइसिःक् होरे़बलाम् लाङ्‌घेगिगे़ हे़क्‍क्‍याङ् खे़ने़ॽ के़निसुबा खे़न् पयम् यम्‍बा नु किप्‍मा पघुगे़घुबा मुरे़ःक् खारे़ःक् थेआङ् के़होःप्‍पादे़न्‍लाम् पोःक्‍खिगे़आङ् एमोरिहाॽ मे़युङ्‌बा कोःक्‍मा फाङ्‌जङ् ले़प्‍माङ् पेगिगे़॥ खे़न् एगाङ् कादेस-बर्ने लाजेॽओ के़रिगे़॥
 २० हे़क्‍क्‍याङ् आङ्‌गाॽ खिनिॽ मे़त्‍निङ्, “यहवे दाङ्‌बा आनिॽ निङ्‌वाॽफुमाङ्‌ङिल्‍ले़ आबिबा एमोरिहाॽरे़ खुन्‍छिॽ कोःक्‍मा फाङ्‌जङ्‌बा लाजेॽओ खिनिॽ के़गे़रिआङ् के़वयिॽ॥
 २१ ओमे़त्‍ते़म्‍मे़ॽ, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़न् लाजेन् खिनिॽ के़बिरिआङ् ने़रो॥ यहवे दाङ्‌बा खिनिॽ पाधे़बाहाॽरे़ खुन्‍छिॽ निङ्‌वाॽफुमाङ्‌ङिल्‍ले़ पाःत्‍तुबा हे़क्‍के पेगे़म्‍मे़ॽआङ् खे़न् युक् चोगे़म्‍मे़ॽ॥ खिनिॽ मे़गिसे़म्‍मिन्‍ने़ॽ, निङ्‌वाॽ स्रोःन् मे़लॽरे़म्‍मिन्‍ने़ॽ॥”


२२ खे़ब्‍याङ् खिनिॽ के़रे़क्‍ले़ आङ्‌गाॽओ के़द्‌ये़ॽइआङ् के़बाःत्‍तुम्, “थोःम्‍मारे़ लागि आनिॽ तगि मनाहाॽ पाङ्‌घुम्‍सिम्॥ खे़न् लाजेॽओ आनिॽ आत्‍तिलाम् पेःक्‍मा पोःङ्‌ॽ खे़ब्‍याङ् आत्‍तिन् आत्‍तिन् ये़क्‌यक्‍को आगे़त् के़लॽबा इङ्‌घङ्‌ङिन् खे़ङ्‌हाॽरे़ आनिॽओ मे़गे़त्‍तु॥”


२३ कन् पाःन्‍निन् आङ्‌गाॽ आलागि नुबा चोगे़॥ हे़क्‍क्‍याङ् आङ्‌गाॽ के़रे़क् थाःक्‍कोलाम् थिक्‍थिक् के़रे़क्‍ले़ थिबोङ्‌ङाङ् ने़त्‍छि मनाहाॽ सेगुङ्‌सिङ्॥
 २४ खे़ङ्‌हाॽ कोःक्‍मा फाङ्‌जङ् ले़प्‍माङ् मे़धासिङ् खे़ब्‍याङ् एस्‍कोलबा सेःङ्‌घाओ मे़गे़रे़आङ् खे़न् खप्‍पे़त् मे़गन्‍दु॥
 २५ खे़ङ्‌हाॽरे़ खे़न् लाजेॽओबा कुभा सिङ्‌सेॽहाॽ मे़भे़त्‍तु॥ हे़क्‍क्‍याङ् खे़ङ्‌हाॽरे़ अक्‍तङ्‌बा इङ्‌घङ् मे़गे़त्‍तु, “यहवे दाङ्‌बा आनिॽ निङ्‌वाॽफुमाङ्‌ङिल्‍ले़ आनिॽ आबिबा खे़न् लाजेन् चाॽरिक् नुबा चोःक्‍ले़त्‍छ॥”



इस्राइलिहाॽरे़ यहवे दाङ्‌बे़न् मे़अत्‍तु


(खानिःत् १३:२६-३३)


२६ कर खिनिॽ खे़प्‍मो पेःक्‍मा के़न्‍दे़न्‍दिन्॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइङ्‌जाङ्‌ङिल्‍ले़ तङ्‌ले़ङ्‌वाओ खिनिॽ के़बोगि॥
 २७ खिनिॽ आप्‍फेक् आप्‍फेक् साःङ्‌गाहिम्‍हाॽओ मने़गे़धिक्‍तिआङ् खिनिॽ के़बाःत्‍तुम् “यहवे दाङ्‌बे़ल्‍ले़ आनिॽ आनाॽरे़बाल्‍ले़ चोगुल्‍ले़ एमोरिहाॽरे़ खुन्‍छिॽ हुक्‍को थामासिआङ् मे़ङ्‌मासि फाॽआङ् मिस्रलाम् आनिॽ आलःत्‍ते़ आभे़त्‍ते़बारो॥
 २८ आनिगे आत्‍ति पेःक्‍मा सुक्‍तिगे़बे? आनिगे नुसाॽहाॽरे़ आनिगे निङ्‌साङ् मे़बुक्‍खुआङ् वाॽ॥ खे़ङ्‌हाॽरे़ मे़बाःत्‍तुॽ, ‘खे़न् मनाहाॽ आनिॽनुःल्‍ले़ यम्‍बा नु केःम्‍बा मे़जोक्॥ खे़ङ्‌हाॽरे़ खुनिॽ ये़क्‌यक्‍हाॽ यम्‍बा चोक् हे़क्‍क्‍याङ् ताङ्‌साङ् के़दक्‍पा लुङ्‌धाक् मे़से़त्‍तुआङ् ये़प्॥ आनिगे खे़प्‍मो अनाकिहाॽआङ् निसुम्‍सिम्‍बे़॥’”


२९ खे़ब्‍याङ् आङ्‌गाॽ खिनिॽ मे़त्‍निङ्, “खिनिॽ यङ्‌मा मे़स्‍ये़ॽइन्‍ने़ॽ॥ खे़ङ्‌हाॽनु मे़गिसे़म्‍मिन्‍ने़ॽ॥
 ३० खिनिॽ मिक्‍ले़ निसुरए खिनिॽ लागि मिस्र लाजेॽओ आक्‍खेलॽरिक् थङ् थक्‍ते़ के़बिरिआङ् वये़ हाबा हे़क्‍केलॽरिक्‍के खिनिॽ तगाङ् तगाङ् के़बेःक्‍पा यहवे दाङ्‌बा खिनिॽ निङ्‌वाॽफुमाङ्‌ङिन्‍ने खिनिॽ लागि थङ् चोक्॥
 ३१ मुरे़ःक् खारे़ःक् थेआङ् के़होःप्‍पादे़न्‍नो खिनिॽ लाङ्‌गे़घेगिबा लाम् खाराक् कुम्‍बारे़ कुस्‍सान् कुयुबा हे़क्‍के यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ कप्‍मो मे़ङ्‌गे़त्‍ते थारिक् आक्‍खेलॽरिक् खिनिॽ के़बक्‍खि के़भे़त्‍तिआङ् वये़, खे़न् खिनिॽ खे़प्‍मो के़निसुम्‍माङ् वये़॥”


३२ हे़क्‍केसाङ् यहवे दाङ्‌बा खिनिॽ निङ्‌वाॽफुमाङ्‌ङो खिनिॽ निङ्‌वाॽ के़न्‌युक्‍खुम्‍मिन्,
 ३३ खुने़ॽ खिनिॽ लागि साःङ्‌गाहिम् लेःप्‍मादे़न् कोःत्‍छे़ नु खिनिॽ पेःक्‍मा के़बोङ्‌बालाम् ओःन्‍धाक्‍से़ से़न्‍दिक् मिधुङ् मिराःक् सित्‍लाङ् नु ले़न्‍दिक् खाॽमित् सित्‍लाङ् पोःक्‍खे़आङ् लाम्‍दिक् खाराक् तगाङ् तगाङ् थासिङ् पेर वये़रो॥



यहवे दाङ्‌बे़ल्‍ले़ इस्राइलिहाॽ खुम्‍दिङ् पिरुसि


(खानिःत् १४:२०-४५)


३४ खिनिॽ मने़के़धिक्‍तिबा पाःन्‍निन् यहवे दाङ्‌बे़ल्‍ले़ खे़प्‍सुआङ् खुने़ॽ साॽरिक् कुसाक्‍के़न् पोगे़, हे़क्‍क्‍याङ् अक्‍खे पाःत्‍तुआङ् माङ्‌हे़क्‍सिङ्,
 ३५ “कन् आसुत्‍थो थाःक्‍कोबा लत्‍छारे़आङ् आङ्‌गाॽ खिनिॽ पाधे़बाहाॽ पिनिङ् मे़त्‍तुङ्‌सिङ्‌ङाङ् माङ्‌हुप् चोगुङ्‌बा खे़न् नुबा लाजेन् निमा के़ङ्‌घोसुम्‍मिन्‌ॽ॥
 ३६ यपुन्‍नेरे़ कुस्‍सा कालेबरे़रक् खे़न् लाजेन् निमा खोसुॽ॥ खुने़ॽ तोॽरुबा लाजेन् आङ्‌गाॽ खुने़ॽ नु कुमुॽइदाङ्‌साहाॽ पिरुङ्‌सिङ्‌ॽ, थेआङ्‌भे़ल्‍ले़ खे़ल्‍ले़ यहवे दाङ्‌बान् कुलिङ्‌दो के़रे़र तिम्‍दुआङ् वाॽ॥”


३७ खिनिॽ के़जोगुम्‍मिल्‍ले़ यहवे दाङ्‌बान् आङ्‌गाॽनु कुयाःक्‍ले़ॽरे़आङ् मे़त्‍ताङ्, “मोसाए, खे़ने़ॽआङ् खे़प्‍मो लाःप्‍मा के़ङ्‌घोने़न्॥
 ३८ कर खे़ने़ॽ के़भाॽबाङ् नुनरे़ कुस्‍सा यहोसुःन् खे़प्‍मो लाःत्॥ खे़ने़ॽ खे़न् आःन्‍छिङ्‌मा पिरे़ॽ, थेआङ्‌भे़ल्‍ले़ खुने़ॽ खे़न् लाजेन् इस्राइलिहाॽरे़ खुन्‍छिॽ हुक्‍को थार चोगुॽ॥
 ३९ खिनिॽ अङे़ःक्‌वा साहाॽरे़ खुन्‍छिॽ याःम्‍बेओ खे़ङ्‌हाॽ पुङ्‌लाधाबा मे़बोङ्‌ॽ फाॽआङ् के़बाःत्‍तुम्, कर परुमाल्‍ले़ खे़न् नुबा नु ताप्‍फे़ःम्‍बा कुसिङ् मे़न्‍निःप्‍मनाबा आम्‍भ्रे़ःङ्‌वा अङे़ःक्‌वाहाॽ चाए खे़प्‍मो मे़लात्॥ आङ्‌गाॽ खे़न् लाजेन् खे़ङ्‌हाॽ पिरुङ्‌सिङ्‌ॽ हे़क्‍क्‍याङ् खे़न् खे़ङ्‌हाॽरे़ युक् मे़जोगुॽ॥
 ४० कर खिनिॽग नुःक्‍खे़म्‍मे़ॽआङ् हे़ःत्‍ताङ्‌बा वरःङ् ले़प्‍माङ् मुरे़ःक् खारे़ःक् थेआङ् के़होःप्‍पादे़न्‍हाॽओ पेगे़म्‍मे़ॽ॥”


४१ कर खिनिॽ आङ्‌गाॽ आग्‍मे़त्‍ते़, “यहवे दाङ्‌बे़ल्‍ले़ कुदक्‍ले़ङ्‌वाओ आनिगे लायो चोगुम्‍बे़आङ् वयिगे़ॽ॥ यहवे दाङ्‌बा आनिगे निङ्‌वाॽफुमाङ्‌ङिल्‍ले़ पाःत्‍तुबा कुइसिःक् आनिगे पेगिगे़आङ् थक्‍तिगे़॥” कन् कोःक्‍माबा लाजेॽओ थोःक्‍सिङ्‌मा उसुरु के़निसुम्‍माङ् खिनिॽ के़रे़क्‍ले़ आप्‍फेक् आप्‍फेक् फे़जुम्‍भे़या खजुम्‍घयाहाॽ के़हेॽआसि॥


४२ कर यहवे दाङ्‌बे़ल्‍ले़ आङ्‌गाॽ मे़त्‍ताङ्, “खे़ङ्‌हाॽ मे़त्‍ते़से़ॽ, ‘मे़धोःक्‍कासिम् मे़बेगे़म्‍मिन्‍ने़ॽ हे़क्‍क्‍याङ् थङ् मे़जोगे़म्‍मिन्‍ने़ॽ॥ मेःन्‍ने़भग्र खिनिॽ निङ्‌मिहाॽरे़ खुनिॽ तगि हारि के़द्‌ये़ॽइ, थेआङ्‌भे़ल्‍ले़ आङ्‌गाॽ खिनिॽ लुम्‍मो होःप्‍पा॥’”


४३ कन् पाःन्‍निन् आङ्‌गाॽ खिनिॽ मे़त्‍निङ्, कर खिनिॽ खे़म्‍माए के़ङ्‌घे़प्‍सुम्‍मिन्॥ यहवे दाङ्‌बे़ल्‍ले़ कुइङ्‌जाङ्‌ङिल्‍ले़ कुदक्‍ले़ङ्‌वोओ खिनिॽ के़बेगि, हे़क्‍क्‍याङ् आधिङ्‌गानि के़बोःक्‍खिआङ् कोःक्‍मा फाङ्‌जङ्‌बा लाजेॽओ के़धोःक्‍कासि॥
 ४४ हे़क्‍क्‍याङ् कोःक्‍माओ के़युङ्‌बा एमोरिहाॽ खिनिॽनु मे़धक्‍ते़, खम्‍भ्‍याङ् सक्‌वा पन्‍ज्‍याङ्‌मे़ल्‍ले़ मनान् मे़नाःत्‍तुबा हे़क्‍के खे़ङ्‌हाॽरे़ खिनिॽ पुबेलाप्‍सा के़म्‍नाःत्‍ति, खे़ब्‍याङ् सेइरलाम् होर्मा थारिक् खे़ङ्‌हाॽरे़ खिनिॽ के़म्‍नाःन्‍दि॥
 ४५ हे़क्‍क्‍याङ् खिनिॽ के़नुःक्‍खि के़ये़ॽइआङ् यहवे दाङ्‌बे़ल्‍ले़ कुदगि के़हाबि, कर खुने़ॽ खिनिॽ के़हाबि के़जिःक्‍तिबान् मे़घे़प्‍सुन्, खे़म्‍घे़म्‍माङ् मे़लाप्‍तुन्॥
 ४६ कल्‍ले़चोगुल्‍ले़ खिनिॽ खे़न् कादेसओ यरिक् ये़न् तेमा के़बोङ्‌बा पोःक्‍खे़रो॥


 


a १:२ होरेब फाॽइन् सिनै कोःक्‍मे़ल्‍ले़ वेॽस्‍मा कुमिङ्॥






मुरे़ःक् खारे़ःक्‍पा ये़ःङ्‌घादे़न्‍नो के़बेःक्‍पा तङ्‌बेहाॽ



२
 १ खे़ब्‍याङ् यहवे दाङ्‌बे़ल्‍ले़ आङ्‌गाॽ मे़त्‍ताङ्‌बा कुइसिःक् आनिगे नुःक्‍खिगे़आङ् हेःत्‍ताङ्‌बा वरःङ् ले़प्‍माङ् मुरे़ःक् खारे़ःक् थेआङ् के़होःप्‍पादे़न् पिसाङ् पेगिगे़, हे़क्‍क्‍याङ् यरिक् ये़न् थारिक् सेइरबा कोःक्‍मा फाङ्‌जङ् लाजेन् कबुम्‍बे़॥


२ खे़ब्‍याङ् यहवे दाङ्‌बे़ल्‍ले़ आङ्‌गाॽ मे़त्‍ताङ्,
 ३ “खिनिॽ कन् कोःक्‍मा फाङ्‌जङ्‌बा लाजेन् के़गबुम्‍बा यरिक् ये़न् पोःक्‍खे़॥ आल्‍ल थाङ्‌गे़त् ले़प्‍माङ् थाआसिम्‍मे़ॽ॥
 ४ खे़ने़ॽ मनाहाॽ अक्‍खे मे़त्‍ते़से़ॽआङ् इङ्‌जाङ् पिरे़से़ॽ, ‘खिनिॽ ए़साबरे़ कुमुॽइदाङ्‌साहाॽ, आप्‍फेक् खिनिॽ फुॽनुसाॽ सेइर के़युङ्‌बाहाॽरे़ खुनिॽ लाजेॽओ के़बोःक्‍खिआङ् पेःक्‍मा के़इःत्‍तिॽ॥ खे़ङ्‌हाॽ खिनिॽनु मे़गिरो, कल्‍ले़चोगुल्‍ले़ खिनिॽ यरिक् सिङ्‌सिङ् ये़क्‌ये़क् लॽरे़म्‍मे़ॽ॥
 ५ खे़ङ्‌हाॽ थङ् चोःक्‍मारे़ लागि खुन्‍छिॽ सिक् मे़भोःक्‍खे़म्‍मिन्‍ने़ॽ, थेआङ्‌भे़ल्‍ले़ आङ्‌गाॽ खिनिॽ खे़ङ्‌हाॽरे़ खुन्‍छिॽ लाजेॽओ लाङ्‌दाप्‍पेॽ याःप्‍पा थिक्‍काङ् लाजेॽ मे़बिनिङ्‌ङिन्‌ॽ॥ सेइरबा कोःक्‍मा फाङ्‌जङ् लाजेन् आङ्‌गाॽ ए़साबरे़ कुयुक्‍को पिरुङ्‌ङाङ् ने़रो॥
 ६ चामा कुजा नु थुङ्‌मा च्‍वाःत्‍ले़ लागि खिनिॽ खे़ङ्‌हाॽ युप्‍पायाङ् के़बिरुम्‍सिम्‍ल पोःङ्‌ॽ॥’”


७ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़रे़क् परिक्‍पा याःम्‍बक्‍को हाङ्‌वागे़न् मुॽइसाम् के़बिरिआङ् वाॽ॥ कन् यम्‍बा मुरे़ःक् खारे़ःक् थेआङ् के़होःप्‍पादे़न्‍नोबा लाम्‍दिक् खाराक् खुने़ॽ खिनिॽ ताप्‍थेक् याम्‍धेक् के़गत्‍तिआङ् वाॽ॥ कन् लिबोङ् तङ्‌बे थारिक् यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽनु सोरिक् वाॽ, हे़क्‍क्‍याङ् खिनिॽ थे़मा पाःन्‍निन्‍ले़ कुहोःप्‍मा कुसाक्‍मोआङ् मे़न्‍धाए के़वयिॽ॥


८ कल्‍ले़चोगुल्‍ले़ सेइरओ के़युङ्‌बा ए़साबरे़ कुमुॽइदाङ्‌सा, आनिगे फुॽनुसाॽहाॽरे़ खुनिॽ लुम्‍मोलाम् पेगिगे़॥ यर्दन ने़ने़बादे़न्‍नोलाम् मे़म्‍बेःक्‍के एलात नु एस्‍योन-गेबेरलाम् हिआसिगे़आङ् थो मोआबबा मुरे़ःक् खारे़ःक् थेआङ् के़होःप्‍पादेन् लाम् थाआसिगे़॥
 ९ खे़ब्‍याङ् यहवे दाङ्‌बे़ल्‍ले़ आङ्‌गाॽ मे़त्‍ताङ्, “मोआबबा मनाहाॽ तुक्‍खेलाक्‍खे मे़जाःत्‍ताम्‍सिम्‍मे़न्‍ने़ॽ, हे़क्‍क्‍याङ् खे़ङ्‌हाॽ थङ् चोःक्‍मारे़ लागि खुन्‍छिॽ सिक् मे़भोःक्‍खे़म्‍मिन्‍ने़ॽ॥ खे़ङ्‌हाॽरे़ खुन्‍छिॽ लाजेॽओलाम् थे़माआङ् लाजेॽसिङ्‌बुङ् मे़बिनिङ्‌ङिन्‌ॽ, थेआङ्‌भे़ल्‍ले़ आङ्‌गाॽ मोआब लाजेॽबा हाङ्‌पाङ् आर ये़क्‌यक्‍किन् लोतरे़ कुमुॽइदाङ्‌साहाॽरे़ खुन्‍छिॽ युक्‍को पिरुङ्‌सिङ्‌ङाङ् ने़रो॥”


१० (कुभा ये़म् खे़प्‍मो एमिहाॽ मे़युङे़, खे़ङ्‌हाॽ साॽरिक् यरिक् मे़योरे़, कुहाङ्‌वा कुमाङ्‌वा के़याक्‍पा नु अनाकिहाॽ हे़क्‍के केःम्‍ब् केःम्‍बा मे़जोगे़॥
 ११ अनाकिहाॽ हे़क्‍केए कन्‍हाॽआङ् रपाइए मे़लेःत्‍तुसि, कर मोआबिहाॽरे़ग कन्‍हाॽ एमि मे़मे़त्‍तुसि॥
 १२ उन्‍छोःन् उन्‍छोःन् होरिहाॽआङ् सेइरओ मे़युङे़, कर ए़साबरे़ कुमुॽइदाङ्‌साहाॽरे़ कन्‍हाॽ मे़नाःत्‍तुमे़देसुसि॥ यहवे दाङ्‌बे़ल्‍ले़ युक् चोःक्‍से़ पिरुसिबा लाजेन् इस्राइलिहाॽरे़ मेदेॽरुबा हे़क्‍केए खे़ङ्‌हारे़ कन्‍हाॽ मे़मे़क्‍खुसिआङ् खुन्‍छिॽ ले़क्‌वाओ कन्‍हाॽ मे़युङ्‌सिङ्॥)


१३ हे़क्‍क्‍याङ् यहवे दाङ्‌बे़ल्‍ले़ पाःत्‍तु, “आल्‍ल जेरेद ने़ने़बादे़न्‍निन् काःक्‍ताम्‍मे़ॽ॥” हे़क्‍क्‍याङ् आनिगे जेरेद वहःङ् नाधाःम्‍बि पेगिगे़॥
 १४ कादेस-बर्ने ले़रुम्‍बे़आङ् जेरेद वहःङ्‌ङिन् काःक्‍मारे़ लागि सुम्‍बोङ्‌ङाङ् ये़त्‍छि तङ्‌बे थरु॥ खे़न् ये़म्‍मो यहवे दाङ्‌बे़न् माङ्‌हे़क्‍सिङ्‌बा हे़क्‍केए आनिगे थक्‍सुबा साःङ्‌गाहिम्‍मोलाम् थङ् के़जोःक्‍पा मनाहाॽ मुरे़ःक् खारे़ःक् थेआङ् के़होःप्‍पादे़न्‍नो के़रे़क् मे़मे़गे़॥
 १५ थक्‍सुबा साःङ्‌गाहिम्‍मोलाम् खे़ङ्‌हाॽ के़रे़क् मे़म्‍मे़गे़न्‍ल थारिक् यहवे दाङ्‌बे़ल्‍ले़ कुहुक्‍किन् खे़ङ्‌हाॽरे़ खुन्‍छिॽ तक्‍ले़ङ्‌वाओ पत्‍छे़॥


१६ मना सङ्‌जुम्‍भोहाॽरे़ खुनिॽ लुम्‍मोलाम् थङ् के़जोःक्‍पा मनाहाॽ के़रे़क् मे़मे़गे़आङ् एगाङ्
 १७ यहवे दाङ्‌बे़ल्‍ले़ आङ्‌गाॽ अक्‍खे मे़त्‍ताङ्,
 १८ “आइन् खिनिॽ मोआबरे़ कुदे़ःङ्‌गप्‍पो के़ने़बा आर ये़क्‌यक्‍किल्‍ले़ कुबेसाङ् काःक्‍माआङ् खिनिॽ पेःक्‍मा के़बोङ्‌बा पोःक्‍खे़आङ् वाॽ॥
 १९ आल्‍ल खिनिॽ अम्‍मोनिहाॽरे़ खुन्‍छिॽ इःन्‍दोओ के़गे़रि, हे़क्‍केःल्‍ले़ खिनिॽ खे़ङ्‌हाॽ तुक्‍खेलाक्‍खे मे़जाःत्‍ते़म्‍सिम्‍मे़न्‍ने़ॽ॥ खे़ङ्‌हाॽ थङ् चोःक्‍मारे़ लागि खुन्‍छिॽ सिक् मे़भोःक्‍खे़म्‍मिन्‍ने़ॽ, थेआङ्‌भे़ल्‍ले़ अम्‍मोनिहाॽरे़ खुन्‍छिॽ लाजेॽलाम् युक् चोःक्‍मा आङ्‌गाॽ खिनिॽ थे़माआङ् लक् मे़बिनिङ्‌ङिन्‌ॽ॥ आङ्‌गाॽ खे़न् लाजेन् लोतरे़ कुमुॽइदाङ्‌साहाॽरे़ खुन्‍छिॽ युक्‍को पिरुङ्‌सिङ्‌ङाङ् ने़रो॥”


२० (खे़न्‍नाङ् रपाइहाॽरे़ खुन्‍छिॽ लाजेॽए मे़लेःत्‍तुआङ् ने़स्‍से़॥ उन्‍छोःन् खे़प्‍मो रपाइहाॽ मे़युङे़, कर अम्‍मोनिहाॽरे़ कन्‍हाॽ जमजुम्‍मि मे़मे़त्‍तुसि॥
 २१ कन्‍हाॽ साॽरिक् यरिक् मे़योरे़ हे़क्‍क्‍याङ् कुहाङ्‌वा कुमाङ्‌वा के़याक्‍पा नु अनाकिहाॽ हे़क्‍के केःम्‍ब् केःम्‍बा मे़जोगे़॥ कर यहवे दाङ्‌बे़ल्‍ले़ कन्‍हाॽ अम्‍मोनिहाॽरे़ खुन्‍छिॽ तगि मे़क्‍खुसि, हे़क्‍क्‍याङ् खे़ङ्‌हाॽरे़ जमजुम्‍मिहाॽ मे़नाःत्‍तु मे़देसुसिआङ् एगाङ् खुन्‍छिॽ ले़क्‌वाओ अम्‍मोनिहाॽ मे़द्‌ये़आङ् मे़युङ्‌सिङ्॥
 २२ यहवे दाङ्‌बे़ल्‍ले़ सेइरओ के़युङ्‌बा ए़साबरे़ कुमुॽइदाङ्‌साहाॽरे़ लागिआङ् अक्‍खेए चोगु, खुने़ॽ खे़ङ्‌हाॽरे़ खुन्‍छिॽ तगि होरिहाॽ मे़क्‍खुसिआङ् वये़॥ खे़ङ्‌हाॽरे़ होरिहाॽ मे़नाःत्‍तु मे़देसुसिआङ् आइन् थारिक् खुन्‍छिॽ ते़न्‍नो एदोमिहाॽ मे़युङ्‌ॽ॥
 २३ हे़क्‍क्‍याङ् गाजा थारिक् के़युङ्‌बा अब्‍बिहाॽ कप्‍तोरलाम् के़दाबा कप्‍तोरिहाॽरे़ मे़मे़क्‍खुसि, खे़ङ्‌हाॽरे़ खुन्‍छिॽ ते़न्‍नो कन्‍हाॽ मे़युङ्‌सिङ्॥)



इस्राइलिहाॽरे़ सिहोन हाङ्‌ङिन् मे़नाःन्‍दु


(खानिःत् २१:२१-३०)


२४ यहवे दाङ्‌बे़ल्‍ले़ याम्‍मो पाःत्‍तु, “पोगे़म्‍मे़ॽ, लाम् थाआसिम्‍मे़ॽ, हे़क्‍क्‍याङ् अर्नोन हःङ्‌गु नाधाःम्‍बि पेगे़म्‍मे़ॽ॥ ओमे़त्‍ते़म्‍मे़ॽ, आङ्‌गाॽ हे़स्‍बोनबा एमोरि सिहोने़न् नु खुने़ॽ कुलाजेन् खिनिॽ हुक्‍को पिनिङ्‌ङाङ् ने़रो॥ खे़न् लाजेन् खिनिॽ युक् चोःक्‍मा हेःक्‍ते़म्‍मे़ॽ हे़क्‍क्‍याङ् खे़न्‍नु थङ् चोगे़म्‍मे़ॽ॥
 २५ आइन्‍बा ये़न् ताङ्‌साङ्‌बे़ल्‍ले़ फत्‍तुबाओ के़वाॽबा के़रे़क् मे़न्‍छाम् याप्‍मिहाॽ खिनिॽनु मे़गिर हे़क्‍क्‍याङ् यङ्‌मा मे़सिर याःन्‍दुङ्‌सिङ्‌ॽ॥ खे़ङ्‌हाॽरे़ खिनिॽ मे़न्‍नो मे़घे़प्‍सुआङ् थे़गक्‍कक्‍ना मे़यङ्, खे़ब्‍याङ् खुन्‍छिॽ यङ्‌मा के़त्‍लो॥”


२६ कदेमोतबा मुरे़ःक् खारे़ःक् थेआङ् के़होःप्‍पादे़नलाम् आङ्‌गाॽ तङ्‌मा पाःन्‍ले़ सनारुङ् पेलिनु इङ्‌साबाहाॽ हेस्‍बोनबा हाङ् सिहोनओ पाङ्‌घुङ्‌सिङ्,
 २७ “खे़ने़ॽ के़हाङ्‌जुम्‍मोलाम् पोङ्‌माआङ् पेःक्‍मा आनिगे आभाःक्‍ते़ॽ॥ लाम्‍मे़ लाम्‍लक् आनिगे पेगिगे़ॽ॥ फे़ङ्‌वा चुक्‌वा आनिगे मे़लॽरिगे़न्॥
 २८ चामा कुजा नु थुङ्‌मारे़लागि च्‍वाःत्‍तिन् युप्‍पायाङ्‌ङो आनिगे़ओ सङ्‌घे़म्‍मे़ॽ॥ खे़ने़ॽ के़लाजेॽओ लाम्‍लक् आनिगे लाङ्‌घेःक्‍माआङ् पेःक्‍मा आभाःक्‍ते़ॽ-
 २९ यहवे दाङ्‌बा आनिगे निङ्‌वाॽफुमाङ्‌ङिल्‍ले़ आनिगे पिमा इःत्‍तिगे़बा लाजेॽओ के़प्‍मारे़ लागि यर्दन वहःङ्‌ङिन् आनिगे मे़ङ्‌गाःक्‍के थारिक् सेइरओ के़युङ्‌बा ए़साबरे़ कुमुॽइदाङ्‌साहाॽ नु आरओ के़युङ्‌बा मोआबिहाॽरे़ आनिगे लागि हे़क्‍के मे़जोगुआङ् वये़॥”


३० “कर हेस्‍बोनबा हाङ् सिहोनरे़ आनिगे पेःक्‍मा मे़भाःक्‍तिगे़न्, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हुक्‍को थामारे़ लागि कुनिङ्‌वाॽ के़जिःप्‍पा नु पाःन्‍मे़ङ्‌घे़म्‍मनाबा चोगु पिरुआङ् वये़॥ हे़क्‍क्‍याङ् आइन्‍बा ये़न् थारिक् खे़न् खिनिॽए हुक्‍को वाॽ॥”


३१ हे़क्‍क्‍याङ् यहवे दाङ्‌बे़ल्‍ले़ आङ्‌गाॽ मे़त्‍ताङ्, “सिहोने़न् नु खुने़ॽ कुलाजेन् आल्‍ल आङ्‌गाॽ खिनिॽ पिनिङ्‌ॽ॥ आल्‍ल खे़ल्‍ले़ कुलाजेन् युक् चोःक्‍मा नु हुक्‍को थामा हेःक्‍ते़म्‍मे़ॽ॥”


३२ सिहोने़न् नु खुने़ॽ के़रे़क् कुधक्‍सुबाहाॽ यहसा मे़प्‍मनाबादे़न्‍नो आनिगे़नु थक्‍से़ मे़भे़रे़ल्‍ले़,
 ३३ यहवे दाङ्‌बा आनिगे निङ्‌वाॽफुमाङ्‌ङिल्‍ले़ खे़न् आनिगे हुक्‍को थासु, हे़क्‍क्‍याङ् खे़न्, खुने़ॽ कुस्‍साहाॽ नु खुने़ॽ कुमनाहाॽ के़रे़क् आनिगे से़रुम्‍सिम्‍बे़॥
 ३४ खे़न् ये़म्‍मो खुने़ॽ के़रे़क् कुये़क्‌यक्‍हाॽ आनिगे हुक्‍काप् चोगुम्‍बे़, हे़क्‍क्‍याङ् ये़म्‍बित्‍छाहाॽ, मे़न्‍छुमाहाॽ नु हिन्‍जाॽबित्‍छाॽ सोसोरिक् मनाहाॽ मे़युङे़बा के़रे़क् ये़क्‌यक्‍हाॽ वरे़ङ्‌ले़ङ् खाप्‍पुथ्‍यःङ् चोगुम्‍बे़॥ आनिगे आत्‍तिन्‍हाॽआङ् मे़ले़रुम्‍सिम्‍बे़न्॥
 ३५ आनिगे हुक्‍काप् चोगुम्‍बे़बा ये़क्‌यक्‍हाॽओबा पित्‍थक्‍साहाॽ नु याङ्‌साकुन्‍धेहाॽरक् आनिगे आप्‍फेक् लागि थङ् नाःन्‍दुम्‍बे़बा चिगक्‌वा कुसिङ् मे़त्‍तासिगे़॥
 ३६ अर्नोन हःङ्‌गुःल्‍ले़ कुबेसाङ् के़ने़बा अरोएरलाम् नु हःङ्‌गुओ के़ने़बा ये़क्‌यक्‍काङ् कत्‍ना गिलाद थारिक् आनिगे हुक्‍को थामा मे़सुक्‍तुम्‍बे़म्‍बा मुक्‍साम्‍बा ये़क्‌यक् आत्‍तिआङ् मे़ने़स्‍से़न्॥ यहवे दाङ्‌बा आनिगे निङ्‌वाॽफुमाङ्‌ङिल्‍ले़ के़रे़क् आनिगे हुक्‍सुप्‍तिगे़॥
 ३७ अम्‍मोनिहाॽरे़ खुनिॽ मुॽइदाङ्‌साहाॽरे़ खुन्‍छिॽ लाजेःल्‍ले़ कुयाओ, यब्‍बोक वहःङ्‌ङिल्‍ले़ के़रे़क् कुयाहाॽओबा लाजेॽओ नु कोःक्‍मा फाङ्‌जङ् लाजेॽबा ये़क्‌यक्‍हाॽओरक् यहवे दाङ्‌बा आनिगे निङ्‌वाॽफुमाङ्‌ङिल्‍ले़ इङ्‌जाङ् चोगुबा कुइसिःक् मे़बेगिगे़न्‍लो॥


 






इस्राइलरे़ ओग हाङ्‌ङिन् नाःन्‍दु


(खानिःत् २१:३१-३५)



३
 १ खे़न् एगाङ् बासान ले़प्‍माङ् थाआदिगे़॥ बासानबा हाङ् ओगे़न् खुने़ॽ के़रे़क् कुधक्‍सुबाहाॽ फे़त्‍तुसिआङ् आनिगे़नु ते़न्‍धङ् चोःक्‍से़ एद्रइओ के़रे़भे़रे़॥
 २ कर यहवे दाङ्‌बे़ल्‍ले़ आङ्‌गाॽ मे़त्‍ताङ्, “खे़ने़ॽ खे़न्‍नु मे़गिसे़न्‍ने़ॽ, थेआङ्‌भे़ल्‍ले़ खे़न्, के़रे़क् कुधक्‍सुबाहाॽनु सोसोरिक् खुने़ॽ कुलाजेःन्‍नाङ् आङ्‌गाॽ खे़ने़ॽ के़हुक्‍को पिने़आङ् वाॽ॥ हेस्‍बोनओ हाङ्‌युक् के़जोःक्‍पा एमोरिहाॽरे़ खुनिॽ हाङ् सिहोने़न्, खे़ने़ॽ आक्‍खे के़मे़त्‍तु खे़न्‍नाङ् हाबा हे़क्‍केए मे़त्‍ते़ॽ॥”


३ खे़ल्‍ले़ चोगुल्‍ले़ यहवे दाङ्‌बा आनिगे निङ्‌वाॽफुमाङ्‌ङिल्‍ले़ बासानबा हाङ् ओगे़न् नु खुने़ॽ के़रे़क् कुधक्‍सुबाहाॽ आनिगे हुक्‍को थासुसि॥ आनिगे लत्‍छाआङ् मे़ल्‍ले़त्‍ते खक्‍पे़त् से़रुम्‍सिम्‍बे़॥
 ४ हाबा खे़न् ये़म्‍मो आनिगे लत्‍छाआङ् मे़ल्‍ले़त्‍ते खुने़ॽ तुक्‍पोङ् कुये़क्‌यक्‍हाॽ आनिगे हुक्‍काप् चोगुम्‍बे़, बासानबा ओग हाङ्‌ङिल्‍ले़ कुहाङ्‌जुम् अर्गोबबा के़रे़क् ते़ङ्‌गप्‍हाॽआङ् हुक्‍काप् चोगुम्‍बे़॥
 ५ कन् के़रे़क् ये़क्‌यक्‍हाॽ केःम्‍ब् केःम्‍बा लुङ्‌धाक्‍हाॽरे़ कबुबा, कुए़प्‍मा नु यम्‍बा लाम्‍धेःत्‍हाॽ के़ये़प्‍पा चोगे़॥ कन्‍नुःल्‍ले़ वेॽ लुङ्‌धाक् मे़न्‌ये़प्‍मनाबा यरिक् पाङ्‌भेॽहाॽआङ् ने़स्‍से़॥
 ६ हेस्‍बोनबा हाङ् सिहोने़न् मे़प्‍मनाबा हे़क्‍केए खे़ङ्‌हाॽरे़ खुनिॽ के़रे़क् ये़क्‌यक्‍हाॽ, ये़म्‍बित्‍छाहाॽ, मे़न्‍छुमाहाॽ नु हिन्‍जाॽबित्‍छाहाॽ खक्‍पे़त् आनिगे मे़क्‍खुम्‍सिम्‍बे़॥
 ७ कर के़रे़क् पित्‍थक्‍साहाॽ नु ये़क्‌यक्‍कोबा चिगक्‌वा याङ्‌साकुन्‍धेहाॽ आनिगे नाःम्‍मनाबा याङ्‌साकुन्‍धे कुइसिःक् आबाङे लागि तेॽरुम्‍बे़॥


८ खे़ल्‍ले़ चोगुल्‍ले़ खे़न् ये़म्‍मो कन् ने़त्‍छि एमोरि हाङ्‌हाॽरे़ खुन्‍छिॽ हुक्‍कोलाम् अर्नोन वहःङ्‌ङोनु हेर्मोन कोःक्‍मा थारिक् यर्दन नाङ्‌गे़न् पिसाङ्‌बा लाजेन् आनिगे हुक्‍काप् चोगुम्‍बे़॥
 ९ (हेर्मोने़न् सिदोनिहाॽरे़ सिरिओन नु एमोरिहाॽरे़ सेनिर मे़मे़त्‍तु॥)
 १० ते़ल्‍लक्‍को के़रे़क् ये़क्‌यक्‍हाॽ नु के़रे़क् गिलादे़न् नु के़रे़क् बासाने़न् नु बासानओ के़ने़बा ओगरे़ कुहाङ्‌जुम्‍मोबा सलका नु एद्रइ ये़क्‌यक्‍हाॽ थारिक्‍काङ् आनिगे हुक्‍काप् चोगुम्‍बे़॥


११ (के़दाङ्‌बा के़याःक्‍पा रपाइहाॽओ बासानबा ओग हाङ्‌ङिन् वये़॥ खुने़ॽ कुने़त्‍ना आःन्‍धान् फे़न्‍जेःल्‍ले़न् ने़स्‍से़॥ कन् आःन्‍धान् आइन् थारिक्‍साङ् अम्‍मोनिहाॽरे़ खुन्‍छिॽ ये़क्‌यक् रब्‍बाओ ने़रो॥ हुक्‍किल्‍ले़ सिःक्‍मे़ल्‍ले़ कन् हुक्‍सिक् फाङ्‌सि कुलाम्‍ति नु हुक्‍सिक् लिसि कुभे़रे़बा चोगे़रो॥)



यर्दन नाङ्‌गे़न् ले़प्‍माङ्‌बा लाजेॽहाॽ मे़भःक्‍खु


(खानिःत् ३२:१-४२)


१२ खे़न् ये़म्‍मो खे़न् लाजेन् आनिगे युक्‍को तारुम्‍बे़ल्‍ले़, अर्नोन वहःङ्‌ङोबा अरोएरलाम् थाङ्‌गे़त् पिसाङ्‌बा ते़ङ्‌गप्‍पिन् नु गिलादबा कोःक्‍मा फाङ्‌जङ्‌बा लाजेःल्‍ले़ कुभ्रे़ःक्, खे़प्‍मोबा ये़क्‌यक्‍हाॽआङ् आङ्‌गाॽ रुबेनिहाॽ नु गादिहाॽ पिरुङ्‌सिङ्॥
 १३ गिलाद लाजेॽओबा के़नम्‍बा लक्‍किन् नु ओगरे़ कुहाङ्‌जुम्‍बा के़रे़क् बासाने़न् आङ्‌गाॽ मनस्‍सेःल्‍ले़ कुभ्रे़ःक् कुधाःक्‍हाॽ पिरुङ्‌सिङ्॥ (बासानओ के़ने़बा अर्गोबबा के़रे़क् ते़ङ्‌गप्‍हाॽ रपाइहाॽरे़ खुनिॽ लाजेॽ मे़मे़त्‍तुआङ् ने़स्‍से़॥
 १४ मनस्‍सेरे़ कुमुॽइदाङ्‌सा याइररे़ गसुरि नु माकातिहाॽरे़ खुन्‍छिॽ इःन्‍दोओ थारिक् अर्गोबबा के़रे़क् ते़ङ्‌गप्‍हाॽ मे़त्‍छिङ् हे़क्‍क्‍याङ् खे़ङ्‌हाॽ आप्‍फेक् कुमिङ्‌लाम् मिङ् वाःत्‍तु॥ कल्‍ले़चोगुल्‍ले़ आइन् थारिक्‍साङ् बासाने़न् हब्‍बात याइर मे़मे़त्‍तु॥)
 १५ हे़क्‍क्‍याङ् गिलादे़न् आङ्‌गाॽ माकिरे़न् पिरुङ्॥
 १६ कर गिलादलाम् अर्नोन हःङ्‌गुःल्‍ले़ कुलुम्‍मो थारिक् नु अम्‍मोनिहाॽरे़ खुन्‍छिॽ इःन्‍दो, यब्‍बोक् वहःङ् थारिक् चिभिॽफिॽबा ने़ने़बादे़न्‍निन् आङ्‌गाॽ रुबेनिहाॽ नु गादिहाॽ पिरुङ्‌सिङ्॥
 १७ खे़ल्‍ले़ नाम्‍धा पिसाङ्‌बा इःन्‍दोन् यर्दन ने़ने़बादे़न्, गालिल वरःङ्‌ङोलाम् पिसगाबा याक्‍केःक्‍किल्‍ले़ कुसिगाङ् के़ने़बा अराबाबा वरःङ्, खे़न् युम्‍लाःक्‍खाङ् वरःङ्‌ङाङ् मे़मे़त्‍तु॥


१८ खे़न् ये़म्‍मो आङ्‌गाॽ खे़न् सुवाङ्‌हाॽ अक्‍खे मे़त्‍तुङ्‌सिङ्‌ङाङ् इङ्‌जाङ् पिरुङ्‌सिङ्, “यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कन् लाजेन् युक् चोःक्‍मारे़ लागि खिनिॽ के़बिरिआङ् ने़रो॥ हे़क्‍केसाङ् खिनिॽओलाम् के़रे़क् थक्‍सुबाहाॽ फे़जुम्‍भे़या हेॽसिङ्‌माआङ् खिनिॽ इस्राइलि फुॽनुसाॽहाॽ फाॽमासिरे़ लागि खुन्‍छिॽ तगि पेःक्‍मा पोःङ्‌ॽ॥
 १९ खिनिॽ मेःत्‍हाॽ, हिन्‍जाॽबित्‍छाहाॽ नु साॽरिक् यरिक् थक्‍साहाॽग आङ्‌गाॽ पिनिङ्‌बा ये़क्‌यक्‍हाॽओ मे़वाॽ मे़याःक्॥
 २० यहवे दाङ्‌बे़ल्‍ले़ खिनिॽ हे़क्‍केए खिनिॽ फुॽनुसाॽहाॽ नाःम्‍सिङ्‌मा मे़म्‍बिसे थारिक्, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ यर्दन नाम्‍धा पिसाङ् पिरुसिबा लाजेन् खे़ङ्‌हाॽरे़ युक् मे़न्‍जोःक्‍के थारिक्, खिनिॽ अक्‍खे चोगे़म्‍मे़ॽ॥ खे़न् एगाङ् आङ्‌गाॽ खिनिॽ युक्‍को पिनिङ्‌बा लाजेॽओ खिनिॽ के़रे़क् नुःङ्‌माभे़म्‍मा के़सुक्‍तिॽ॥”


२१ आङ्‌गाॽ खे़न् ये़म्‍मो यहोसुःन् अक्‍तङ्‌बा इङ्‌जाङ् पिरुङ्, “यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कन् ने़प्‍फु हाङ्‌हाॽ आक्‍खे मे़त्‍तुसिआङ् वये़ खे़ङ्‌हाॽ के़रे़क् खिनिॽ आबाङे मिक्‍किल्‍ले़ के़निसुम्‍माङ् के़वयिॽ॥ आल्‍ल खिनिॽ यर्दन नाधाःम्‍बि के़बेगिल्‍ले़ खे़न् के़रे़क् हाङ्‌जुम्‍हाॽआङ् यहवे दाङ्‌बे़ल्‍ले़ हे़क्‍केए मे़त्‍तुसिॽ॥
 २२ खे़ङ्‌हाॽनु खिनिॽ मे़गिसे़म्‍मिन्‍ने़ॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽ लागि थक्‍लो॥”



मोसान् कनान लाजेॽओ लाःप्‍मा मे़घोने़न्


२३ खे़न् ये़म्‍मो आङ्‌गाॽ यहवे दाङ्‌बे़न् कम्‍भलॽरिक् पेलि फाक्‍तुङ्,
 २४ “यहवे दाङ्‌बा निङ्‌वाॽफुमाङ्‌ङे, खे़ने़ॽ आप्‍फेक् के़से़वारोबे़न् खे़ने़ॽ साॽरिक् पयम् यम्‍बा के़जोःक्‍पा नु के़मुक्‍साम्‍मिन् ओःन्‍धाक्‍मा के़इःत्‍तुआङ् वाॽ, थेआङ्‌भे़ल्‍ले़ साङ्‌ग्राम्‍पेदाङ् नु इक्‍सादिङ् खाम्‍बेःक्‍मो खे़ने़ॽ के़जोगुबा हे़क्‍तङ्‌बा याःम्‍बक् नु हाङ्‌वा माङ्‌वाबा याःम्‍बक् चोःक्‍मा के़सुक्‍पा हात् वाॽबे?
 २५ आङ्‌गाॽ नाधाःम्‍बि पेःक्‍मा फाःक्‍ताङ्‌ङे़ॽ, हे़क्‍क्‍याङ् यर्दन नाधाःम्‍बिबा खे़न् नुबा लाजेःन्, खे़न् नुबा कोःक्‍मा फाङ्‌जङ्‌बा लाजेन् नु ले़बनाने़न् आङ्‌गाॽ निमा खोसुङ्‌ल॥”


२६ कर खिनिॽ के़जोगुम्‍मिल्‍ले़ यहवे दाङ्‌बान् आङ्‌गाॽनु कुयाःक्‍ले़ॽरे़आङ् वये़, हे़क्‍क्‍याङ् आङ्‌गाॽ आबाःन्‍निन् खुने़ॽ मे़घे़प्‍सुन्॥ यहवे दाङ्‌बे़ल्‍ले़ आङ्‌गाॽ मे़त्‍ताङ्, “याःक्‍तु, आल्‍ल कल्‍ले़ कुयाःम्‍बेओ आङ्‌गाॽनु वेॽ पान् मे़बाःत्‍ते़न्‍ने़ॽ॥
 २७ पिसगाःल्‍ले़ कुजङ्‌ङो थोःक्‍सिङ्‌ङे़ पेगे़ॽ, हे़क्‍क्‍याङ् नाम्‍गे़न् नाम्‍धा, थाङ्‌गे़त्, लाङ्‌गे़त्, के़रे़क् पिसाङ् ओमुये़ॽ॥ आप्‍फेक् के़मिक्‍किल्‍ले़ खे़न् लाजेन् ओमे़त्‍ते़ॽ, थेआङ्‌भे़ल्‍ले़ खे़ने़ॽ यर्दने़न् खे़ने़ॽ काःक्‍मा के़ङ्‌घोसुन्‌ॽ॥
 २८ परुमाल्‍ले़ खे़ने़ॽ यहोसुःन् इङ्‌जाङ् पिरे़ॽ, खे़ब्‍याङ् आःन्‍छिङ्‌मा पिरे़ॽआङ् हाङ्‌हाङ् के़लॽबा चोगे़ॽ, थेआङ्‌भे़ल्‍ले़ खे़ल्‍ले़ए कन् मनाहाॽ नाधाःम्‍बि तेॽरुसि हे़क्‍क्‍याङ् खे़ने़ॽ निमा के़जोगुबा खे़न् लाजेन् खे़ङ्‌हाॽ युक् चोःक्‍मा पाङ्‌घुसिॽ॥”
 २९ कल्‍ले़चोगुल्‍ले़ आनिगे बेथ-पोररे़ कुबेसाङ्‌बा ने़ने़बादे़न्‍नो युङिगे़रो॥


 






मोसाःल्‍ले़ इस्राइलिहाॽ पेलि फाक्‍तुसि



४
 १ आल्‍ल, इस्राइलिसे, आङ्‌गाॽ खिनिॽ हुॽमा चोःक्‍निङ्‌बा साक्‍थिम्‍हाॽओ निङ्‌वाॽ पिरे़म्‍मे़ॽ॥ खे़ङ्‌हाॽ खिनिॽ इःत्‍ते़म् नाःत्‍ते़म्‍मे़ॽ, खे़ब्‍याङ् खिनिॽ के़हिङिॽ, खम्‍भ्‍याङ् खिनिॽ पाधे़बाहाॽरे़ खुनिॽ यहवे दाङ्‌बा निङ्‌वाॽफुमाङ्‌ङिल्‍ले़ खिनिॽ पिमा के़इःत्‍तिबा लाजेन् युक् के़जोगुम्‌ॽ॥
 २ आङ्‌गाॽ खिनिॽ पिनिङ्‌बा इङ्‌जाङ्‌हाॽओ कुभा थे़माआङ् मे़योॽरे़म्‍मिन्‍ने़ॽ, थे़माआङ् मे़घक्‍ते़म्‍मिन्‍ने़ॽ कर आङ्‌गाॽ खिनिॽ पिनिङ्‌ल पत्‍ताबा यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइजाःङ्‌हाॽ इःत्‍ते़म् नाःत्‍ते़म्‍मे़ॽ॥


३ बाल-पोरओ यहवे दाङ्‌बे़ल्‍ले़ थे़मा चोगु खे़न् खिनिॽ आप्‍फेक् मिक्‍किल्‍ले़ के़निसुम्‍माङ् वाॽ॥ पोरबा बाल माङ्‌ङिन् के़दिम्‍बा के़रे़क् मनाहाॽ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लुम्‍मोलाम् मे़क्‍खुसि॥
 ४ कर यहवे दाङ्‌बा खिनिॽ निङ्‌वाॽफुमाङ्‌ङो चक्‍मे़ल्‍लॽए के़बप्‍पा खिनिॽ लुम्‍मोबा मनाहाॽ के़रे़क् आइन् थारिक्‍साङ् कुहिङ्‌वे़त् मे़वाॽ॥


५ ओमे़त्‍ते़म्‍मे़ॽ, यहवे दाङ्‌बा आङ्‌गाॽ माङ्‌से़वा मे़त्‍तुङ्‌बा निङ्‌वाॽफुमाङ्‌ङिल्‍ले़ इङ्‌जाङ् पिराङ्‌बा कुइसिःक् खिनिॽ युक् चोःक्‍मा के़जोगुम्‍बा लाजेॽओ कन्‍हाॽ के़रे़क् इःप्‍मा नाःप्‍मारे़ लागिए आङ्‌गाॽ खिनिॽ कन् थिम्‍हाॽ हुॽनिङ्‌ङाङ् वाॽ॥
 ६ खिनिॽ खे़न् इङ्‌जाङ्‌हाॽओ ते़न्‍दे़म्‍मे़ॽ हे़क्‍क्‍याङ् इःत्‍ते़म् नाःत्‍ते़म्‍मे़ॽ, थेआङ्‌भे़ल्‍ले़ आम्‍भा कन्‍लाम् वेॽ सुवाङ्‌हाॽरे़ खुन्‍छिॽ तगि खिनिॽ सिक्‍कुम्‍दिङ् निङ्‌वान् नु खासिङ्‌निःप्‍मान् इङ्‌मे़भोसुॽ॥ कन् के़रे़क् थिम्‍हाॽ मे़घे़प्‍सुआङ् खे़ङ्‌हाॽरे़ अक्‍खे मे़बाःत्‍तुॽ, “से़क्‍खासाङ् कन् पयम् यम्‍बा सुवाङ्‌बा मनाहाॽ साॽरिक् सिक्‍कुम्‍साबा नु खासिङ् के़निःप्‍पासिरे़त्‍छ!”
 ७ आनिॽ खुने़ॽ पेलि आभाक्‍तुम्‍मिल्‍ले़ यहवे दाङ्‌बा आनिॽ निङ्‌वाॽफुमाङ्‌ङिन् आनिॽ निःत्‍ताङ् वाॽबा हे़क्‍के खुन्‍छिॽ निङ्‌वाॽफुमाङ् निःत्‍ताङ् के़वाॽबा वेॽ आत्‍तिन् पयम् यम्‍बा मे़न्‍छाम् सुवाङ् वाॽबे?
 ८ आङ्‌गाॽ आइन् खिनिॽ पिनिङ्‌बा कन् साम्‌योथिम्‍हाॽ कुइसिःक् साम्‌यो साक्‍थिम्‍हाॽ के़गप्‍पा वेॽ आत्‍तिन् पयम् यम्‍बा सुवाङ् वाॽबे?


९ कर सिङ्‌सिङ् वये़म्‍मे़ॽ हे़क्‍क्‍याङ् आप्‍फेक् निङ्‌वाॽ ये़क्‌ये़क् लॽरे़म्‍मे़ॽ, हे़क्‍केलॽरिक् खिनिॽ मिक्‍किल्‍ले़ के़निसुम्‍बा पाःन्‍हाॽ निङ्‌वाॽ मे़भे़ःत्‍छे़म्‍मिन्‍ने़ॽ हे़क्‍क्‍याङ् खे़न् खिनिॽ हिङ्‌हिङ् थारिक् खिनिॽ निङ्‌वाॽओनु मे़लःन्‍ने़न् मे़बेःक्‍ने़न्‍ल॥ खे़ङ्‌हाॽ खिनिॽ साहाॽ नु मे़न्‍छाॽहाॽ हुॽरे़म्‍सिम्‍मे़ॽ॥
 १० होरेब कोःक्‍माओ खिनिॽ यहवे दाङ्‌बा निङ्‌वाॽफुमाङ्‌ङिल्‍ले़ कुदगि के़ये़बिबा ये़न्‍निन् निङ्‌वाॽ इःत्‍ते़म्‍मे़ॽ, आल्‍ल खुने़ॽ आङ्‌गाॽ अक्‍खे मे़त्‍ताङ्, “आङ्‌गाॽ आबाःन्‍जाक् खे़म्‍मारे़ लागि मनाहाॽ आङ्‌गाॽ आदगि सुप्‍से़से़ॽ, हे़क्‍क्‍याङ् खे़न् लाजेॽओ खुन्‍छिॽ हिङ्‌हिङ् आङ्‌गाॽनु किमा मे़हुॽसिङ्‌ल खम्‍भ्‍याङ् खे़न् पाःन्‍जाःक्‍हाॽ खुन्‍छिॽ साहाॽआङ् मे़हुॽरुसिर॥”


११ कोःक्‍मा फाङ्‌जङ्‌ङो मिधुङ्‌दिङ् मिराःक् पोगे़आङ् ताङ्‌साङ्‌बो थारिक्‍के के़रे़, हे़क्‍क्‍याङ् कुबःत् कुबःत् खाॽमित् इक्‍सिङ् त्‍ये़आङ् खे़प्‍मो खामाक्‍ते़बा ये़म्‍मो खिनिॽ के़द्‌ये़ॽइ हे़क्‍क्‍याङ् कोःक्‍मा फाङ्‌जङ्‌ङिल्‍ले़ कुबुङ्‌ङो के़ये़बि॥
 १२ खे़ब्‍याङ् मिधुङ् मिराःक् लुम्‍मोलाम् यहवे दाङ्‌बे़न् खिनिॽनु पारे़॥ खे़न् ये़म्‍मो खिनिॽ पाःन्‍छेःक्‌वा इक्‍लाःन्‍लक् के़घे़प्‍सुम्, कर कुभा थे़मा चइःत्‍ताङ् के़न्‍निसुम्‍मिन्॥ खिनिॽ लत्‍छा इक्‍लारक् के़घे़प्‍सुम्॥
 १३ खुने़ॽ कुमाङ्‌हुप्‍पिन्, थिबोङ् कुइङ्‌जाङ्‌हाॽ खिनिॽ के़इःत्‍तुम् के़नाःत्‍तुम्‍ल फाॽआङ् खुने़ॽ के़बिरि, हे़क्‍क्‍याङ् ने़त्‍छि साप्‍लुङ्‌ङो खे़ङ्‌हाॽ साप्‍तु के़बिरि॥
 १४ यर्दन नाधाःम्‍बि के़गाःक्‍तुम्‍माङ् खिनिॽ युक् चोःक्‍मा के़इःत्‍तुम्‍बा लाजेॽओ खिनिॽ इःत्‍ते़म् नाःत्‍ते़म्‍मे़ॽ फाॽआङ् थिम् साक्‍थिम्‍हाॽ खिनिॽ हुॽमा इङ्‌जाङ् यहवे दाङ्‌बे़ल्‍ले़ खे़न् ये़म्‍मो आङ्‌गाॽ पिराङ्‌ङाङ् वये़रो॥



नावाइत्‍लान् से़वा मे़प्‍मा मे़नुॽने़न्


१५ होरेब कोःक्‍माओ मिधुङ्‌दिङ् मिराःक् लुम्‍मोलाम् यहवे दाङ्‌बे़न् पारे़ल्‍ले़ याःन्‍दिक् खिनिॽ थे़माआङ् चइःत् के़न्‍निसुम्‍मिन्॥ सिङ्‌सिङ् ये़क्‌ये़क्‍काङ् वये़म्‍मे़ॽ,
 १६ मेःन्‍ने़भग्र खिनिॽ फे़क्‍के़ल्‍लाॽरिॽ, खिनिॽ आप्‍फेक् लागि लत्‍छा नावाइत्‍ला के़जोगुम्‌ॽ हे़क्‍क्‍याङ् कुभा ये़म्‍बित्‍छा इग्र मे़न्‍छुमा चइःत्,
 १७ इग्र इक्‍सादिङ् खाम्‍बेःक्‍कोबा थक्‍साहाॽ किग्र कुभा ताङ्‌साङ्‌बो के़बे़बा कुभा पुःल्‍ले़न्,
 १८ खाम्‍बाङ्‌ङो के़सःन्‍छिङ्‌बा कुभा मुन्‍जिङ् वयाःक् के़लॽबा इग्र च्‍वाःत्‍तो के़याक्‍पा कुभा ङाःल्‍ले़ कुजइःत् मे़जोगे़म्‍मिन्‍ने़ॽ॥
 १९ ताङ्‌साङ्‌बो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़रे़क् मे़न्‍छाम् याप्‍मिहाॽरे़ लागि पिरुसिबा नाम्, लाबा, खेःम्‍सिक्‍पाहाॽ के़रे़क् खेसेबाहाॽ केनिसुम्‍सिम्‍मिल्‍ले़ खे़ङ्‌हाॽओ खिनिॽ सिक्‍मे़सम्‍ने़न्‍ल हे़क्‍क्‍याङ् खे़ङ्‌हाॽ माङ्‌से़वा नु से़वा मे़मे़त्‍ते़म्‍सिम्‍मिन्‍ने़ॽ॥
 २० कर खिनिॽग यहवे दाङ्‌बे़ल्‍ले़ फे़न्‍जेॽ योःम्‍मा मिघाङ्‌ग्रोःक् हे़क्‍तङ्‌बा मिस्रलाम् आप्‍फेक् कुलक्‍खोमा हे़क्‍तङ्‌बा आइन् के़वयिबा हे़क्‍के कुमना चोःक्‍मानिङ्‌ले़ लागि के़लःत्‍ति के़भे़त्‍तिबान् निङ्‌वाॽ इःत्‍ते़म्‍मे़ॽ॥


२१ खिनिॽ के़जोगुम्‍मिल्‍ले़ यहवे दाङ्‌बे़न् आङ्‌गाॽनु कुयाःक्‍ले़ॽरे़, हे़क्‍क्‍याङ् आङ्‌गाॽ यर्दन नाधाःम्‍बि पेःक्‍मा मे़ङ्‌घोमनाबा नु यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युक् पिमा के़इःत्‍तिबा खे़न् नुबा लाजेॽओ लाःप्‍मा मे़घोआन्‍बा माङ्‌हे़क् चोगु॥
 २२ आङ्‌गाॽ हाबा कन् लाजेॽओए सिमा के़बोङ्‌बा वाॽ॥ आङ्‌गाॽ यर्दन नाधाःम्‍बि पेःक्‍मा मे़घोआन्, कर खिनिॽ नाधाःम्‍बि पेःक्‍माआङ् खे़न् नुबा लाजेन् युक् चोःक्‍मा के़जोगुम्‌ॽ॥
 २३ खे़ल्‍ले़ चोगुल्‍ले़ खिनिॽ सिङ्‌सिङ् ये़क्‌ये़क् लॽरे़म्‍मे़ॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽनु चोगुबा माङ्‌हुप्‍पिन् निङ्‌वाॽ मे़भेःत्‍छे़म्‍मिन्‍ने़ॽ, हे़क्‍क्‍याङ् खुने़ॽ चोःक्‍मा मे़नुॽने़न् पाःत्‍तुबा आत्‍तिन् पाःन्‍निन्‍नाङ् खिनिॽ नावाइत्‍ला मे़जोगे़म्‍मिन्‍ने़ॽ॥
 २४ यहवे दाङ्‌बा खिनिॽ निङ्‌वाॽफुमाङ्‌ङिङ्‌ग आमे़ङ्‌मे़ङ्‌बा मिरो, खुने़ॽग वेॽ माङ्‌हाॽ नासिमे़न्‍धःप्‍मनाबा निङ्‌वाॽफुमाङ्‌लो॥


२५ खिनिॽ ये़म्‍बित्‍छा मे़न्‍छुमा साहाॽ नु मे़न्‍छाॽहाॽ के़गत्‍तुम् के़सुरुम्‍सिम्‍माङ् हाबा खे़न् लाजेॽओ यरिक् तङ्‌बे यारिक् के़युङि के़जुरि हे़क्‍क्‍याङ्‌साङ् फे़त्‍के़लारिआङ् कुभा पाःन्‍निल्‍ले़ कुजइःत् कुइसिःक् कुइःत् के़लक्‍तुम् के़घोःन्‍दुम्‍माङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमिक्‍साओ फे़न्‌याःम्‍बक् के़जोगुम्‍माङ् खुने़ॽ कुसिक् के़भोःक्‍खुम्‍ने़भग्र,
 २६ खिनिॽ युक् चोःक्‍मारे़ लागि यर्दन नाधाःम्‍बि पेःक्‍मा के़इःत्‍तिबा खे़न् लाजेॽओ हाराए खिनिॽ के़रे़क् हर्गुप् के़मे़गि फाॽआङ् आङ्‌गाॽ आइन्‍बा ये़न्‍नो साङ्‌ग्राम्‍पेदाङ् नु इक्‍सादिङ् खाम्‍बेःक्‍मान् खिनिॽ तक्‍ले़ङ्‌वाओ इङ्‌सुङ्‌ॽ, हे़क्‍क्‍याङ् यरिक् ये़न् युङ्‌मा के़ङ्‌घोसुम्‍मिन्‌ॽ कर वरे़ङ्‌ले़ङ् युम्रे़क् के़मे़गिॽ॥
 २७ यहवे दाङ्‌बे़ल्‍ले़ मे़न्‍छाम् याप्‍मिहाॽ लुम्‍मो फुत्‍छिङ्‌ज्‍याङ् के़जोगिॽ, हे़क्‍क्‍याङ् खुने़ॽ खिनिॽ के़नाःत्‍ति के़देसिबा लाजेॽओबा मे़न्‍छाम् सुवाङ्‌हाॽ लुम्‍मो खिनिॽ साॽरिक् सुःल्‍लिक् के़बोःक्‍खिॽ॥
 २८ खे़प्‍मो मनाहाॽरे़ खुन्‍छिॽ हुक्‍किल्‍ले़ मे़जोगुसिबा, निमा मे़न्‍छुक्‍मनाबा, खे़म्‍मा मे़न्‍छुक्‍मनाबा, चामा मे़न्‍छुक्‍मनाबा, नाम्‍मा मे़न्‍छुक्‍मनाबा सिङ् नु लुङ् माङ्‌हाॽ खिनिॽ से़वा के़मे़त्‍तुम्‍सिम्‌ॽ॥
 २९ कर खे़प्‍मोआङ् यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽ के़गोःत्‍तुम्‌ॽ खे़ब्‍याङ् खिनिॽ के़रे़क् सिक्‍लुङ्‌माॽ नु सक्‍मा साम्‍मिल्‍ले़ के़हक्‍सुम्‍ने़भग्र खिनिॽ खुने़ॽ के़घोसुम्‌ॽ॥
 ३० याङ्‌सिबा ये़न्‍हाॽओ आल्‍ल खिनिॽ के़साक्‍पो के़ध्‍येॽइ हे़क्‍क्‍याङ् आङ्‌गाॽ मे़त्‍निङ्‌बा के़रे़क् पाःन्‍हाॽ खिनिॽ सम्‍धाङ् इदारो, खे़ब्‍याङ् यहवे दाङ्‌बा खिनिॽ आप्‍फेक् निङ्‌वाॽफुमाङ् ले़प्‍माङ् के़नुःक्‍खिॽ, खम्‍भ्‍याङ् खुने़ॽ कुबाःन्‍जाक्‍किन् के़इःत्‍तुम् के़नाःत्‍तुम्‌ॽ॥
 ३१ खुने़ॽ खिनिॽ लाप्‍के़न्‍दिसिन्‌ॽ के़म्‍मे़क्‍खिन्‌ॽ॥ खिनिॽ पाधे़बाहाॽनु खुने़ॽ चोगुबा माङ्‌हे़क्‍लाम् निःन्‍धो चोगुबा माङ्‌हुप्‍पिन् खुने़ॽ निङ्‌वाॽ मे़भेःत्‍छुन्‌ॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन् लुङ्‌माॽ आदुक्‍तुक्‍पा चोक्‍लो॥



निङ्‌वाॽफुमाङ् लत्‍छारक् वाॽ


३२ अक्‍तङ्‌बा पयम् यम्‍बा हिन्‍दोक् आप्‍फाल्‍ले़ पोःक्‍खे़आङ् वये़ इग्र खे़म्‍दे़त्‍ते़आङ् वये़बे? इक्‍सादिङ् खाम्‍बेःक्‍मो निङ्‌वाॽफुमाङ्‌ङिल्‍ले़ मे़न्‍छाम् याप्‍मि नावागे़न् चोगुसिबा तोलिङ्‌सोमुल्‍ले़ कुयाःम्‍बेओ कोःत्‍ते़म् हक्‍से़म्‍मे़ॽ॥ ताङ्‌साङ्‌बाल्‍ले़ कत्‍नास्‍मा कुयाओनु नास्‍मा कुयाओ थारिक्‍काङ् हाबा कन् पाःन्‍निन् निःन्‍धो चोगे़म्‍मे़ॽ॥
 ३३ आत्‍तिन् सुवाङ्‌हाॽरे़ खिनिॽ हे़क्‍केए मिलाम् के़बाःप्‍पा निङ्‌वाॽफुमाङ्‌ङिल्‍ले़ कुबाःन्‍निन् मे़घे़प्‍सुआङ् मे़वाॽबे? हे़क्‍क्‍याङ् मे़हिङे़आङ् मे़वाॽबि?
 ३४ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लागि मिस्र लाजेॽओ चोगुबा कुइसिःक् आत्‍तिन् माङ्‌ङिल्‍ले़ कुसुवाङ्‌ङिन् वेॽस्‍मा सुवाङ्‌लाम् लःत्‍तुसिआङ् आप्‍फेक् कुमना चोगुसिआङ् वाॽबे? खिनिॽए मिक् तगि खुने़ॽ पयम् यम्‍बा कुमुक्‍साम्‍मिन् नु कुमुक्‍किन् ओगप् चोगु॥ खुने़ॽ पयम् यम्‍बा माङ्‌दुक्‍मा नु ते़न्‍धङ् पोगे़र याःन्‍दु, ने़हिनिङ्‌वाॽरे़ मे़न्‍धाप्‍मनाबा नु निङ्‌वाॽ के़माबा याःम्‍बक्‍हाॽ चोगुआङ् किप्‍मा के़घुबा पाःन्‍हाॽ पोःक्‍खे़र याःन्‍दु॥


३५ यहवे दाङ्‌बे़न्‍ने निङ्‌वाॽफुमाङ्, हे़क्‍क्‍याङ् खुने़ॽनुःल्‍ले़ वेॽ हाःत्‍ताङ् होप् के़लॽबा पाःन्‍निन् कुसिङ् मे़निःत्‍तुर फाॽआङ् खे़ङ्‌हाॽ खुने़ॽ ओःन्‍धाक्‍तुसिबारो॥
 ३६ खिनिॽ हे़न्‍थिम् याक्‍मारे़ लागि खुने़ॽ साङ्‌ग्राम्‍पेदाङ्‌लाम् कुइक्‍लान् के़घे़प्‍सुम्‍ल के़याःन्‍दि, हे़क्‍क्‍याङ् इक्‍सादिङ् खाम्‍बेःक्‍मो खुने़ॽ यम्‍बा मिन् ओःन्‍गे़धाक्‍ति॥ मिलाम्‍बा खिनिॽ खुने़ॽ कुबाःन्‍हाॽ के़घे़प्‍सुम्॥
 ३७ खुने़ॽ खिनिॽ पाधे़बाहाॽ लुङ्‌माॽ तुक्‍तुसिबाल्‍ले़ चोगुल्‍ले़ हे़क्‍क्‍याङ् खे़ङ्‌हाॽरे़ खुनिॽ एगाङ् खुन्‍छिॽ थाःक्‍हाॽ सेगुसिबाल्‍ले़ चोगुल्‍ले़, खुने़ॽ आप्‍फेक् कुवाॽमा नु खुने़ॽ पयम् यम्‍बा कुमुक्‍साम्‍लाम् मिस्रलाम् खिनिॽ के़लःत्‍ति के़भे़त्‍ति॥
 ३८ खिनिॽ आप्‍फेक्‍नुःल्‍ले़ यम्‍बा नु मुक्‍साम्‍बा सुवाङ्‌हाॽरे़ खुनिॽ लाजेॽओ लाःप्‍माआङ् युक् चोःक्‍मारे़ लागि आइन् खुने़ॽ खे़ङ्‌हाॽ नाःत्‍तुदेसुसिआङ् वाॽ॥


३९ यहवे दाङ्‌बे़न्‍ने थाःङ् साङ्‌ग्राम्‍पेदाङ् नु यो इक्‍सादिङ् खाम्‍बेःक्‍माल्‍ले़ कुसम्‍धाङ् निङ्‌वाॽफुमाङ्‌लो हे़क्‍क्‍याङ् खुने़ॽनुःल्‍ले़ वेॽ हाःत्‍ताङ् होप् के़लॽबा आइन् खिनिॽ निङ्‌वाॽ खोसे़म्‍मे़ॽआङ् सिक्‍लुङ्‌माॽओ युक्‍खे़म्‍मे़ॽ॥
 ४० आइन् आङ्‌गाॽ खिनिॽ पिनिङ्‌बा खुने़ॽ कुधिम् नु कुइङ्‌जाङ्‌हाॽ इःत्‍ते़म् नाःत्‍ते़म्‍मे़ॽ, खे़ब्‍याङ् खिनिॽ नु खिनिॽ याङ्‌सिबा थाःक्‍हाॽ मे़नुॽमे़दार, खम्‍भ्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सदादिङ्‌ले़ लागि के़बिरिबा लाजेॽओ खिनिॽ थाःक् चाॽररो॥



यर्दन नाङ्‌गे़न् पिसाङ्‌बा से़ःप्‍सिङ्‌मादे़न् ये़क्‌यक्‍हाॽ


४१ खे़ब्‍याङ् मोसाःल्‍ले़ यर्दन नाङ्‌गे़न् ले़प्‍माङ् ये़क्‌यक् सुम्‍सि लाःत्‍लाःत् से़न्‍दु॥
 ४२ खे़प्‍मो निङ्‌मि मे़न्‌वाॽए नु से़प्‍मा निङ्‌वाॽ मे़न्‍इःत्‍ते कुभारे़ आन्‍जानिःल्‍ले़ मना स्‍ये़रुने़भग्र खुने़ॽ खे़न् ये़क्‌यक्‍हाॽओबा लत्‍छा ये़क्‌यक्‍को खे़त्‍छिङ्‌मा पेःक्‍माआङ् से़ःप्‍सिङ्‌मा सुक्॥
 ४३ खे़न् ये़क्‌यक्‍हाॽ कन्‍हाॽए ने़स्‍से़– रुबेनिहाॽरे़ खुन्‍छिॽ लागि मुरे़ःक् खारे़ःक् थेआङ् के़होःप्‍पादे़न् सम्‍धाङ्‌बा ते़ल्‍लक् बेसेर, हे़क्‍क्‍याङ् गादिहाॽरे़ गिलादबा रामोत नु मनस्‍से़रे़ कुमुॽइदाङ्‌हाॽरे़ लागि बासानबा गोलाने़न् ने़स्‍से़रो॥



निङ्‌वाॽफुमाङ्‌ङिल्‍ले़ कुधिम्‍हाॽ खोमानुःल्‍ले़ तगिबा हिन्‍दोक्‍हाॽ


४४ मोसाःल्‍ले़ इस्राइलिहाॽ पिरुसिबा साम्‌योथिम्‍मिन् हाबा कन्‍लो॥
 ४५ मिस्रलाम् मे़लःन्‍दे़ मे़भे़रे़आङ् मोसाःल्‍ले़ इस्राइलिहाॽ मे़त्‍तुसिबा थिम् नु साक्‍थिम्‍हाॽ हाबा कन्‍हाॽएरो॥
 ४६ कन् थिम्‍हाॽ मोसाःल्‍ले़ यर्दनलाम् नाङ्‌गे़न् पिसाङ् बेथ-पोर तगाङ्‌बा ने़ने़बादे़न् हेस्‍बोनओ हाङ्‌युक् के़जोःक्‍पा एमोरिहाॽरे़ खुनिॽ हाङ् सिहोनरे़ कुलाजेॽओ पिरुसिआङ् वये़॥ मोसान् नु इस्राइलिहाॽ मिस्रलाम् मे़लःन्‍दे़ मे़भे़रे़र मे़बत्‍छे़ल्‍ले़ सिहोने़न् मे़नाःन्‍दु॥
 ४७ इस्राइलिहाॽरे़ खुने़ॽ कुलाजेन् नु बासानबा हाङ् ओगरे़ कुलाजेन्, हे़क्‍क्‍याङ् यर्दन नाङ्‌गे़न् पिसाङ् के़ने़बा ने़त्‍छि एमोरि हाङ्‌हाॽरे़ खुन्‍छिॽ लाजेॽहाॽ युक् मे़जोगु॥
 ४८ खे़ल्‍ले़ चोगुल्‍ले़ इस्राइलिहाॽरे़ अरोएरलाम् अर्नोन हःङ्‌गुःल्‍ले़ कुयाओबा चिभिॽभिॽबा के़रे़क् ते़न्‍हाॽ सिरियोन् कोःक्‍मा थारिक्, हेर्मोन कोःक्‍माआङ् मे़मे़त्‍तुबा थारिक् मे़नाःन्‍दु॥
 ४९ हे़क्‍क्‍याङ् यर्दन वहःङ् नाङ्‌गे़न् पिसाङ् पिसगाबा सुरेःम्‍ले़ःम्‍बा ते़न्‍निल्‍ले़ कुसिगाङ् के़ने़बा युम्‍लाःक्‍खाङ् वरःङ्‌ङोनु यो ले़प्‍माङ् थारिक् इस्राइलिहाॽरे़ मे़नाःन्‍दुरो॥


 






थिबोङ् इङ्‌जाङ्


(ला २०:१-१७)



५
 १ मोसाःल्‍ले़ के़रे़क् इस्राइलिहाॽ उःत्‍तुसिआङ् मे़त्‍तुसि, “इस्राइलिसे, आइन् आङ्‌गाॽ खिनिॽ पिनिङ्‌बा थिम् नु साम्‌यो साक्‍थिम्‍हाॽ खे़प्‍से़म्‍मे़ॽ, हे़क्‍क्‍याङ् खे़ङ्‌हाॽ खिनिॽ सिङ्‌सिङ् ये़क्‌ये़क्‍काङ् इःत्‍ते़म् नाःत्‍ते़म्‍मे़ॽ॥


२ “यहवे दाङ्‌बा आनिॽ निङ्‌वाॽफुमाङ्‌ङिल्‍ले़ आनिॽनु होरेब कोःक्‍माओ माङ्‌हुप् चोगु॥
 ३ यहवे दाङ्‌बे़ल्‍ले़ कन् माङ्‌हुप्‍पिन् आनिॽ पाधे़बाहाॽनुरक् मे़ःन्, कर आइन् कॽयो आनिॽ कुहिङ्‌वे़त् के़वाॽबा आनिॽ के़रे़क्‍नुआङ् चोगु॥
 ४ कोःक्‍मा फाङ्‌जङ्‌ङो यहवे दाङ्‌बे़न् मिधुङ् मिराःक् लुम्‍मोलाम् खिनिॽनु नारा तुम्‍दुम्‍बा ताॽजे़क्‍खे़॥
 ५ खे़न् ये़म्‍मो आङ्‌गाॽए यहवे दाङ्‌बान् नु खिनिॽ लुम्‍मो पोःक्‍खाङ्‌ङाङ् यहवे दाङ्‌बे़ल्‍ले़ कुबाःन्‍जाक्‍के़न् खिनिॽ मे़प्‍मारे़ लागि ये़बाङ्, थेआङ्‌भे़ल्‍ले़ मिःल्‍ले़ चोगुल्‍ले़ खिनिॽ के़गिसिआङ् कोःक्‍मा फाङ्‌जङ्‌ङो के़न्‍धोःक्‍कासिन्॥ हे़क्‍क्‍याङ् खुने़ॽ अक्‍खे पाःत्‍तुरो,


 

६ “आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ, आङ्‌गाॽ मिस्र लाजेॽ, इग्र योक् के़म्‍जोगिबा लाजेॽलाम् खिनिॽ लःत्‍निङ् फे़त्‍निङ्॥


७ “आङ्‌गाॽनुःल्‍ले़ वेॽ आत्‍तिन् माङ् साम्‍माङ्‌हाॽआङ् से़वा मे़मे़त्‍ते़म्‍सिम्‍मिन्‍ने़ॽ॥


८ “खिनिॽ आप्‍फेक् लागि मे़घोःन्‍दे़म् मे़लक्‍ते़म्‍मिन्‍ने़ॽआङ् आत्‍तिन् परिक्‍ले़न्‍नाङ् नावाइत्‍ला मे़जोगे़म्‍मिन्‍ने़ॽ, थाःङ् ताङ्‌साङ्‌बा इग्र मु इक्‍सादिङ् खाम्‍बेक् किग्र च्‍वाःत्‍तो के़याक्‍पा थे़मा पाःन्‍निल्‍ले़ कुइत्‍तोआङ् चइःत् नावाइत्‍ला मे़जोगे़म्‍मिन्‍ने़ॽ॥
 ९ खे़ङ्‌हाॽ तगि अःक्‍खुम् मे़भन्‍नासिम्‍मिन्‍ने़ॽ, खे़ङ्‌हाॽ माङ्‌से़वा मे़मे़त्‍ते़म्‍सिम्‍मिन्‍ने़ॽ, थेआङ्‌भे़ल्‍ले़ आङ्‌गाॽ यहवे दाङ्‌बा वेॽ माङ्‌हाॽ नासिमे़न्‍धःप्‍मनाबा निङ्‌वाॽफुमाङ्‌आ॥ आङ्‌गाॽ के़नाॽबा पाधे़बाहाॽरे़ खुन्‍छिॽ फे़न्‌याःम्‍बक्‍किल्‍ले़ खुम्‍दिङ्‌ङिन् खे़ङ्‌हाॽरे़ खुनिॽ थिन्‍दाङ् सायोबोहाॽरे़ खुन्‍छिॽ सुम्‍सिगेक्‍पा लिसिगेक्‍पा थाःक् थारिक् पिरुङ्‌सिङ्‌ॽ,
 १० कर आङ्‌गाॽ मिःम्‍जि के़मे़प्‍पा नु आङ्‌गाॽ आइङ्‌जाङ् के़इःप्‍पा के़नाःप्‍पाहाॽरे़ खुन्‍छिॽ हे़न्‍छिङ् थाःक् थारिक् आङ्‌गाॽ लुङ्‌माॽ तुक्‍तुङ्‌सिङ्‌ॽ॥


११ “आत्‍तिन् ताप्‍फे़ःम्‍बा निङ्‌सेःक्‍ले़ लागिआङ् आङ्‌गाॽ आमिङ्‌ङिन् हने़ मे़बाताम्‍मिन्‍ने़ॽ, थेआङ्‌भे़ल्‍ले़ आङ्‌गाॽ यहवे दाङ्‌बा खिनिॽ निङ्‌वाॽफुमाङ्‌आ हे़क्‍क्‍याङ् आङ्‌गाॽ आमिङ् फे़क्‍के़लाःम्‍बाहाॽ आङ्‌गाॽ खुम्‍दिङ् पिरुङ्‌सिङ्‌ॽ॥


१२ “यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ इङ्‌जाङ् के़बिरिबा हे़क्‍के सबाथ ये़न्‍निन् सेसे लॽरिक् ने़प्‍मारे़ लागि निङ्‌वाॽओ युक्‍खे़म्‍मे़ॽ॥
 १३ खिनिॽ याःम्‍बक्‍किन् तुक्‍सि ये़न् थारिक् चोगे़म्‍मे़ॽ,
 १४ कर नुसिगेक्‍पा ये़न्‍निङ्‌ग यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि सबाथरो॥ खे़ल्‍ले़ याःन्‍दिक् खिनिॽ थे़माआङ् याःम्‍बक् मे़जोगे़म्‍मिन्‍ने़ॽ– खिनिॽ साहाॽरे़, योःग्‍बा योःग्‍माहाॽरे़, पित्‍हाॽरे़, अदङ् कुभा थक्‍सा ये़क्‌यक्‍को के़वाॽबा वेॽ लाजेॽबाल्‍ले़आङ् थे़मा याःम्‍बक्‍काङ् मे़जोगुन्‍ल॥ खिनिॽ योःग्‍बा योःग्‍माहाॽ खिनिॽनु मे़नाःम्‍सिङ्‌ल॥
 १५ मिस्र लाजेॽओ खिनिॽ योक् के़बोःक्‍खिआङ् के़वयिल्‍ले़ आक्‍खेलॽरिक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खुने़ॽ कुमुक्‍साम् नु कुहुक्‍किन् सन्‍छुआङ् खिनिॽ के़लःत्‍ति के़भे़त्‍ति, खे़न् खिनिॽ निङ्‌वाॽ इःत्‍ते़म्‍मे़ॽ॥ कल्‍ले़चोगुल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सबाथ ये़न्‍निन् ने़प्‍मारे़ लागि खिनिॽ इङ्‌जाङ् के़बिरिबारो॥


१६ “यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ इङ्‌जाङ् के़बिरिबा हे़क्‍केए खिनिॽ पानुदिङ् पा नु मानुदिङ् माःन् मिङ्‌सो इङ्‌धाङ् पिरे़म्‍सिम्‍मे़ॽ, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिबा लाजेॽओ खिनिॽ थाःक् चाॽर, खे़ब्‍याङ् खे़प्‍मो खिनिॽ के़नुरि के़दासिर॥


१७ “मना मे़से़रे़म्‍मे़न्‍ने़ॽ॥


१८ “याम्‍बोःप्‍मा याःम्‍बक् मे़जोगे़म्‍मिन्‍ने़ॽ॥


१९ “खिनिॽ मे़घुःत्‍ते़म्‍मिन्‍ने़ॽ॥


२० “खिनिॽ हिम्‍बेसाङ्‌बे़न् मे़न्‌वाॽमनाबा आप्‍तिक् मे़गुते़म्‍मिन्‍ने़ॽ॥


२१ “खिनिॽ हिम्‍बेसाङ्‌बे़ल्‍ले़ कुमेःत्, कुहिम्, कुइक्‍ताप्, कुयोःग्‍बा, कुयोःग्‍मा, कुबित्, कुअदङ् इग्र खे़ल्‍ले़ कुधे़मा पाःन्‍निन्‍नाङ् मिक् मे़गेःत्‍ते़म्‍मिन्‍ने़ॽ॥”


 

२२ कन् इङ्‌जाङ्‌हाॽ यहवे दाङ्‌बे़ल्‍ले़ कोःक्‍मा फाङ्‌जङ्‌ङो मिधुङ्‌दिङ् मिराःक् नु खाॽमित् हे़क्‍क्‍याङ् खामाक्‍मा लुम्‍मोलाम् यम्‍बा इक्‍लाओ खिनिॽ के़रे़क् चुम्‍भोःन् के़मे़त्‍ति॥ खुने़ॽ कुयोॽबा वेॽ थे़माआङ् मे़बाःत्‍तुन्॥ हे़क्‍क्‍याङ् खे़न् इङ्‌जाङ्‌हाॽ ने़त्‍छि साप्‍लुङ्‌हाॽओ साप्‍तुआङ् आङ्‌गाॽ पिराङ्‌लो॥



इस्राइलिहाॽ किमा यङ्‌माओ मे़ध्‍ये़


(ला २०:१८-२१)


२३ खिनिॽ खामाक्‍मा लुम्‍मोलाम् इक्‍लान् के़घे़प्‍सुम्, हे़क्‍क्‍याङ् कोःक्‍मा फाङ्‌जङ्‌ङिन् मिधुङ् मिराःक् तिरे़आङ् युङे़, खे़ब्‍याङ् खिनिॽ थाःक्‍कोबा के़रे़क् लाम्‍लोबाहाॽ नु तुम्‍म्‍याङ्‌हाङ्‌हाॽ आङ्‌गाॽ आबेसाङ् मे़द्‌ये़॥
 २४ खे़ङ्‌हाॽरे़ मे़बाःत्‍तु, “यहवे दाङ्‌बा आनिगे निङ्‌वाॽफुमाङ्‌ङिल्‍ले़ कुमिमिदिङ् नु कुहाङ्‌वान् आनिगे ओःन्‍धाक्‍तिगे़॥ आनिगे खुने़ॽ कुइक्‍लान् मिधुङ् मिराःक्‍लाम् खे़प्‍सुम्‍बे़॥ निङ्‌वाॽफुमाङ्‌ङिन् मनाहाॽनु पारे़साङ् मनाहाॽ कुहिङ्‌वे़त् मे़वाॽबा आनिगे आइन्‍ने निसुम्‍बे़॥
 २५ कर आल्‍ल, कम्‍भ्‍यारिक् यम्‍बा मिधुङ् मिराःक्‍को थेआङ् मिदिक्‍माआङ् सिमाबे? यहवे दाङ्‌बा आनिॽ निङ्‌वाॽफुमाङ्‌ङिल्‍ले़ कुइक्‍लान् आल्‍लसाङ् आनिॽ आघे़प्‍सुम्‍ने़भग्र आनिॽ आसिरो!
 २६ मिधुङ् मिराःक्‍कोलाम् कुहिङ्‌वे़त् निङ्‌वाॽफुमाङ्‌ङिन् पारे़बान् के़घे़म्‍बाआङ् आनिॽ हे़क्‍के के़हिङ्‌बा नासिगे़न् थक्‍ला के़गप्‍पा आत्‍तिन् मनान् वाॽबे?
 २७ खे़ने़ॽ आप्‍फेक्‍के निःत्‍ताङ् पेगे़ॽ, हे़क्‍क्‍याङ् यहवे दाङ्‌बा आनिगे निङ्‌वाॽफुमाङ्‌ङिल्‍ले़ पाःत्‍तुबा के़रे़क् पाःन्‍हाॽ खे़प्‍से़ॽआङ् आनिगे आमे़त्‍ते़ॽ, खे़ब्‍याङ् आनिगे खे़प्‍सुम्‍बे़आङ् इःत्‍तुम् नाःत्‍तुम्‍बे़॥”


२८ खिनिॽ आङ्‌गाॽनु के़बारिबान् यहवे दाङ्‌बे़ल्‍ले़ खे़प्‍सु, हे़क्‍क्‍याङ् खुने़ॽ आङ्‌गाॽ मे़त्‍ताङ्, “कन् मनाहाॽरे़ खे़ने़ॽ के़म्‍मे़त्‍ताबान् आङ्‌गाॽ खे़प्‍सुङ्, खे़ब्‍याङ् खे़ङ्‌हाॽरे़ कुदोःप्‍माए मे़बाःत्‍तु॥
 २९ आङ्‌गाॽनु किमा हे़क्‍क्‍याङ् आभे़ल्‍ले़साङ् के़रे़क् आबाःन्‍हाॽ खे़म्‍मा खे़ङ्‌हाॽरे़ निङ्‌वाॽ के़गत्‍तुम्‍मिल्‍ले़ग नुबा पोःक्‍खे़बा वये़, हे़क्‍केलॽरिक् खे़ङ्‌हाॽ नु खुन्‍छिॽ मुॽइदाङ्‌साहाॽ सदादिङ् मे़नुरे़ मे़दासे़बामे़न्॥
 ३० पेगे़ॽआङ् खे़ने़ॽ खे़ङ्‌हाॽ मे़त्‍ते़से़ॽ, ‘खिनिॽ आप्‍फेक् आप्‍फेक् साःङ्‌गाहिम्‍मो नुःक्‍खे़म्‍मे़ॽ॥’
 ३१ कर खे़ने़ॽ कॽयो आङ्‌गाॽ आबेसाङ् ये़बे़ॽ॥ हे़क्‍क्‍याङ् खे़ने़ॽ खे़ङ्‌हाॽ हुॽमासि के़बोङ्‌बा के़रे़क् इङ्‌जाङ्‌हाॽ, थिम् नु साम्‌योथिम्‍हाॽ आङ्‌गाॽ खे़ने़ॽ मे़त्‍ने़, खे़ब्‍याङ् आङ्‌गाॽ खे़ङ्‌हाॽरे़ खुनिॽ युक्‍को पिरुङ्‌सिङ्‌ङाङ् ने़बा लाजेॽओ खे़ङ्‌हाॽरे़ खे़न् थिम्‍हाॽ मे़इःत्‍तु मे़नाःत्‍तुर॥”


३२ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़रे़क् कुइङ्‌जाङ्‌हाॽ नुरिक्‍काङ् इःप्‍मा नाःप्‍मारे़ लागि सिङ्‌सिङ् ये़क्‌ये़क् लॽरे़म्‍मे़ॽ, चुक्‌वा फे़ङ्‌वा ले़प्‍माङ् आत्‍तिआङ् मे़बेगे़म्‍मिन्‍ने़ॽ॥
 ३३ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लाङ्‌घेःक्‍मारे़ लागि के़बिरिबा इङ्‌जाङ् कुइसिःक् के़रे़क् लाम्‍हाॽओ लाङ्‌घेगे़म्‍मे़ॽ, हे़क्‍केलॽरिक् खिनिॽ युक् के़जोगुम्‍बा लाजेॽओ खिनिॽ कुहिङ्‌वे़त् वये़म्‍मे़ॽ, हे़क्‍क्‍याङ् खिनिॽ के़नुरि के़दासिर, खे़ब्‍याङ् खिनिॽ थाःक् चाॽररो॥


 






के़रे़क्‍नुःल्‍ले़ यम्‍बा इङ्‌जाङ्



६
 १ खिनिॽ यर्दन नाधाःम्‍बि के़बेगिआङ् युक् चोःक्‍मा के़इःत्‍तुम्‍बा लाजेॽओ खिनिॽ के़इःत्‍तुम् के़नाःत्‍तुम्‍ल फाॽआङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हुॽसे़ आङ्‌गाॽ इङ्‌जाङ् पिराङ्‌बा इङ्‌जाङ्, थिम् नु साम्‌यो साक्‍थिम्‍हाॽ हाबा कन्‍हाॽरो॥
 २ खिनिॽ हिङ्‌हिङ् यहवे दाङ्‌बा खिनिॽ निङ्‌वाॽफुमाङ्‌ङिन्‍नु किसे़म्‍मे़ॽआङ् खिनिॽ नु खिनिॽ साएहाॽ हे़क्‍क्‍याङ् मे़न्‍छाॽहाॽरे़ आङ्‌गाॽ पिनिङ्‌ल पत्‍ताबा के़रे़क् कुधिम्‍हाॽ नु कुइङ्‌जाङ्‌हाॽ इःत्‍ते़म् नाःत्‍ते़म्‍मे़ॽ, हे़क्‍केलॽरिक् खिनिॽ थाःक् चाॽर॥
 ३ इस्राइलिसे खे़प्‍से़म्‍मे़ॽ, कन्‍हाॽ के़रे़क् इःप्‍मा नाःप्‍मारे़ लागि सिङ्‌सिङ् ये़क्‌ये़क् लॽरे़म्‍मे़ॽ, खे़ब्‍याङ् खिनिॽ के़नुरि के़दासिर, हे़क्‍क्‍याङ् यहवे दाङ्‌बा खिनिॽ पाधे़बाहाॽरे़ खुनिॽ निङ्‌वाॽफुमाङ्‌ङिल्‍ले़ खिनिॽनु माङ्‌हुप् चोगुबा कुइसिःक् पित्‍नु नु सक्‌वाघु के़गुङ्‌बा लाजेॽओ खिनिॽ यरिक् के़बोःन्‍दि के़धे़ॽरिॽआङ्‌लो॥


४ इस्राइलिसे, खे़प्‍से़म्‍मे़ॽ, यहवे दाङ्‌बा आनिॽ निङ्‌वाॽफुमाङ्, यहवे दाङ्‌बा लत्‍छारक् वाॽ॥
 ५ यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽ के़रे़क् सिक्‍लुङ्‌माॽरे़, खिनिॽ के़रे़क् निङ्‌वाॽरे़ हे़क्‍क्‍याङ् खिनिॽ के़रे़क् मुक्‍साम्‍मिल्‍ले़ मिःम्‍जि मे़त्‍ताम्‍मे़ॽ॥
 ६ हे़क्‍क्‍याङ् आइन् आङ्‌गाॽ खिनिॽ मे़त्‍निङ्‌बा कन् इङ्‌जाङ्‌हाॽ खिनिॽ के़रे़क् सिक्‍लुङ्‌माॽओ युक्‍खे़म्‍मे़ॽ॥
 ७ खिनिॽ हिम्‍मो के़वयिल्‍ले़, लाम्‍मो लाङ्‌गे़घेगिल्‍ले़, के़नाःम्‍मासिल्‍ले़ नु के़बोगिल्‍ले़ खिनिॽ खे़ङ्‌हाॽरे़ कुयाःम्‍बेओ पाःन्‍छुम् इङ्‌सुम् तारे़म्‍मे़ॽ खम्‍भ्‍याङ् खिनिॽ साहाॽ हुॽरे़म्‍सिम्‍मे़ॽ॥
 ८ खे़ङ्‌हाॽ खिनिॽ हुक्‍को मिक्‍सेःन्‍ले़ लागि इघेःक्‍खे़म् फत्‍छे़म्‍मे़ॽ॥ खे़ङ्‌हाॽ खिनिॽ त्‍वाबो खेःक्‍खाम् फत्‍छे़म्‍मे़ॽ॥
 ९ खे़ङ्‌हाॽ खिनिॽ हिम् लाम्‍धेःत्‍पुङ् नु मालाम्‍धेःत्‍हाॽओ साप्‍ताम्‍मे़ॽ॥


१० आल्‍ल यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ पाधे़बा अब्राहाम, इसहाक हे़क्‍क्‍याङ् याकुबेन्‍नु खिनिॽ पिनिङ् फाॽआङ् माङ्‌हे़क् चोगुबा लाजेॽओ खुने़ॽ के़गे़त्‍तिॽ, खिनिॽ के़न्‍जोगुम्‍मिन्‍बा यम्‍ब्‌यम्‍बा नु नुःब्‍नुबा ये़क्‌यक्‍हाॽ के़ने़बा लाजेॽओ,
 ११ खे़प्‍मो खिनिॽ के़न्‍छुप्‍सुम्‍मिन्‍बा साॽरिक् नुबा पाःन्‍हाॽरे़ सधे़क् के़दिम्‍बा हिम्‍हाॽ मे़युङ्‌ॽ, हे़क्‍क्‍याङ् के़न्‍दयुम्‍मिन्‍बा वबाक्‍हाॽ नु के़ल्‍लेःत्‍तुम्‍मिन्‍बा चे़ल्‍ले़क्‍सेॽ नु चैतुन इक्‍ताप्‍हाॽ ने़रो, खे़ब्‍याङ् खिनिॽ खे़ङ्‌हाॽ के़जाम्‍माङ् के़घासिॽ,
 १२ हे़क्‍केःल्‍ले़ खिनिॽ सिङ्‌सिङ् ये़क्‌यक् लॽरे़म्‍मे़ॽ, हे़क्‍क्‍याङ् योक् के़म्‍जोगिबा लाजेॽ मिस्रलाम् खिनिॽ के़लःप्‍पा के़भे़प्‍पा यहवे दाङ्‌बे़न् निङ्‌वाॽ मे़भेःत्‍छे़म्‍मिन्‍ने़ॽ॥


१३ यहवे दाङ्‌बा खिनिॽ निङ्‌वाॽफुमाङ्‌ङिन् किरे़म्‍मे़ॽ, खुने़ॽइन्‍लक् माङ्‌सेवा याःम्‍बक् चोगे़म्‍मे़ॽ हे़क्‍क्‍याङ् खुने़ॽए कुमिङ्‌ङो माङ्‌हे़क्‍कासिम्‍मे़ॽ॥
 १४ खिनिॽ कब्रिङ् पिसाङ्‌बा मे़न्‍छाम् सुवाङ्‌हाॽरे़ खुन्‍छिॽ वेॽ माङ्‌हाॽ मे़दिम्‍दे़म् मे़नाःत्‍ते़म्‍सिम्‍मे़न्‍ने़ॽ,
 १५ थेआङ्‌भे़ल्‍ले़ खिनिॽ लुम्‍मो के़वाॽबा यहवे दाङ्‌बा खिनिॽ निङ्‌वाॽफुमाङ्‌ङिन् वेॽ माङ्‌हाॽ नासिमे़न्‍धःप्‍मनाबा निङ्‌वाॽफुमाङ्‌लो॥ मेःन्‍ने़भग्र यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुसाक्‍के़न्‍निन् खिनिॽ सम्‍धाङ् चुक्, खे़ब्‍याङ् खुने़ॽ इक्‍सादिङ् खाम्‍बेःक्‍मोलाम् खिनिॽ के़मे़क्‍खिॽ॥
 १६ मस्‍साओ हे़क्‍के यहवे दाङ्‌बा खिनिॽ निङ्‌वाॽफुमाङ्‌ङिन् कुनिङ्‌वाॽ मे़साॽरे़म्‍मिन्‍ने़ॽ॥ 
 १७ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ साम्‌योथिम् कुइङ्‌जाङ्‌हाॽ नु खुने़ॽ खिनिॽ के़बिरिबा थिम्‍हाॽ हे़क्‍क्‍याङ् साम्‌योथिम्‍हाॽ सिङ्‌सिङ् ये़क्‌ये़क्‍काङ् इःत्‍ते़म् नाःत्‍ते़म्‍मे़ॽ॥
 १८ यहवे दाङ्‌बे़ल्‍ले़ कुमिक्‍साओ आत्‍तिन् आत्‍तिन् पाःन्‍हाॽ कुदोःप्‍मा नु नुबा चोक् खे़न् चोगे़म्‍मे़ॽ, हे़क्‍केलॽरिक् खिनिॽ के़नुरि के़दासिर, खे़ब्‍याङ् खिनिॽ पाधे़बाहाॽनु यहवे दाङ्‌बे़ल्‍ले़ माङ्‌हे़क्‍सिङ्‌ङाङ् माङ्‌हे़क् चोगुबा खे़न् नुबा लाजेन् खिनिॽ हुक्‍काप् चोगे़म्‍मे़ॽ,
 १९ हे़क्‍क्‍याङ् यहवे दाङ्‌बे़ल्‍ले़ पाःत्‍तुबा कुइसिःक् खिनिॽ के़रे़क् निङ्‌मिहाॽ खिनिॽ तगिलाम् नाःत्‍ते़म्‍दे़से़म्‍सिम्‍मे़ॽ॥


२० के़दाबा ये़म्‍मो खिनिॽ ये़म्‍बित्‍छा साहाॽरे़ अक्‍खेलॽरिक् सेःन्‍के़म्‍दोसिॽ, “यहवे दाङ्‌बा आनिॽ निङ्‌वाॽफुमाङ्‌ङिल्‍ले़ आबिरे़बा कन् थिम्‍हाॽ नु साम्‌योथिम्‍हाॽरे़ कुबेन् थे़माबे?”


२१ हे़क्‍केःल्‍ले़ खिनिॽ खे़ङ्‌हाॽ अक्‍खे मे़त्‍ते़म्‍सिम्‍मे़ॽ, “मिस्र लाजेॽओ फारोल्‍ले़ कुयोःग्‍बा आवये़, हे़क्‍क्‍याङ् यहवे दाङ्‌बे़ल्‍ले़ मिस्रलाम् खुने़ॽ कुमुक्‍साम्‍मिल्‍ले़ आलःत्‍ते़ आभे़त्‍ते़॥
 २२ यहवे दाङ्‌बे़ल्‍ले़ आनिॽ मिक्‍किल्‍ले़ निसुरए मिस्रिहाॽ, फारोन् नु खुने़ॽ के़रे़क् कुहिम्‍सयङ्‌हाॽओ साॽरिक् किप्‍मागे़घुबा निङ्‌वाॽ के़माबा मिक्‍सेन् नु ने़हिनिङ्‌वाॽरे़ मे़न्‍धाप्‍मनाबा याःम्‍बक्‍हाॽ ओसेःन्‍धाङ् चोगु॥
 २३ आनिॽ पाधे़बाहाॽनु माङ्‌हे़क्‍सिङ्‌ङाङ् पिनिङ् लॽरिक् माङ्‌हुप् चोगुबा लाजेॽओ आनिॽ फे़प्‍मारे़ लागि खुने़ॽ खे़प्‍मोलाम् आलःत्‍ते़॥
 २४ यहवे दाङ्‌बे़ल्‍ले़ए आनिॽ कन् के़रे़क् थिम्‍हाॽ इःप्‍मा नाःप्‍मा नु यहवे दाङ्‌बा आनिॽ निङ्‌वाॽफुमाङ्‌ङिन् किप्‍मारे़ लागि इङ्‌जाङ् आबिरे़बारो, हे़क्‍केलॽरिक् आनिॽ चक्‍मे़ल्‍लॽए आनुॽ आदार, हे़क्‍क्‍याङ् आइन् हे़क्‍केए आनिॽआङ् ताप्‍थेक् याम्‍धेक्‍को आवाॽर॥
 २५ खुने़ॽ कुइङ्‌जाङ् कुइसिःक् खुने़ॽ कुमिक्‍सा तगि यहवे दाङ्‌बा आनिॽ निङ्‌वाॽफुमाङ्‌ङिल्‍ले़ कन् के़रे़क् कुइङ्‌जाङ्‌हाॽ इःप्‍मा नाःप्‍मारे़ आनिॽ सिङ्‌सिङ् ये़क्‌ये़क् आलॽने़भग्र, हाबा खे़न्‍ने आनिॽ लागि साम्‌योबा पोङ्‌लो॥”


 






कनानिहाॽनु फुत्‍छिङ्‌मा मे़नुॽने़न्


(ला ३४:११-१६)



७
 १ आल्‍ल खिनिॽ युक् चोःक्‍मा फाॽआङ् पेःक्‍मा के़जोगिबा लाजेॽओ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़भे़त्‍तिॽ, हे़क्‍क्‍याङ् खिनिॽनुःल्‍ले़ आत्‍तातान्‍ने यरिक् नु पधुम् के़धुम्‍बा कन् नुसि मे़न्‍छाम् सुवाङ्, हित्‍ति, गिर्गासि, एमोरि, कनानि, परिज्‍जि, हिब्‍बि नु यबुसिहाॽ खिनिॽ तगिलाम् खुने़ॽ नाःत्‍तुदेसुसिॽ,
 २ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़ङ्‌हाॽ खिनिॽ युक्‍को तारुसि के़बिरिॽ, खे़ब्‍याङ् खिनिॽ खे़ङ्‌हाॽ के़नाःन्‍दुम्‍सिम्‍बा मे़बोङ्‌ॽ, हे़क्‍केःल्‍ले़ खिनिॽ खे़ङ्‌हाॽ खक्‍पे़त् मे़क्‍खे़म्‍सिम्‍मे़ॽ॥ खिनिॽ खे़ङ्‌हाॽनु थे़मा पाःन्‍नोआङ् मे़दङ्‌ङासिम्‍मिन्‍ने़ॽ॥ खे़ङ्‌हाॽ लुङ्‌माॽ मे़दुक्‍ते़म्‍सिम्‍मिन्‍ने़ॽ॥
 ३ खे़ङ्‌हाॽनु ते़न्‍धाम् मेःक्‍खिम् मे़जोगे़म्‍मिन्‍ने़ॽ॥ खिनिॽ मे़न्‍छुमा साहाॽ खे़ङ्‌हाॽरे़ खुन्‍छिॽ ये़म्‍बित्‍छासाहाॽ मे़बिरे़म्‍सिम्‍मिन्‍ने़ॽ इग्र खे़ङ्‌हाॽरे़ खुन्‍छिॽ मे़न्‍छुमा साहाॽ खिनिॽ ये़म्‍बित्‍छा साहाॽरे़ लागि मे़दारे़म्‍सिम्‍मिन्‍ने़ॽ,
 ४ थेआङ्‌भे़ल्‍ले़ खे़ङ्‌हाॽरे़ खिनिॽ ये़म्‍बित्‍छासाहाॽ यहवे दाङ्‌बालाम् मे़हुसुसिआङ् वेॽ माङ्‌हाॽ से़वा मे़प्‍मा मे़बाङ्‌घुसिॽ॥ अक्‍खे पोङ्‌बाल्‍ले़ यहवे दाङ्‌बे़ल्‍ले़ कुसाक्‍के़न्‍निन् खिनिॽ सम्‍धाङ् थारो, हे़क्‍क्‍याङ् खुने़ॽ खिनिॽ खिमो के़मे़क्‍खिॽ॥
 ५ खिनिॽ खे़ङ्‌हाॽनु अक्‍तङ्‌बा याःम्‍बक् चोगे़म्‍मे़ॽ॥ खे़ङ्‌हाॽरे़ खुन्‍छिॽ ले़त्‍ति तोःम्‍मादे़न्‍हाॽ यन्‍छे़म् पिरे़म्‍सिम्‍मे़ॽ, खे़ङ्‌हाॽरे़ खुन्‍छिॽ चखोबा लुङ्‌हाॽ फयःप्‍फयःप् यःप्‍से़म् पिरे़म्‍सिम्‍मे़ॽ, खे़ङ्‌हाॽरे़ खुन्‍छिॽ असेरा माङ्‌ङिल्‍ले़ कुसित्‍लाङ्‌हाॽ खक्‍ते़म्‍मे़ॽआङ् सोःन्‍दे़म् पिरे़म्‍सिम्‍मे़ॽ, हे़क्‍क्‍याङ् खे़हाॽरे़ खुन्‍छिॽ नावाइत्‍लाहाॽ मिओ मिधिक्‍खे़म् पिरे़म्‍सिम्‍मे़ॽ॥
 ६ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि खिनिॽ लत्‍छा सेसेबा सुवाङ्‌निङ्‌लो॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ इक्‍सादिङ् खाम्‍बेःक्‍को के़वाॽबा के़रे़क् मे़न्‍छाम् याप्‍मिहाॽलाम् खुने़ॽ कुलागि लत्‍छा के़ये़क्‍पा सुवाङ्, लत्‍छा इमे़ल्‍लुङ्‌बा याङ्‌साकुन्‍धे चोःक्‍मारे़ लागि खिनिॽ के़सेगिआङ् वाॽ॥


७ खिनिॽ खानिःत्‍तो वेॽ मे़न्‍छाम् सुवाङ्‌हाॽनुःल्‍ले़ यरिक् के़योरिबाल्‍ले़ चोगुल्‍ले़ यहवे दाङ्‌बे़ल्‍ले़ खिनिॽ लुङ्‌माॽ के़दुक्‍तिबा इग्र के़सेगिबा मे़ःन्, थेआङ्‌भे़ल्‍ले़ खिनिॽग खानिःत्‍तो के़रे़क् मे़न्‍छाम् सुवाङ्‌हाॽनुःल्‍ले़ चबे़त्‍छिक् के़वयि॥
 ८ कर यहवे दाङ्‌बे़ल्‍ले़ खिनिॽ लुङ्‌माॽ के़दुक्‍तिबाल्‍ले़ चोगुल्‍ले़, हे़क्‍क्‍याङ् खुने़ॽ खिनिॽ पाधे़बाहाॽनु चोगुबा माङ्‌हुप्‍पिन् के़प्‍मारे़ लागिए यहवे दाङ्‌बाल्‍ले़ खुने़ॽ आप्‍फेक् कुमुक्‍साम्‍मिल्‍ले़ खिनिॽ के़लःत्‍ति के़भे़त्‍ति, खे़ब्‍याङ् मिस्रबा हाङ् फारोल्‍ले़ कुहुक्‍कोलाम्, योक् के़म्‍जोगिबा लाजेॽलाम् चोःक्‌युम्‍भो के़बिरि॥
 ९ कल्‍ले़चोगुल्‍ले़ निङ्‌वाॽओ युक्‍खे़म्‍मे़ॽ, यहवे दाङ्‌बा खिनिॽ निङ्‌वाॽफुमाङ्‌ङिन्‍लक् लत्‍छा नसाःन्‍साबा निङ्‌वाॽफुमाङ् वाॽ॥ खुने़ॽ मिःम्‍जि के़मे़प्‍पा नु खुने़ॽ कुइङ्‌जाङ् के़इःप्‍पा के़नाःप्‍पा हे़न्‍छिङ् थाःक्‍हाॽओ नसाःन्‍साबा कुमाङ्‌हुप्‍पिन् के़त्‍तुॽ॥
 १० कर खुने़ॽ के़नाॽबाहाॽ से़क्‍खासाङ् मे़क्‍खुसिॽ, खम्‍भ्‍याङ् खुने़ॽ के़जिःप्‍पाहाॽरे़ खुन्‍छिॽ तक्‍ले़ङ्‌वाओ कुले़क्‌वा नुःक्‍मारे़ लागि खुने़ॽ मे़सुने़न्॥ 
 ११ कल्‍ले़चोगुल्‍ले़ आङ्‌गाॽ आइन् खिनिॽ पिनिङ्‌बा इङ्‌जाङ्, थिम् नु साम्‌योथिम्‍हाॽ सिङ्‌सिङ् ये़क्‌ये़क्‍काङ् इःत्‍ते़म् नाःत्‍ते़म्‍मे़ॽ॥



इङ्‌जाङ् के़इःप्‍पा के़नाःप्‍पाहाॽरे़ लागि मुॽइसाम्


(साम्‌यो इङ् २८:१-१४)


१२ खिनिॽ कन् थिम्‍हाॽ के़घे़प्‍सुम्‍माङ् के़इःत्‍तुम् के़नाःत्‍तुम्‍ने़भग्र यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ पाधे़बाहाॽनु माङ्‌हुप् चोगुआङ् वये़बा कुइसिःक् खिनिॽ लुङ्‌माॽ के़दुक्‍तिबा कुमाङ्‌हुप्‍पिन् के़त्‍तुॽ॥
 १३ खुने़ॽ खिनिॽ लुङ्‌माॽ के़दुक्‍तिॽ, हे़क्‍क्‍याङ् खुने़ॽ खिनिॽ हाङ्‌वागे़न् मुॽइसाम् के़बिरिआङ् खिनिॽ के़भोसिॽ॥ खुने़ॽ पिनिङ् फाॽआङ् खिनिॽ पाधे़बाहाॽनु माङ्‌हुप् चोगुबा लाजेॽओ खिनिॽ थक्‍लारे़ लागि यरिक् सामे़न्‍छाॽहाॽ के़बिरिॽ, इक्‍ताप्‍पो के़धोःक्‍पा कुजारे़ लागि, कुबोक् चे़ल्‍ले़क्‍सेॽ थि नु निःङ्‌गेॽ, पित्‍थक्‍सा, कुम्‍बाबा कुम्‍मामा पित्‍सात्‍हाॽ नु मे़ल्‍लुक् मे़न्‍दाक् साःत्‍हाॽओआङ् खुने़ॽ हाङ्‌वागे़न् मुॽइसाम् थासुॽ॥
 १४ खिनिॽ वेॽ मनाहाॽनुःल्‍ले़ साॽरिक् मुॽइसाबा के़बोःक्‍खिॽ॥ खिनिॽ ये़म्‍बित्‍छा इग्र मे़न्‍छुमा मनाहाॽओ आत्‍तिन्‍हाॽआङ् लुक्‍पा खक्‍पा मे़म्‍बोङ्‌ने़न् हे़क्‍क्‍याङ् थक्‍साहाॽओआङ् आत्‍तिन्‍हाॽआङ् मे़न्‍धाप्‍मना मे़म्‍बोङ्‌ने़न्॥
 १५ हे़क्‍क्‍याङ् यहवे दाङ्‌बे़ल्‍ले़ खिनिॽ के़रे़क् तुक्‍मा लाःक्‍मालाम् के़वेःन्‍दिॽ॥ मिस्रओ खिनिॽ के़निसुम्‍बा किप्‍मा के़घुबा मिङ्‌देॽहाॽ खिनिॽ सम्‍धाङ् मे़दारुन्‌ॽ, कर खिनिॽनु निङ्‌मि के़जोःक्‍पाहाॽओ खे़न् मिङ्‌देॽहाॽ तारुॽ॥
 १६ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हुक्‍को के़बिरिबा के़रे़क् मे़न्‍छाम् सुवाङ्‌हाॽ खिनिॽ मे़क्‍खे़म्‍सिम्‍मे़ॽ, खे़ङ्‌हाॽ लुङ्‌माॽ मे़दुक्‍ते़म्‍सिम्‍मे़न्‍ने़ॽ॥ खे़ङ्‌हाॽरे़ खुन्‍छिॽ माङ्‌हाॽ से़वा मे़मे़त्‍ते़म्‍सिम्‍मिन्‍ने़ॽ, थेआङ्‌भे़ल्‍ले़ आम्‍भा खे़न्‍ने खिनिॽ इओ थामा इजो पोःङ्‌ॽ॥


१७ खिनिॽ आबाङे अक्‍खे के़इःत्‍तुम्‍बिला, “कन् सुवाङ्‌हाॽ आनिॽनुःल्‍ले़ के़धुम्‍बा मे़जोक्॥ आनिॽ आक्‍खेआङ् कन्‍हाॽ नाःप्‍मा आसुक्‍तुम्‍सिम्‍बे?”
 १८ कर खिनिॽ मे़गिसे़म्‍मिन्‍ने़ॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ फारोन् नु के़रे़क् मिस्र लाजेन् आक्‍खे मे़त्‍तु खे़न् निङ्‌वाॽ इःत्‍ते़म्‍मे़ॽ॥
 १९ यम्‍ब्‌यम्‍बा तुक्‍खे लाक्‍खेहाॽ, निङ्‌वाॽ के़माबा मिक्‍सेःन्‍हाॽ नु खे़न् ने़हिरे़ मे़न्‍धाप्‍मनाबा पयम् यम्‍बा याःम्‍बक्‍हाॽ आप्‍फेक् खिनिॽ मिक्‍किल्‍ले़ के़निसुम्॥ हे़क्‍क्‍याङ् खुने़ॽ कुमुक्‍साम् नु कुहुक्‍किन् सन्‍छुआङ् खुने़ॽ खिनिॽ के़लःत्‍ति के़भे़त्‍तिबान् खे़प्‍मो खिनिॽ आप्‍फेक् के़निसुम्‍माङ् के़वयि– हे़क्‍केलॽरिक्‍के यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ आल्‍लो के़गिरुम्‍सिम्‍बा खे़न् सुवाङ्‌हाॽआङ् हे़क्‍केए मे़त्‍तुसिॽ॥
 २० कन्‍नुःल्‍ले़ वेॽ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़ङ्‌हाॽरे़ खुन्‍छिॽ के़दाङ्‌बा के़याःक्‍पा नु खिनिॽलाम् के़जिङ्‌सिङ्‌बाहाॽ मे़म्‍मे़क्‍ने़न्‍ल थारिक् खे़ङ्‌हाॽरे़ खुन्‍छिॽ लुम्‍मो सावाहाॽ पाङ्‌घु तासुसिॽ॥
 २१ खे़ङ्‌हाॽनु खिनिॽ मे़गिसे़म्‍मिन्‍ने़ॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽनु वाॽ॥ खुने़ॽ पयम् यम्‍बा नु किप्‍मा के़घुबा निङ्‌वाॽफुमाङ् चोक्॥
 २२ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़न् सुवाङ्‌हाॽ यङेःक् यङेःक् खिनिॽ तगिलाम् लःत्‍तुदेसुसिॽ॥ खिनिॽ खे़ङ्‌हाॽ थिक्‍ले़ङ्‌ले़ मे़ङ्‌मा के़ङ्‌घोसुम्‍सिम्‍मिन्‌ॽ, मेःन्‍ने़भग्र खिनिॽ कब्रिङ् पिसाङ्‌बा ताम्‍भुङ् थक्‍साहाॽ यरिक् मे़बोःन्‍ल मे़बेःक्॥
 २३ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़ङ्‌हाॽ खिनिॽ युक्‍को तारुसि के़बिरिॽ, हे़क्‍क्‍याङ् खे़ङ्‌हाॽ मे़म्‍मे़क्‍ने़न्‍ल थारिक् खे़ङ्‌हाॽ साॽरिक् मे़नाक्‍ल याःन्‍दुसिॽ॥
 २४ हे़क्‍क्‍याङ् खुने़ॽ खे़ङ्‌हाॽरे़ खुन्‍छिॽ हाङ्‌हाॽ खिनिॽ हुक्‍को थासुसि के़बिरिॽ, खम्‍भ्‍याङ् खिनिॽ ताङ्‌साङ्‌बाल्‍ले़ कुसिगाङ्‌लाम् खे़ङ्‌हाॽरे़ खुन्‍छिॽ मिङ्‌ङे के़मासुम् के़बिरुम्‍सिम्‌ॽ॥ आत्‍तिन् मनाहाॽआङ् खिनिॽ तगि ये़प्‍मा मे़न्‍छुक्‍ने़न्॥ खिनिॽ खे़ङ्‌हाॽ के़मुक्‍खुम्‍सिम्‌ॽ॥
 २५ खे़ङ्‌हाॽरे़ खुन्‍छिॽ माङ्‌हाॽरे़न् नावाइत्‍लाहाॽ मिओ खिनिॽ मिधिक्‍खे़म्‍देसे़म्‍सिम्‍मे़ॽ॥ नावाइत्‍लाओ के़याक्‍पा साम्‍म्‍याङ् युप्‍पाहाॽ मिक् मे़गेःत्‍ते़म्‍मिन्‍नेॽ हे़क्‍क्‍याङ् आप्‍फेक् लागि मे़मे़त्‍तासिम्‍मिन्‍ने़ॽ, थेआङ्‌भे़ल्‍ले़ आम्‍भा खे़न्‍ने खिनिॽ इओ थामा इजो पोःङ्‌ॽ॥ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि कन् कुसिक्‍के़ले़ःङ्‌बा चोक्॥
 २६ आत्‍तिन् सिक्‍के़ले़ःङ्‌बा पाःन्‍निन्‍नाङ् खिनिॽ हिम्‍मो मे़दाराम्‍मिन्‍ने़ॽ, मेःन्‍ने़भग्र खिनिॽआङ् खे़न् हे़क्‍के मे़क्‍मारे़ लागि लाःत्‍लाःत् के़बोःक्‍खिॽ॥ खिनिॽ खे़न् चाॽरिक्‍के चिःत्‍ते़म्‍मे़ॽ खे़ब्‍याङ् नाॽरे़म्‍मे़ॽ, थेआङ्‌भे़ल्‍ले़ खे़न् मे़ङ्‌मारे़ लागि लाःत्‍लाःत् से़म्‍मनाबा पाःन्‍लो॥


 






निङ्‌वाॽफुमाङ्‌ङिल्‍ले़ माङ्‌हुप् चोगुबा लाजेॽ



८
 १ आङ्‌गाॽ खिनिॽ पिनिङ्‌ल पत्‍ताबा के़रे़क् इङ्‌जाङ्‌हाॽ सिङ्‌सिङ् ये़क्‌ये़क्‍काङ् इःत्‍ते़म् नाःत्‍ते़म्‍मे़ॽ, हे़क्‍केलॽरिक् खिनिॽ कुहिङ्‌वे़त् वाॽमा के़सुक्‍तिर हे़क्‍क्‍याङ् यरिक् पोःम्‍मा थे़ॽमा के़सुक्‍तिर, हे़क्‍क्‍याङ् यहवे दाङ्‌बे़ल्‍ले़ खिनिॽ पाधे़बाहाॽ माङ्‌हे़क्‍तुसिआङ् माङ्‌हुप् चोगुबा लाजेन् खिनिॽ पेःक्‍माआङ् युक् चोःक्‍मा के़सुक्‍तुम्‍ल॥
 २ खिनिॽ नःम्‍नःम्‍बा चोःक्‍मारे़ लागि, निङ्‌वाॽ साॽमारे़ लागि नु खुने़ॽ कुइङ्‌जाःड्‌ङिन् खिनिॽ इःप्‍मा नाःप्‍मा निङ्‌वाॽ के़गत्‍तुम्‍बि मे़ःम्‍बि फाॽआङ् कुसिङ् निःप्‍मारे़ लागि कन् लिबोङ् तङ्‌बे थारिक्‍पा मुरे़ःक् खारे़ःक् थेआङ् के़होःप्‍पादे़न् लाम्‍दिःक्‍को यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ आक्‍खेलॽरिक् लाम्‍गे़लोसि, खे़न् खिनिॽ निङ्‌वाॽ इःत्‍ते़म्‍मे़ॽ॥
 ३ खुने़ॽ खिनिॽ नःम्‍नःम्‍बा चोःक्‍मारे़ लागि साक्‍किल्‍ले़ के़दरिर के़याःन्‍दि, हे़क्‍क्‍याङ् खुने़ॽ खिनिॽ मन्‍न के़जाःत्‍ति, खे़ल्‍ले़ कुयाःम्‍बेओ खिनिॽ नु खिनिॽ पाधे़बाहाॽरे़ थे़माआङ् कुसिङ् मे़न्‍निःत्‍ते के़वयि॥ मे़न्‍छाम् याप्‍मिन् कुजाःल्‍ले़रक् मे़हिङ्‌ने़न्, कर यहवे दाङ्‌बे़ल्‍ले़ पाःत्‍तुबा पाःन्‍जाःक्‍किल्‍ले़ हिङ्‌ॽ के़लॽबा पाःन्‍निन् कुसिङ् के़निःत्‍तुम्‍ल फाॽआङ् खुने़ॽ अक्‍खे चोगुबारो॥
 ४ खे़न् लिबोङ् तङ्‌बे थारिक् खिनिॽ थक्‍कोबा चाङ्‌हाॽ मे़दे़ःक्‍खे़न्, हे़क्‍क्‍याङ् खिनिॽ लाङ्‌हाॽ मे़धङ्‌दुन्॥
 ५ खिनिॽ कन् पाःन्‍निन् कुसिङ् निःप्‍मा पोःङ्‌ॽ, मनाःल्‍ले़ आप्‍फेक् कुस्‍सान् हे़न्‍थिम् याक्‍तुबा कुइसिःक् यहेवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हे़न्‍थिम् के़याक्‍तिॽ॥


६ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलाम्‍मो लाङ्‌घेगे़म्‍मे़ॽ हे़क्‍क्‍याङ् खुने़ॽनु किसे़म्‍मे़ॽआङ् खुने़ॽ कुइङ्‌जाङ्‌हाॽ इःत्‍ते़म् नाःत्‍ते़म्‍मे़ॽ॥
 ७ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लत्‍छा नुबा लाजेॽओ के़देॽरिर के़बत्‍छिॽ॥ खे़प्‍मो वहःङ् यहःङ् नु वाबुन्‍दाक्‌वा के़लाक्‍पा के़लःम्‍बा च्‍वाःत्‍तिन् कोःक्‍मा फाङ्‌जङ् नु ने़ने़बादे़न् पोङ्‌ङाङ् कुङ्‌लो॥
 ८ खे़न् लाजेन् मासि, हःक्‍सि, चे़ल्‍ले़क्‍सेॽ, पःत्‍छेॽ, फुत्‍ले़ॽसेॽ, पे़ःङ्‌वालिःत्‍छेॽ निःङ्‌गेॽ नु सक्‌वाघुःल्‍ले़ के़दिम्‍बा चोक्॥
 ९ खे़न् लाजेॽओ खिनिॽ लागि कुजा साक्‍किल्‍ले़ के़न्‍दरिन्॥ खे़प्‍मो खिनिॽ लागि थे़मा पाःन्‍नोआङ् कुहोःप्‍मा कुसाक्‍मो के़न्‍ध्‍ये़ॽइन्॥ खे़न् लाजेॽओबा लुङ्‌हाॽओ फे़न्‍जेॽ याक्, हे़क्‍क्‍याङ् खे़प्‍मोबा कोःक्‍माहाॽओलाम् फे़मि के़लःत्‍तुम्‌ॽ॥
 १० आल्‍ल खिनिॽ के़घासिर थारिक् चामा के़घोसुम्‍मिल्‍ले़, खुने़ॽ खिनिॽ के़बिरिबा लाजेःल्‍ले़ लागि खिनिॽ निङ्‌वाॽफुमाङ्‌ङिन् कुनारा फोसे़म्‍मे़ॽओ॥



यहवे दाङ्‌बे़न् निङ्‌वाॽफेःम्‍मा मे़नुॽने़न्


११ सिङ्‌सिङ् ये़क्‌ये़क्‍काङ् वये़म्‍मे़ॽ! आङ्‌गाॽ आइन् खिनिॽ पिनिङ्‌बा खुने़ॽ कुइङ्‌जाङ्‌हाॽ नु खुने़ॽ कुधिम्‍हाॽ मे़भेःन्‍दे़म्‍मिन्‍ने़ॽ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिन् निङ्‌वाॽ मे़भेःत्‍छे़म्‍मिन्‍ने़ॽ॥
 १२ मेःन्‍ने़भग्र आल्‍ल खिनिॽ के़जाम्‍माङ् खिनिॽ के़घासिॽ, खम्‍भ्‍याङ् नुःब्‍नुबा हिम्‍हाॽ के़जोगुम्‍माङ् के़युङिॽ,
 १३ खे़ब्‍याङ् खिनिॽ थक्‍सालुप्‍हाॽ नु थक्‍सा सुम्‍हाॽ यरिक् मे़बोङ्‌ल मे़बेःक्, हे़क्‍क्‍याङ् खिनिॽ साम्‍म्‍याङ् युप्‍पा नु खिनिॽ के़गत्‍तुम्‍बा के़रे़क् पाःन्‍हाॽ वे़त्‍ते़सरे़ पोःङ्‌ॽ,
 १४ खे़ब्‍याङ् खिनिॽ आङ्‌दिङ् के़लॽरिआङ् योक् के़म्‍जोगिबा लाजे मिस्रलाम् के़लःप्‍पा के़भे़प्‍पा यहवे दाङ्‌बा खिनिॽ निङ्‌वाॽफुमाङ्‌ङिन् निङ्‌वाॽ के़भेःत्‍छुम्‌ॽ॥
 १५ कुनिङ् के़आःप्‍पा असेःक् नु ताङ्‌साङ् खे़बक्‍हाॽ के़याक्‍पा, चिजि खक्‍खक्‍पा नु चा मे़न्‍नुॽमनाबा लाजेॽ के़ने़बा पयम् यम्‍बा हे़क्‍क्‍याङ् किप्‍मा के़घुबा मुरे़ःक् खारे़ःक् थेआङ् के़होःप्‍पादे़न्‍निल्‍ले़ कुलुम्‍मो खुने़ॽ खिनिॽ लाम्‍गे़लोसि के़भे़त्‍ति॥ खुने़ॽ खिनिॽ लागि सियाक्‍पेॽ थे़याक्‍पेॽलाम् च्‍वाःत् लःत्‍तु॥
 १६ मुरे़ःक् खारे़ःक् थेआङ् के़होःप्‍पादे़न्‍नो खिनिॽ सुधे़बा ताक्‍थे़बाहाॽरे़ कुसिङ् मे़न्‍निःत्‍तुन्‍बा मन्‍नःन् के़जाःत्‍तिआङ् कुनुप्‍मो खिनिॽ के़नुरि के़दासिर फाॽआङ् खुने़ॽ खिनिॽ नःम्‍नःम्‍बा के़जोगि हे़क्‍क्‍याङ् खिनिॽ निङ्‌वाॽ साॽरु॥
 १७ कन् के़रे़क् पाःन्‍हाॽ खुने़ॽए चोगु खे़ल्‍ले़ चोगुल्‍ले़ खिनिॽ अक्‍खे़ मे़लॽरे़म्‍मिन्‍ने़ॽ, “कन् याङ्‌साकुन्‍धेहाॽ आनिगे थुम्‍मा साक्‍मा नु मुक्‍किल्‍ले़ खोसुम्‍बे़॥”
 १८ यहवे दाङ्‌बा खिनिॽ निङ्‌वाॽफुमाङ्‌ङिन् निङ्‌वाॽ इःत्‍ते़म्‍मे़ॽ, थेआङ्‌भे़ल्‍ले़ खुने़ॽए खिनिॽ याङ्‌साकुन्‍धे खोमा मुक्‍साम् के़बिरिॽ॥ कम्‍भलॽरिक्‍के खुने़ॽ खिनिॽ पाधे़बा ताक्‍थे़बाहाॽनु चोगुबा माङ्‌हुप्‍पिन् आप्‍फाल्‍ले़साङ् वाॽर चोगुॽ, खे़न् आइन् थारिक्‍के हाबा वाॽ॥


१९ आङ्‌गाॽ आइन् खिनिॽ कन् के़साक्‍पा साम्‍दिङ् पिनिङ्‌ल पत्‍ता, यहवे दाङ्‌बा खिनिॽ निङ्‌वाॽफुमाङ्‌ङिन् निङ्‌वाॽ के़मुःत्‍छुम्‌ॽ हे़क्‍क्‍याङ् वेॽ माङ्‌हाॽ के़दिम्‍दुम्‍सिम्‍माङ् खे़ङ्‌हाॽ माङ्‌से़वा नु से़वा के़मे़त्‍तुम्‍सिम्‍ने़भग्र, खिनिॽ से़क्‍खासाङ् के़मे़गिॽ॥
 २० यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुबाःन्‍जाक्‍किन् के़न्‍इःत्‍तुम्‍मिन् के़न्‍नाःत्‍तुम्‍मिन्‍ने़भग्र, खिनिॽ तगिए यहवे दाङ्‌बे़ल्‍ले़ मे़क्‍खुसिबा मे़न्‍छाम् सुवाङ्‌हाॽ हे़क्‍के खिनिॽआङ् के़मे़क्‍खिरो॥


 






इस्राइलिहाॽरे़ इङ्‌जाङ् मे़इःत्‍तुन् मे़न्‍नाःत्‍तुन्



९
 १ इस्राइलिसे, खे़प्‍से़म्‍मे़ॽ! खिनिॽनुःल्‍ले़ पयम् यम्‍बा नु मुक्‍साम्‍साबा मे़न्‍छाम् सुवाङ्‌हाॽरे़ खुन्‍छिॽ लाजेन् युक् चोःक्‍मारे़ लागि आइन् खिनिॽ यर्दन नाधाःम्‍बि के़बेगिर के़बत्‍छि॥ खे़ङ्‌हाॽ ताङ्‌साङ्‌बा के़दक्‍पा लुङ्‌धाक्‍हाॽरे़ थेःक्‍तुबा ये़क्‌यक्‍हाॽओ मे़युङ्‌ॽ!
 २ खे़प्‍मोबा मनाहाॽग अनाकिसिरो, खे़ङ्‌हाॽरे़ खुनिॽ याःम्‍बेओ खिनिॽ के़घे़प्‍सुम्‍माङ् के़वयिॽ॥ खे़ङ्‌हाॽ के़धुम्‍बा नु केःम्‍ब् केःम्‍बा मे़जोक्॥ खिनिॽ अक्‍तङ्‌बा पान् के़घे़प्‍सुम्‍माङ् वाॽ, “अनाकिहाॽरे़ खुन्‍छिॽ पेसाङ् हात् ये़प्‍मा सुक्‍पे?”
 ३ कर आइन् कन् पाःन्‍निन् से़क्‍खाए कुसिङ् निःत्‍ते़म् युक्‍खे़म्‍मे़ॽ, खाप्‍पुथ्‍यःङ् आमे़ङ्‌मे़ङ्‌बा मिधुङ् मिराःक् कुइसिःक् खिनिॽ तगाङ् तगाङ् के़बेःक्‍पा यहवे दाङ्‌बान् खिनिॽ निङ्‌वाॽफुमाङ्‌ङिन्‍नेरो॥ खुने़ॽ खे़ङ्‌हाॽ युम्रे़क् मे़क्‍खुसिॽ खे़ब्‍याङ् खिनिॽ युक्‍को तारुसिॽ॥ यहवे दाङ्‌बे़ल्‍ले़ खिनिॽनु माङ्‌हुप् चोगुबा हे़क्‍केए खिनिॽ खे़ङ्‌हाॽ के़नाःत्‍तुम् के़देसुम्‍सिम्‍माङ् हाराए के़मे़क्‍खुम्‍सिम्‌ॽ॥


४ यहवे दाङ्‌बे़ल्‍ले़ खिनिॽ तगिलाम् खे़ङ्‌हाॽ लःत्‍तुदेसि सुरुसिआङ् खिनिॽ निङ्‌वाॽओ अक्‍खे़ मे़बाःत्‍ते़म्‍मिन्‍ने़ॽ, “आनिॽ साम्‌योबा याःम्‍बक्‍किल्‍ले़ चोगुल्‍ले़ए कन् लाजेन् युक् चोःक्‍मारे़ लागि यहवे दाङ्‌बे़ल्‍ले़ आनिॽ आदारे़बारो॥” परुमाल्‍ले़ कन् मे़न्‍छाम् सुवाङ्‌हाॽरे़ खुन्‍छिॽ फे़न्‌याःम्‍बक्‍किल्‍ले़ चोगुल्‍ले़ए यहवे दाङ्‌बे़ल्‍ले़ खे़ङ्‌हाॽ आनिॽ तगिलाम् नाःत्‍तुदेसुसिॽ॥
 ५ खिनिॽ साम्‌योबा याःम्‍बक् इग्र कुदोःप्‍मा के़जोगिबाल्‍ले़ चोगुल्‍ले़ खे़ङ्‌हाॽरे़ खुनिॽ लाजेन् युक् चोःक्‍मारे़ खिनिॽ लाःप्‍मा के़इःत्‍तिबा मे़ःन्॥ कर कन् मे़न्‍छाम् सुवाहाॽरे़ खुनिॽ फे़न्‌याःम्‍बक्‍किल्‍ले़ चोगुल्‍ले़ खिनिॽ थाःक्‍थे़बा अब्राहाम, इसहाक हे़क्‍क्‍याङ् याकुबे़न्‍नु चोगुबा माङ्‌हे़क्‍किन् के़प्‍मारे़ लागि यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कन्‍हाॽ खिनिॽ तगिलाम् लःत्‍तुदेसुसिॽ॥
 ६ कल्‍ले़चोगुल्‍ले़ खिनिॽ निङ्‌वाॽ हे़त्‍तासिम्‍मे़ॽ, खिनिॽ साम्‌योबा याःम्‍बक्‍किल्‍ले़ चोगुल्‍ले़ कन् नुबा लाजेन् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युक्‍को पिमा के़जोगिबा मे़ःन्॥ थेआङ्‌भे़ल्‍ले़ खिनिॽग पान् मे़ङ्‌घे़म्‍मनाबा मनानिङ्‌लो॥



साम्‍म्‍याङ् नावाइत्‍ला


७ मुरे़ःक् खारे़ःक् थेआङ् के़होःप्‍पादे़न्‍नो आक्‍खेलॽरिक् यहवे दाङ्‌बा खिनिॽ निङ्‌वाॽफुमाङ्‌ङिन् कुसाक्‍के़न् के़भोःक्‍खुम्, कन् पाःन्‍निन् खिनिॽ निङ्‌वाॽ इःत्‍ते़म्‍मे़ॽ, हे़क्‍क्‍याङ् आप्‍फाल्‍ले़आङ् निङ्‌वाॽ मे़भेःत्‍छे़म्‍मिन्‍ने़ॽ॥ मिस्रलाम् के़लःन्‍दिबा ये़न्‍नाङ्‌धो कन् ते़न्‍नो के़गे़रि के़भे़रिबा थारिक्‍ले़ खिनिॽ यहवे दाङ्‌बे़न् हाबा के़अत्‍तुम्‍माङ्‌ङे के़बत्‍छिॽ॥
 ८ होरे़बओआङ् यहवे दाङ्‌बे़न् खिनिॽ कुसाक्‍के़न् के़भोःक्‍खुम्, हे़क्‍क्‍याङ् खिनिॽ युम्रे़क् मे़ङ्‌मानिङ् थारिक् यहवे दाङ्‌बान् साॽरिक् कुसिक् पोगे़आङ् वये़॥
 ९ यहवे दाङ्‌बे़ल्‍ले़ खिनिॽनु चोगुबा माङ्‌हुप् के़बप्‍पा साप्‍लुङ्‌हाॽ युःप्‍मारे़ लागि आङ्‌गाॽ कोःक्‍मा फाङ्‌जङ्‌ङो आङ्‌गाॽ थाःङ् थोःक्‍सिङ् पेगाङ्‌ङाङ् वयाङ्, खे़ब्‍याङ् आङ्‌गाॽ खे़न् कोःक्‍मा फाङ्‌जङ्‌ङो से़न्‍दिक् ले़न्‍दिक् लिबोङ् ये़न् थारिक् वयाङ्॥ आङ्‌गाॽ खरे़ःङ् इग्र च्‍वाःत् मे़न्‍जाबा मे़न्‍धुङ्‌बा॥
 १० हे़क्‍क्‍याङ् यहवे दाङ्‌बा निङ्‌वाॽफुमाङ्‌ङिल्‍ले़ कुहुक्‍किल्‍ले़ साप्‍तुबा साप्‍लुङ् ने़त्‍छि आङ्‌गाॽ हुक्‍सुप्‍ताङ्॥ कोःक्‍मा फाङ्‌जङ् सम्‍धाङ् मिधुङ् मिराःक्‍लुम्‍मो चुम्‍भोःल्‍ले़ याःन्‍दिक् यहवे दाङ्‌बे़ल्‍ले़ पिराङ्‌बा के़रे़क् इङ्‌जाङ्‌हाॽ खे़प्‍मो पत्‍छे़॥


११ यहवे दाङ्‌बे़ल्‍ले़ लिबोङ् ये़न् नु लिबोङ् से़न्‍दिक् कुनुप्‍मो माङ्‌हुप्‍पोबा खे़न् ने़त्‍छि साप्‍लुङ्‌हाॽ आङ्‌गाॽ पिराङ्॥


१२ खे़न् एगाङ् यहवे दाङ्‌बे़ल्‍ले़ आङ्‌गाॽ मे़त्‍ताङ्, “पोगे़ॽ, खिमो कप्‍मोनु यो थासिङ् पेगे़ॽ, थेआङ्‌भे़ल्‍ले़ खे़ने़ॽ मिस्रलाम् के़भे़त्‍तुसिबा खे़ने़ॽ के़मनाहाॽ फे़त्‍मे़लाॽरे़आङ् मे़वाॽ॥ आङ्‌गाॽ खे़ङ्‌हाॽ वाॽमारे़ लागि पिरुङ्‌सिङ्‌बा इङ्‌जाङ्‌ङोलाम् खे़ङ्‌हाॽ आक्‍खे़न् हारा मे़नुःक्‍खे़ मे़बे! हे़क्‍क्‍याङ् मे़योःन्‍दुआङ् खुन्‍छिॽ लागि लत्‍छा नावाइत्‍ला मे़जोगुआङ् वाॽ!”


१३ यहवे दाङ्‌बे़ल्‍ले़ आङ्‌गाॽ अक्‍खेआङ् मे़त्‍ताङ्, “आङ्‌गाॽ कन् मनाहाॽ ओमे़त्‍तुङ्‌सिङ्, हे़क्‍क्‍याङ् कन्‍हाॽग साॽरिक् पान् मे़ङ्‌घे़म्‍मनाबा मनासिरे़त्‍छ॥
 १४ आल्‍ल आङ्‌गाॽ ले़राङ्‌देसाङ्‌ङे़ॽ, हे़क्‍क्‍याङ् आङ्‌गाॽ कन्‍हाॽ हदॽ मे़क्‍खुङ्‌सिङ्‌ॽ, खम्‍भ्‍याङ् खे़ङ्‌हाॽरे़ खुन्‍छिॽ मिङ्‌ङिन् साङ्‌ग्राम्‍पेदाङ् सिगाङ्‌लाम् मासुङ् पिरुङ्‌सिङ्‌ॽ॥ हे़क्‍क्‍याङ् खे़ने़ॽ लाम्‍बाए खे़ङ्‌हाॽनुःल्‍ले़ मुक्‍के़गुबा नु यरिक् के़योबा मे़न्‍छाम् सुवाङ् चोगुङ्‌सिङ्‌ॽ॥”


१५ खे़ल्‍ले़ चोगुल्‍ले़ आङ्‌गाॽ हिल्‍लिक् हिसिङ्‌ङाङ् हे़क्‍क्‍याङ् कोःक्‍मा फाङ्‌जङ्‌ङोलाम् यो थ्‍याङ्॥ खे़न् ये़म्‍मो कोःक्‍मा फाङ्‌जङ्‌ङिन् मिधुङ्‌दिङ् मिराःक्‍के़ल्‍ले़ तिरे़आङ् युङे़, हे़क्‍क्‍याङ् तगाङ् नु एगाङ् ने़प्‍माङ् ले़प्‍माङ् साप्‍मनाबा माङ्‌हुप्‍पिल्‍ले़न् ने़त्‍छि साप्‍लुङ्‌हाॽ आङ्‌गाॽ आहुक्‍को वये़॥
 १६ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदक्‍ले़ङ्‌वाओ खिनिॽ लायो के़जोगुम्‍बा निसुङ् खे़ब्‍याङ् खिनिॽ आप्‍फेक् लागि के़योःन्‍दुम्‍माङ् लत्‍छा पित्‍सात् नावाइत्‍ला के़जोगुम्॥ यहवे दाङ्‌बे़ल्‍ले़ खिनिॽ के़बिरिबा इङ्‌जाङ्‌लाम् कम्‍भ्‍यारिक् हारा थिक्‍नाहाङ् के़नुःक्‍खि के़बेगिआङ् के़वयि॥
 १७ कल्‍ले़चोगुल्‍ले़ आङ्‌गाॽ खे़न् ने़प्‍माङ् साप्‍लुङ्‌हाॽ याङ्‌सिङ्‌ङाआङ् आहुक्‍कोलाम् लाप्‍फेसुङ् हे़क्‍क्‍याङ् खिनिॽ मिक् तगिए पक्‍क्रे़ॽ पक्‍क्रे़ॽ हे़रुङ्॥


१८ यहवे दाङ्‌बे़ल्‍ले़ कुमिक्‍साओ खिनिॽ फे़न्‌याःम्‍बक् के़जोगुम्‍माङ् खिनिॽ के़रे़क् लायोल्‍ले़ चोगुल्‍ले़ खुने़ॽ कुसाक्‍के़न् के़भोःक्‍खुम्॥ खे़ल्‍ले़ चोगुल्‍ले़ तगिबा हे़क्‍के से़न्‍दिक् ले़न्‍दिक् लिबोङ् ये़न् थारिक् यहवे दाङ्‌बे़ल्‍ले़ कुदगि ले़म्‍बे़त् ने़स्‍साङ्‌गराङ्॥ आङ्‌गाॽ खरे़ःङ् इग्र च्‍वाःत् मे़न्‍जाबा मे़न्‍धुङ्‌बा॥
 १९ यहवे दाङ्‌बे़ल्‍ले़ कुसिक् पोःक्‍मा नु कुयाःक्‍ले़ॽमालाम् आङ्‌गाॽ किसाङ्, थेआङ्‌भे़ल्‍ले़ खिनिॽ युम्रे़क् मे़ङ्‌मा थारिक् खुने़ॽ कुयाःक्‍ले़ॽरे़आङ् वये़॥ कर कन्‍छुमोआङ् यहवे दाङ्‌बे़ल्‍ले़ आङ्‌गाॽ आबेलिन् खे़प्‍सु॥
 २० हारुने़न्‍नाङ् मे़ङ्‌मा यारिक् यहवे दाङ्‌बे़न् खुने़ॽनु कुयाःक्‍ले़ॽरे़आङ् वये़, कर आङ्‌गाॽ खे़न् ये़म्‍मो हारुनरे़ कुलागिआङ् पेलि फाक्‍तुङ्॥
 २१ खे़न् एगाङ् आङ्‌गाॽ खिनिॽ लायोबा चिगक्‌वा, खिनिॽ के़जोगुम्‍बा खे़न् पित्‍सात्ते़न् याङ्‌सिङ्‌ङाआङ् मिओ मिधिक्‍खुङ् हे़क्‍क्‍याङ् खे़न् फयःप्‍फयःप् यःप्‍सुङ्‌ङाङ् कुम्‍जिक्‍मा चोगुङ्, खम्‍भ्‍याङ् खे़न् कुम्‍जिक्‍मान् कोःक्‍मा फाङ्‌जङ्‌ङोनु के़धाबा वहःङ्‌ङो लाप्‍फेसुङ् के़ःत्‍तुङ्॥


२२ तबेरा, मस्‍सा नु किब्रोथ-हत्‍तावाओआङ् यहवे दाङ्‌बान् खिनिॽ साॽरिक् कुसिक् के़भोःक्‍खुम्॥
 २३ हे़क्‍क्‍याङ् यहवे दाङ्‌बे़ल्‍ले़ कादेस-बर्नेलाम् खिनिॽ अक्‍खे के़मे़त्‍तिआङ् के़बाङ्‌घि, “खिनिॽ पेगे़म्‍मे़ॽआङ् आङ्‌गाॽ खिनिॽ पिनिङ्‌बा लाजेन् युक् चोगे़म्‍मे़ॽ॥” कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइङ्‌जाङ्‌ङिन् के़अत्‍तुम्, खे़ब्‍याङ् खिनिॽ खुने़ॽ कुना के़न्‍छाॽरुम्‍मिन्, हे़क्‍क्‍याङ् खुने़ॽ कुबाःन्‍नाङ् के़ङ्‌घे़प्‍सुम्‍मिन्॥
 २४ आङ्‌गाॽ खिनिॽ कुसिङ् निःत्‍निङ्‌बा ये़न्‍नाङ्‌धोए खिनिॽ यहवे दाङ्‌बे़ल्‍ले़ कुदक्‍ले़ङ्‌वाओ के़वयि॥


२५ यहवे दाङ्‌बे़ल्‍ले़ खिनिॽ मे़ङ्‌मा पान् पाःत्‍तुबाल्‍ले़ चोगुल्‍ले़ यहवे दाङ्‌बे़ल्‍ले़ कुदगि आङ्‌गाॽ लिबोङ् ये़न् से़न्‍दिक् ले़न्‍दिक् ने़स्‍साङ्‌गराङ्॥
 २६ यहवे दाङ्‌बान् आङ्‌गाॽ पेलि फाक्‍तुङ्‌ङाङ् मे़त्‍तुङ्, “यहवे दाङ्‌बा निङ्‌वाॽफुमाङ्‌ङे, खे़ने़ॽ यम्‍बा के़मुक्‍साम्‍मोलाम् के़से़न्‍दुसिआङ् मुक्‍साम्‍साबा के़हुक्‍लाम् मिस्रलाम् के़लःत्‍तु के़भे़त्‍तुसिबा खे़ने़ॽ के़मनाहाॽ नु खे़ने़ॽ आप्‍फेक् के़लक्‍खोबाहाॽ मे़मे़क्‍खे़से़न्‍ने़ॽ॥
 २७ अब्राहाम, इसहाक नु याकुब खे़ने़ॽ के़सेवारोबाहाॽ निङ्‌वाॽ इःत्‍ते़से़ॽ॥ कन् मनाहाॽरे़ खुनिॽ पान् मे़ङ्‌घे़म्‍मा, फेन्‌याःम्‍बक् नु लायोहाॽ ओमे़मे़त्‍ते़न्‍ने़ॽ,
 २८ मेःन्‍ने़भग्र, खे़ने़ॽ आनिगे याप्‍मि के़लःत्‍ते़ के़भे़त्‍ते़बा लाजेॽओबा मनाहाॽरे़ अक्‍खे मे़बाःत्‍तु, ‘यहवे दाङ्‌बे़ल्‍ले़ माङ्‌हुप् चोगुबा लाजेॽओ खे़ङ्‌हाॽ तेॽमा मे़सुक्‍तुसिन्‍बा नु खे़ङ्‌हाॽ चिःत्‍तुसिबाल्‍ले़ चोगुल्‍ले़ मुरे़ःक् खारे़ःक् थेआङ् के़होःप्‍पादे़न्‍नो खुने़ॽ खे़ङ्‌हाॽ से़त्‍छे़ तेॽरुसि॥’
 २९ कर खे़ने़ॽ यम्‍बा के़मुक्‍साम् नु आप्‍फेक् के़हुक्‍किन् के़सन्‍छुआङ् के़लःत्‍तु के़भे़त्‍तुसिबा खे़ङ्‌हाॽ खे़ने़ॽ के़मना नु खे़ने़ॽ आप्‍फेक् के़याङ्‌सा कुन्‍धेसिरो॥”


 






मोसाःल्‍ले़ थिबोङ् इङ्‌जाङ्‌ङिन् याम्‍मो खोसु


(ला ३४:१-१०)



१०
 १ खे़न् ये़म्‍मो यहवे दाङ्‌बे़ल्‍ले़ आङ्‌गाॽ मे़त्‍ताङ्, “तगिबा हे़क्‍केए लुङ्‌ङिल्‍ले़न् साप्‍लुङ् ने़त्‍छि खे़रे़ॽ, हे़क्‍क्‍याङ् कोःक्‍मा फाङ्‌जङ्‌ङो थोःक्‍सिङ्‌ङे़ॽआङ् आङ्‌गाॽओ थाङे़ॽ॥ लत्‍छा सिङ्‌ङिल्‍ले़न् सन्‍दोक् थिक्‍काङ् चोगे़ॽ॥
 २ खे़ने़ॽ के़हे़रुबा तगिबा साप्‍लुङ्‌ङो के़बप्‍पा पाःन्‍जाःक्‍हाॽ आङ्‌गाॽ कन् साप्‍लुङ्‌हाॽओ साप्‍तुङ् पिने़रो, हे़क्‍क्‍याङ् खे़ङ्‌हाॽ खे़ने़ॽ सन्‍दोःक्‍को के़याक्‍तुर पोःङ्‌ॽ॥”


३ खे़ब्‍याङ् मोसाःल्‍ले़ बबुल सिङ्‌ङिल्‍ले़न् सन्‍दोक् चोगु, तगिबा हे़क्‍तङ्‌बा लुङ्‌ङिल्‍ले़न् साप्‍लुङ् ने़त्‍छि खक्‍तु हे़क्‍क्‍याङ् यहवे दाङ्‌बाल्‍ले़ मे़त्‍तुबा कुइसिःक् तानाम्‍सा पोगे़ॽआङ् सिनै कोःक्‍माओ थोःक्‍सिङ्॥ खुने़ॽ कुहुक्‍को खे़न् ने़त्‍छि साप्‍लुङ्‌हाॽआङ् तेॽरुआङ् पे॥
 ४ हे़क्‍क्‍याङ् यहवे दाङ्‌बे़ल्‍ले़ चुम्‍भो ये़न्‍निल्‍ले़ याःन्‍दिक् कोःक्‍मा फाङ्‌जङ्‌ङो मिधुङ्‌दिङ् मिराःक् लुम्‍मोलाम् खिनिॽ के़बिरिबा थिबोङ् इङ्‌जाङ्‌ङिन् तगि हे़क्‍केए हाबा खे़न् पाःन्‍जाःक्‍हाॽ खे़न् साप्‍लुङ्‌हाॽओ साप्‍तुआङ् आङ्‌गाॽ पिराङ्॥
 ५ खे़न् एगाङ् आङ्‌गाॽ कोःक्‍मा फाङ्‌जङ्‌लाम् यो थासिङ्‌ङा, खम्‍भ्‍याङ् यहवे दाङ्‌बे़ल्‍ले़ आङ्‌गाॽ इङ्‌जाङ् पिराङ्‌बा हे़क्‍केए आङ्‌गाॽ चोगुङ्‌बा कन् सन्‍दोःक्‍को खे़न् साप्‍लुङ्‌हाॽ केःत्‍तुङ्, खे़ब्‍याङ् आल्‍लो खे़न् साप्‍लुङ्‌हाॽ खे़प्‍मो याक्॥


६ (इस्रइलिहाॽ याकानिहाॽरे़ खुन्‍छिॽ वाबाक्‍हाॽओलाम् लाङ्‌मे़घेगे़आङ् मोसेराओ मे़गे़रे़ मे़भे़रे़॥ खे़प्‍मो हारुने़न् मासिङ्, हे़क्‍क्‍याङ् खुने़ॽ खे़प्‍मो मे़जिक्‍खु॥ खे़ब्‍याङ् खुने़ॽ कुदाक्‍फाओ कुस्‍सा एलाजाररे़ निङ्‌वाॽफुसाम्‍बा याःम्‍बक् चोःक्‍मा हेःक्‍तु॥
 ७ खे़प्‍मोलाम् इस्राइलिहाॽ गुदगुदा थारिक् लाङ्‌मे़घेगे़, हे़क्‍क्‍याङ् गुदगुदालाम् वहःङ्‌हाॽ के़ने़बा योतबाताओ मे़बे॥
 ८ आइन् थारिक् के़बोङ्‌बा के़युबा कुइसिःक् यहवे दाङ्‌बे़ल्‍ले़ कुमाङ्‌हुप् सन्‍दोःक्‍किन् पङ्‌मारे़ लागि, यहवे दाङ्‌बे़ल्‍ले़ कुदगि ये़प्‍माआङ् खुने़ॽ कुमाङ्‌से़वा याःम्‍बक् चोःक्‍मा नु खुने़ॽ कुमिङ्‌ङो हाङ्‌वागे़न् मुॽइसाम् थामारे़ लागि खे़न् ये़म्‍मो यहवे दाङ्‌बे़ल्‍ले ले़बि थाःक्‍किन् से़न्‍दु॥
 ९ कल्‍ले़चोगुल्‍ले़ ले़बिःल्‍ले़ कुमुॽइदाङ्‌साहाॽरे़ खुन्‍छिॽ फुॽनुसाॽहाॽलाम् लाजेॽसिङ्‌बुङ् लक् खोमा इग्र लक्‍खोमा मे़ङ्‌गत्‍तुन्‌ॽ॥ यहवे दाङ्‌बा खुन्‍छिॽ निङ्‌वाॽफुमाङ्‌ङिल्‍ले़ खे़ङ्‌हाॽ मे़त्‍तुसिबा कुइसिःक् यहवे दाङ्‌बे़न्‍ने खे़ङ्‌हाॽरे़ खुन्‍छिॽ लक्‍खोमा लक्‍लो॥)


१० तगिबा हे़क्‍केए, आङ्‌गाॽ कोःक्‍मा फाङ्‌जङ्‌ङो लिबोङ् ये़न् थारिक् से़न्‍दिक् ले़न्‍दिक् वयाङ्॥ कन् लाम्‍बाआङ् यहवे दाङ्‌बे़ल्‍ले़ आङ्‌गाॽ आबेःल्‍लिन् खे़प्‍सु॥ खुने़ॽ खिनिॽ मे़ङ्‌मा निङ्‌वाॽ मे़जोगुन्॥
 ११ खे़ब्‍याङ् यहवे दाङ्‌बे़ल्‍ले़ आङ्‌गाॽ मे़त्‍ताङ्, “पोगे़ॽ, मनाहाॽ लाम्‍लोसे़से़ॽ, हे़क्‍क्‍याङ् आङ्‌गाॽ खे़ङ्‌हाॽरे़ खुनिॽ पाधे़बाहाॽनु माङ्‌हे़क् चोगुङ्‌ङाङ् पिनिङ् मे़त्‍तुङ्‌सिङ्‌बा लाजेॽओ खे़ङ्‌हाॽ मे़लाःत्‍ताङ् खे़न् लाजेन् युक् मे़जोगुररो॥”



निङ्‌वाॽफुमाङ्‌ङिन् किप्‍मा पोःङ्‌ॽ


१२ कल्‍ले़चोगुल्‍ले़ आल्‍ल इस्राइलिसे, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽलाम् खोमा इःत्‍तुबा पाःन्‍हाॽ हाबा कन्‍लो- यहवे दाङ्‌बा निङ्‌वाॽफुमाङ्‌ङिन्‍नु खिनिॽ किसे़म्‍मे़ॽ, खुने़ॽ के़रे़क् कुलाम्‍हाॽओ लाङ्‌घेगे़म्‍मे़ॽ, खुने़ॽ मिःम्‍जि मे़त्‍ते़म्‍मे़ॽ, खिनिॽ के़रे़क् सिक्‍लुङ्‌माॽ नु सक्‍मा साम्‍मिल्‍ले़ निङ्‌वाॽफुमाङ्‌ङिन् माङ्‌से़वा मे़त्‍ते़म्‍मे़ॽ,
 १३ हे़क्‍क्‍याङ् खिनिॽ नुॽमा तामारे़ लागि आङ्‌गाॽ आइन् खिनिॽ इङ्‌जाङ् पिनिङ्‌बा यहवे दाङ्‌बे़ल्‍ले़ कुइङ्‌जाङ्‌हाॽ नु कुधिम्‍हाॽ इःत्‍ते़म् नाःत्‍ते़म्‍मे़ॽ॥


१४ ताङ्‌साङ्‌बाहाॽ, ताङ्‌साङ्‌बान्‍नुःल्‍ले़आङ् थाःड्‌धाक्‍पा पाःन्‍हाॽ, हे़क्‍क्‍याङ् इक्‍सादिङ् खाम्‍बेःक्‍मा नु खे़प्‍मो के़वाॽबा के़रे़क् पाःन्‍हाॽ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़न्‍नेरो॥
 १५ हे़क्‍केसाङ् खिनिॽ पाधे़बाहाॽए खुने़ॽ कुलुङ्‌माॽ स्‍याःत् मे़लॽरे़आङ् निङ्‌वाॽफुमाङ्‌ङिल्‍ले़ खे़ङ्‌हाॽ लुङ्‌माॽ तुक्‍तुसि, हे़क्‍क्‍याङ् खिनिॽ के़निसुम्‍बा हे़क्‍केए खे़ङ्‌हाॽरे़ खुनिॽ थिन्‍दाङ् सायोबोरा खिनिॽए के़रे़क् मे़न्‍छाम् याप्‍मि लुम्‍मोलाम् खुने़ॽ के़सेगि॥
 १६ कल्‍ले़चोगुल्‍ले़ खिनिॽ निङ्‌वाॽओ हर्दो के़हे़क्‍पा पोःक्‍खे़म्‍मे़ॽ, हे़क्‍क्‍याङ् आल्‍लआङ्‌धो पान् मे़ङ्‌घे़म्‍मनाबा मे़बोःक्‍खे़म्‍मिन्‍ने़ॽ॥
 १७ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन्‍ने माङ्‌हाॽरे़ खुनिॽ निङ्‌वाॽफुमाङ् नु दाङ्‌बाहाॽरे़ खुनिॽ यहवे दाङ्‌बा, के़रे़क्‍नुःल्‍ले़ यम्‍बा निङ्‌वाॽफुमाङ्, मुक्‍साम्‍साबा नु किप्‍मा के़घुबा चोक्‍लो॥ खुने़ॽ आत्‍तिन्‍हाॽआङ् एःक् पएःक् मे़जोगुसिन्‌ॽ, खे़ब्‍याङ् खुने़ॽ आप्‍फाल्‍ले़आङ् स्‍वाःत्‍ताङ् सुरुत्‍याङ् मे़दाःक्‍तुन्‌ॽ॥
 १८ खुने़ॽ ये़त्‍छाबाहाॽ नु मेमेदुमाहाॽ खुन्‍छिॽ ले़प्‍माङ् कुदोःप्‍मा खासे़न् लोःन्‍दु पिरुसिॽ, हे़क्‍क्‍याङ् वे़प्‍मिबाहाॽ लुङ्‌माॽ तुक्‍तुसिॽ खे़ब्‍याङ् खुने़ॽ कुजा नु चाङ् पिरुसिॽ॥
 १९ खिनिॽआङ् मिस्रओ वे़प्‍मिबा के़वयि कल्‍ले़चोगुल्‍ले़ खिनिॽआङ् वे़प्‍मिबाहाॽ लुङ्‌माॽ तुक्‍मासि पोःङ्‌ॽ॥
 २० यहवे दाङ्‌बा खिनिॽ निङ्‌वाॽफुमाङ्‌ङिन्‍नु किसे़म्‍मे़ॽ, खुने़ॽ कुसे़वा याःम्‍बक् चोगे़म्‍मे़ॽ, खुने़ॽओ खिम्‍मासिम्‍मे़ॽ, हे़क्‍क्‍याङ् खिनिॽ माङ्‌के़हे़क्‍कासिल्‍ले़ खुने़ॽ कुमिङ्‌ङोए माङ्‌हे़क्‍कासिम्‍मे़ॽ॥
 २१ खुने़ॽए खिनिॽ नाराफोमा लाम्‍लो॥ खुने़ॽए खिनिॽ निङ्‌वाॽफुमाङ्‌लो, खुने़ॽए खिनिॽ लागि खिनिॽ मिक्‍किल्‍ले़ निसुबा खे़न् पयम् यम्‍बा नु निङ्‌वाॽ के़माबा याःम्‍बक्‍हाॽ चोगु॥
 २२ खिनिॽ पाधे़बाहाॽग नुबोङ्‌रक् मिस्र मे़बेआङ् मे़वये़, कर आल्‍ल यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ ताङ्‌साङ्‌बोबा खेसेबाहाॽ कुइसिःक् खिनिॽ निःप्‍मा सुक्‍मे़न्‍दे़प्‍मनाबा के़जोगिआङ् वाॽरो!


 






यहवे दाङ्‌बे़न् के़रे़क्‍नुःल्‍ले़ यम्‍बा



११
 १ यहवे दाङ्‌बा खिनिॽ निङ्‌वाॽफुमाङ्‌ङिन् मिःम् मे़त्‍ते़म्‍मे़ॽ, हे़क्‍क्‍याङ् खुने़ॽ कुभाङ्‌हाॽ, कुइङ्‌दत्‍हाॽ, कुधिम्‍हाॽ नु कुइङ्‌जाङ्‌हाॽ आभे़ल्‍ले़साङ् इःत्‍ते़म् नाःत्‍ते़म्‍मे़ॽ॥
 २ आइन् कन् पाःन्‍निन् निङ्‌वाॽ इःत्‍ते़म्‍मे़ॽ, यहवे दाङ्‌बे़ल्‍ले़ कुहे़न्‍थिम्‍मिन् खिनिॽ निङ्‌वाॽ के़घोसुम् कर खिनिॽ साहाॽरे़ निङ्‌वाॽ मे़ङ्‌घोए मे़गत्‍तुॽ॥ खुने़ॽ कुहाङ्‌वा कुमाङ्‌वा, खुने़ॽ मुक्‍साम्‍बा कुहुक्‍किन् नु सन्‍छुबा कुहुक्‍किन् खिनिॽ के़निसुम्‍माङ्‌ङे वाॽ॥
 ३ मिस्र लाजेॽ लुम्‍मो, मिस्रबा हाङ् फारो नु खुने़ॽ के़रे़क् कुलाजेॽ कुले़ःम् खुने़ॽ ओसेःन्‍धाङ् चोगुबा मिक्‍सेन् नु याःम्‍बक्‍हाॽ खिनिॽ के़निसुम्‍माङ्‌ङे वाॽ॥
 ४ मिस्रबा थक्‍सुबाहाॽ, अन्‍हाॽ नु अन्‍लाधाहाॽरे़ खिनिॽ के़म्‍नाःत्‍तिल्‍ले़ यहवे दाङ्‌बे़ल्‍ले़ हे़ःत्‍ताङ्‌बा वरःङ्‌ङोबा च्‍वाःत्‍तो खे़ङ्‌हाॽ हुम्‍सुसिआङ् सदादिङ्‌ले़ लागि मे़क्‍खुसिबा पाःन्‍निन्‍नाङ् खिनिॽ के़निसुम्‍माङ् के़वयिॽ॥
 ५ कन् ते़न्‍नो खिनिॽ मे़ङ्‌गे़त् मे़म्‍भे़न्‍ने थारिक् मुरे़ःक् खारे़ःक् थेआङ् के़होःप्‍पादे़न्‍नो खुने़ॽ थे़मा थे़मा चोगु खे़न् के़निबा खिनिॽ साहाॽ मे़ःन्॥
 ६ हे़क्‍क्‍याङ् खाम्‍बाङ्‌ङिन् मुरान् हा मे़प्‍मनाबा कुसिङ् पःक्‍खे़आङ् आक्‍खेलॽरिक् रुबेन थाःक्‍कोबा एलिआबरे़ कुस्‍सा दातान नु अबिरामे़न्, खे़ङ्‌हाॽरे़ खुन्‍छिॽ हिम्‍सयङ्‌हाॽ, साःङ्‌गाहिम्‍हाॽ नु खे़ङ्‌हाॽरे़ खुन्‍छिॽ के़रे़क् कुहिङ्‌वे़त् थक्‍साहाॽ सोसोरिक् के़रे़क् इस्राइलिहाॽरे़ खुनिॽ तगि खे़ङ्‌हाॽ लरुदेसुसिबान्‍नाङ् खिनिॽए के़निसुम्‍माङ् वाॽ॥
 ७ खिनिॽ आप्‍फेक् मिक्‍किल्‍ले़ यहवे दाङ्‌बे़ल्‍ले़ चोगुबा कन् के़रे़क् पयम् यम्‍बा याःम्‍बक्‍हाॽ खिनिॽ के़निसुम्‍माङ् वाॽरो॥



माङ्‌हुप् के़बोङ्‌बा लाजेॽओ हाङ्‌वागे़न् मुॽइसाम्


८ कल्‍ले़चोगुल्‍ले़ आङ्‌गाॽ आइन् आक्‍ख्‍यारिक् इङ्‌जाङ् पिनिङ्‌ल पत्‍ता खे़ङ्‌हाॽ के़रे़क् इःत्‍ते़म् नाःत्‍ते़म्‍मे़ॽ, हे़क्‍केलॽरिक् खिनिॽ के़धुम्‍बा पोःक्‍खे़म्‍मे़ॽआङ् यर्दन वहःङ्‌ङिन् काःक्‍ताम्‍मे़ॽ हे़क्‍क्‍याङ् युक् चोःक्‍मा के़बोङ्‌बा लाजेन् आप्‍फेक् लाजेॽ चोःक्‍मा सुक्‍ते़म्‍मे़ॽ॥
 ९ हे़क्‍क्‍याङ् यहवे दाङ्‌बे़ल्‍ले़ खिनिॽ पाधे़बाहाॽनु खे़ङ्‌हाॽ नु खे़ङ्‌हाॽरे़ खुनिॽ मुॽइदाङ्‌साहाॽ पिमासि माङ्‌हे़क् चोगुबा वे़त्‍ते़सरे़ पित्‍नु नु सक्‌वाघु के़गुङ्‌बा लाजेॽओ खिनिॽ थाःक् चाॽर॥
 १० खिनिॽ युक् चोःक्‍मा के़जोगुम्‍बा लाजेन् खिनिॽ के़लःन्‍दि के़भे़रिबा मिस्र लाजेॽ हे़क्‍तङ्‌बा मे़जोःक्‍ने़न्, खे़म्‍मोग खिनिॽ याॽरिःम्‍बा के़हेॽरुम्‍माङ् नुधि इक्‍ताप्‍पो हे़क्‍के लाङ्‌ङिल्‍ले़ च्‍वाःत् के़साःत्‍तुम् के़याक्‍तुम्॥
 ११ कर खिनिॽ युक् चोःक्‍मारे़ लागि यर्दन नाधाःम्‍बि के़बेगिर के़बत्‍छिबा लाजेःङ्‌ग कोःक्‍मा फाङ्‌जङ् नु ने़ने़बादे़न्‍नोबा लाजेॽरो, खे़प्‍मोग ताङ्‌साङ्‌बोबा च्‍वाःत्‍तिल्‍ले़ खाम्‍बेःक्‍किन् वारक्‍खुॽ॥
 १२ खे़न् लाजेन् ओमे़प्‍मा चोःक्‍मा याःम्‍बक्‍किङ्‌ग यहवे दाङ्‌बा निङ्‌वाॽफुमाङ्‌ङिल्‍ले़ए चोगुॽ॥ तङ्‌बेःल्‍ले़ कुहेःक्‍सिङ्‌माआङ्‌धो तङ्‌बेःल्‍ले़ कुनुप्‍मा थारिक्‍के यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ नुरिक् तारिक्‍काङ् खे़न् ओमे़त्‍तुॽ॥


१३ कल्‍ले़चोगुल्‍ले़ आङ्‌गाॽ आइन् खिनिॽ पिनिङ्‌बा इङ्‌जाङ्‌हाॽ नसाःन्‍साबा के़बोःक्‍खिआङ् यहवे दाङ्‌बा खिनिॽ निङ्‌वाॽफुमाङ्‌ङिन् मिःम्‍जि के़मे़त्‍तुम्‌ॽ हे़क्‍क्‍याङ् खिनिॽ के़रे़क् सिक्‍लुङ्‌माॽ नु सक्‍मा साम्‍मिल्‍ले़ कुसे़वा याःम्‍बक् के़जोगुम्‍ने़भग्र,
 १४ आङ्‌गाॽ वयाम् कुइसिःक् चुङ्‌वाःम्‍मा नु हाङ्‌वाःम्‍मोबा वहित्‍हाॽ थासुर याःन्‍दुङ्‌ॽ, हे़क्‍केलॽरिक् खिनिॽ कुजा, कुबोक् चे़ल्‍ले़क्‍सेॽ थि नु निःङ्‌गेॽ सुम्‍मा के़सुक्‍तुम्‍ल॥
 १५ आङ्‌गाॽ खिनिॽ पित् थक्‍साहाॽरे़ लागिआङ् थक्‍सा चाराम्‍मादे़न्‍नो यान् पिनिङ्‌ॽ, हे़क्‍क्‍याङ् खिनिॽ चाहा के़जोगिबा के़रे़क् कुजाहाॽ खिनिॽ के़घोसुम्‌ॽ॥


१६ कल्‍ले़चोगुल्‍ले़ खिनिॽ सिङ्‌सिङ् ये़क्‌ये़क् लॽरे़म्‍मे़ॽ, मेःन्‍ने़भग्र खिनिॽ लाःत्‍लाःत् के़मे़त्‍तासिआङ् वेॽ माङ्‌साम्‍माङ्‌हाॽ से़वा नु माङ्‌से़वा के़मे़त्‍तुम्‍सिम्‍बिला,
 १७ हे़क्‍क्‍याङ् यहवे दाङ्‌बे़ल्‍ले़ कुसाक्‍के़न्‍निन् खिनिॽ तक्‍ले़ङ्‌वाओ थारो, खे़ब्‍याङ् वहित् मे़धाने़न्‍ल हे़क्‍क्‍याङ् खाम्‍बेःक्‍को पोगुगे़न् कुजा मे़धोःक्‍ने़न्‍ल फाॽआङ् खुने़ॽ ताङ्‌साङ्‌बोबा वगेःङ्‌मान्‍ने साक्‍तुॽ, हे़क्‍क्‍याङ् यहवे दाङ्‌बे़ल्‍ले़ खिनिॽ पिमा के़इःत्‍तिबा खे़न् लाजेॽलाम् खिनिॽ हाराए के़मे़गि के़मारिॽ॥


१८ खे़ल्‍ले़ चोगुल्‍ले़ आङ्‌गाॽ कन् आबाःन्‍जाःक्‍हाॽ खिनिॽ निङ्‌वाॽओ नु सिक्‍लुङ्‌माॽओ युक्‍खे़म्‍मे़ॽ॥ खे़ङ्‌हाॽ खिनिॽ हुक्‍हाॽओ नु त्‍वाबो मिक्‍सेन् कुइसिःक् खेःक्‍खे़म्‍मे़ॽ॥
 १९ खिनिॽ हिम्‍मो के़वयिल्‍ले़, लाम्‍मो लाङ्‌गे़घेगिल्‍ले़, के़नाःम्‍मासिल्‍ले़ नु के़बोगिल्‍ले़ खिनिॽ खे़ङ्‌हाॽरे़ कुयाःम्‍बेओ पाःन्‍छुम् इङ्‌सुम् तारे़म्‍मे़ॽ खम्‍भ्‍याङ् खिनिॽ साहाॽ हुॽरे़म्‍सिम्‍मे़ॽ॥
 २० खिनिॽ हिम्‍मोबा लाम्‍धेःत्‍पुङ् नु मालाम्‍धेःत्‍हाॽओ खे़ङ्‌हाॽ साप्‍ते़म्‍मे़ॽ,
 २१ हे़क्‍केलॽरिक् खिनिॽ सुधे़बा ताक्‍थे़बाहाॽ पिमासि माङ्‌हे़क् चोगुबा लाजेॽओ खिनिॽ नु खिनिॽ मुॽइदाङ्‌साहाॽ इक्‍सादिङ् खाम्‍बेक् सम्‍धाङ् ताङ्‌साङ्‌बे़न् पत्‍ल थारिक् खुनिॽ थाःक् चाॽर॥


२२ यहवे दाङ्‌बा खिनिॽ निङ्‌वाॽफुमाङ्‌ङिन् मिःम्‍जि मे़प्‍मा, खुने़ॽ के़रे़क् कुलाम्‍मो लाङ्‌घेःक्‍मा नु खुने़ॽओ खिम्‍सिङ्‌मारे़ लागि आङ्‌गाॽ खिनिॽ इःप्‍मा नाःप्‍मारे़ लागि पिनिङ्‌ल पत्‍ताबा कन् के़रे़क् इङ्‌जाङ्‌हाॽ खिनिॽ सिङ्‌सिङ् ये़क्‌ये़क्‍काङ् के़इःत्‍तुम् के़नाःत्‍तुम्‍ने़भग्र,
 २३ यहवे दाङ्‌बे़ल्‍ले़ कन् के़रे़क् सुवाङ्‌हाॽ खिनिॽ तगिलाम् नाःत्‍तुदेसुसिॽ, हे़क्‍क्‍याङ् खिनिॽनुःल्‍ले़ यम्‍बा नु के़धुम्‍बा सुवाङ्‌हाॽ खिनिॽ के़नाःन्‍दुम्‍सिम्‌ॽ॥
 २४ खिनिॽ लाङ्‌दाप्‍पे़ल्‍ले़ के़दोॽरुम्‍बा के़रे़क् ते़न्‍हाॽ खिनिॽइन् पोःङ्‌ॽ– मुरे़ःक् खारे़ःक् थेआङ् के़होःप्‍पादे़न्‍नाङ्‌धो लेबनान थारिक्, हे़क्‍क्‍याङ् पयम् यम्‍बा वहःङ् युफ्रेतिसआङ् कत्‍ना नाम्‍धा पिसाङ्‌बा लुम्‍बा वरःङ् थारिक्‍के खिनिॽ इःन्‍दो पोःङ्‌ॽ॥
 २५ खिनिॽ तगि आत्‍तिन्‍हाॽरे़आङ् मे़न्‍धरुन्‌ॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़मे़त्‍तिबा कुइसिःक् खिनिॽ आत्‍तान् के़बेगिसाङ् के़रे़क् लाजेॽओ खिनिॽ के़म्‍गिरिआङ् यङ्‌मा मे़सि॥


२६ ओमे़त्‍ते़म्‍मे़ॽ, आइन् आङ्‌गाॽ खिनिॽ तगि हाङ्‌वागे़न् मुॽइसाम् नु माङ्‌दे साङ्‌ग्रा सेःक्‍मा सुये़म् पिनिङ्‌ल पत्‍ता॥
 २७ आङ्‌गाॽ आइन् खिनिॽ पिनिङ्‌ल पत्‍ताबा इङ्‌जाङ्‌हाॽ कुइसिःक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइङ्‌जाङ्‌हाॽ के़इःत्‍तुम् के़नाःत्‍तुम्‍ने़भग्र खिनिॽ मुॽइसाम् के़घोसुम्‌ॽ॥
 २८ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइङ्‌जाङ्‌हाॽ के़न्‍इःत्‍तुम् के़न्‍नाःत्‍तुम्‍मिन्‍नाङ् खिनिॽ कुसिङ् के़न्‍निःत्‍तुम्‍सिम्‍मे़न्‍बा माङ्‌हाॽ के़दिम्‍दुम्‍सिम्‌ॽ हे़क्‍क्‍याङ् आङ्‌गाॽ आइन् इङ्‌जाङ् पिनिङ्‌बा लाम्‍मिन् के़ले़रुम्‍ने़भग्र माङ्‌दे साङ्‌ग्राःल्‍ले़ खिनिॽ के़दे़त्‍तिॽ॥
 २९ आल्‍ल यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़लासिबा लाजेॽओ के़भे़त्‍तिॽ, खे़ब्‍याङ् खिनिॽ मुॽइसाम्‍मिन् गिरिज्‍जिम थे़गु सम्‍धाङ् हे़क्‍क्‍याङ् माङ्‌दे साङ्‌ग्राःन् चाए एबाल थे़गु सम्‍धाङ् उवा चोगे़म्‍मे़ॽ॥
 ३० (ओमे़त्‍ते़म्‍मे़ॽ, कन् ने़त्‍छि कोःक्‍माहाॽ यर्दन नाम्‍धा पिसाङ्, यर्दन ने़ने़बादे़न्‍नो के़युङ्‌बा कनानिहाॽरे़ खुन्‍छिॽ लाजेॽओ युङ्, गिलगाल ये़क्‌यक् निःत्‍ताङ् मोरेबा यहिबा सिङ्‌बुङ्‌लाम् माःङ्‌घा मे़जोःक्‍ने़न्॥)
 ३१ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ पिमा के़इःत्‍तिबा लाजेन् युक्‍मारे़ लागि यर्दन नाधाःम्‍बि खिनिॽ पेःक्‍मा के़जोगिॽ॥ आल्‍ल खे़न् ते़न्‍निन् खिनिॽ युक्‍मारे़ लागि खिनिॽ खे़प्‍मो के़युङि के़गरि,
 ३२ हे़क्‍केःल्‍ले़ आङ्‌गाॽ आइन् खिनिॽ पिनिङ्‌बा कन् के़रे़क् थिम्‍हाॽ इःप्‍मा नाःप्‍मा निङ्‌वाॽ निःन्‍धो चोगे़म्‍मे़ॽओ॥


 






लत्‍छारक् माङ्‌से़वा चोःक्‍मादे़न्



१२
 १ खिनिॽ पाधे़हाॽरे़ खुनिॽ यहवे दाङ्‌बा निङ्‌वाॽफुमाङ्‌ङिल्‍ले़ खिनिॽ युक् चोःक्‍मारे़ लागि के़बिरिबा लाजेॽओ खिनिॽ हिङ्‌हिङ् खिनिॽ सिङ्‌सिङ् ये़क्‌ये़क्‍काङ् इःप्‍मा नाःप्‍मा के़बोङ्‌बा थिम्‍हाॽ नु साम्‌योथिम्‍हाॽ हाबा कन्‍हाॽरो॥
 २ खिनिॽ युक्‍को ताःप्‍मा के़जोगुम्‍सिम्‍बा सुवाङ्‌हाॽरे़ खुन्‍छिॽ केःम्‍बा कोःक्‍मा नु थे़गु माङ्‌वाओ के़ने़बा खुन्‍छिॽ माङ्‌हाॽ से़वा मे़मे़त्‍तुसिबादे़न्‍हाॽ नु हुम्‍बे़त् कुबोराक् के़से़बा सिङ्‌बुङ् सिगाङ्‌बा के़रे़क् ते़न्‍हाॽ खिनिॽ वरे़ङ्‌ले़ङ् खाप्‍पुथ्‍यःङ् चोगे़म्‍मे़ॽ॥
 ३ खे़ङ्‌हाॽरे़ खुन्‍छिॽ नावाइत्‍लाहाॽ हे़रे़म् पिरे़म्‍सिम्‍मे़ॽ॥ खे़ङ्‌हाॽरे़ खुन्‍छिॽ सुत्‍थोबा लुङ्‌हाॽ फयःप्‍फयःप् यःप्‍से़म् पिरे़म्‍सिम्‍मे़ॽ॥ खे़ङ्‌हाॽरे़ खुन्‍छिॽ असेरा माङ्‌ङिल्‍ले़ कुसित्‍लाङ्‌हाॽ मिओ हाःन्‍दाम्‍दे़से़म्‍मे़ॽ॥ खे़ङ्‌हाॽरे़ खुन्‍छिॽ माङ् नावाइत्‍लाहाॽ सोःन्‍दे़म् पिरे़म्‍सिम्‍मे़ॽ हे़क्‍क्‍याङ् खे़न् ते़न्‍हाॽलाम् खुन्‍छिॽ मिङ् मासे़म् पिरे़म्‍सिम्‍मे़ॽ॥


४ खे़ङ्‌हाॽरे़ मे़जोगुबा परिक्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन् माङ्‌से़वा मे़मे़त्‍ते़म्‍मिन्‍ने़ॽ॥
 ५ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खुने़ॽ आप्‍फेक् कुमिङ् युङ्‌मा नु खुने़ॽ आप्‍फेक् याङ्‌धोःक्‍मारे़ लागि खिनिॽ के़रे़क् थाःक्‍हाॽओलाम्‍बा लत्‍छा ते़न्‍धिक् सेगुॽ॥ खिनिॽ आम्‍भा खे़न् ते़न्‍नो पेगे़म्‍मे़ॽ॥
 ६ हाबा खे़प्‍मोए खिनिॽ मिधिङ्‌मनादे़मनाबा सिदुङ्‌जभा, सिदुङ्‌जभा, थिबोङ्‌लक् नु मे़न्‍दोःन्‍ने मे़म्‍बोङ्‌मनाबा हुक्‌वा, माङ्‌हुप् के़जोगुम्‍बा सिदुङ्‌जभा, आप्‍फेक् निङ्‌वाॽलाम् तोःम्‍मनाबा सिदुङ्‌जभा, हे़क्‍क्‍याङ् पित्‍थक्‍सा नु मे़ल्‍लुक् मे़ःन्‍दाहाॽओबा तगि के़धाप्‍पा थक्‍साहाॽ तारे़म्‍से़ॽ॥
 ७ आम्‍भा खे़प्‍मोए खिनिॽ नु खिनिॽ हिम्‍सयङ्‌हाॽरे़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि के़जाम् के़धुङुम् हे़क्‍क्‍याङ् खिनिॽ के़जोगुम्‍बा के़रे़क् याःम्‍बक्‍को खिनिॽ के़सःत्‍तिॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हाङ्‌वागे़न् मुॽइसाम् के़बिरिआङ् वाॽ॥


८ आइन् आनिॽ के़रे़क्‍ले़ आप्‍फेःक् मिक्‍साओ कुदोःप्‍मा आलेःत्‍तुम्‍बा माङ्‌से़वा चोःक्‍मना हे़क्‍तङ्‌बा पान् खे़प्‍मो मे़जोगे़म्‍मिन्‍ने़ॽ,
 ९ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ नाःम्‍सिङ्‌मादे़न् नु लक्‍खोमा पिमा के़जोगिआङ् ने़रो, खे़प्‍मो आल्‍लसाङ् खिनिॽ मे़ङ्‌गे़त्‍ते़ के़वयिॽ॥
 १० कर यर्दन वहःङ्‌ङिन् नाधाःम्‍बि के़गाःक्‍तुम्‍माङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ पिमा के़इःत्‍तिबा लाजेन् के़युक्‍तुम्‍माङ् खे़प्‍मो के़युङिॽ, हे़क्‍क्‍याङ् खुने़ॽ खिनिॽ ताप्‍थेक् याम्‍धेक् के़युक्‍खिआङ् के़रे़क् पिसाङ्‌बा निङ्‌मिहाॽलाम् खिनिॽ नाःम्‍सिङ्‌मा के़बिरिॽ॥
 ११ खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ आप्‍फेक् कुमिङ् युङ्‌मारे़ लागि खुने़ॽ सेगुबा ते़न्‍नो आङ्‌गाॽ खिनिॽ पिनिङ्‌बा इङ्‌जाङ् खिनिॽ मिधिङ्‌मनादे़मनाबा सिदुङ्‌जभा, वयागे़न् सिदुङ्‌जभाहाॽ, खिनिॽ थिबोङ्‌लक्, तोःम्‍माए के़बोङ्‌बा हुक्‌वाहाॽ नु खिनिॽ यहवे दाङ्‌बे़ल्‍ले़ कुलागि माङ्‌हुप् के़जोगुम्‍बा नुःब्‍नुबा पाःन्‍हाॽ तारे़म्‍मे़ॽ॥
 १२ हे़क्‍क्‍याङ् खिनिॽ, खिनिॽ साहाॽ, योःग्‍बा योःग्‍माहाॽ नु खिनिॽ ये़क्‌यक्‍को के़वाॽबा आप्‍फेक् खुन्‍छिॽ लक् नु लाजेॽसिङ्‌बुङ् मे़ङ्‌गप्‍मनाबा ले़बिःल्‍ले़ कुमुॽइदाङ्‌साहाॽ, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि सोसोत्‍लराङ् चोगे़म्‍मे़ॽ॥
 १३ सिङ्‌सिङ् ये़क्‌ये़क्‍काङ् वये़म्‍मे़ॽ॥ खिनिॽ मिधिङ्‌मनादे़मनाबा सिदुङ्‌जभान् च्‍याज्‍या खिनिॽ सिराॽगे़धाङ्‌बादे़न्‍नो मे़दोःन्‍दे़म्‍मिन्‍ने़ॽ॥
 १४ कर यहवे दाङ्‌बे़ल्‍ले़ खिनिॽ थाःक्‍कोलाम् सेगुबादे़न्‍नोरक् तोःन्‍दे़म्‍मे़ॽ, हे़क्‍क्‍याङ् आङ्‌गाॽ इङ्‌जाङ् पिनिङ्‌ल पत्‍ताबा के़रे़क् याःम्‍बक्‍हाॽआङ् खे़प्‍मो चोगे़म्‍मे़ॽ॥


१५ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिबा हाङ्‌वागे़न् मुॽइसाम् कुइसिःक् खिनिॽ आत्‍तिन् ये़क्‌यक्‍कोसाङ् खिनिॽ निङ्‌वाॽ के़जोगुम्‍बा यारिक् खिनिॽ सुत्‍थो थक्‍साहाॽ से़प्‍मासिआङ् चामा के़सुक्‍तुम्‌ॽ- स्‍याःक्‍पा नु पेःङ्‌वा सा के़जाम्‍बा कुइसिःक्, थिम् के़त्‍ल सुत्‍थो नु आसुत्‍थो आत्‍तिन् मनाःल्‍ले़साङ् खे़न् चामा सुक्‍तुॽ॥
 १६ माक्‍खिन्‍लक् मे़जाम्‍मिन्‍ने़ॽ॥ खे़न् च्‍वाःत् कुइसिःक् खाम्‍बाङ्‌ङो हुक्‍खे़म्‍देसे़म्‍मे़ॽ॥
 १७ खिनिॽ आप्‍फेक् ये़क्‌यक्‍को पोगुगे़न् कुजा, कुबोक् चे़ल्‍ले़क्‍सेॽ थि नु निःङ्‌गेःल्‍ले़ थिबोङ्‌लक्, इग्र पित्‍थक्‍सा किग्र मे़ल्‍लुक् मे़ःन्‍दाहाॽलाम् तगि के़धाप्‍पा थक्‍सा, इग्र माङ्‌हुप् के़जोगुम्‍बा कुभा पान् किग्र आप्‍फेक् निङ्‌वाॽओबा सिदुङ्‌जभा इग्र तोःम्‍माए के़बोःड्‌बा सिदुङ्‌जभान् खिनिॽ आप्‍फेक् ये़क्‌यक्‍को मे़जाम्‍मिन्‍ने़ॽ॥
 १८ परुमाल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सेगुबादे़न्‍नो खुने़ॽ कुदगि खिनिॽ, खिनिॽ साहाॽ, योःग्‍बा योःग्‍मा नु खिनिॽ ये़क्‌यक्‍को के़वाॽबा ले़बिःल्‍ले़ कुमुॽइदाङ्‌साहाॽरे़ खे़ङ्‌हाॽ चे़म्‍मे़ॽ, खे़ब्‍याङ् खिनिॽ के़जोगुम्‍बा के़रे़क् याःम्‍बक्‍को यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि सोसोत्‍लराङ् चोगे़म्‍मे़ॽ॥
 १९ सिङ्‌सिङ् ये़क्‌ये़क् वये़म्‍मे़ॽ, हे़क्‍क्‍याङ् खिनिॽ आप्‍फेक् लाजेॽओ के़वयिर थारिक् ले़बिःल्‍ले़ कुमुॽइदाङ्‌साहाॽ पे़ल्‍ले़ङ् मे़मे़त्‍ते़म्‍सिम्‍मे़न्‍ने़ॽ॥


२० आल्‍ल यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमाङ्‌हुप् कुइसिःक् खिनिॽ इःन्‍दोन् फोसु के़बिरिॽ, हे़क्‍क्‍याङ् खिनिॽ सा चाम्‍बे़गो के़लॽरिआङ् अक्‍खे के़बाःत्‍तुम्‌ॽ, “आनिगे सा चाम्‍बे़,” हे़क्‍केःल्‍ले़ खिनिॽ चामा निङ्‌वाॽ के़जोगुम्‍बा यारिक् चे़म्‍मे़ॽ॥
 २१ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ आप्‍फेक् कुमिङ् युङ्‌मारे़ लागि लत्‍छा ते़न् खुने़ॽ सेगुॽ, खे़न् माःङ्‌ने़भग्र, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिबा पित्‍थक्‍सा नु मे़ल्‍लुक् मे़ःन्‍दाहाॽ से़रे़म्‍सिम्‍मे़ॽ, खे़ब्‍याङ् आङ्‌गाॽ इङ्‌जाङ् पिनिङ्‌बा कुइसिःक् आप्‍फेक् ये़क्‌यक्‍को चाहा के़जोगिबा यारिक् चे़म्‍मे़ॽ॥
 २२ स्‍याःक्‍पा इग्र पे़ःङ्‌वा के़जाम्‍बा इसिःक् खे़ङ्‌हाॽआङ् चे़म्‍मे़ॽ– थिम् के़त्‍ल सुत्‍थो इग्र आसुत्‍थो मना हाःत्‍ले़साङ् खे़न् चामा सुक्‍तुॽ॥
 २३ माक्‍खिॽइन् आप्‍फाल्‍ले़आङ् मे़जे़म्‍मिन्‍ने़ॽ, थेआङ्‌भे़ल्‍ले़ माक्‍खिङ्‌ग हिङ्‌मन्‍लो, हे़क्‍क्‍याङ् साःन्‍नु सोरिक् हिङ्‌मन् चामा मे़नुॽने़न्॥
 २४ खिनिॽ खे़न् माक्‍खिन् चामा मे़नुॽने़न्॥ च्‍वाःत् हे़क्‍के खे़न् खाम्‍बाङ्‌ङो हुक्‍खे़म्‍देसे़म्‍मे़ॽ॥
 २५ खिनिॽ खे़न् मे़जाम्‍मे़न्‍ने़ॽ, हे़क्‍क्‍याङ् यहवे दाङ्‌बाल्‍ले़ कुमिक्‍साओ थेःन् कुदोःप्‍मा वाॽ खे़न् खिनिॽ के़जोगुम्‍बाल्‍ले़ चोगुल्‍ले़ खिनिॽ नु खिनिॽ याङ्‌सिबा मुॽइदाङ्‌साहाॽ मे़नुॽमे़दार॥


२६ खिनिॽ के़दोःन्‍दुम्‍बा हुक्‌वाहाॽ नु माङ्‌हुप् के़जोगुम्‍बा सिदुङ्‌जभाहाॽ याङ्‌ङासिम्‍मे़ॽआङ् यहवे दाङ्‌बे़ल्‍ले़ सेगुबादे़न्‍नो पेगे़म्‍मे़ॽ॥
 २७ खिनिॽ मिधिङ्‌मनादे़मनाबा सिदुङ्‌जभा साहाॽ नु माक्‍खिन् ने़प्‍माङ् यहवे दाङ्‌बा खिनिॽ निङ्‌वाॽफुमाङ्‌ङो तोःम्‍मा ले़त्‍ति तोःम्‍मादे़न्‍नो तोःन्‍दे़म्‍मे़ॽ॥ सिदुङ्‌जभा माक्‍खिन् यहवे दाङ्‌बा खिनिॽ निङ्‌वाॽफुमाङ्‌ङो तोःम्‍मा ले़त्‍ति तोःम्‍मादे़न्‍निल्‍ले़ कुबेसाङ् के़हुक्‍खुम् के़देसुम्‍ल पोःङ्‌ॽ॥ सान् चाए खिनिॽ चामा के़सुक्‍तुम्‌ॽ॥
 २८ आङ्‌गाॽ खिनिॽ इङ्‌जाङ् पिनिङ्‌ल पत्‍ताबा थिम्‍हाॽ इःप्‍मा नाःप्‍मारे़ लागि निङ्‌वाॽ पिरे़म्‍मे़ॽ, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमिक्‍साओ थेःन् नुबा नु कुदोःप्‍मा चोक् खे़न् खिनिॽ के़जोगुम्‍बाल्‍ले़ चोगुल्‍ले़ खिनिॽ नु याङ्‌सिबा खिनिॽ मुॽइदाङ्‌साहाॽ मे़नुॽमे़दाररो॥



नावाइत्‍लाहाॽ से़वा मे़प्‍मासि मे़नुॽने़न्


२९ खिनिॽ ते़न्‍धङ् के़जोगिआङ् नाःप्‍मादे़मा के़जोगुम्‍सिम्‍बा मे़न्‍छाम् सुवाङ्‌हाॽ, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़ङ्‌हाॽ खिनिॽ तगाङ्‌ङे मे़क्‍खुसिॽ॥ कर खे़ङ्‌हाॽ के़नाःत्‍तुम् के़देसुम्‍सिम्‍माङ् आल्‍ल खुन्‍छिॽ लाजेॽओ के़युङिॽ,
 ३० हे़क्‍केःल्‍ले़ खिनिॽ सिङ्‌सिङ् ये़क्‌ये़क् युङे़म्‍मे़ॽ, हे़क्‍क्‍याङ् खे़ङ्‌हाॽ मे़मे़क् मे़जुःत्‍ताङ् खे़ङ्‌हाॽरे़ खुनिॽ साक्‍थिम्‍मो खिनिॽ मे़ध्‍ये़म्‍मिन्‍ने़ॽ, हे़क्‍क्‍याङ् अक्‍खे़ मे़लॽरे़म्‍मिन्‍ने़ॽ, “कन् सुवाङ्‌हाॽरे़ खुन्‍छिॽ माङ्‌साम्‍माङ्‌हाॽ आक्‍खेलॽरिक्‍ने माङ्‌से़वा मे़मे़त्‍तुसिबे?” खे़ङ्‌हाॽरे़ खुन्‍छिॽ माङ्‌साम्‍माङ्‌हाॽरे़ पाःन्‍नो कुसिङ् निःप्‍मा निङ्‌वाॽ मे़जोगे़म्‍मिन्‍ने़ॽ॥ आनिगे़आङ् हे़क्‍केए चोगुम्‍बे़ मे़लॽरे़म्‍मिन्‍ने़ॽ॥
 ३१ खे़ङ्‌हाॽरे़ मे़जोगुबा हे़क्‍के़ यहवे दाङ्‌बा खिनिॽ निङ्‌वाॽफुमाङ्‌ङिन् माङ्‌से़वा मे़मे़त्‍ते़म्‍मिन्‍ने़ॽ, थेआङ्‌भे़ल्‍ले़ खे़ङ्‌हाॽरे़ खुन्‍छिॽ माङ्‌साम्‍माङ्‌हाॽ से़वा मे़मे़त्‍तुसिल्‍ले़ खे़ङ्‌हाॽरे़ के़रे़क् परिक्‍पा सिक्‍के़ले़ःङ्‌बा पाःन्‍हाॽ मे़जोगुॽ, यहवे दाङ्‌बे़ल्‍ले़ खे़न् चिःत्‍तुॽ॥ खे़ङ्‌हाॽरे़ खुन्‍छिॽ माङ्‌हाॽरे़ लागि खुन्‍छिॽ साहाॽआङ् मिओ सिदुङ्‌जभा मे़जोगुसिॽ॥


३२ खे़ल्‍ले़ चोगुल्‍ले़ आङ्‌गाॽ पिनिङ्‌ल पत्‍ताबा के़रे़क् इङ्‌जाङ्‌हाॽ इःप्‍मा नाःप्‍मारे़ लागि सिङ्‌सिङ् ये़क्‌ये़क् लॽरे़म्‍मे़ॽ॥ खे़ङ्‌हाॽओ कुभा थे़माआङ् मे़योॽरे़म्‍मिन्‍ने़ॽ, इग्र कुभा थे़माआङ् मे़घे़ःक्‍खे़म्‍मिन्‍ने़ॽओ॥


 






नावाइत्‍ला से़वा मे़प्‍मा मे़ःन् के़लॽबा साम्‍दिङ्



१३
 १ खिनिॽ लुम्‍मो कुभा माङ्‌निङ्‌वाॽपान् पाःप्‍मा इग्र ताॽदि से़प्‍माङ् माक्‍पा निङ्‌वाॽ के़माबा मिक्‍सेन् इग्र निङ्‌वाॽ के़माबा याःम्‍बक् ओःन्‍धाक्‍मा ताम्‍सिङ् चोक्,
 २ हे़क्‍क्‍याङ् खे़ल्‍ले़ पाःत्‍तुबा मिक्‍सेःन्‍निन् इग्र ने़हिनिङ्‌वाॽरे़ मे़न्‍धाप्‍मनाबा पाःन्‍निन् पोःङ्‌ॽ हे़क्‍क्‍याङ् (खिनिॽ तगि कुसिङ् के़न्‍निःत्‍तुम्‍सिम्‍मिन्‍बा) “वेॽ माङ्‌साम्‍माङ्‌हाॽ तिम्‍दुम्‍सिम् हे़क्‍क्‍याङ् खे़ङ्‌हाॽ माङ्‌से़वा मे़त्‍तुम्‍सिम्” खे़ल्‍ले़ हे़क्‍के पाःत्‍तुने़भग्र,
 ३ खिनिॽ खे़न् माङ्‌निङ्‌वाॽपान् के़बाःप्‍पा इग्र ताॽदि से़प्‍माङ् के़माक्‍पे़ल्‍ले़ कुबाःन्‍निन् मे़घे़प्‍से़म्‍मिन्‍ने़ॽ॥ खे़ङ्‌ग यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽ के़रे़क् सिक्‍लुङ्‌माॽ नु निङ्‌वाःल्‍ले़ मिःम्‍जि के़मे़त्‍तुम्‍बि के़म्‍मे़त्‍तुम्‍मिन्‍बि फाॽआङ् खिनिॽ निङ्‌वाॽ साॽरुबारो॥
 ४ खिनिॽग यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलाम्‍मो लाङ्‌घेगे़म्‍मे़ॽ, खुने़ॽनु किसे़म्‍मे़ॽ, खुने़ॽ कुइङ्‌जाङ्‌हाॽ इःत्‍ते़म् नाःत्‍ते़म्‍मे़ॽ, खुने़ॽ कुबाःन्‍जाक्‍हाॽ खे़प्‍से़म्‍मे़ॽ, खुने़ॽ कुसे़वा याःम्‍बक् चोगे़म्‍मे़ॽ हे़क्‍क्‍याङ् खुने़ॽओए खिम्‍मासिम्‍मे़ॽ॥
 ५ कर कन् माङ्‌निङ्‌वाॽपान् के़बाःप्‍पा इग्र ताॽदि से़प्‍माङ् के़माक्‍पे़न् से़प्‍माए पोःङ्‌ॽ, थेआङ्‌भे़ल्‍ले़ योक् के़म्‍जोगिबा मिस्र लाजेॽलाम् खिनिॽ चोःक्‌युम्‍भो के़बिबाआङ् के़लःप्‍पा के़भे़प्‍पा यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ इङ्‌जाङ् के़बिरिबा लाम्‍मोलाम् खिनिॽ हुमा पङमारे़ लागि खे़ल्‍ले़ खुने़ॽ कुबिफ्‍युङ् चोःक्‍मा के़हुसि॥ कम्‍भलॽरिक् खिनिॽ लुम्‍मोलाम् ताप्‍फे़ःम्‍बा पाःन्‍निन् खे़त्‍ताम्‍मे़ॽ॥


६ खिनिॽ आप्‍फेक् फुॽनुसाॽ, खिनिॽ ये़म्‍बित्‍छा मे़न्‍छुमा साहाॽ, खिनिॽ लुङ्‌माॽ के़दुक्‍तुम्‍सिम्‍मा मेःत्‍हाॽ इग्र निःत्‍ताङ्‌बा ते़ःङ्‌जुम्‍हाॽरे़आङ् खिनिॽ पाधे़बाहाॽलाम् कुसिङ् के़न्‍निःत्‍तुम्‍सिम्‍मिन्‍बा वेॽ माङ्‌हाॽ माङ्‌से़वा मे़त्‍तुम्‍सिम्‌ॽ फाॽआङ् खिनिॽ स्‍वाःत् के़म्‍ले़मिने़भग्र–
 ७ खिनिॽ कब्रिङ् पिसाङ् के़युङ्‌बा मनाहाॽरे़ खुन्‍छिॽ निःत्‍ताङ्‌बा माङ्‌सिसाङ् माःङ्‌घाबासिसाङ्, लाजेःल्‍ले़ लत्‍छा कुयाओबा पोङ्‌साङ् किग्र वेॽ कुयाओबा पोङ्‌साङ्–
 ८ खे़न् इङ्‌ले़क्‍स्‍वाबे़ल्‍ले़ कुबाःन्‍निन् मे़घे़प्‍से़म्‍मिन्‍ने़ॽ, खे़न् मे़दिम्‍दे़म्‍मिन्‍ने़ॽ॥ परुमाल्‍ले़ लुङ्‌माॽ मे़न्‍दुक्‍के, मे़म्‍माॽए इग्र मे़न्‍छे़ःप्‍पे
 ९ खिनिॽ खे़न् से़क्‍खासाङ् के़से़रुम्‍लए पोःङ्‌ॽ॥ खे़ने़ॽए तगि खे़न् मनान् लुङ्‌ङिल्‍ले़ ले़प्‍ते़ॽ हे़क्‍क्‍याङ् वेॽहाॽरे़आङ् लुङ्‌ङिल्‍ले़ मे़ले़प्‍तुर॥
 १० खिनिॽ खे़न् हदॽ सिर थारिक् लुङ्‌ङिल्‍ले़ ले़प्‍ते़म्‍मे़ॽ, थेआङ्‌भे़ल्‍ले़ योक् लाजेॽ मिस्रलाम् खिनिॽ के़लःप्‍पा के़भे़प्‍पा यहवे दाङ्‌बा निङ्‌वाॽफुमाङ्‌लाम् खे़ल्‍ले़ खिनिॽ लाम्‍भोःप्‍मा के़गोःत्‍ति॥
 ११ कम्‍भलॽरिक् के़रे़क् इस्राइलिहाॽरे़ कन् मे़घे़प्‍सुआङ् मे़गिरो, हे़क्‍क्‍याङ् खिनिॽ लुम्‍मो अक्‍तङ्‌बा ताप्‍फे़ःम्‍बा याम्‍मो हाःत्‍ले़आङ् मे़जोगुन्‌ॽ॥


१२ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युङ्‌मारे़ लागि पिमा के़इःत्‍तिबा कुभा ये़क्‌यक्‍को
 १३ कुभा कुसुम् मे़न्‍दम्‍मनाबा मनाहाॽ मे़ये़म्‍सिङ्‌ङाङ् खे़प्‍मो के़युङ्‌बाहाॽ “आप्‍फाल्‍ले़आङ् कुसिङ् मे़न्‍निःत्‍तेबा माङ्‌हाॽ माङ्‌से़वा मे़त्‍तुम्‍सिम्” मे़मे़त्‍तुसिआङ् मे़हुसुसिबा खिनिॽ के़घे़प्‍सुम्‍ने़भग्र,
 १४ सेःन्‍दोसे़म्‍से़ॽ, हक्‍साम्‍मे़ॽ कोःत्‍ते़म्‍मे़ॽ हे़क्‍क्‍याङ् साॽराम्‍मे़ॽ, खे़म्‍ब्‍याङ् हे़क्‍तङ्‌बा याम्‍गे़सिङ्‌बा याःम्‍बक् खिनिॽ लुम्‍मो से़क्‍खाए पोःक्‍खे़बाने़भग्र,
 १५ खिनिॽ खे़न् ये़क्‌यक्‍को के़युङ्‌बाहाॽ नु खे़ङ्‌हाॽरे़ खुन्‍छिॽ के़रे़क् पित्‍थक्‍साहाॽ ताभेःल्‍ले़ च्‍ये़प्‍ते़म् से़रे़म्‍सिम्‍मे़ॽ हे़क्‍क्‍याङ् खे़न् ये़क्‌यक्‍किन् वरे़ङ्‌ले़ङ् मे़क्‍खे़म्‍मे़ॽ॥
 १६ खे़प्‍मोबा के़रे़क् सामापुमाहाॽआङ् ये़क्‌यक्‍किल्‍ले़ कुलुम्‍मो फुक्‍खे़म्‍मे़ॽआङ् खे़न् ये़क्‌यक्‍किन् नु सामापुमाहाॽ सोसोरिक् खाप्‍पुथ्‍यःङ् मिधिक्‍खे़म्‍देसे़म्‍मे़ॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि खे़न् मिधिङ्‌मनादेमनाबा सिदुङ्‌जभा कुइसिःक् पोःङ्‌ॽ॥ खे़न् सदादिङ्‌ले़ लागि खाप्‍पुथ्‍यःङ् पोङ्‌ल हे़क्‍क्‍याङ् खे़न् याम्‍मो मे़न्‍जोगुन्‍ल॥
 १७ खाप्‍पुथ्‍यःङ् चोःक्‍मारे़ लागि से़म्‍मनाबा थे़मा पाःन्‍हाॽआङ् खिनिॽ मे़देॽरे़म्‍मिन्‍ने़ॽ, हे़क्‍क्‍याङ् यहवे दाङ्‌बे़ल्‍ले़ साॽरिक् किप्‍मा के़घुबा कुस्‍साक्‍के़न्‍निन् चिप्‍तुॽ॥ खुने़ॽ खिनिॽ लुङ्‌गुम्‌ ओःन्‍गे़धाक्‍तिॽ हे़क्‍क्‍याङ् लुङ्‌माॽ के़दुक्‍तिआङ् खिनिॽ पाधे़बाहाॽनु चोगुबा कुमाङ्‌हुप् इसिःक् खुने़ॽ खिनिॽ यरिक् के़भोसिॽ,
 १८ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुबान् के़घे़म्‍बा के़बोःक्‍खिआङ् आइन् आङ्‌गाॽ खिनिॽ पिनिङ्‌ल पत्‍ताबा आइङ्‌जाङ् कुइसिःक् खुने़ॽ के़रे़क् कुइङ्‌जाङ्‌हाॽ खिनिॽ के़इःत्‍तुम् के़नाःत्‍तुम् हे़क्‍क्‍याङ् खुने़ॽ कुमिक्‍साओ कुदोःप्‍मा याःम्‍बक् के़जोगुम्‍लो॥


 






मे़न्‌वाॽमनाबा ने़त्‍युक्‍मा साक्‍थिम्



१४
 १ खिनिॽग यहेवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमुॽइदाङ्‌सानिङ्॥ के़सिबाहाॽरे़ खुन्‍छिॽ लागि खिनिॽ मेरिङ् मे़धक्‍ते़म्‍मिन्‍ने़ॽ, थे़गेःक्‍को तगाङ् ले़प्‍माङ्‌बान् मे़नःक्‍खे़म्‍मिन्‍ने़ॽ॥
 २ थेआङ्‌भे़ल्‍ले़ खिनिॽग यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़सेःन्‍दिबा सुवाङ्‌निङ्‌लो॥ यहवे दाङ्‌बे़ल्‍ले़ इक्‍सादिङ् खाम्‍बेःक्‍मो के़वाॽवाॽबा के़रे़क् मे़न्‍छाम् सुवाङ्‌हाॽलाम् खिनिॽए खुने़ॽ इमे़ल्‍लुङ्‌बा कुयाङ्‌साकुन्‍धे पोङ्‌से़ के़सेगिआङ् वाॽरो॥



सुत्‍थो नु आसुत्‍थो थक्‍सापुसाहाॽ


(ले़बि ११:१-४७)


३ आत्‍तिन् याम्‍गे़सिङ्‌बा पाःन्‍हाॽआङ् खिनिॽ मे़जे़म्‍मिन्‍ने़ॽ॥
 ४ खिनिॽ चामा के़नुॽबा थक्‍साहाॽ हाबा कन्‍हाॽएरो– कुम्‍बाबा पित्, मे़ल्‍लुक्, मे़ःन्‍दा,
 ५ पे़ःङ्‌वा, स्‍याःक्‍पा, कुदाङ् के़युङ्‌बा स्‍याःक्‍पा, ताम्‍भुङ् मे़ःन्‍दा, ताम्‍भुङ् थुःम्‍बा, ताङ्‌गेःम्‍बा स्‍याःक्‍पा नु नाङ्‌जङ्‌लुङ्‌ङोबा मे़ल्‍लुक्॥
 ६ थक्‍साहाॽओबा ने़त्‍छि कुलक्‍को कुलाङ् तोॽभेःत् के़से़बा नु कुजा के़अम्‍बान् खिनिॽ चामा नुॽ॥
 ७ कर कुजा के़अम्‍बा नु नुरिक् कुलाङ् तोॽभेःत् मे़न्‍छे़मनाबाहाॽओ कन्‍हाॽ मे़ज्‍ये़म्‍मिन्‍ने़ॽ– उमे, फःत्‍ता, कुमि के़होःप्‍पा सुबा– थेआङ्‌भे़ल्‍ले़ कन्‍हाॽरे़ कुजाग मे़अन्‍दु कर खुन्‍छिॽ लाङ्‌तोॽभेःत् के़से़म्‍बा मे़बत्‍ने़न्॥ कन्‍हाॽ खिनिॽ लागि थिम् कुइसिःक् आसुत्‍थो मे़जोक्॥
 ८ फाक्‍किन्‍नाङ् आसुत्‍थो चोक्, थेआङ्‌भे़ल्‍ले़ खे़ल्‍ले़ कुलाङ् तोॽभे़ःत्‍तिन् के़से़म्‍बाग पत् कर खे़ल्‍ले़ कुजा मे़अन्‍दुन्‌ॽ॥ खे़ङ्‌हाॽ खिनिॽ लागि आसुत्‍थो मे़जोक्॥ खे़न् थक्‍सा साहाॽ खिनिॽ मे़जे़म्‍मिन्‍ने़ॽ, खे़न् कुसिवे़त् थक्‍साहाॽ मे़सुसे़म्‍मिन्‍ने़ॽ॥


९ च्‍वाःत्‍तो के़याक्‍पाहाॽओ कुलाप् नु कुसेःक् के़बप्‍पाहाॽ खिनिॽ चामा नुॽ॥
 १० कर कुलाप् नु कुसेःक् मे़म्‍बप्‍मनाबाहाॽ खिनिॽ मे़जे़म्‍मिन्‍ने़ॽ॥ खे़ङ्‌हाॽ खिनिॽ लागि आसुत्‍थो मे़जोक्॥


११ सुत्‍थो पुसा आत्‍तिन्‍छाङ् खिनिॽ चामा नुॽ॥
 १२ कर खिनिॽ चामा मे़न्‍नुॽमनाबाहाॽग कन्‍हाॽएरो– कक्‍कफिःक्‍मा, किथ नु कुमाक्‍ला किथ,
 १३ के़रे़क् परिक्‍पा कुहे़ःत्‍ला मया, हे़क्‍क्‍याङ् कुमाक्‍ला किथ,
 १४ के़रे़क् परिक्‍पा काःक्‌वा,
 १५ यम्‍बा फक्‍थिःम्‍बा, कुलुलु के़लॽबा फक्‍थिःम्‍बा, नु वरःङ्‌ङोबा पु, के़रे़क् परिक्‍पा फिःत्‍चो,
 १६ चुक्‍पा फक्‍थिःम्‍बा, यम्‍बा फक्‍थिःम्‍बा, कुभरा फक्‍थिःम्‍बा,
 १७ मुरे़ःक् खारे़ःक् थेआङ् के़होःप्‍पा ये़ःङ्‌घादे़न्‍नोबा फक्‍थिःम्‍बा, ङा के़जाबा मया, च्‍वाःत्‍तो के़याक्‍पा काःक्‌वा,
 १८ वरःङ्‌वा, के़रे़क् परिक्‍पा लिलिवा, सिङ्‌धक्‍थक्‌वा नु ने़क्‌वा मे़वाराप्॥


१९ कुलुप् कुलुप्‍पो के़बे़बा के़रे़क् फेॽबाःत्‍हाॽ खिनिॽ लागि आसुत्‍थो मे़जोक्॥ खे़ङ्‌हाॽ मे़जे़म्‍सिम्‍मिन्‍ने़ॽ॥
 २० कर कुलाप् के़बप्‍पा के़रे़क् वरि के़लॽबा पाःन्‍हाॽ खिनिॽ चामा नुॽ॥


२१ खिनिॽ थे़माःन् कुसिवे़त् के़घोसुम्‌ॽ, खिनिॽ खे़न् मे़जे़म्‍मिन्‍ने़ॽ॥ खिनिॽ ये़क्‌यक्‍को के़युङ्‌बा वेॽ लाजेॽबा मनान् खे़न् पिमा के़सुक्‍तुम्‌ॽ, हे़क्‍क्‍याङ् खुने़ॽ खे़न् चःल्‍ले़ नुॽ, इग्र खिनिॽ खे़न् के़घोसुम्‍बा कुसिवे़त्‍ते़न् कुभा वेॽ लाजेॽबा मनाओ सङ्‌मा के़सुक्‍तुम्॥ कर खिनिॽग यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि के़सेःन्‍दिबा सुवाङ्‌निङ्‌लो॥


मे़ःन्‍दसाःत् सान् कुम्‍मारे़ कुनुओ मे़धोःक्‍ते़म्‍मिन्‍ने़ॽओ॥



थिबोङ्‌लक् तोःम्‍मा थिम्


२२ तङ्‌बे थक्‍मा इक्‍ताप्‍हाॽओ के़धोःक्‍पा के़रे़क् पोगुगे़न् कुजाहाॽलाम् खिनिॽ थिबोङ्‌लक् से़म्‍मा खिनिॽ निङ्‌वाॽ मे़भेःत्‍छे़म्‍मिन्‍ने़ॽ॥
 २३ आत्‍तिन् ते़न्‍नो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खुने़ॽ कुमिङ्‌ङो कुयुङ्‌मादे़न्‍निल्‍ले़ लागि सेगु, आम्‍भा खे़प्‍मो खिनिॽ कुजा, चे़ल्‍ले़क्‍सेॽ थि नु निःङ्‌गेल्‍ले़ थिबोङ्‌लक् हे़क्‍क्‍याङ् खिनिॽ पित्‍थक्‍साहाॽ नु मे़ल्‍लुक् मे़ःन्‍दाहाॽरे़ तगि मे़धाप्‍तुसिबा साहाॽ खुने़ॽ कुदगि चे़म्‍मे़ॽ॥ कम्‍भलॽरिक्‍के आप्‍फाल्‍ले़साङ् यहवे दाङ्‌बा खिनिॽ निङ्‌वाॽफुमाङ्‌ङिन् किप्‍मा के़हुॽआसिॽ॥
 २४ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हाङ्‌वागे़न् मुॽइसाम् के़बिरिआङ् वाॽ, हे़क्‍क्‍याङ् खिनिॽ थिबोङ्‌लक्‍किन् पङ्‌मा तेॽमा के़न्‍छुक्‍तुम्‍मिन्‌ॽ, थेआङ्‌भे़ल्‍ले़ खिनिॽ थिबोङ्‌लक्‍किन् तेॽमारे़ लागि खुने़ॽ सेगुबा खुने़ॽ कुमिङ्‌ङोबा युङ्‌दे़न्‍निन् साॽरिक् माःङ्‌ने़भग्र,
 २५ खिनिॽ थिबोङ्‌लक्‍किन् सङ्‌घे़म्‍मे़ॽआङ् याङ्‌ङिन् खिनिॽ हुक्‍को याङ्‌ङासिम्‍मे़ॽ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सेगुबादे़न्‍नो पेगे़म्‍मे़ॽ॥
 २६ आप्‍फेक् खिनिॽ निङ्‌वाॽ इसिःक् पित्‍थक्‍सा, मे़ल्‍लुक्, चे़ल्‍ले़क्‍सेॽ के़दुम्‍बा थि इग्र वेॽ थि, च्‍यासाङ् आम्‍भा खे़न् याङ्‌ङिल्‍ले़ इङे़म्‍मे़ॽ खम्‍भ्‍याङ् खिनिॽ हिम्‍सयङ्‌हाॽनु यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि चाम्‍मे़ॽआङ् सोसोत्‍लराङ् चोगे़म्‍मे़ॽ॥
 २७ खिनिॽ ये़क्‌यक्‍को के़युङ्‌बा ले़बिःल्‍ले़ कुमुॽइदाङ्‌साहाॽ निङ्‌वाॽ मे़भेःत्‍छे़म्‍सिम्‍मिन्‍ने़ॽ, थेआङ्‌भे़ल्‍ले़ खे़ङ्‌हाॽरे़ खुन्‍छिॽ आप्‍फेक् थे़माआङ् लक् इग्र खोमा लक् मे़ङ्‌गत्‍तुन्‌ॽ॥


२८ तङ्‌बे सुम्‍सि केत् थक्‍मा कुनुप्‍मो तङ्‌बे तङ्‌बेबा खिनिॽ के़रे़क् पोगुगे़न् कुजाहाॽरे़न् थिबोङ्‌लक्‍किन् ये़क्‌यक्‍कोबा चाधाःङ्‌ङो युक्‍खे़म्‍मे़ॽ,
 २९ खिनिॽ ये़क्‌यक्‍को के़युङ्‌बा थे़माआङ् लक् इग्र खोमा लक् मे़ङ्‌गप्‍मनाबा ले़बिःल्‍ले़ कुमुॽइदाङ्‌साहाॽ, हे़क्‍क्‍याङ् वेॽ लाजेॽबा, ये़त्‍छा होॽदोःक् नु मेमेदुमाहाॽ पिरे़म्‍सिम्‍मे़ॽ, खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़रे़क् याःम्‍बक्‍को खिनिॽ हाङ्‌वागे़न् मुॽइसाम् के़बिरिररो॥


 






नुसिगेक्‍पा तङ्‌बे


(ले़बि २५:१-७)



१५
 १ नुसि तङ्‌बे केत् थक्‍मा कुनुप्‍मो सिङ्‌नात् के़देॽबान् ले़प्‍मादेमा पोःङ्‌ॽ॥
 २ खे़न् कम्‍भलॽरिक् चोःक्‍मा पोःङ्‌ॽ– सिङ्‌नात् के़बिबा के़रे़क्‍ले़ खुन्‍छिॽ काॽइ सोॽधोःक् फुॽनुसाॽ इस्राइलिहाॽ मे़बिरुसिबा सिङ्‌नात्‍तिन् मे़ले़रु मे़देसुर॥ खे़ल्‍ले़ खुने़ॽ आप्‍फेक् लाजेॽबा फुॽनुसाॽहाॽ सिङ्‌नात् नुःक्‍मारे़ लागि के़साक्‍पा मे़जाःत्‍तुसिन्‍ल, थेआङ्‌भे़ल्‍ले़ यहवे दाङ्‌बे़ल्‍ले़ कुसिङ्‌नात् ले़प्‍मि खोमा ये़म् उवा पोःक्‍खे़आङ् वाॽ॥
 ३ वेॽ लाजेॽबा मनान् नाःक्‍मा के़सुक्‍तुम्, कर खिनिॽ फुॽनुसाॽहाॽरे़ मे़देॽरुबा सिङ्‌नात्‍तिन् ले़रे़म्‍देसे़म्‍मे़ॽ॥


४ थेआङ्‌भे़ल्‍ले़ खिनिॽ युक्‍को के़बिरिबा लाजेॽओ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ से़क्‍खाए मुॽइसाम् के़बिरिॽ, खिनिॽओ हाःत्‍ताङ् याङ्‌गे़साॽबा मे़बोङ्‌ने़न्॥
 ५ आङ्‌गाॽ आइन् इङ्‌जाङ् पिनिङ्‌बा यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुबाःन्‍जाक्‍किन् सिङ्‌सिङ् ये़क्‌ये़क्‍काङ् के़इःत्‍तुम् के़नाःत्‍तुम्‍ने़भग्र खुने़ॽ कन् चोगुॽ॥
 ६ खुने़ॽ कुमाङ्‌हुप् कुइसिःक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हाङ्‌वागे़न् मुॽइसाम् के़बिरिॽ, हे़क्‍क्‍याङ् खिनिॽ यरिक् मे़न्‍छाम् सुवाङ्‌हाॽ सिङ्‌नात् के़बिरुम्‍सिम्‌ॽ, कर खिनिॽग सिङ्‌नात् ताःप्‍मा मे़बोङ्‌ने़न्॥ खिनिॽ यरिक् मे़न्‍छाम् सुवाङ्‌हाॽ सम्‍धाङ् युक् के़जोगुम्‌ॽ, कर खे़ङ्‌हाॽरे़ खिनिॽ सम्‍धाङ् युक् मे़न्‍जोगुन्‌ॽ॥


७ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ पिमा के़इःत्‍तिबा लाजेॽओबा कुभा ये़क्‌यक्‍को कुभा फुॽनुसाॽहाॽ याङ्‌गे़साॽबा मे़वाॽने़भग्र, खिनिॽ खे़न् नुसाॽइल्‍ले़ कुलागि निङ्‌वाॽ चुःक्‍पा मे़जोगे़म्‍मिन्‍ने़ॽ हे़क्‍क्‍याङ् खिनिॽ हुक् मे़म्‍बाःङ्‌मनाबा मे़बोःक्‍खे़म्‍मिन्‍ने़ॽ॥
 ८ परुमाल्‍ले़ खिनिॽ हुक्‍किन् फाःक्‍खे़म्‍मे़ॽआङ् खे़ल्‍ले़ के़साक्‍पा तुमुबा कुइसिःक् खुने़ॽ चाहा चोःक्‍पा यारिक् थे़त्‍लङ् पिरे़म्‍मे़ॽ॥
 ९ सिङ्‌सिङ् ये़क्‌ये़क् लॽरे़म्‍मे़ॽ! सिङ्‌नात् ले़प्‍मा तङ्‌बेन् तामा इःत्‍ते़आङ् वाॽ फाॽआङ् निङ्‌वाॽ चुक्‍पा के़जोगुम्‍माङ् याङ्‌गे़साॽबा आप्‍फेक् फुॽनुसाॽहाॽ फाॽमासि के़न्‍दे़न्‍दिन्‍ने़भग्र, खे़न् याङ्‌गे़साॽबे़ल्‍ले़ खिनिॽ तक्‍ले़ङ्‌वाओ यहवे दाङ्‌बाओ पेलिगे़न् तुवा चोगुॽ, हे़क्‍क्‍याङ् लायोबा आप्‍तिक्‍को के़ध्‍ये़ॽइ॥
 १० खिनिॽ खे़न् निङ्‌वाॽ मे़न्‍दुक्‍के पिरे़म्‍मे़ॽ, खे़न् खिनिॽ के़बिरुम्‍मिल्‍ले़ खिनिॽ निङ्‌वाॽ मे़दुक्‍ने़न्‍ल, थेआङ्‌भे़ल्‍ले़ आम्‍भा कल्‍ले़ चोगुल्‍ले़ए यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़रे़क् याःम्‍बक्‍को नु खिनिॽ हुक् के़याक्‍तुम्‍बा के़रे़क् पाःन्‍नो खिनिॽ मुॽइसाम् के़बिरिॽ॥
 ११ लाजेॽओ आभे़ल्‍लेसाङ् याङ्‌गे़साॽबा मनाहाॽ मे़वाॽ॥ कल्‍ले़चोगुल्‍ले़ आङ्‌गाॽ खिनिॽ इङ्‌जाङ् पिनिङ्‌ल पत्‍ता, खिनिॽ फुॽनुसाॽहाॽ नु खिनिॽ लाजेॽओ के़वाॽबा याङ्‌गे़साॽबाहाॽ नु थेआङ् मे़ङ्‌गप्‍मनाबाहाॽ खिनिॽ निङ्‌वाॽ यम्‍बा चोगे़म्‍मे़ॽआङ् पिरे़सिम्‍मे़ॽओ॥



योःग्‍बा योःग्‍माहाॽ चोःक्‌युम्‍भो पिमासि


(ला २१:१-११)


१२ खिनिॽ आत्‍तिन् यहुदि नुसाॽ नुसाॽमाहाॽ खिनिॽ हुक्‍को आप्‍फेक् मे़सङ्‌सिङ्‌ॽ, हे़क्‍क्‍याङ् खे़ङ्‌हाॽरे़ तङ्‌बे तुक्‍सि थारिक् खिनिॽ याःम्‍बक् मे़जोगु के़म्‍बिरिने़भग्र, नुसिगेक्‍पा तङ्‌बेओ चोःक्‌युम्‍भो पोङ्‌माआङ् पेःक्‍मा फाःक्‍ते़म्‍मे़ॽ॥
 १३ खे़न् चोःक्‌युम्‍भो पोङ्‌ङाङ् पेःक्‍किल्‍ले़ थे़माआङ् मे़ःन्‍ने मे़बाङ्‌घाम् मे़देसे़म्‍मिन्‍ने़ॽ,
 १४ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ हाङ्‌वागे़न् मुॽइसाम् के़बिरिबा कुइसिःक् खिनिॽ मे़ल्‍लुक् मे़ःन्‍दा, चाधाम्‍मादे़न्‍नो नु चे़ल्‍ले़क्‍सेॽ एःम्‍मादे़न्‍नोलाम् कुयोयो पिरे़म्‍मे़ॽआङ् खे़न् पाङ्‌घे़म्‍देसे़म्‍मे़ॽ॥
 १५ मिस्रओ खिनिॽ योक् के़वयिल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ चोःक्‌युम्‍भो के़बिरिबा पाःन्‍निन् निङ्‌वाॽ इःत्‍ते़म्‍मे़ॽ॥ हाबा खे़ल्‍ले़ चोगुल्‍ले़ आङ्‌गाॽ आइन् खिनिॽ कन् इङ्‌जाङ्‌ङिन् पिनिङ्‌ल पत्‍ता॥


१६ कर खिनिॽ योःग्‍बे़ल्‍ले़ खे़ने़ॽ नु खे़ने़ॽ के़हिम्‍सयङ्‌ङिन् लुङ्‌माॽ के़हिःप्‍तिॽ हे़क्‍क्‍याङ् खिनिॽनु खुने़ॽ कुनिङ्‌वाॽ ताआङ् अक्‍खे पाःत्‍तुॽ, “आङ्‌गाॽ खे़ने़ॽओलाम् पेःक्‍मा आनिङ्‌वाॽ होप्”
 १७ हे़क्‍केनेभ्र ताक्‍क्‍वा थिक् याङ्‌ङासिम्‍मे़ॽ हे़क्‍क्‍याङ् खे़ल्‍ले़ कुने़क्‍खोॽ खिःन् लाम्‍धेःत्‍तो खे़ःप्‍से़म्‍मे़ॽआङ् यत्‍ते़म्‍मे़ॽ, खे़ब्‍याङ् खे़न् कुहिङ्‌हिङ् थारिक् खिनिॽ योःग्‍बा पोःङ्‌ॽ॥ खिनिॽ योःग्‍मान्‍नाङ् हे़क्‍केए चोगे़म्‍मे़ॽ॥
 १८ खे़न् चोःक्‌युम्‍भो पोङ्‌ङाङ् पेःक्‍मा के़भाःक्‍तुम्‍मिल्‍ले़ खिनिॽ निङ्‌वान् चुःक्‍पा मे़जोगे़म्‍मिन्‍ने़ॽ, थेआङ्‌भे़ल्‍ले़ निम्‌याक्‍को याःम्‍बक् के़जोःक्‍पा से़वारोबाल्‍ले़ ताःक्‍तुबा निले़ङ् कुनिम्‌याक्‍के़न्‍नुःल्‍ले़आङ् यरिक् याःम्‍बक् खे़न् हिब्रुःल्‍ले़ तुक्‍सि तङ्‌बेओ चोगु॥ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़रे़क् याःम्‍बक्‍को हाङ्‌वागे़न् मुॽइसाम् के़बिरिरो॥



तगि के़धाप्‍पा थक्‍सा


१९ खिनिॽ पित्‍थक्‍साहाॽ नु मे़ल्‍लुक् मे़ःन्‍दाहाॽलाम् तगि के़धाप्‍पा के़रे़क् पित्‍सात् इग्र मे़ःन्‍दसाःत्‍तिन् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि से़न्‍दे़म् ये़प्‍से़म्‍मे़ॽ॥ खिनिॽ पित्‍थक्‍साहाॽओबा तगि के़धाप्‍पाहाॽलाम् थे़माआङ् याःम्‍बक् मे़जोगे़म्‍मिन्‍ने़ॽ, हे़क्‍क्‍याङ् तगि के़धाप्‍पा खिनिॽ मे़ल्‍लुक्‍किल्‍ले़ कुम्‍ब्रिक्‍के़न् मे़घक्‍ते़म्‍मिन्‍ने़ॽ॥
 २० आत्‍तिन् ते़न्‍निन् यहवे दाङ्‌बे़ल्‍ले़ सेगुॽ खे़प्‍मो खिनिॽ हिम्‍सयङ्‌हाॽनु तङ्‌बे थक्‍मा यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि खे़न् चे़म्‍मे़ॽ॥
 २१ कुभा कुलाङ् के़सक्‍पा इग्र कुमिक् के़भे़क्‍पा थक्‍सा मे़वाॽने़भग्र, किग्र वेॽ परिक्‍पा याङ्‌घेःक् के़बप्‍पा के़गाःम्‍बा पत्‍ने़भग्र यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि खे़न् सिदुङ्‌जभा मे़दोःन्‍दे़म्‍मिन्‍ने़ॽ॥
 २२ आप्‍फेक् खिनिॽ ये़क्‌यक्‍कोए खे़न् चे़म्‍मे़ॽ॥ पे़ःङ्‌वा इग्र स्‍याःक्‍पा सा के़जाम्‍बा कुइसिःक् थिम् के़प्‍माआङ् सुत्‍थो इग्र आसुत्‍थो मनाःल्‍ले़ खे़न् चामा सुक्‍तुॽ॥
 २३ कर खे़ल्‍ले़ कुमाक्‍खिन्‍लक् मे़जे़म्‍मिन्‍ने़ॽ॥ च्‍वाःत् कुइसिःक् खाम्‍बाङ्‌ङो खे़न् हुक्‍खे़म्‍दे़से़म्‍मे़ॽओ॥


 






चोःक्‌युम्‍भो खोमा तङ्‌नाम्


(ला १२:१-२०)



१६
 १ अबिब लाःन् निङ्‌वाॽसोक् चोगे़म्‍मे़ॽआङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ चोःक्‌युम्‍भो खोमा कुदङ्‌नाम्‍मिन् तोसे़म्‍मे़ॽ, थेआङ्‌भे़ल्‍ले़ अबिब लाओए खुने़ॽ खिनिॽ से़न्‍दिक् मिस्रलाम् के़लःत्‍ति के़भे़त्‍ति॥
 २ आत्‍तिन् ते़न्‍निन् यहवे दाङ्‌बा आप्‍फेक् कुमिङ्‌ले़ लागि युङ्‌दे़न् सेगुॽ, आम्‍भा खे़प्‍मोए यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि मे़ल्‍लुक् मे़ःन्‍दा नु पित्‍थक्‍साहाॽलाम् चोःक्‌युम्‍भो तङ्‌नाम्‍बा सिदुङ्‌जभा तोःन्‍दे़म्‍मे़ॽ॥
 ३ खरे़ःङ् के़भङ्‌बा सिदाॽ याक्‍मनाबा खरे़ःङ्‌ङिन्‍नु खे़न् मे़जे़म्‍मिन्‍ने़ॽ॥ कर नुसि ये़न् थारिक् खरे़ःङ् के़भङ्‌बा सिदाॽ मे़न्‌याक्‍मनाबा खरे़ःङ् चे़म्‍मे़ॽ॥ कन् खरे़ःङ्‌ङिल्‍ले़ खिनिॽ तुक्‍खे के़ज्‍ये़ॽइबा ये़न्‍हाॽ ओसेःन्‍धाङ् चोगुॽ, थेआङ्‌भे़ल्‍ले़ मिस्रलाम् खिनिॽ हाराहारा के़लःन्‍दि के़भे़रि॥ मिस्रलाम् के़लःन्‍दि के़भे़रिबान् खिनिॽ हिङ्‌हिङ् निङ्‌वाॽ लिङ्‌मा पोःक्‍खे़बाल्‍ले़ चोगुल्‍ले़ खिनिॽ कन् चामा पोःक्‍खे़बारो॥
 ४ नुसि ये़न् थारिक् खिनिॽ लाजेॽओ खिनिॽ के़गत्‍तुम्‍बा खरे़ःङ् के़भङ्‌बा सिदाॽइन् खोमे़दे़त्‍ने़न्‍ल॥ थिक्‍सिगेक्‍पा ये़न्‍निल्‍ले़ याःन्‍दिक् युःन्‍छिक् खिनिॽ सिदुङ्‌जभा के़दोःन्‍दुम्‍बा थक्‍सा सान् हाबा खे़न् से़न्‍दिक्‍सा चाम्‍देसाम्‍मे़ॽ तानाम् थारिक् खे़न् मे़गत्‍ते़म्‍मिन्‍ने़ॽ॥


५ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिआङ् ने़बा च्‍याज्‍या ये़क्‌यक्‍हाॽओ चोःक्‌युम्‍भो तङ्‌नाम्‍बा सिदुङ्‌जभा मे़दोःन्‍दे़म्‍मिन्‍ने़ॽ॥
 ६ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमिङ्‌ङोबा युङ्‌दे़न्‍निल्‍ले़ लागि सेगुबादे़न्‍नोए नाम्‍धाबा ये़म्‍मो मिस्रलाम् खिनिॽ लाम् के़धाआसिबा ये़म्‍मो चोःक्‌युम्‍भो खोमा तङ्‌नाम्‍बा सिदुङ्‌जभान् तोःन्‍दे़म्‍मे़ॽ॥
 ७ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सेगुबादे़न्‍नो खे़न् थोःक्‍ते़म्‍मे़ॽआङ् चे़म्‍मे़ॽ, हे़क्‍क्‍याङ् तानाम् नुःक्‍खे़म्‍मे़ॽआङ् आप्‍फेक् आप्‍फेक् साःङ्‌गाहिम्‍मो पेगे़म्‍मे़ॽ॥
 ८ तुक्‍सि ये़न् थारिक् के़भङ्‌बा सिदाॽ मे़न्‌याक्‍मनाबा खरे़ःङ् चे़म्‍मे़ॽ, खे़ब्‍याङ् नुसिगेक्‍पा ये़न्‍नो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि लत्‍छा चुम्‍लुङ् चोगे़म्‍मे़ॽ॥ खे़ल्‍ले़ याःन्‍दिक् थे़मा याःम्‍बक्‍काङ् मे़जोगे़म्‍मिन्‍ने़ॽओ॥



ये़त्‍नाम्‍बा तङ्‌नाम्‍हाॽ


(ला ३४:२२, ले़बि २३:१५-२१)


९ के़दुम्‍बा कुजान् हे़क्‍मा के़हेःक्‍तुम्‍बा ये़म्‍माङ्‌धो नुसि ये़त्‍नाम् निरे़म्‍मे़ॽ॥
 १० खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिबा हाङ्‌वागे़न् मुॽइसाम् कुइसिःक् आप्‍फेक् निङ्‌वाॽलाम् के़दोःन्‍दुम्‍बा सिदुङ्‌जभान् तोःन्‍दे़म्‍मे़ॽआङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि ये़त्‍नाम्‍बा तङ्‌नाम्‍हाॽ तोसे़म्‍मे़ॽ॥
 ११ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खुने़ॽ आप्‍फेक् कुमिङ् युङ्‌दे़न् चोःक्‍मारे़ लागि सेगुबादे़न्‍नो खिनिॽ, खिनिॽ साहाॽ, योःग्‍बा योःग्‍मा, ये़क्‌यक्‍को के़युङ्‌बा ले़बिःल्‍ले़ कुमुॽइदाङ्‌साहाॽ, वेॽ लाजेॽबा मनाहाॽ, ये़त्‍छा होॽदोःक्‍हाॽ नु खिनिॽ लुम्‍मो के़युङ्‌बा मेमेदुमा के़रे़क् आप्‍फेक् निङ्‌वाॽफुमाङ्‌ङिल्‍ले़ कुदगि सःत्‍ते़म्‍मे़ॽ॥
 १२ निङ्‌वाॽ हे़त्‍तासिम्‍मे़ॽ, मिस्रओ खिनिॽ योःग्‍बा योःग्‍मा के़वयि, हे़क्‍क्‍याङ् कन् थिम्‍हाॽ सिङ्‌सिङ् ये़क्‌ये़क्‍काङ् इःत्‍ते़म् नाःत्‍ते़म्‍मे़ॽओ॥



तक्‍तक्‌वा हिम् तङ्‌नाम्


(ले़बि २३:३३-४३)


१३ खिनिॽ चाधाम्‍मादे़न्‍नो नु चे़क्‍ले़क्‍सेॽ एःम्‍मादे़न्‍नोलाम् के़रे़क् कुजाहाॽ सुम्‍मा के़सुरुम्‍माङ् खिनिॽ नुसि ये़न् थारिक् तक्‍तक्‌वा हिम् तङ्‌नाम् तोसे़म्‍मे़ॽ॥
 १४ खिनिॽ, खिनिॽ साहाॽ, योःग्‍बा योःग्‍माहाॽ हे़क्‍क्‍याङ् खिनिॽ ये़क्‌यक्‍को के़युङ्‌बा ले़बिःल्‍ले़ कुमुॽइदाङ्‌साहाॽ, वेॽ लाजेॽबा मनाहाॽ, ये़त्‍छाबा ये़त्‍छामाहाॽ नु मेमेदुमाहाॽ के़रे़क्‍ले तङ्‌नाम् तोसे़म्‍मे़ॽआङ् सःत्‍ते़म्‍मे़ॽ॥
 १५ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सेगुबादे़न्‍नो नुसि ये़न् थारिक् खुने़ॽ मिङ्‌सो इङ्‌धाङ् पिमारे़ लागि तङ्‌नाम् तोसे़म्‍मे़ॽ, थेआङ्‌भे़ल्‍ले़ खुने़ॽए खिनिॽ कुजा थोःक्‍मा नु याःम्‍बक्‍हाॽ हे़न्‌याहाॽओ खिनिॽ मुॽइसाम् के़बिरिॽ खे़ब्‍याङ् खिनिॽ सःप्‍मे़न् कुलिङ्‌दो के़त्॥


१६ आत्‍तिन् ते़न्‍निन् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सेगुॽ, खे़प्‍मो तङ्‌बेरे़ सुम्‍ले़ङ् के़भङ्‌बा सिदाॽ मे़न्‌याक्‍मनाबा खरे़ःङ् चामा तङ्‌नाम्‍मो, ये़त्‍नाम्‍बा तङ्‌नाम्‍मो नु तक्‍तक्‌वा हिम् तङ्‌नाम्‍मो खिनिॽ के़रे़क् ये़म्‍बित्‍छा मनाहाॽ खुने़ॽ कुदगि ओःन्‍मे़धाक्‍सिङ्‌ल॥ यहवे दाङ्‌बे़ल्‍ले़ कुदगि आत्‍तिन्‍हाॽआङ् कुघाले़म् हुक् थेआङ् मे़ःन्‍ने ओःन्‍मे़न्‍धाक्‍सिङ्‌ङिल्‍ल॥
 १७ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ मुॽइसाम् के़बिरिबा कुइसिःक् के़रे़क्‍ले़ खिनिॽ हुक्‌वान् तोःन्‍दे़म्‍मे़ॽओ॥



मनाहाॽरे़ लागि कुदोःप्‍मा खासे़न्‍लोःम्‍मा


१८ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिबा खिनिॽ के़रे़क् ये़क्‌यक्‍हाॽओ खिनिॽ आप्‍फेक् आप्‍फेक् थाःक् कुइसिःक् खासे़न्‍लोःम्‍बाहाॽ नु युक्‍साबाहाॽ युक्‍तिङ् चोगे़म्‍सिम्‍मे़ॽ॥ मनाहाॽरे़ खुनिॽ लागि खे़ङ्‌हाॽरे़ के़वाॽबा कुदोःप्‍मा खासे़न् मे़लोःन्‍दुॽ॥
 १९ मे़न्‌वाॽमनाबा खासे़न् मे़लोःन्‍दे़म्‍मिन्‍ने़ॽ, एःक् पएःक् मे़जोगे़म्‍मिन्‍ने़ॽ॥ स्‍वाःत्‍ताङ् सुरुत्‍याङ् मे़जे़म्‍मिन्‍ने़ॽ, थेआङ्‌भे़ल्‍ले़ स्‍वाःत्‍ताङ् सुरुत्‍याङ् के़जाबे़ल्‍ले़ खासिङ् के़निःप्‍पे़न् मिक्‍मे़न्‍निमनाबा चोगुॽ खम्‍भ्‍याङ् साम्‌योबा मनाःल्‍ले़ कुबाःन्‍निन् पिर्बेःम्‍बा चाःत्‍तुॽ॥
 २० खासे़न्‍निन् तिम्‍दे़म् नाःत्‍ते़म्‍मे़ॽ, कुदोःप्‍मा खासे़न्‍लक् चोगे़म्‍मे़ॽ, हे़क्‍केलॽरिक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ पिमा के़इःत्‍तिबा लाजेन् युक्‍ते़म्‍मे़ॽआङ् खिनिॽ कुहिङ्‌वे़त् वाॽमा के़सुक्‍तिर॥



वेॽ माङ्‌हाॽ से़वा मे़प्‍मासि मे़ःन्


२१ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि के़जोगुम्‍बा ले़त्‍ति तोःम्‍मादे़न्‍निल्‍ले़ कुयाओ असेरा माङ्‌ङिल्‍ले़न् सिङ् सित्‍लाङ्‌ङिन् तक्‍पे़त् मे़हाक्‍ते़म्‍मिन्‍ने़ॽ॥
 २२ खिनिॽ कुभा सेसेबा लुङ् मे़हाक्‍ते़म्‍मिन्‍ने़ॽ, थेआङ्‌भे़ल्‍ले़ खे़ङ्‌हाॽ के़रे़क् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ चिःत्‍तुरो॥


 






१७
 १ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि कुभा याङ्‌घेःक् इग्र कुयोक् के़बप्‍पा कुम्‍बाबा पित् किग्र मे़ल्‍लुक्‍किन् सिदुङ्‌जभा मे़जोगे़म्‍मिन्‍ने़ॽ, थेआङ्‌भे़ल्‍ले़ खुने़ॽ कुलागि खे़न् सिक्‍के़ले़ःङ्‌बा चोक्॥


२ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिआङ् ने़बा कुभा ये़क्‌यक्‍को खिनिॽ लुम्‍मो के़युङ्‌बा कुभा मे़न्‍छुमा इग्र ये़म्‍बित्‍छाःल्‍ले़ वेॽ माङ्‌हाॽ किग्र नाम् लाबा,
 ३ इग्र ताङ्‌साङ्‌बोबा खेःम्‍सिक्‍पाहाॽ से़वा माङ्‌से़वालाम् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमाङ्‌हुप्‍पिन् फेःन्‍दुआङ् खुने़ॽ कुमिक्‍साओ फे़न्‌याःम्‍बक् चोगुबा खिनिॽ निङ्‌वाॽ के़घोसुम्‍ने़भग्र,
 ४ खिनिॽ खे़न् नुरिक्‍काङ् सेःन्‍दोमा कुसिङ् निःप्‍मा नु साॽमा पोःङ्‌ॽ॥ कन् से़क्‍खा नु अक्‍तङ्‌बा सिक्‍के़ले़ःङ्‌बा याःम्‍बक् इस्राइलओ पोःक्‍खे़बाएने भग्र
 ५ अक्‍तङ्‌बा फे़न्‌याःम्‍बक् के़जोःक्‍पा ये़म्‍बित्‍छा इग्र मे़न्‍छुमान् ये़क्‌यक्‍कोबा यम्‍बा लाम्‍धेत् लाःक्‍कात् तारे़म्‍मे़ॽआङ् लुङ्‌ङिल्‍ले़ पःत्‍ते़म् से़रे़म्‍मे़ॽ॥
 ६ से़प्‍मनाबा मनान् ने़त्‍छि इग्र सुम्‍सि के़निबा तोःन्‍दिओरक् से़रे़म्‍मे़ॽ॥ लत्‍छारक् के़निबा तोःन्‍दिओ आत्‍तिन्‍नाङ् मे़से़रे़म्‍मिन्‍ने़ॽ॥
 ७ खे़न् से़प्‍मारे़ लागि के़निबा तोःन्‍दिहाॽरे़ए के़रे़क्‍नुःल्‍ले़ तगि हुक् मे़याक्‍तुर॥ खे़न् एगाङ् वेॽ मनाहाॽरे़ हुक् मे़गेःत्‍तुर॥ खिनिॽ लुम्‍मोलाम् खिनिॽ लुम्‍मोलाम् ताप्‍फे़ःम्‍बा पाःन्‍निन् खे़त्‍ताम्‍मे़ॽ॥


८ कुभा मनासे़प्‍मा नाम्‍ला, कुभाङ् पाःन्‍धङ् इग्र हिप्‍सिङ्‌मा थक्‍सिङ्‌मा नाम्‍ला पाःन्‍हाॽ खे़मा थक्‍मा पाःन्‍हाॽ तङ्‌मारे़ लागि खिनिॽ के़साक्‍पा के़दुमुम्‍ने़भग्र, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सेःक्‍मा इःत्‍तुबादे़न्‍नो पेगे़म्‍मे़ॽ॥
 ९ ले़बिःल्‍ले़ कुधाःक्‍कोबा निङ्‌वाॽफुसाम्‍बाहाॽओ पेगे़म्‍मे़ॽ, हे़क्‍क्‍याङ् खे़ङ्‌हाॽ सेःन्‍दोसे़म्‍सिम्‍मे़ॽ, खे़ब्‍याङ् खे़न् ये़म्‍मोबा खासे़न्‍लोःम्‍बाओ पेगे़म्‍मे़ॽआङ् सुजा नाःक्‍ताम्‍मे़ॽ हे़क्‍क्‍याङ् खुने़ॽ कुनुप्‍मा खासे़न् लोःन्‍दुर॥
 १० यहवे दाङ्‌बे़ल्‍ले़ सेःक्‍मा इःत्‍तुबादे़न्‍नो खे़ङ्‌हाॽरे़ खिनिॽ निःन्‍धो के़म्‍बिरिबा पाःन्‍निन् के़जोगुम्‍ल पोःङ्‌ॽ॥ खे़ङ्‌हाॽरे़ के़म्‍बिरिबा इङ्‌जाङ् कुइसिःक् के़रे़क् पाःन्‍हाॽ चोःक्‍मारे़ लागि सिङ्‌सिङ् ये़क्‌ये़क्‍काङ् निङ्‌वाॽ पिरे़म्‍मे़ॽ॥
 ११ खे़ङ्‌हाॽरे़ खिनिॽ के़म्‍हुॽरिबा साम्‌योथिम् नु के़म्‍बिरिबा निःन्‍धो पान् इसिःक् खिनिॽ चोगे़म्‍मे़ॽ॥ खे़ङ्‌हाॽरे़ खिनिॽ के़म्‍मे़त्‍तिबा पाःन्‍हाॽलाम् चुक्‌वा फे़ङ्‌वा ले़प्‍माङ् मे़बेगे़म्‍मिन्‍ने़ॽ॥
 १२ यम्‍बा के़हे़न्‍छिङ्‌बाआङ् खे़प्‍मो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुयाःम्‍बक्‍को के़दाबा के़जुम्‍बा निङ्‌वाॽफुसाम्‍बाहाॽ इग्र खासे़न्‍लोःम्‍बे़न् कुनामे़न्‍छाॽ के़मे़प्‍पा मनान् खिनिॽ से़रे़म्‍मे़ॽ॥ खिनिॽ कम्‍भलॽरिक् इस्राइललाम् ताप्‍फे़ःम्‍बा पाःन्‍निन् मे़ङ्‌मा पोःङ्‌ॽ॥
 १३ के़रे़क् मनाहाॽरे़ मे़घे़प्‍सुॽ हे़क्‍क्‍याङ् किमा यङ्‌मा मे़धारो, खे़ब्‍याङ् याम्‍मो कुनामे़न्‍छाॽ मे़बोङ्‌ने़न्‍लो॥



हाङ्‌ङिल्‍ले़ कुयाःम्‍बेओ इङ्‌जाङ्‌हाॽ


१४ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ पिमा के़जोगिबा लाजेॽओ खिनिॽ के़गे़रिॽ हे़क्‍क्‍याङ् खे़न् के़युक्‍तुम्‍माङ् खे़प्‍मो युङ्‌मा के़हेःक्‍तिॽ खे़न् एगाङ्, “आनिॽ कब्रिङ् पिसाङ्‌बा के़रे़क् सुवाङ्‌हाॽरे़ मे़जोगुबा कुइसिःक् आनिॽआङ् आनिॽओ लत्‍छा हाङ् युक्‍तिङ् चोगुम्‌ॽ” के़लॽरिने़भग्र
 १५ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ सेगुबा मनाःन्‍ने खिनिॽ निःन्‍धो चोगे़म्‍मे़ॽआङ् खिनिॽ हाङ् लेःत्‍ते़म्‍मे़ॽ॥ खे़न् खिनिॽ फुॽनुसाॽहाॽलाम् थिक्‍पा पोङ्‌मा पोःङ्‌ॽ॥ इस्राइलि नुसाॽ मेःन्‍बा, लत्‍छा वेॽ लाजेॽबा मनान् खिनिॽ सम्‍धाङ् युक्‍तिङ् मे़जोगे़म्‍मिन्‍ने़ॽ॥
 १६ खे़न् हाङ्‌ङिल्‍ले़ आत्‍तातान्‍ने यरिक् अन्‍हाॽ मे़भुक्‍खुसिन्‍ल, इग्र आल्‍ल यरिक् अन्‍हाॽ फे़प्‍मासिरे़ लागि मनाहाॽ मिस्र लाजेॽओ मे़न्‍नुःङ्‌ने़न् मे़म्‍बेःक्‍ने़न्‍ल, थेआङ्‌भे़ल्‍ले़ “खे़न् लाम्‍मो याम्‍मो मे़नुःक्‍खे़म् मे़बेगे़म्‍मिन्‍ने़ॽ” फाॽआङ् यहवे दाङ्‌बे़ल्‍ले़ खिनिॽ के़मे़त्‍तिआङ् वाॽ॥
 १७ खे़ल्‍ले़ खुने़ॽ कुलागि यरिक् मेःत्‍हाॽ मे़दारुसिन्‍ल, मेःन्‍ने़भग्र खे़ल्‍ले़ कुनिङ्‌वाॽ चाराम्॥ खे़ल्‍ले़ खुने़ॽ कुलागि यरिक् साम्‍म्‍याङ् युप्‍पाआङ् मे़भुक्‍खुन् मे़युक्‍खुन्‍ल॥


१८ आल्‍ल खे़न् खुने़ॽ कुहाङ्‌युक्‍नाओ युङ्‌ॽ, खे़ब्‍याङ् ले़बिःल्‍ले़ कुधाःक्‍कोबा निङ्‌वाॽफुसाम्‍बाहाॽरे़ मे़गत्‍तुबा साम्‌योथिम्‍मिन् खे़ल्‍ले़ लत्‍छा साप्‍पन्‍नो लिङ्‌घुर॥
 १९ खे़न् साम्‌योथिम्‍मोबा के़रे़क् पाःन्‍हाॽ नु कन् थिम्‍हाॽ सिङ्‌सिङ् ये़क्‌ये़क्‍काङ् इःप्‍मा नाःप्‍मारे़ लागि खे़न् साप्‍लाथःङ्‌मे़न् खुने़ॽ कत्‍तुर खम्‍भ्‍याङ् खुने़ॽ कुहिङ्‌हिङ् थारिक् आप्‍फाल्‍ले़साङ् निरुर, हे़क्‍केलॽरिक् खुने़ॽ यहवे दाङ्‌बा कुनिङ्‌वाॽफुमाङ्‌ङिन् किप्‍मा हुॽसिङ्‌ल॥
 २० खे़न् खुने़ॽ आप्‍फेक् कुम्‍भुॽ कुन्‍साॽहाॽनुःल्‍ले़ थोधोक्‍पा मे़लेःत्‍छिङ्‌ङिन्‍ल, हे़क्‍क्‍याङ् साम्‌योथिम्‍मोलाम् थिक्‍नाहाङ् हिसिङ्‌ङाङ् फे़ङ्‌वा इग्र चुक्‌वा मे़लॽने़न्‍ल॥ कम्‍भलॽरिक् खुने़ॽ नु खुने़ॽ कुमुॽइदाङ्‌साहाॽरे़ यरिक् ये़म् थारिक् इस्राइलओ खुने़ॽ कुहाङ्‌जुम्‍मो युक् मे़जोगुरो॥


 






निङ्‌वाॽफुसाम्‍बे़ल्‍ले़ कुघोमा लक्



१८
 १ निङ्‌वाॽफुसाम्‍बाहाॽग ले़बिःल्‍ले़ कुधाःक्‍कोबासिरो, से़क्‍खाओ के़रे़क् ले़बि थाःक्‍हाॽरे़ इस्राइलिहाॽलाम् खुन्‍छिॽ लाजेॽसिङ्‌बुङ् लक्‍खोमा इग्र लक्‍खोमा थेआङ् होप्॥ यहवे दाङ्‌बाओ तोःम्‍मनाबा कुजा सिदुङ्‌जभाहाॽ मे़जआङ् खे़ङ्‌हाॽ मे़हिङ्‌सिङ्‌ल, थेआङ्‌भे़ल्‍ले़ खे़ङ्‌हाॽरे़ खुन्‍छिॽ खोमा लक्‍किन् हाबा खे़न्‍लो॥
 २ खे़ङ्‌हाॽरे़ खुन्‍छिॽ फुॽनुसाॽ लुम्‍मो खे़ङ्‌हाॽरे़ खुन्‍छिॽ खोमा लक् थेआङ् होप्॥ यहवे दाङ्‌बे़ल्‍ले़ चोगुबा माङ्‌हुप् कुइसिःक् आम्‍भा खुने़ॽए खे़ङ्‌हाॽरे़ खुन्‍छिॽ लक्‍खोमा लक्‍लो॥


३ पित् इग्र मे़ल्‍लुक् सिदुङ्‌जभा के़दोःम्‍बाहाॽलाम् निङ्‌वाॽफुसाम्‍बाहाॽरे़ खोमा के़बोङ्‌बा लक्‍किन् हाबा कन्‍लो– सिदुङ्‌जभाःल्‍ले़ कुभक्‍ताङ्‌ङिन्, कुहासिङ्‌बा ने़प्‍माङ् ले़प्‍माङ्‌बा लक्‍हाॽ नु कुहिदुत् के़धे़ङाःङ्‌हाॽ॥
 ४ पोगुगे़न् कुजा, कुबोक् चे़ल्‍ले़क्‍सेॽ थि, चैतुन निःङ्‌गेॽ तगि के़दुम्‍बा कुजा हे़क्‍क्‍याङ् मे़ल्‍लुक्‍किल्‍ले़ तगिबा कुम्‍ब्रिक्‍किन् खिनिॽ खे़ङ्‌हाॽ के़बिरुम्‍सिम्‍ल पोःङ्‌ॽ॥
 ५ थेआङ्‌भे़ल्‍ले़ खुने़ॽ कुमिङ्‌ङो ये़प्‍माआङ् आप्‍फाल्‍ले़साङ् खुने़ॽ कुसे़वा याःम्‍बक् चोःक्‍मारे़ लागि यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़रे़क् थाःक्‍हाॽओलाम् ले़बि थाःक्‍हाॽए खुने़ॽ सेगुसिआङ् वाॽ॥


६ इस्राइलबा कुभा ये़क्‌यक्‍को के़युङ्‌बा ले़बिःल्‍ले़ कुमुॽइदाङ्‌साधिक् लःन्‍नाङ् यहवे दाङ्‌बे़ल्‍ले़ सेगुबादे़न्‍नो कुसिराॽ पधाङ् थाङ्‌ल ताने़भग्र,
 ७ खे़प्‍मो यहवे दाङ्‌बे़ल्‍ले़ कुदगि माङ्‌से़वा के़जोःक्‍पा के़रे़क् ले़बिःल्‍ले़ कुधाःक्‍कोबा फुॽनुसाॽहाॽ कुइसिःक् खे़ल्‍ले़आङ् यहवे दाङ्‌बा खुने़ॽ कुनिङ्‌वाॽफुमाङ्‌ङिल्‍ले़ कुमिङ्‌ङो माङ्‌से़वा याःम्‍बक् चोगुर॥
 ८ खुने़ॽ कुहिम्‍सयङ्‌ङोबा याङ्‌साकुन्‍धे सङ्‌घुबा याङ् खोसुसाङ् खुने़ॽ खे़ङ्‌हाॽनु कुदङ्‌बा मिक्‍तोक् खोसुर पोङ्‌लो॥



मे़न्‌वाॽमनाबा थिम्‍मिल्‍ले़ कुदक्‍ले़ङ्‌वाओ साम्‍दिङ्


९ यहवे दाङ्‌बे़ल्‍ले़ खिनिॽ पिमा के़इःत्‍तिबा लाजेॽओ खिनिॽ के़गे़रि के़द्‌ये़ॽइआङ् खे़प्‍मो के़युङ्‌बा सुवाङ्‌हाॽरे़ खुन्‍छिॽ सिक्‍के़ले़ःङ्‌बा थिम् साक्‍थिम्‍हाॽ चोःक्‍मा मे़हुॽआसिम्‍मिन्‍ने़ॽ॥
 १० आप्‍फेक् ये़म्‍बित्‍छा इग्र मे़न्‍छुमा साहाॽ मिओ सिदुङ्‌जभा के़जोःक्‍पा, तॽयान् नुॽमा फे़म्‍मा ओगे़मे़प्‍पा, थुम्‌या के़इबा, कित्‍चाक् के़जोःक्‍पा,
 ११ साम्‍माङ्‌च्‍याःङ् मुरा के़मे़प्‍पा, खे़मायङ्‌सङ् सुजा के़नाःक्‍पा ये़बा इग्र फे़दाङ्‌मा खिनिॽ लुम्‍मो हाःत्‍ताङ् मे़न्‌वाॽने़न्‍ल॥
 १२ अक्‍तङ्‌बा याःम्‍बक् के़जोःक्‍पा मनान् यहवे दाङ्‌बे़ल्‍ले़ कुदगि याम्‍गे़सिङ्‌बा चोक्॥ कन् याम्‍गे़सिङ्‌बा थिम् साक्‍थिम्‍हाॽरे़ चोगुल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़न् मे़न्‍छाम् सुवाङ्‌हाॽ खिनिॽ तगिलाम् लःत्‍तुदेसुसिॽ॥
 १३ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि खिनिॽ आप्‍तिक् मे़ःन्‍नेबा कुदोःप्‍मा पोङ्‌मा पोङ्‌लो॥



माङ्‌निङ्‌वाॽपान् के़बाःप्‍पा पाङ्‌मा माङ्‌हुप्


१४ खिनिॽ युक् चोःक्‍मासि के़बोङ्‌बा सुवाङ्‌हाॽरे़ थुम्‌या मे़इसु हे़क्‍क्‍याङ् कित्‍चाक् मे़जोगुॽ॥ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ अक्‍खे चोःक्‍मा के़म्‍भाःक्‍तिन्‌ॽ॥
 १५ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ आप्‍फेक् फुॽनुसाॽहाॽओलाम् आङ्‌गाॽ हे़क्‍तङ्‌बाए माङ्‌निङ्‌वाॽपान् के़बाःप्‍पा थिक् खिनिॽ लागि लःत्‍तुॽ॥ खिनिॽ खे़ल्‍ले़ कुबाःन्‍निन् खे़प्‍से़म्‍मे़ॽ॥
 १६ थेआङ्‌भे़ल्‍ले़ होरेब कोःक्‍माओबा चुम्‍भोःल्‍ले़ याःन्‍दिक् यहवे दाङ्‌बा खिनिॽ निङ्‌वाॽफुमाङ्‌ङिन् अक्‍खेलॽरिक् पेलि के़भाक्‍तुम्‍माङ् वये़, “आल्‍ल याम्‍मो यहवे दाङ्‌बा आनिगे निङ्‌वाॽफुमाङ्‌ङिल्‍ले़ कुइक्‍लान् खे़म्‍मा मे़बोङ्‌ने़न्‍ल हे़क्‍क्‍याङ् कन् किप्‍मा के़घुबा मिधुङ्‌दिङ् मिराःक्‍किन् ओमे़प्‍मा मे़बोङ्‌ने़न्‍ल, मेःन्‍ने़भग्र आनिगे स्‍ये़ॽइगे़रो॥”


१७ खे़ब्‍याङ् यहवे दाङ्‌बे़ल्‍ले़ आङ्‌गाॽ मे़त्‍ताङ्, “खे़ङ्‌हाॽरे़ कुदोःप्‍माए मे़बाःत्‍तुआङ् वाॽ॥
 १८ खे़ङ्‌हाॽरे़ खुन्‍छिॽ लागि खे़ङ्‌हाॽरे़ खुन्‍छिॽ इस्राइलि फुॽनुसाॽहाॽ लुम्‍मोलाम् खे़ने़ॽ हे़क्‍तङ्‌बा थिक् आङ्‌गाॽ माङ्‌निङ्‌वाॽपान् के़बाःप्‍पा थिक् लःत्‍तुङ्‌ॽ॥ आङ्‌गाॽ आबाःन्‍जाःक्‍किन् खे़ल्‍ले़ कुम्‍ब्राओ केःत्‍तुङ् पिरुङ्‌ॽ, हे़क्‍क्‍याङ् आङ्‌गाॽ इङ्‌जाङ् पिरुङ्‌बा के़रे़क् पाःन्‍हाॽ खे़ल्‍ले़ खे़ङ्‌हाॽ मे़त्‍तुसिॽ॥
 १९ खे़न् माङ्‌निङ्‌वाॽपान् के़बाःप्‍पे़ल्‍ले़ आङ्‌गाॽ आमिङ्‌ङो पाःत्‍तुबा आबाःन्‍जाःक्‍हाॽ मे़ङ्‌घे़म्‍मनाबाहाॽ आङ्‌गाॽ मे़ले़रुङ्‌सिङ्‌ङिन्‌ॽ॥
 २० कर आङ्‌गाॽ इङ्‌जाङ्‌ङे मे़बिरुङ्‌सिङ्‌ङिन्‍बा पाःन्‍जाःक्‍किन् आमिङ्‌ङो के़बाःप्‍पा इग्र वेॽ माङ्‌ङिल्‍ले़ कुमिङ्‌ङो माङ्‌निङ्‌वाॽपान् के़बाःप्‍पे़न् से़प्‍मा पोःङ्‌ॽ॥”


२१ खिनिॽ आप्‍फेक् से़ःन्‍गे़लाप्‍पासिबिला, “यहवे दाङ्‌बे़ल्‍ले़ कुबाःन्‍जाक् पिइ मे़ःम्‍बि फाॽआङ् आनिॽ आक्‍खेलॽरिक् कुसिङ् निःप्‍माबे?”
 २२ कुभा माङ्‌निङ्‌वाॽपान् के़बाःप्‍पे़ल्‍ले़ यहवे दाङ्‌बे़ल्‍ले़ कुमिङ्‌ङो पाःत्‍तुबा पाःन्‍निन् मे़गे़रे़न् इग्र से़क्‍खा मे़बोक्‍खे़न्‍ने़भग्र, यहवे दाङ्‌बे़ल्‍ले़ खे़न् पाःत्‍तुबा मे़ःन्॥ खे़ङ्‌ग हाबा खे़न् माङ्‌निङ्‌वाॽपान् के़बाःप्‍पे़ल्‍ले़ आप्‍फेक् कुनिङ्‌वाॽ थाप्‍थाप् पाःत्‍तुबा पाःन्‍लो॥ खिनिॽ खे़न्‍नु मे़गिसे़म्‍मिन्‍ने़ॽओ॥


 






इःम्‍सिङ्‌मादे़न् ये़क्‌यक्‍हाॽ


(खानिःत् ३५:९-३४, यहो २०:१-९)



१९
 १ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़न् मे़न्‍छाम् सुवाङ्‌हाॽ मे़क्‍खुसिॽ हे़क्‍क्‍याङ् खे़ङ्‌हाॽरे़ खुनिॽ लाजेन् खिनिॽ युक्‍को के़बिरिॽ खे़ब्‍याङ् खिनिॽ खे़ङ्‌हाॽ लाःक्‍कात् के़नाःत्‍तुम् के़देसुम्‍मसिम्‌ॽ हे़क्‍क्‍याङ् खे़ङ्‌हाॽरे़ खुन्‍छिॽ हिम्‍हाॽओ के़लासिआङ् के़युङिॽ,
 २ खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युक्‍को पिमा के़इःत्‍तिबा लाजेॽओ सुम्‍सि ये़क्‌यक्‍हाॽ एःक् से़न्‍दे़म्‍मे़ॽ॥
 ३ यहवे दाङ्‌बा निङ्‌वाॽफुमाङ्‌ङिल्‍ले़ खिनिॽ युक्‍को पिमा के़इःत्‍तिबा लाजेन् पेगे़म्‍मे़ॽआङ् ओमे़त्‍ते़म्‍मे़ॽ हे़क्‍क्‍याङ् कुलक् सुम्‍सि चोगे़म्‍मे़ॽ खे़ब्‍याङ् मना के़से़प्‍पा कुभा मनान् से़ःप्‍सिङ्‌मारे़ लागि इःम्‍सिङ्‌मा ये़क्‌यक्‍हाॽओबा लत्‍छाओ खे़त्‍छिङ्‌मा पेःक्‍मा सुक्‍ल॥


४ निङ्‌मि मे़न्‌वाॽए आत्‍तिल्‍ले़ कुहिम्‍बेसाङ्‌बे़न् आन्‍जानिःल्‍ले़ स्‍ये़रुआङ् आप्‍फेक् से़ःप्‍सिङ्‌मारे़ लागि खे़प्‍मो के़घे़त्‍छिङ्‌बा के़बेःक्‍पा मनाःल्‍ले़ कुयाःम्‍बेओ थिम् हाबा कन्‍लो-
 ५ लत्‍छा कुबिरे़ लागि, लत्‍छा मनान् आप्‍फेक् कुहिम्‍बेसाङ्‌बे़न्‍नु ताम्‍भुङ्‌ङो सोरिक् सिङ् कोःत्‍छे़ पेक् हे़क्‍क्‍याङ् सिङ्‌बुङ्‌ङिन् सोःम्‍मारे़ लागि याङुबा कुदःन्‍दे़न् कुलाओलाम् तरप् पिःङ्‌ङाङ् खे़न् हिम्‍बेसाङ्‌बान् याङ्‌घुआङ् सिःॽ॥ खे़न् मनान् कन् ये़क्‌यक्‍हाॽओबा कुभा लत्‍छाओ खे़त्‍छिङ्‌मा पेःक्‍मा सुक् हे़क्‍क्‍याङ् खे़न् ताङ्‌से़ःप्‍सिङ्‌मा सुक्॥
 ६ मेःन्‍ने़भग्र लत्‍छारक् ये़क्‌यक् ने़आङ् लाम्‍मिन् साॽरिक् माःङ्‌ङाङ् माक्‍खिल्‍ले़ कुले़क्‌वा के़नुःक्‍पाल्‍ले़ कुसाक्‍के़न्‍निल्‍ले़ खे़न् नाःत्‍तुॽ हे़क्‍क्‍याङ् खुने़ॽ खे़न् लाम्‍मो सिॽरुआङ् से़प्‍मा सुक्‍तुॽ॥ से़क्‍खाःल्‍ले़ खे़न् से़प्‍माग यारुबा होःप्‍ते़, थेआङ्‌भे़ल्‍ले़ सिक् मे़ङ्‌गुए खे़ल्‍ले़ कुहिम्‍बेसाङ्‌बे़न् से़रुआङ् वये़॥
 ७ कल्‍ले़चोगुल्‍ले़ खिनिॽ लागि सुम्‍सि ये़क्‌यक् एःक् से़न्‍दे़म्‍मे़ॽ फाॽआङ् आङ्‌गाॽ खिनिॽ इङ्‌जाङ् पिनिङ्‌ल पत्‍ता॥


८ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ पाधे़बाहाॽनु माङ्‌हे़क् चोगुबा कुइसिःक् खिनिॽ लाजेॽ युक्‍फुङ्‌ङिन् थोबो पोङ्‌ल चोगुॽआङ् माङ्‌हुप् चोगुबा के़रे़क् के़बिरिल्‍ले़,
 ९ यहवे दाङ्‌बा खिनिॽ निङ्‌वाॽफुमाङ्‌ङिन् मिःम्‍जि के़मे़त्‍तुम्‌ॽ हे़क्‍क्‍याङ् आभे़ल्‍ले़साङ् खुने़ॽ कुलाम्‍मो लाङ्‌गे़घेगिने़भग्र, आङ्‌गाॽ आइन् पिनिङ्‌बा थिम्‍हाॽ सिङ्‌सिङ् ये़क्‌ये़क्‍काङ् के़इःत्‍तुम् के़नाःत्‍तुम्‍ने़भग्र खिनिॽ वेॽ सुम्‍सि ये़क्‌यक्‍हाॽआङ् योॽमा पोःङ्‌ॽ॥
 १० मेःन्‍ने़भग्र यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युक्‍को पिमा के़जोगिबा लाजेॽओ कुदोःप्‍मा मनाःल्‍ले़ कुमाक्‍खिॽ से़रो, हे़क्‍क्‍याङ् खे़ल्‍ले़ कुआप्‍तिक्‍किन् खिनिॽओए थारो॥


११ कर कुभा मनाःल्‍ले़ सिक् कुयुआङ्‌ङे कुहिम्‍बेसाङ्‌बे़न् सुगुआङ् हिप्‍तुसे़रु हे़क्‍क्‍याङ् खे़न् ये़क्‌यक्‍हाॽओबा कुभा लत्‍छाओ खे़त्‍छिङ् पेःक्‍ने़भग्र,
 १२ खुने़ॽ आप्‍फेक् कुये़क्‌यक्‍कोबा लाम्‍लोबाहाॽरे़ मना मे़बाङ्‌घु मे़देसुसिर हे़क्‍क्‍याङ् खे़न् मे़दारुआङ् माक्‍खिल्‍ले़ कुले़क्‌वा माक्‍खिॽ नुःक्‍मा के़गोःप्‍पान् हुक्‍मे़सुप्‍तुर॥
 १३ खे़न् लुङ्‌माॽ मे़दुक्‍ते़म्‍मिन्‍ने़ॽ, खिनिॽ नुॽमा तामारे़ लागि इस्राइललाम् कुदोःप्‍मा मनासे़प्‍मा आप्‍तिक्‍किन् खे़त्‍ते़म्‍देसे़म्‍मे़ॽओ॥



तगि के़ने़बा इःन्‍दोहाॽ


१४ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युक्‍को पिमा के़इःत्‍तिबा लाजेॽओ खिनिॽ आप्‍फेक् लक्‍को पाधे़बाहाॽरे़ मे़ने़स्‍सुबा इःन्‍दोन् मे़गाःक्‍ते़म्‍मिन्‍ने़ॽआङ् हिम्‍बेसाङ्‌बे़ल्‍ले़ कुइःन्‍दोओबा लुङ्‌ङिन् मे़घे़त्‍ते़म् मे़देसे़म्‍मिन्‍ने़ॽओ॥



तोःन्‍दिरे़ कुयाःम्‍बेओ इङ्‌जाङ्


१५ कुभारे़ कुआप्‍तिक् इग्र कुभे़न् याःम्‍बक्‍को लत्‍छारक् तोःन्‍दिल्‍ले़ पाःत्‍तुबा पाःन्‍नो हाःत्‍ताङ् साम्‍बान् मे़गुःत्‍ते़म्‍मिन्‍ने़ॽ॥ ने़त्‍छि इग्र सुम्‍सि तोःन्‍दिहाॽरे़ मे़बाःत्‍तुबा पाःन्‍नोलाम्‍बारक् आप्‍तिक्‍किन् निःन्‍धो चोःक्‍मा सुक्‍ते़त्॥
 १६ कुभा मनान् आप्‍तिक् कुःप्‍मारे़ लागि कुभा कुॽइगे़भे़म्‍बा मनान् ये़म्‍सिङ्‌ने़भग्र,
 १७ आप्‍तिक्‍साबान् हे़क्‍क्‍याङ् आप्‍तिक् के़गुःप्‍पान् ने़प्‍माङ् खे़न् ये़म्‍मोबा निङ्‌वाॽफुसाम्‍बान् नु खासे़न्‍लोःम्‍बाहाॽरे़ खुन्‍छिॽ पेसाङ् यहवे दाङ्‌बे़ल्‍ले़ कुदगि तासिर पोःङ्‌ॽ॥
 १८ खे़ब्‍याङ् खासे़न्‍लोःम्‍बाहाॽरे़ खे़न् ने़त्‍छि मनाहाॽ नुरिक् तारिक्‍काङ् पान् सेःन्‍मे़दोसुसिर पोःङ्‌ॽ॥ तोःन्‍दि पाःन्‍निन् इङ्‌ले़क्‍पा चोक् हे़क्‍क्‍याङ् आप्‍फेक् नुसाॽइल्‍ले़ कुदक्‍ले़ङ्‌वाओ मे़न्‌वाॽमना पाःत्‍तुबाने़भग्र,
 १९ खुने़ॽ आप्‍फेक् कुन्‍साॽइन् थे़मा मे़प्‍मा निङ्‌वाॽ इःत्‍तुआङ् वये़ खे़न्‍नाङ् हाबाहे़क्‍के मे़त्‍ते़म्‍मे़ॽ॥ खिनिॽ लुम्‍मोलाम् ताप्‍फे़ःम्‍बा पाःन्‍निन् खे़त्‍ताम्‍मे़ॽ॥
 २० कन् मे़घे़प्‍सुआङ् वेॽहाॽ मे़गिरो॥ खे़न् एगाङ् खिनिॽ लुम्‍मो अक्‍तङ्‌बा ताप्‍फे़ःम्‍बा याम्‍मो आप्‍फाल्‍ले़आङ् मे़बोङ्‌ने़न्॥
 २१ आप्‍तिक्‍को के़धाबे़न् खिनिॽ लुङ्‌माॽ मे़दुक्‍ते़म्‍मिन्‍ने़ॽ॥ खे़न् खुम्‍दिङ् के़बिरुम्‍मिल्‍ले़ थक्‍किल्‍ले़ कुले़क्‌वा थक्, मिक्‍किल्‍ले़ कुले़क्‌वा मिक्, हाबोॽबाल्‍ले़ कुले़क्‌वा हाबोॽबा, हुक्‍किल्‍ले़ कुले़क्‌वा हुक् नु लाङ्‌ङिल्‍ले़ कुले़क्‌वा लाङ् पोङ्‌मा पोङ्‌लो॥


 






ते़न्‍धङ्‌ले़ कुयाःम्‍बेओ इङ्‌जाङ्



२०
 १ खिनिॽ ते़न्‍धङ्‌ङो के़बेगिल्‍ले़ निङ्‌मिहाॽरे़ अन्‍हाॽ, अन्‍लाधाहाॽ हे़क्‍क्‍याङ् खिनिॽनुःल्‍ले़ आत्‍तातान्‍ने यरिक् थक्‍सुबाहाॽ मे़गत्‍तुसिबा के़निसुम्‍मिल्‍ले़ मे़गिसे़म्‍मिन्‍ने़ॽ, थेआङ्‌भे़ल्‍ले़ मिस्रलाम् खिनिॽ के़लःप्‍पा के़भे़प्‍पा यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽनु वाॽ॥
 २ थङ्‌ङो पेःक्‍मानुःल्‍ले़ तगि निङ्‌वाॽफुसाम्‍बे़ल्‍ले़ थक्‍सुबाहाॽरे़ खुन्‍छिॽ पेसाङ् अक्‍खे पाःप्‍मा पोःङ्‌ॽ॥
 ३ खुने़ॽ खे़ङ्‌हाॽ अक्‍खे मे़त्‍तुसिर पोःङ्‌ॽ, “इस्राइलबा के़रे़क् नालिगे़न् थाङ्‌बे़न् मनासे, आङ्‌गाॽ आबाःन्‍निन् खे़प्‍से़म्‍मे़ॽ! आइन् खिनिॽ निङ्‌मिहाॽरे़ खुन्‍छिॽ तक्‍ले़ङ्‌वाओ थङ् चोःक्‍से़ के़बेगिर के़बत्‍छि॥ खिनिॽ निङ्‌वान् के़धुम्‍बा चोगे़म्‍मे़ॽ, मे़गिसे़म्‍मिन्‍ने़ॽ, मे़नाक्‍ते़म्‍मिन्‍ने़ॽ॥ खे़ङ्‌हाॽरे़ खुनिॽ तगि यङ्‌मा मे़स्‍ये़ॽइन्‍ने़ॽ॥
 ४ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन्‍ने खिनिॽ निङ्‌मिहाॽरे़ खुन्‍छिॽ तक्‍ले़ङ्‌वाओ ते़न्‍धङ् चोःक्‍काङ् खिनिॽ थङ् के़नाःम्‍बा चोःक्‍मारे़ लागि सोसोरिक् पेक्!”


५ खे़ब्‍याङ् सुहाङ्‌गे़म्‍बाहाॽरे़ मनाहाॽ अक्‍खे मे़मे़त्‍तुसिर, “हिम् के़जोःक्‍पाआङ् तोःम्‍मा मे़ङ्‌घोमनाबा कुभा कॽयो वाॽने़भग्र, खे़न् कुहिम्‍मो नुःङ्‌ङाङ् पेःक्‍ल॥ थङ्‌ङो खे़न् मे़से़रुने़भग्र, वेॽ मनाःल्‍ले़ खुने़ॽ कुहिम्‍मिन् तोःन्‍दुॽ॥
 ६ चे़ल्‍ले़क्‍सेॽ इक्‍ताप् के़लेःप्‍पाआङ् खे़ल्‍ले़ कुजाॽइन् तुप्‍मा चामा मे़ङ्‌घोमनाबा कुभा कॽयो वाॽने़भग्र, खे़न् हिम्‍मो नुःङ्‌ङाङ् पेःक्‍ल॥ थङ्‌ङो खे़न् मे़से़रुने़भग्र, वेॽ मनाःल्‍ले़ खे़न् तुबु चरो॥
 ७ कुभारे़ खारक् पाःन्‍फुॽरुआङ् के़ये़प्‍मा मे़न्‍छ्‌यान् हिम् मे़ल्‍लिःङ्‌ङे कत्‍तुने़भग्र, खुने़ॽ कुहिम्‍मो नुःङ्‌ङाङ् पेःक्‍ल॥ खुने़ॽ थङ्‌ङो मे़स्‍ये़रुने़भग्र वेॽ ये़म्‍बित्‍छाःल्‍ले़ खे़न् मे़न्‍छ्‌यान् तेॽरुॽ॥”
 ८ हे़क्‍क्‍याङ् सुहाङ्‌गे़म्‍बाहाॽरे़ मनाहाॽ अक्‍खेआङ् मे़मे़त्‍तुसिर, “कॽयो कुभा साॽरिक् के़गिबा के़सिबा नु कुने़रे़त् के़होःप्‍पा वाॽने़भग्र, खे़न् कुहिम्‍मो नुःङ्‌ङाङ् पेःक्‍ल॥ थेआङ्‌भे़ल्‍ले़ खे़ल्‍ले़ चोगुल्‍ले़ खुने़ॽ कुम्‍भुॽ कुन्‍साॽहाॽरे़ सावेःत् यङ्‌ॽ॥”
 ९ सुहाङ्‌गे़म्‍बाहाॽरे़ मनाहाॽ मे़मे़त्‍तु मे़से़रुसिआङ् खे़ङ्‌हाॽरे़ मनाहाॽरे़ खुन्‍छिॽ थक्‍सुबा लाम्‍लोबाहाॽ युक्‍तिङ् मे़जोगुसिर॥


१० थङ् चोःक्‍से़ कुभा ये़क्‌यक्‍किल्‍ले़ कुबेसाङ् के़गे़रिआङ् के़रे़क्‍नुःल्‍ले़ तगि खे़प्‍मोबा मनाहाॽरे़ खुनिॽ तगि तङ्‌मा सनारुङ् पान् युक्‍खे़म्‍मे़ॽ॥
 ११ खिनिॽ के़युक्‍खुम्‍बा तङ्‌मा सनारुङ् पाःन्‍निन् खे़ङ्‌हाॽरे़ मे़घे़प्‍सुआङ् खुन्‍छिॽ यम्‍बा लाम्‍धेःप्‍पाहाॽ मे़हन्‍दु के़म्‍बिरिने़भग्र, खे़प्‍मो के़वाॽबा के़रे़क् मनाहाॽ स्‍याङ्‌मे़न्‍दाङ् याःम्‍बक्‍को फत्‍छे़म्‍सिम्‍मे़ॽ हे़क्‍क्‍याङ् खे़ङ्‌हाॽरे़ खिनिॽ याःम्‍बक् मे़जोगु के़म्‍बिरिर पोःङ्‌ॽ॥
 १२ कर खे़ङ्‌हाॽरे़ खिनिॽनु मे़न्‍दङ्‌ने़न्‍नाङ् ते़न्‍धङ्‌ङे चोःक्‍मा निङ्‌वाॽ चोःक्‍मा मे़गोःत्‍ने़भग्र, खे़न् ये़क्‌यक्‍किन् किर्गप् कबे़म्‍मे़ॽ॥
 १३ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़न् ये़क्‌यक्‍किन् खिनिॽ हुक्‍के़सुप्‍तिआङ् एगाङ् खे़प्‍मोबा के़रे़क् ये़म्‍बित्‍छाहाॽ ताभेःल्‍ले़ च्‍ये़प्‍ते़म् से़रे़म्‍सिम्‍मे़ॽ॥
 १४ कर मे़न्‍छुमा, हिन्‍जाॽबित्‍छाॽहाॽ, पित्‍थक्‍साहाॽ नु खे़न् ये़क्‌यक्‍को के़वाॽबा वेॽ के़रे़क् पाःन्‍हाॽ खिनिॽ थङ् के़नाःन्‍दुम्‍बा चिगक्‌वा कुइसिःक् मे़प्‍मासिङ् के़सुक्‍कासिॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ निङ्‌मिहाॽलाम् के़बिरिबा के़नाप्‍तुम्‍सिम्‍बा चिगक्‌वान् खिनिॽ याङ्‌मा के़सुक्‍तुम्‌ॽ॥
 १५ खिनिॽलाम् माःङ्‌घा के़ने़बा के़रे़क् ये़क्‌यक्‍हाॽरक् हे़क्‍के चोगे़म्‍मे़ॽ, कुयाकुयाबा सुवाङ्‌हाॽरे़ खुनिॽ ये़क्‌यक्‍हाॽ मे़ःन्॥


१६ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लक्‍खोमा कुइसिःक् खिनिॽ पिमा के़इःत्‍तिबा कन् सुवाङ्‌हाॽरे़ खुन्‍छिॽ ये़क्‌यक्‍हाॽओ चाए कुसक्‍मा के़याक्‍पा थे़माःन्‍नाङ् कुहिङ्‌वे़त् मे़ले़रे़म्‍मिन्‍ने़ॽ॥
 १७ कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ इङ्‌जाङ् के़बिरिबा कुइसिःक् हित्‍ति, एमोरि, कनानि, परिज्‍जि, हिब्‍बि नु यबुसिहाॽ खिनिॽ वरे़ङ्‌ले़ङ् मे़क्‍खे़म्‍सिम्‍मे़ॽ॥
 १८ मेःन्‍ने़भग्र खे़ङ्‌हाॽरे़ खुन्‍छिॽ माङ्‌हाॽ से़वा मे़मे़त्‍तुसिबा के़रे़क् सिक्‍के़ले़ःङ्‌बा याःम्‍बक्‍हाॽ खिनिॽ के़म्‍हुॽरिॽ, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदक्‍ले़ङ्‌वाओ खिनिॽ लायो के़जोगुम्‌ॽ॥


१९ कुभा ये़क्‌यक्‍किन् हुक्‍काप् चोःक्‍मा फाॽआङ् खे़ल्‍ले़ कुदक्‍ले़ङ्‌वाओ थङ् के़जोगिआङ् यरिक् ये़म् थारिक् किर्गप् के़गबुम् के़ने़स्‍सुम्‍मिल्‍ले़, खे़प्‍मोबा सिङ्‌बुङ्‌हाॽ मे़आःत्‍ते़म्‍मिन्‍ने़ॽ, थेआङ्‌भे़ल्‍ले़ खे़ल्‍ले़ कुजाॽहाॽ खिनिॽ चामा के़सुक्‍तुम्‌ॽ॥ कल्‍ले़चोगुल्‍ले़ कन्‍हाॽ मे़आःत्‍ताम् मे़देसे़म्‍मिन्‍ने़ॽ॥ थे ताम्‍भुङ्‌ङोबा सिङ्‌बुङ्‌हाॽ मनासिआङ् खिनिॽ खे़ङ्‌हाॽ के़गबुम्‍माङ् के़मे़क्‍खुम्‍बि?
 २० कर कुजाॽ मे़न्‍धोःक्‍मनाबा सिङ्‌बुङ्‌रे़छ के़लॽबा निङ्‌वाॽ के़घोसुम्‍माङ्‌लक् खिनिॽ खे़न् सिङ्‌बुङ्‌हाॽ ताङ्‌मादेमा के़सुक्‍तुम्‌ॽ॥ खिनिॽनु थङ् के़जोःक्‍पा ये़क्‌यक्‍किन् मे़न्‍नाःन्‍ने थारिक् किर्गप् कप्‍मा ने़मा याःम्‍बक्‍को खे़न् सिङ्‌हाॽ याङ्‌मा के़सुक्‍तुम्‍लो॥


 






मना के़से़प्‍पान् याङ्‌मे़दे़त्‍ने़न्‍निल्‍ले़ चाहा के़जोःक्‍पा थिम्



२१
 १ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युक्‍को के़बिरिआङ् ने़बा लाजेॽओबा कुभा इक्‍ताप्‍पो कुभा मे़से़रुबा मना के़घोसुम् हे़क्‍क्‍याङ् के़से़प्‍पा मनान् के़न्‌याङ्‌घुम्‍मिन्‍ने़भग्र,
 २ लाम्‍लोबाहाॽ नु खासे़न्‍लोःम्‍बाहाॽ मे़बेःक्‍काङ् मे़से़रुबा मना के़ने़बादे़न्‍लाम् आत्‍तिन् ये़क्‌यक्‍किन् निःत्‍ताङ् ने़ खे़न् निङ्‌वाॽ निःन्‍धो मे़जोगुर॥
 ३ खे़न् निःत्‍ताङ्‌बा ये़क्‌यक्‍कोबा लाम्‍लोबाहाॽरे़ याःम्‍बक्‍को मे़म्‍भत्‍छुम्‍मा नु खे़ःप्‍सिङ् मे़न्‌याक्‍तुम्‍मा करःङ् पित्‍माधिक् मे़याङ्‌सिङ्‌ङाङ्
 ४ मे़न्‍धोःक्‍खुम्‍बा नु याॽरिःम्‍बा मे़न्‍हेॽरुम्‍बा ने़वालाओबा कुभा वहःङ्‌ङिल्‍ले़ कुयाओ मे़गे़त्‍तुआङ् खे़ल्‍ले़ कुसित्‍लाःन् मे़ए़क्‍खु मे़बिरुर पोःङ्‌ॽ॥
 ५ खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ लागि कुसे़वा याःम्‍बक् चोःक्‍मा नु खुने़ॽ हाङ्‌वागे़न् मुॽइसाम् पिमासिरे़ लागि हे़क्‍क्‍याङ् के़रे़क् खेमा थक्‍माहाॽ हिप्‍सिङ्‌मा थक्‍सिङ्‌माहाॽ तङ्‌मा पिमासि याःम्‍बक्‍ले़ लागि खुने़ॽ सेगुसिबाल्‍ले़ चोगुल्‍ले़ ले़बिःल्‍ले़ कुधाःक्‍कोबा निङ्‌वाॽफुसाम्‍बाहाॽ खे़प्‍मो मे़वाॽर॥


६ खे़न् मे़से़रुबा चेःल्‍ले़ साॽरिक् कुबेसाङ्‌बा ये़क्‌यक्‍कोबा के़रे़क् लाम्‍लोबाहाॽरे़ वहःङ्‌ङो कुनिगिःङ्‌मा मे़ए़क्‍खुबा करःङ् पिप्‍माःल्‍ले़ कुसम्‍धाङ् खुन्‍छिॽ हुक्‍हाॽ वामे़हप्‍तुर॥
 ७ खे़ब्‍याङ् खे़ङ्‌हाॽरे़ अक्‍खे मे़बाःत्‍तुर, “कन् मनासे़प्‍मा याःम्‍बक्‍किन् आनिगे चोगुम्‍बे़बा मे़ःन्, आनिगे मिक्‍किल्‍ले़आङ् खे़न् हे़क्‍के पोःक्‍खे़र पत्‍छे़बा निसुबा मे़ःन्॥
 ८ यहवे दाङ्‌बाए, खे़ने़ॽ चोःक्‌युम्‍भो के़बिरुसिबा खे़ने़ॽ के़मनाहाॽरे़ खुनिॽ आप्‍तिक् खे़प्‍मा कन् सिदुङ्‌जभान् ताःक्‍ते़ॽओ, हे़क्‍क्‍याङ् कुआप्‍तिक् मे़ःन्‍नेबा कन् मे़से़रुबा मनाःल्‍ले़ कुआप्‍तिक्‍के़ल्‍ले़ के़मना इस्राइलिहाॽ मे़दे़त्‍तुसिन्‍ल॥” हे़क्‍क्‍याङ् कन् मे़से़रुबा मनालाम् के़बोङ्‌बा आप्‍तिक्‍के़न् ले़प्‍मि नाःक्‍मा पोःङ्‌ॽ॥
 ९ कम्‍भलॽरिक् यहवे दाङ्‌बे़ल्‍ले़ कुमिक्‍साओ खिनिॽ के़लाॽबा याःम्‍बक् के़जोगुम्‍बाल्‍ले़ चोगुल्‍ले़ खिनिॽ लुम्‍मोलाम् खे़न् कुआप्‍तिक् मे़ःन्‍नेबा मना मे़से़रुबाल्‍ले़ कुआप्‍तिक्‍किन् खिनिॽलाम् लाःत्‍लाःत् पोङ्‌लो॥



थङ्‌ङो के़दे़म्‍सुम् के़दारुम्‍सिम्‍मा मे़न्‍छुमाहाॽ


१० खिनिॽ निङ्‌मिहाॽरे़ खुनिॽ तक्‍ले़ङ्‌वोओ के़बेगिल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हुक्‍को थासुसिआङ् खे़ङ्‌हाॽ के़दे़म्‍सुम् के़दारुम्‍सिम्‍मिल्‍ले़,
 ११ के़दे़म्‍सुम् के़दारुम्‍सिम्‍माहाॽओबा कुभा लत्‍छा नुमा मे़न्‍छुमान् खिनिॽ सिराॽथाङ्‌ने़भग्र, खिनिॽ खे़न् मेःत् चोःक्‍मा के़सुक्‍तुम्‌ॽ॥
 १२ खे़न् खिनिॽ हिम्‍मो तेॽरे़म्‍मे़ॽ हे़क्‍क्‍याङ् खे़न् कुधे़गेक् इःन् नःङ्‌मा नु कुसेःन्‍दुॽबान् खक्‍मा पाङ्‌घे़म्‍मे़ॽ,
 १३ खे़ब्‍याङ् खे़न् के़दे़म्‍सुम्‍मिल्‍ले़ खे़ल्‍ले़ चाक्‍खुबा चाङ्‌ङिन् ले़क्‍सिङ्‌मा पाङ्‌घे़म्‍मे़ॽ॥ खिनिॽ हिम्‍मो युङ् हे़क्‍क्‍याङ् खे़ल्‍ले़ लत्‍छा ला खाराक् कुम्‍बा कुम्‍मारे़सिरे़ लागि मेरिङ् थक्‍मा सुरुआङ् एगाङ् खिनिॽ खे़प्‍मो पेःक्‍मा नु खुने़ॽ कुये़म्‍बा पोङ्‌मा के़सुक्‍तिॽ, खे़ब्‍याङ् खे़न् खिनिॽ मेःत् पोःङ्‌ॽ॥
 १४ ताःन्‍दि खे़न् खिनिॽ सिराॽमे़धाङ्‌ने़न्‍ने़भग्र, खे़ल्‍ले़ आत्‍ति पेःक्‍मा निङ्‌वाॽ चोगुॽ पेःक्‍मा फाःक्‍ते़म्‍मे़ॽओ॥ खे़ने़ॽ खे़न् सङ्‌मा मे़नुॽने़न् इग्र योःग्‍मा हे़क्‍के ताप्‍फेःल्‍लिक् मे़प्‍मा मे़नुॽने़न्, थेआङ्‌भे़ल्‍ले़ खे़ने़ॽ खे़न् कुनामे़न्‍छाॽ के़मे़त्‍तुआङ् वाॽरो॥



तुम्‍बा साःल्‍ले़ कुघोमा लक्


१५ कुभा मनाःल्‍ले़ कुमेत् ने़त्‍छि वाॽसि, लत्‍छा लुङ्‌माॽ हिःप्‍तुमा नु वेॽइन् लुङ्‌माॽ मे़हिःप्‍तुम्‍मा हे़क्‍क्‍याङ् खे़न् ने़प्‍माङ्‌ले़ ये़म्‍बित्‍छासा कत्‍छुल्‍ले़ लुङ्‌माॽ मे़हिःप्‍तुम्‍माल्‍ले़ तुम्‍बा सा ये़म्‍बित्‍छा कत्‍तुने़भग्र,
 १६ लाजेॽसिङ्‌बुङ् मे़भःक्‍खुल्‍ले़ लुङ्‌माॽ हिःप्‍तुमाल्‍ले़ कुस्‍सा ये़म्‍बित्‍छा फाॽआङ् लुङ्‌माॽ मे़हिःप्‍तुम्‍माल्‍ले़ से़क्‍खाबा कुस्‍सा तुम्‍बान् काःक्‍तुआङ् कुम्‍बारे़ फोॽबान् युक् पिमा मे़घोसुन्‌ॽ॥
 १७ कर खे़न् लुङ्‌माॽ मे़हिःप्‍तुम्‍माल्‍ले़ कुस्‍सान्‍ने खुने़ॽ के़रे़क् कुयाङ्‌साकुन्‍धेःल्‍ले़ निले़ङ् कुलक्‍किन् पिरुर थेआङ्‌भे़ल्‍ले़ खुने़ॽग कुम्‍बारे़ कुमुक्‍किल्‍ले़ थिक्‍सिगेक्‍पा लक्‍लो॥ हे़क्‍क्‍याङ् तुम्‍बा फाॽआङ् ताःक्‍तुर पोःङ्‌ॽ॥ तुम्‍बा लक्‍खोमा युक्‍किन् खे़ल्‍ले़न्‍ने पोङ्‌लो॥



पाःन्‍मे़ङ्‌घे़म्‍मनाबा ये़म्‍बित्‍छासा


१८ कुम्‍बा कुम्‍मारे़ खुन्‍छिॽ इङ्‌जाङ् मे़ङ्‌घे़म्‍मनाबा कुभा पाःन्‍मे़ङ्‌घे़म्‍मनाबा कुॽइगे़भे़म्‍बा ये़म्‍बित्‍छा सान् हे़न्‍थिम् मे़याक्‍तुसाङ् खे़ङ्‌हाॽरे़ खुन्‍छिॽ पाःन्‍निन् मे़घे़प्‍सुन्‍ने़भग्र,
 १९ खे़ल्‍ले़ कुम्‍बा कुम्‍मासिरे़ खे़न् मे़दे़म्‍सुआङ् ये़क्‌यक्‍कोबा लाम्‍लोबाहाॽरे़ओ ये़क्‌यक्‍कोबा यम्‍बा लाम्‍धेःप्‍पो मे़देॽरुर॥
 २० ये़क्‌यक्‍कोबा लाम्‍लोबाहाॽरे़ खुन्‍छि अक्‍खे मे़त्‍छुर, “कन् आन्‍छिगे़ ये़म्‍बित्‍छा सान् पाःन्‍मे़ङ्‌घे़म्‍मनाबा नु खार्मे़न्‍दक् के़जोःक्‍पा चोक्॥ खे़ल्‍ले़ आन्‍छिगे़ पान् मे़घे़प्‍सुन्॥ कन् तःक्‍थे़ःक्‍के नु थिमसाङ् चोक्॥”
 २१ खे़ब्‍याङ् खे़न् ये़क्‌यक्‍कोबा के़रे़क् ये़म्‍बित्‍छाहाॽरे़ खे़न् सिर थारिक् लुङ्‌ङिल्‍ले़ मे़ले़प्‍तुर॥ खिनिॽ लुम्‍मोलाम् ताप्‍फे़ःम्‍बा पाःन्‍निन् खे़त्‍ताम्‍मे़ॽ, खे़ब्‍याङ् हे़क्‍केलॽरिक् खिनिॽ खे़न् कुॽइगे़भे़म्‍बे़न् के़घे़त्‍तुम्‌ॽ॥ इस्राइलबा के़रे़क्‍ले़ कन् पाःन्‍निन् मे़घे़प्‍सुॽ हे़क्‍क्‍याङ् मे़गिरो॥



वेॽ थिम्‍हाॽ


२२ कुभा मनाःल्‍ले़ सिमे़ल्‍ले़ खुम्‍दिङ् खोमा यारिक्‍पा लायो चोगुल्‍ले़ खिनिॽ खे़न् के़से़रुम्‍माङ् खे़ल्‍ले़ कुधक्‍किन् सिङ्‌बुङ्‌ङो के़भोःन्‍दुम्‍मिल्‍ले़,
 २३ खे़ल्‍ले़ कुधक् चेःन् से़न्‍दिक् नाम्‍दाःत्‍तात् सिङ्‌बुङ्‌ङो मे़भोःन्‍दे़म् मे़भत्‍छे़म्‍मिन्‍ने़ॽ, कर हाबा खे़ल्‍ले़ याःन्‍दिक् खे़न् लुप्‍ते़म्‍मे़ॽ, थेआङ्‌भे़ल्‍ले़ फोःम्‍मनाबा मनान् निङ्‌वाॽफुमाङ्‌लाम् माङ्‌दे साङ्‌ग्राःल्‍ले़ ते़त्‍तुबा पोःङ्‌ॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लक्‍खोमा के़बिरिआङ् ने़बा लाजेन् आसुत्‍थो मे़जोगे़म्‍मिन्‍ने़ॽओ॥


 






२२
 १ खिनिॽ फुॽनुसाॽहाॽरे़ खुन्‍छिॽ पित् इग्र मे़ल्‍लुक्‍किन् नाना थोधो पेःक्‍पा के़निसुम्‍मिल्‍ले़ मे़न्‍निमनाबा मे़ले़ङ्‌ङासिम्‍मिन्‍ने़ॽ॥ खे़न् खिनिॽ फुॽनुसाॽहाॽओ साम्‍धाम्‍मे़ॽ॥
 २ कर खे़न् नुॽसाॽइन् निःत्‍ताङ् मे़युङ्‌ने़न् इग्र खे़ने़ॽ खे़न् कुसेःन् के़न्‍निसुन्‍ने़भग्र, खे़ल्‍ले़ कुधक्‍सान् खुने़ॽ मे़गोःत्‍तुन् मे़दाने़न्‍ल थारिक् खे़ने़ॽ के़हिम्‍मो खे़न् तारे़ॽआङ् कत्‍ते़ॽ॥ खे़न् एगाङ् के़न्‍साॽ नुःक्‍ते़ पिरे़ॽ॥
 ३ खिनिॽ फुॽनुसाॽइल्‍ले़ कुअदङ् इग्र कुजाङ् किग्र खे़ल्‍ले़ मासुबा थे़मासाङ् के़घोसुम्‍मिल्‍ले़ हे़क्‍केए चोगे़म्‍मे़ॽ, स्‍वाःत् मे़वये़म्‍मिन्‍ने़ॽ॥


४ खिनिॽ फुॽनुसाॽइल्‍ले़ कुअदङ् इग्र कुबित्‍तिन् लाम्‍मो के़ङे़बा के़निसुम्‍साङ् मे़न्‍निमनाबा मे़ले़ङ्‌ङासिम्‍मिन्‍ने़ॽ॥ खे़न् फोःङ्‌मारे़ लागि खुने़ॽ फाॽरे़म्‍मे़ॽ॥


५ ये़म्‍बित्‍छारे़ चाङ्‌मनाबा चाङ्‌ङिन् मे़न्‍छुमारे़ चाङ्‌मा मे़नुॽने़न्, हे़क्‍क्‍याङ् मे़न्‍छुमाःल्‍ले़ कुजाङ्‌ङिन्‍नाङ् ये़म्‍बित्‍छारे़ चाङ्‌मा मे़नुॽने़न्॥ अक्‍खे के़जोःक्‍पान् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ चिःत्‍तुॽ॥


६ लाम्‍मिल्‍ले़ कुबेसाङ् सिङ्‌बुङ्‌ङो इग्र खाम्‍बाङ्‌ङो आत्‍तिसाङ् पुज्‍याःक् इग्र कुधिःन्‍निन् कुम्‍मारे़ कुप्‍तुआङ् युङ्‌बा पुहाप् के़घोसुम्‍ने़भग्र, पुज्‍याःक्‍हाॽनु सोसोरिक् कुम्‍मान् मे़देॽरे़म्‍मिन्‍ने़ॽ॥
 ७ कुम्‍मान् ले़प्‍माआङ् पुज्‍याःक्‍हाॽ खिनिॽ तेॽमा के़सुक्‍तुम्‍सिम्‌ॽ॥ अक्‍खे चोगे़म्‍मे़ॽ, हे़क्‍केलॽरिक् खिनिॽ के़नुरि के़दासिर, हे़क्‍क्‍याङ् खिनिॽ थाःक् चाॽर॥


८ कुसङ् हिम् के़जोगुम्‍मिल्‍ले़ खाम्‍बु सम्‍धाङ् कब्रिङ् पिसाङ् फाङाम्‍मे़ॽ, खम्‍भ्‍याङ् कुभा मना मे़गे़ङ् मे़सिःल्‍ले़ खिनिॽ हिम्‍मिन् सिमे़ल्‍ले़ आप्‍तिक् मे़धाने़न्॥


९ चे़ल्‍ले़क्‍सेॽ इक्‍ताप्‍पो ने़त्‍छि परिक्‍पा याॽरिःम्‍बा मे़लेःत्‍ते़म्‍मिन्‍ने़ॽ, मेःन्‍ने़भग्र खिनिॽ हे़क्‍के के़जोगुम्‍मिल्‍ले़ खिनिॽ के़लेःत्‍तुम्‍बा याॽरिःम्‍बे़न्‍लक् मे़ःन् कर चे़ल्‍ले़क्‍सेॽइल्‍ले़ कुजाॽइन्‍नाङ् आसुत्‍थो पोःङ्‌ॽ॥


१० पित्‍ते़न् नु अदङ्‌ङिन् सोरिक् फम्‍मासिआङ् तोःङ्‌मासि मे़नुॽने़न्॥


११ खि नु नैनासुत् फःम्‍मनाआङ् थाक्‍मनाबा चाङ् चाङ्‌मा मे़नुॽने़न्॥


१२ खिनिॽ के़जाक्‍खुम्‍बा चाङ्‌ङिल्‍ले़ कुभे़राओ स्‍योःङ्‌स्‍योःङ् के़लॽबा कुबोराक् फत्‍छे़म्‍मे़ॽओ॥



मे़न्‍छुमा नु ये़म्‍बित्‍छा सोरिक् इम्‍मा थिम्


१३ कुभा ते़न्‍धाम् मेःक्‍खिम् चोःक्‍काङ् कुमेःत्‍तिन्‍नु सोरिक् इम्‍से़ पेःक्‍किल्‍ले़ खुने़ॽ नुबा पान् मे़घोसुन्,
 १४ हे़क्‍क्‍याङ् खे़न् मे़न्‍छुमान् कुजाःत्‍थि तेमा पिमारे़ लागि मे़न्‌वाॽमनाबा आप्‍तिक् कुःत्‍तुआङ् अक्‍खे पाःत्‍तुने़भग्र, “आङ्‌गाॽ तारुङ्‌मा आमेःत्‍तिन्‍नु इप्‍साङ्‌ङिल्‍ले़ खुने़ॽ सिसागे़न् मे़न्‍छ्‌या हे़क्‍के मे़लॽरे़न्॥”
 १५ खे़न् सिसागे़न् मे़न्‍छ्‌याःल्‍ले़ कुम्‍मा कुम्‍बारे़ ये़क्‌यक्‍कोबा यम्‍बा लाम्‍धेःत्‍तो लाम्‍लोबाहाॽरे़ खुन्‍छिॽ मे़न्‍छुमासान् सिसागे़न् मे़न्‍छ्‌या वाॽबा निःन्‍धो पान् खङ्‌सुर पोःङ्‌ॽ॥
 १६ खे़ब्‍याङ् खे़न् मे़न्‍छ्‌याःल्‍ले़ कुम्‍बारे़ लाम्‍लोबाहाॽ अक्‍खे मे़त्‍तुसिर, “आङ्‌गाॽ आस्‍सा मे़न्‍छुमान् कन् मनान् मेःत् पिरुङ्, कर खे़ल्‍ले़ कन् आस्‍सान् नाॽरुॽ॥
 १७ कन् मनाःल्‍ले़ खुने़ॽ अक्‍खे मे़त्‍तुआङ् आप्‍तिक् कुःत्‍तुर पत्, ‘आङ्‌गाॽ खे़ने़ॽ के़स्‍सा मे़न्‍छुमान् सिसागे़न् मे़न्‍छ्‌या चोगे़बा पर्माःङ्‌गि मे़ङ्‌घोबा’ कर कन् आस्‍सान् सिसागे़न् मे़न्‍छ्‌या चोःक्‍पा पर्माःङ्‌गि कॽयो वाॽ॥” खे़ब्‍याङ् मे़न्‍छ्‌याःल्‍ले़ कुम्‍बारे़ लाम्‍लोबाहाॽरे़ खुन्‍छिॽ तगि ने़त्‍नान् फे़सुर॥
 १८ हे़क्‍क्‍याङ् ये़क्‌यक्‍कोबा लाम्‍लोबाहाॽरे़ खे़न् मनान् मे़देॽरुआङ् खुम्‍दिङ् मे़बिरुर,
 १९ खम्‍भ्‍याङ् इस्राइलबा लत्‍छा सिसागे़न् मे़न्‍छ्‌यान् कुजाःत्‍थि तेसुबाल्‍ले़ चोगुल्‍ले़ खे़ल्‍ले़ किप्‍थिक् युप्‍पा सेकेलa मे़न्‍छ्‌याःल्‍ले़ कुम्‍बाओ साम्‍बान् हुङुर, हे़क्‍क्‍याङ् मे़न्‍छुमान् खे़ल्‍ले़ कुमेत् पोङ्‌ङाङ् हाबा वाॽर॥ खे़न् कुहिङ्‌हिङ् खुने़ॽ खे़न् मे़न्‍छ्‌यान् नाॽमा मे़घोसुन्॥


२० कर आप्‍तिक्‍किन् से़क्‍खा पोःक्‍खे़ हे़क्‍क्‍याङ् खे़न् मे़न्‍छ्‌याओ सिसागे़न् मे़न्‍छ्‌या मिक्‍सेन् वाॽबा पर्माःङ्‌गि खोमे़दे़त्‍ते़न्‍ने़भग्र,
 २१ कुम्‍बारे़ कुहिम्‍मो वये़ल्‍ले़सा चे़ल्‍ले़क्‍ले़क् लॽरे़आङ् इस्राइलरे़ कुना कुसाम् थामा याःम्‍बक् चोगुबाल्‍ले़ चोगुल्‍ले़ खुने़ॽ कुम्‍बारे़ए कुहिम् लाम्‍धेःप्‍पो मे़दारुआङ् ये़क्‌यक्‍कोबा मनाहाॽरे़ लुङ्‌ङिल्‍ले़ मे़ले़प्‍तु मे़से़रुर॥ खिनिॽ लुम्‍मोबा अक्‍तङ्‌बा ताप्‍फे़ःम्‍बा पाःन्‍निन् खे़त्‍ताम्‍मे़ॽ॥


२२ कुभा ये़म्‍बित्‍छा मनान् वेॽइल्‍ले़ कुमेःत्‍तिन्‍नु इम्‍मा याःम्‍बक् चोगुर पप्‍पा के़दुमुम्‍ने़भग्र, खे़न्‍नु के़इम्‍बा ये़म्‍बित्‍छाःन् नु खे़न् मे़न्‍छुमान् ने़प्‍माङ् से़प्‍मासि पोःङ्‌ॽ॥ इस्राइललाम् खिनिॽ अक्‍तङ्‌बा फे़न्‌याःम्‍बक्‍किन् खे़प्‍मा पोःङ्‌ॽ॥


२३ पाःन्‍मे़भुॽरुआङ् के़ये़प्‍मा सिसागे़न् मे़न्‍छ्‌यान् कुभा ये़म्‍बित्‍छा थिक्‍ले़ तुमुआङ् ये़क्‌यक्‍को खे़न् इप्‍तुबा के़दुमुम्‍ने़भग्र,
 २४ खे़ङ्‌हाॽ ने़प्‍माङ् ये़क्‌यक् लाम्‍धेत् लाःक्‍कात् तेॽरे़म्‍सिम्‍मे़ॽआङ् लुङ्‌ङिल्‍ले़ ले़प्‍ते़म् से़रे़म्‍सिम्‍मे़ॽ, ये़क्‌यक्‍कोए वये़साङ् कुभाॽरे़ लागि मे़अःक्‍ते़म्‍बे़ल्‍ले़ चोगुल्‍ले़ खे़न् मे़न्‍छुमान् से़रे़म्‍मे़ॽ, हे़क्‍क्‍याङ् वेॽ ये़म्‍बित्‍छाःल्‍ले़ कुमेःत्‍तिन् मेःत्‍मे़त्‍तुबाल्‍ले़ चोगुल्‍ले़ ये़म्‍बित्‍छाःन्‍नाङ् से़प्‍मा पोःङ्‌ॽ॥ खिनिॽ लुम्‍मोलाम् अक्‍तङ्‌बा ताप्‍फे़ःम्‍बा पाःन्‍निन् खे़त्‍ताम्‍मे़ॽ॥


२५ कर कुभा ये़म्‍बित्‍छाःल्‍ले़ पाःन्‍मे़भुॽरुआङ् के़ये़प्‍मा मे़न्‍छ्‌यान् लाःक्‍कात् चिजि खक्‍खक्‍पा ते़न्‍नो तुमुॽ हे़क्‍क्‍याङ् उःक्‍खुआङ् मेःत्‍मे़त्‍तुने़भग्र खे़न् ये़म्‍बित्‍छाःन्‍लक् से़रे़म्‍मे़ॽ॥
 २६ कर खे़न् मे़न्‍छ्‌यान् थेआङ् मे़मे़त्‍ते़म्‍मिन्‍ने़ॽ, खे़ल्‍ले़ सिमा यारिक्‍पा लायो चोगुबा होप्, कन् पाःन्‍निङ्‌ग कुभा मनाःल्‍ले़ आप्‍फेक् कुहिम्‍बेसाङ्‌बे़न् फत्‍तुआङ् से़रुबा कुइसिःक्‍लो॥
 २७ थेआङ्‌भे़ल्‍ले़ खे़न् पाःन्‍मे़भुॽरुआङ् के़ये़प्‍मा मे़न्‍छ्‌यान् अःक्‍ते़साङ् चिजि खक्‍खक्‍पा ते़न्‍नो खे़ल्‍ले़ मेःत्‍मे़त्‍तुल्‍ले़ खे़प्‍मो खुने़ॽ के़भाॽबा हाःत्‍ताङ् होःप्‍ते़॥


२८ कुभा ये़म्‍बित्‍छाःल्‍ले़ पाःन्‍मे़म्‍भुॽए के़ये़प्‍मा सिसागे़न् मे़न्‍छ्‌यान् उःक्‍खुआङ् मेःत्‍मे़त्‍तुबा तुम्‍दे़त्‍ते़ने़भग्र,
 २९ खे़न् ये़म्‍बित्‍छाःल्‍ले़ खे़न् मे़न्‍छ्‌याःल्‍ले़ कुम्‍बा ङाबोङ् सेकेलb युप्‍पा पिरुर पोःङ्‌ॽ॥ खे़न् ये़म्‍बित्‍छाःल्‍ले़ खे़न् सिसागे़न् मे़न्‍छ्‌यान् उःक्‍खुआङ् मेःत्‍मे़त्‍तुबाल्‍ले़ चोगुल्‍ले़ खुने़ॽ खे़न् कुमेत् चोगुर पोःङ्‌ॽ, हे़क्‍क्‍याङ् खुने़ॽ कुहिङ्‌हिङ् खे़न् नाॽमा मे़घोसुन्‌ॽ॥


३० आत्‍तिन् मनाःल्‍ले़आङ् कुम्‍बारे़ कुमेःत्‍तिन् मे़गत्‍तुन्‍ल, हे़क्‍क्‍याङ् कुम्‍बारे़ कुइप्‍नाःन् कुनामे़न्‍छाॽ मे़मे़त्‍तुन्‍लरो॥


 


a २२:१९ १.२ किलो युप्‍पा 


b २२:२९ ६०० ग्राम युप्‍पा






इस्राइलि सङ्‌जुम्‍भोलाम् लःप्‍मादेमा के़बोङ्‌बा मना



२३
 १ कुल्‍धिःम्‍बा मे़भे़ःत्‍छुबा इग्र कुजुत्‍चुॽबा मे़घक्‍तुबा ये़म्‍बित्‍छान् यहवे दाङ्‌बे़ल्‍ले़ कुसङ्‌जुम्‍भोओ लाःप्‍मा मे़नुॽने़न्॥


२ ते़न्‍धाम् मेःक्‍खिम् मे़न्‍जोःक्‍मनालाम् इग्र काॽइ सोॽधोःक्‍लाम् सागे़वाःन्‍छिङ्‌बा मनान् यहवे दाङ्‌बे़ल्‍ले़ कुसङ्‌जुम्‍भोओ लाःप्‍मा मे़नुॽने़न्॥ थिबोङ् थाःक् थारिक् खे़ल्‍ले़ आत्‍तिन् कुमुॽइदाङ्‌साःन्‍नाङ् यहवे दाङ्‌बे़ल्‍ले़ कुसङ्‌जुम्‍भोओ लाःप्‍मा मे़नुॽने़न्॥


३ अम्‍मोनि इग्र मोआबिहाॽ यहवे दाङ्‌बे़ल्‍ले़ कुसङ्‌जुम्‍भोओ लाःप्‍मा मे़ङ्‌घोने़न्॥ थिबोङ् थाःक् थारिक् खे़ङ्‌हाॽरे़ खुन्‍छिॽ आत्‍तिन् मुॽइदाङ्‌साहाॽआङ् यहवे दाङ्‌बे़ल्‍ले़ कुसङ्‌जुम्‍भोओ लाःप्‍मा मे़ङ्‌घोने़न्॥
 ४ थेआङ्‌भे़ल्‍ले़ मिस्रलाम् खिनिॽ के़भे़रिल्‍ले़ कुजा नु च्‍वाःत् के़मे़म्‍बिरिन् हे़क्‍क्‍याङ् लाङ्‌दाःक् के़मे़म्‍मे़त्‍तिन्॥ खे़ङ्‌हाॽरे़ अराम-नाहारैमबा पतोरओ के़युङ्‌बा बओररे़ कुस्‍सा बालाम्‍मिन् खिनिॽ माङ्‌दे साङ्‌ग्रा मे़प्‍मारे़ लागि याङ् मे़बिरुआङ् मे़उःत्‍तु॥
 ५ हे़क्‍केसाङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ बालामरे़ कुबाःन्‍निन् मे़घे़प्‍सुन्, कर खुने़ॽ खे़न् माङ्‌देन् हाङ्‌वागे़न् मुॽइसाम् पोःक्‍खे़र चोगु, थेआङ्‌भे़ल्‍ले़ खुने़ॽ खिनिॽ लुङ्‌माॽ के़दुक्‍तिॽ॥
 ६ खिनिॽ हिङ्‌हिङ् अम्‍मोनि हे़क्‍क्‍याङ् मोआबिहाॽनु चुम्‍देङ् पोङ्‌मारे़ लागि नादङ् मे़जोगे़म्‍मिन्‍ने़ॽ॥


७ आत्‍तिन् एदोमिहाॽआङ् खिनिॽ मे़नाॽरे़म्‍सिम्‍मिन्‍ने़ॽ, थेआङ्‌भे़ल्‍ले़ खे़ङ्‌हाॽग खिनिॽ फुॽनुसासिरो॥ आत्‍तिन् मिस्रिहाॽआङ् खिनिॽ मे़नाॽरे़म्‍सिम्‍मिन्‍ने़ॽ, थेआङ्‌भे़ल्‍ले़ खे़ङ्‌हाॽरे़ खुनिॽ लाजेॽओ खिनिॽ वे़प्‍मिबा के़वयिरो॥
 ८ खे़ङ्‌हाॽलाम् सागे़वाःन्‍छिङ्‌बा सुम्‍सिगेक्‍पा थाःक्‍कोबा थिन्‍दाङ् सायोबोराहाॽ यहवे दाङ्‌बे़ल्‍ले़ कुजुम्‍भोओ लाःप्‍मा मे़घोरो॥



साःङ्‌गाहिम्‍हाॽ सुत्‍थो चोःक्‍मा याःम्‍बक्


९ खिनिॽ निङ्‌मिहाॽरे़ खुन्‍छिॽ तक्‍ले़ङ्‌वाओ ते़न्‍धङ् चोःक्‍से़ के़बेगिल्‍ले़ के़रे़क् आसुत्‍थो पाःन्‍हाॽलाम् से़ःप्‍पासिम्‍मे़ॽआङ् वये़म्‍मे़ॽ॥
 १० कुभा ये़म्‍बित्‍छा मनान् से़प्‍माङ्‌मो मे़न्‍छुमानु ने़बा से़प्‍माङ् माक्‍तुआङ् आसुत्‍थो पोङ्‌ने़भग्र, खुने़ॽ साःङ्‌गाहिम्‍हाॽलाम् लाःक्‍कात् लःन्‍बेःक्‍ल हे़क्‍क्‍याङ् हाबा खे़प्‍मोए युङ्‌ल॥
 ११ युःन्‍धो पोङ्‌ल पेःक्‍किल्‍ले़ वरुःम्‍सिङ्‌ल हे़क्‍क्‍याङ् नाम्‍धाआङ् एगाङ् खुने़ॽ थक्‍सुबा साःङ्‌गाहिम्‍मो तामा सुक्॥


१२ पाहारा पेःक्‍मादे़न्‍निन् साःङ्‌गाहिम्‍हाॽ लाःक्‍कात् चोगे़म्‍मे़ॽ॥
 १३ खिनिॽ फेजुम्‍भे़याःन्‍नु कुदमा लक्‍चु थिक्‍काङ् कत्‍ते़म्‍मे़ॽ, हे़क्‍क्‍याङ् पाहारा के़युङ्‌ङि के़सुःत्‍तासिआङ् आम्‍भा खे़ल्‍ले़ पाक्‍पे़प्‍पा तये़म्‍मे़ॽआङ् पाहाराःन् लुप्‍ते़म्‍मे़ॽ॥
 १४ थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽ ताङ्‌से़ःप्‍मारे़ लागि नु निङ्‌मिहाॽ हुक्‍को थामासिरे़ लागि खिनिॽ साःङ्‌गाहिम्‍हाॽओ नाना कत्‍ना लाङ्‌घेःक्‍काङ् वाॽ॥ खिनिॽ लुम्‍मो आत्‍तिन् परिक्‍ले़न्‍नाङ् चिःन्‍जिःन् के़घुबा पाःन्‍हाॽ यहवे दाङ्‌बे़ल्‍ले़ कुदगि निमे़धाःप्‍ने़न्‍ल फाॽआङ् खिनिॽ थक्‍सुबा साःङ्‌गाहिम्‍मिन् सेसे पोङ्‌मा पोःङ्‌ॽ, मेःन्‍ने़भग्र खुने़ॽ खिनिॽलाम् नुःङ्‌बेःक्‍लो॥



यरिक् परिक्‍पा थिम्‍हाॽ


१५ कुभा योःग्‍बान् खे़त्‍छिङ्‌ङाङ् इःम्‍सिङ्‌मारे़ लागि खिनिॽओ ताने़भग्र खुने़ॽ कुन्‍दाङ्‌बे़न् हुक्‍मे़सुप्‍ते़म्‍मिन्‍ने़ॽ॥
 १६ खे़ल्‍ले़ कुसिराॽ के़धाङ्‌बा ये़क्‌यक्‍किल्‍ले़ कुभा ते़न्‍नो खे़न् खिनिॽ युङ्‌मा फाःक्‍ते़म्‍मे़ॽ॥ खिनिॽ खे़न् ताप्‍फे़ःल्‍लिक् मे़मे़त्‍ते़म्‍मिन्‍ने़ॽ॥


१७ आत्‍तिन् इस्राइलि ये़म्‍बित्‍छा इग्र मे़न्‍छुमाःल्‍ले़आङ् माङ्‌धाःन्‍नोबा याम्‍बोःप्‍मा याःम्‍बक् मे़जोगुन्‍ल॥
 १८ कुभा माङ्‌हे़क्‍किन् के़प्‍मारे़ लागि मे़न्‍छुमाःल्‍ले़ इग्र ये़म्‍बित्‍छाःल्‍ले़ याम्‍बोःप्‍मा याःम्‍बक्‍लाम् थगु तारुबा आत्‍तिन् याङ्‌ङिन्‍नाङ् निङ्‌वाॽफुमाङ्‌ङिल्‍ले़ कुहिम्‍मो मे़दारे़म्‍मिन्‍ने़ॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ ने़प्‍माङ् चिःत्‍तुसिॽ॥


१९ कुस्‍सा याङ् थक्‍मा सुक्‍के़दे़प्‍पा याङ्, कुजा इग्र वेॽ कुभा पाःन्‍हाॽ सिङ्‌नात् के़बिरुम्‍सिम्‍मिल्‍ले़ फुॽनुसाॽलाम् कुस्‍सा मे़ज्‍ये़म्‍मिन्‍ने़ॽ॥
 २० वेॽ लाजेॽबा मनान् लाम्‍बा कुस्‍सा ताःक्‍मा के़सुक्‍तुम्‌ॽ, कर आप्‍फेक् फुॽनुसाॽ इस्राइलिहाॽ लाम्‍बा मे़ःन्, हे़क्‍केलॽरिक् खिनिॽ युक् चोःक्‍मा के़इःत्‍तुम्‍बा लाजेॽओ खिनिॽ चोःक्‍मा के़जोगुम्‍बा याःम्‍बक्‍को यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हाङ्‌वागे़न् मुॽइसाम् के़बिरिर॥


२१ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि खिनिॽ कुभा माङ्‌हुप् के़जोगुम्‍माङ् खे़न् के़प्‍मारे़ लागि खिनिॽ मे़सुसे़म्‍मिन्‍ने़ॽ, थेआङ्‌भे़ल्‍ले़ खुने़ॽ खे़न् खिनिॽ के़गे़त्‍तुम्‍बा ओमे़प्‍मा निङ्‌वाॽ चोगुॽ॥ मेःन्‍ने़भग्र लायोओ खिनिॽ के़ध्‍ये़ॽइरो॥
 २२ कर माङ्‌हुप्‍पे मे़न्‍जोःक्‍के के़वयिने़भग्र लायोओ खिनिॽ के़न्‍ध्‍ये़ॽइन्‌ॽ॥
 २३ थे़मा पाःन्‍निन् खिनिॽ मुराओलाम् लःन् खे़न् खिनिॽ के़प्‍माए पोःङ्‌ॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङो खिनिॽ आप्‍फेक् निङ्‌वाॽलाम् खिनिॽ आप्‍फेक् मुराःल्‍ले़ माङ्‌हुप् के़जोगुम्‍बारो॥


२४ खिनिॽ हिम्‍बेसाङ्‌बे़ल्‍ले़ कुजे़ल्‍ले़क्‍सेॽ इक्‍ताप्‍पो के़लासिने़भग्र चामा खिनिॽ सिराॽथाङ्‌बा यारिक् चे़ल्‍ले़क्‍सेःन् चामा के़सुक्‍तुम्‌ॽ, कर खिनिॽ नॽइमाओ थे़माआङ् मे़याक्‍ते़म्‍मिन्‍ने़ॽ॥
 २५ खिनिॽ हिम्‍बेसाङ्‌बे़ल्‍ले़ कुइक्‍ताप्‍पो के़लासिने़भग्र चाःल्‍ले़ कुदाप्‍मान् हुक्‍किल्‍ले़ खिमा के़सुक्‍तुम्, कर के़दुम्‍बा इक्‍ताप्‍पो कात्‍च्‍या याङ्‌मा मे़नुॽने़न्‍लो॥


 






नाॽमा नु याम्‍मो मेःक्‍खिम् चोःक्‍मा



२४
 १ कुभा ये़म्‍बित्‍छाःल्‍ले़ ते़न्‍धाम् मेःक्‍खिम् लगुमा मे़न्‍छुमाओ कुभा आप्‍तिक् खोसुॽ हे़क्‍क्‍याङ् कुनिङ्‌वाॽ मे़दाने़न्‍नाङ् नाॽरुबा साप्‍ला साप्‍तु पिरुॽ खे़ब्‍याङ् हिम्‍मोलाम् खे़न् लःत्‍तुदेसुॽ,
 २ हे़क्‍क्‍याङ् हिम्‍मिन् ले़रुआङ् एगाङ् खे़न् वेॽ मनाःल्‍ले़ कुमेत् पोःङ्‌ॽ
 ३ हे़क्‍क्‍याङ् निसिगेक्‍पा कुयेम्‍बाःन्‍नाङ् कुनिङ्‌वाॽ मे़दाने़न्‍नाङ् नाॽरुबा साप्‍तु पिरुआङ् हिम्‍मोलाम् खे़न् लःत्‍तुदेसुॽ इग्र ये़म्‍बित्‍छाःन् आप्‍फेक् स्‍ये़ने़भग्र,
 ४ खे़न् आसुत्‍थो पोःक्‍खे़बाल्‍ले़ चोगुल्‍ले़ खे़न् के़नाॽबा तगिबा कुये़म्‍बाःल्‍ले़ खुने़ॽ याम्‍मो मेःत् तेॽमा मे़नुॽने़न्‍लो॥ यहवे दाङ्‌बे़ल्‍ले़ कुनिमो कन् लत्‍छा याम्‍गे़सिङ्‌बा चोक्॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लक्‍खोमाओ के़बिरिबा लाजेॽओ लायोल्‍ले़न् आप्‍तिक् मे़दारे़म्‍मिन्‍ने़ॽओ॥



परिक् परिक्‍पा थिम्‍हाॽ


५ खारक् मेःक्‍खिम् के़जोःक्‍पा ये़म्‍बित्‍छाःन् थक्‍सुबा पोङ्‌से़ मे़बाङ्‌घे़म्‍मिन्‍ने़ॽ इग्र वेॽ याःम्‍बक्‍ले़ लागि लक्‍पे़न् मे़बिरे़म्‍मिन्‍ने़ॽ॥ तङ्‌बे थिक् थारिक् खे़न् कुहिम्‍मो नाना थोधो मे़ल्‍लॽए युङ्‌ल हे़क्‍क्‍याङ् खुने़ॽ तारुमा कुमेःत्‍तिन् कुनिङ्‌वाॽ तासु पिरुर॥


६ सिङ्‌नात्‍तिल्‍ले़ कुले़क्‌वा तिक् हे़क्‍के लुङ्‌सुम्‍मोबा ने़प्‍माङ् लुङ्‌हाॽ इग्र थाहाङ्‌बा लुङ्‌ङिन्‍नाङ् मे़देॽरे़म्‍मिन्‍ने़ॽ, थेआङ्‌भे़ल्‍ले़ खे़न् मनाःल्‍ले़ कुसाप्‍पोक् हिङ्‌मे़न्‍ने तिक् के़युक्‍खुम्‍बा कुइसिःक् पोःङ्‌ॽ॥


७ कुभारे़ आत्‍तिन् इस्राइलि नुसाॽइन् ते़म्‍सु तेॽरुआङ् खे़न् योक् चोगुॽ इग्र सङ्‌घुदेसुने़भग्र, खे़न् के़दे़म्‍बा के़देॽबा मनान् से़प्‍मा पोःङ्‌ॽ॥ खिनिॽ लुम्‍मोलाम् ताप्‍फे़ःम्‍बा पाःन्‍निन् खे़त्‍ताम्‍मे़ॽ॥


८ आलिःक्‍लिःक्‍पा होरिक्‍पा तुक्‍मे़ल्‍ले़ कुयाःम्‍बेओग ले़बिःल्‍ले़ कुधाःक्‍कोबा निङ्‌वाॽफुसाम्‍बाहाॽरे़ खिनिॽ के़म्‍हुॽरिबा पाःन्‍हाॽ कुइसिःक्‍सिःक् चोःक्‍मा सिङ्‌सिङ् ये़क्‌ये़क् के़लॽरिर पोःङ्‌ॽ॥ आङ्‌गाॽ खे़ङ्‌हाॽ पिरुङ्‌सिङ्‌बा इङ्‌जाङ्‌ङिन् खिनिॽ नुरिक्‍काङ् इःप्‍मा नाःप्‍मा पोःङ्‌ॽ॥
 ९ मिस्रलाम् खिनिॽ के़भे़रिल्‍ले़ लाम्‍मो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ मिरियम्‍मिन् मे़त्‍तुबा पाःन्‍निन् खिनिॽ निङ्‌वाॽ इःत्‍ते़म्‍मे़ॽ!


१० खिनिॽ हिम्‍बेसाङ्‌बे़न् कुभा परिक्‍पा सिङ्‌नात् के़बिरुम्‍मिल्‍ले़ खे़ल्‍ले़ युक्‍खुबा तिक् लासे़ हिम्‍मो खिनिॽ फुरुत् मे़लासे़म्‍मिन्‍ने़ॽ॥
 ११ हिम् लाःक्‍कात्‍ते खिनिॽ हाङ्‌घाम्‍मे़ॽ, हे़क्‍क्‍याङ् सिङ्‌नात् के़देॽबे़ल्‍ले़ए लाःक्‍कात् लःत्‍तु के़बिरिर॥
 १२ खे़न् मनान् याङ्‌गे़साॽबा चोःक्‍ने़भग्र खे़ल्‍ले़ तिक् युक्‍खुबा कुघाम्‍देःत्‍तो मे़युक्‍खे़म्‍मिन्‍ने़ॽआङ् मे़इप्‍से़म्‍मिन्‍ने़ॽ॥
 १३ नाम्‍धा थारिक्‍ले़ खिनिॽ खे़न् युक्‍खुबा तिःक्‍के़न् नुःक्‍ते़म् पिरे़म्‍मे़ॽ, हे़क्‍क्‍याङ् खुने़ॽ खे़न् कुघाम्‍देःत्‍तो इम्‍माङ् खिनिॽ मुॽइसाम् के़बिरिर॥ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमिक्‍साओ कन् खिनिॽ लागि साम्‌योबा पोङ्‌ल॥


१४ खिनिॽ इस्राइलि नुसाॽसाङ् इग्र खिनिॽ ये़क्‌यक्‍को के़दाबाआङ् के़युङ्‌बा वेॽ लाजेॽबासाङ्, कुभा याङ्‌गे़साॽबा थेआङ् मे़ङ्‌गप्‍मनाबा याःल्‍लेःक् के़ने़ॽबा के़जाबे़न् मे़न्‌वाॽमनाबा पाःन्‍नो मे़घुम्‍से़म्‍मिन्‍ने़ॽ॥
 १५ नाम्‍धामानुःल्‍ले़ तगिए थिक्‌याःन्‍धक् खे़ल्‍ले़ कुनिम्‍म्‍याक्‍किन् पिरे़म्‍देसे़म्‍मे़ॽ, थेआङ्‌भे़ल्‍ले़ खे़न् याङ्‌गे़साॽबा चोक् हे़क्‍क्‍याङ् खुने़ॽ खे़न् कुनिम्‍म्‍याक्‍कोए कुनिङ्‌वाॽ इगेःक् पत्॥ मेःन्‍ने़भग्र खे़ल्‍ले़ खिनिॽ तक्‍ले़ङ्‌वाओ यहवे दाङ्‌बे़न् पेलि फाक्‍तुने़भग्र, लायोल्‍ले़ खिनिॽ के़दे़त्‍तिॽ॥


१६ साहाॽरे़ मे़जोगुबा लायोल्‍ले़ लागि पामाहाॽ से़प्‍मासि मे़नुॽने़न् हे़क्‍क्‍याङ् पामाहाॽरे़ मे़जोगुबा लायोल्‍ले़ लागि साहाॽ से़प्‍मासि मे़नुॽने़न्॥ के़रे़क् मनाहाॽ खुन्‍छिॽ आप्‍फेक् फे़न्‌याःम्‍बक्‍किल्‍ले़ लागि मे़सिरो॥


१७ वेॽ लाजेॽबाहाॽ नु ये़त्‍छा होॽदोःक्‍हाॽरे़ लागि मे़न्‌वाॽमनाबा खासे़न् मे़लोःन्‍दे़म्‍मिन्‍ने़ॽ॥ आत्‍तिन् मेमेदुमाल्‍ले़ कुघाम्‍देःत्‍तिन्‍नाङ् याङ्‌ङो मे़युक्‍खे़म्‍मिन्‍ने़ॽ॥
 १८ मिस्रओ खिनिॽ योक् के़वयिल्‍ले़ यहवे दाङ्‌बा निङ्‌वाॽफुमाङ्‌ङिल्‍ले़ खिनिॽ चोःक्‌युम्‍भो के़बिरिबा पाःन्‍निन् खिनिॽ निङ्‌वाॽ इःत्‍ते़म्‍मे़ॽ॥ कल्‍ले़चोगुल्‍ले़ आङ्‌गाॽ खिनिॽ अक्‍खे चोःक्‍मा इङ्‌जाङ् पिनिङ्‌बारो॥


१९ इक्‍ताप्‍पो कुजा के़हे़गुम्‍मिल्‍ले़ कुधःङ्‌मा थिक् निङ्‌वाॽ के़भेःत्‍छुम्‍ने़भग्र, खे़ल्‍ले़ कुलासे़ मे़बेगे़म्‍मिन्‍ने़ॽ॥ वेॽ लाजेॽबा, ये़त्‍छाबा होॽदोःक्‍हाॽ नु मेमेदुमाहाॽरे़ लागि खे़न् ले़रे़म्‍मे़ॽ, हे़क्‍केलॽरिक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हुक्‍को के़रे़क् याःम्‍बक्‍को खिनिॽ हाङ्‌वागे़न् मुॽइसाम् के़बिरिर॥
 २० चैतुन सिङ्‌बुङ्‌ङिन् वद्राःल्‍ले़ के़हिप्‍तुम्‌ॽ हे़क्‍क्‍याङ् खे़ल्‍ले़ कुजाॽइन् के़धासुम्‍माङ् एगाङ् याम्‍मो निले़ङ् कुबोराक्‍कोलाम् कुजाॽइन् मे़धासे़म्‍मिन्‍ने़ॽ॥ वेॽ लाजेॽबा, ये़त्‍छा होॽदोःक्‍हाॽ नु मेमेदुमाहाॽरे़ लागि खे़न् के़नम्‍बाहाॽ ले़रे़म् पिरे़म्‍सिम्‍मे़ॽ॥
 २१ खिनिॽ चे़ल्‍ले़क्‍सेॽ इक्‍ताप्‍पोबा चे़ल्‍ले़क्‍सेॽ के़दुबुम्‍मिल्‍ले़ याम्‍मो निले़ङ् सुरुक् वरुक् मे़सुःन्‍दे़म्‍मिन्‍ने़ॽ॥ वेॽ लाजेॽबा, ये़त्‍छा होॽदोःक्‍हाॽ नु मेमेदुमाहाॽरे़ लागि खे़न् के़नम्‍बाहाॽ ले़रे़म् पिरे़म्‍सिम्‍मे़ॽ॥
 २२ मिस्र लाजेॽओ खिनिॽ योक् के़वयिबा पाःन्‍निन् निङ्‌वाॽ इःत्‍ते़म्‍मे़ॽ॥ आम्‍भा कल्‍ले़चोगुल्‍ले़ आङ्‌गाॽ खिनिॽ अक्‍खे चोःक्‍मा इङ्‌जाङ् पिनिङ्‌बारो॥


 






२५
 १ मनाहाॽरे़ खुनिॽ लुम्‍मो खे़माॽ पोङ्‌ङिल्‍ले़ खे़ङ्‌हाॽरे़ खे़न् खासे़न्‍लोःम्‍मादे़न् हिम्‍मो मे़देॽरुर हे़क्‍क्‍याङ् खासे़न्‍लोःम्‍बाल्‍ले़ खे़न् खे़माॽइन् खक्‍सुर खे़ब्‍याङ् कुदोःप्‍मा मनान् ले़रुर हे़क्‍क्‍याङ् फे़न्‌याःम्‍बक् के़जोःक्‍पान् आप्‍तिक्‍साबा लेःत्‍तुर॥
 २ आप्‍तिक्‍साबा मनान् हिप्‍मा पोङ्‌ने़भग्र, खासे़न्‍लोःम्‍बाल्‍ले़ खे़न् सम्‍बे़त् ने़मा पाङ्‌घुर हे़क्‍क्‍याङ् फे़न्‌याःम्‍बक् चोगुबा कुइसिःक् ते़ःम्‍भुक् याक्‍पाङ्‌घुसिर,
 ३ कर लिबोङ् ले़ङ्‌नुःल्‍ले़ यरिक् ते़ःम्‍भुक् याक्‍मे़बाङ्‌घुसिन्‍ल॥ खे़ल्‍नुःल्‍ले़ यरिक् ते़ःम्‍भुक् चाःल्‍ले़ खिनिॽ मिक्‍साओ खिनिॽ नुसाॽइन् कुनामे़न्‍छाॽ पोःङ्‌ॽ॥


४ याॽ के़धाप्‍सुम्‍मिल्‍ले़ पित्‍ते़ल्‍ले़ कुम्‍ब्राओ चःप्‍पिल्‍ले़ मे़सुःप्‍ते़म्‍मिन्‍ने़ॽओ॥



के़मासिङ्‌बा फुॽनुसाॽहाॽरे़ लागि चोःक्‍मा के़बोङ्‌बा याःम्‍बक्


५ सोरिक् के़युङिबा फुॽनुसाॽहाॽओ कुभा कुस्‍सा ये़म्‍बित्‍छा मे़न्‌वाॽए मासिङ्‌ने़भग्र, खे़ल्‍ले़ कुमेःत्‍तिल्‍ले़ लाकात्‍पा वेॽ सुवाङ्‌ङो मेःक्‍खिम् मे़जोगुन्‍ल॥ के़मासिङ्‌बे़ल्‍ले़ए कुम्‍भुॽ इग्र कुन्‍साॽइल्‍ले़ खे़न् आप्‍फेक् मेःत् चोगुर, हे़क्‍क्‍याङ् के़मासिङ्‌बा कुये़म्‍बाःल्‍ले़ कुम्‍भुॽ इग्र कुन्‍साॽरे़ चोःक्‍मा के़बोङ्‌बा याःम्‍बक्‍किन् के़त्‍तुर॥
 ६ खे़ल्‍ले़ कत्‍तुबा तुम्‍बा कुस्‍सान् के़मासिङ्‌बा कुम्‍भुॽ इग्र कुन्‍साॽरे़ कुमिङ् युक्‍खु पिरुर, हे़क्‍केलॽरिक् खे़ल्‍ले़ कुमिङ्‌ङिन् इस्राइललाम् मे़माने़न्‍ल॥


७ कर के़सिबे़ल्‍ले़ कुमेःत्‍तिन् युङ्‌मा निङ्‌वाॽ मे़जोगुन्‍ने़भग्र, फुॽनुसाॽ मेःत्‍तिन् ये़क्‌यक्‍कोबा यम्‍बा लाम्‍धेःप्‍पो पेःक्‍काङ् लाम्‍लोबाहाॽ अक्‍खे मे़त्‍तुसिर, “के़सिबा आये़म्‍बाःल्‍ले़ कुमिङ्‌ङिन् कुम्‍भुॽ इग्र कुन्‍साॽरे़ इस्राइलओ वाॽर के़लॽबा निङ्‌वाॽ मे़जोगुन्‌ॽ॥ खे़ल्‍ले़ आङ्‌गाॽनु चोःक्‍मा के़बोङ्‌बा याःम्‍बक्‍किन् मे़जोगुन्‌ॽ॥”
 ८ खे़ब्‍याङ् खे़ल्‍ले़ कुये़क्‌यक्‍कोबा लाम्‍लोबाहाॽरे़ सुजा मे़बिरुर॥ हे़क्‍क्‍याङ् खे़न् आबाङे कुबाःन्‍नो हादिङ् थक्‍काङ् “आङ्‌गाॽ कन् मेःत् मे़देॽआन्” फाॽआङ् अक्‍खे पाःत्‍तुने़भग्र
 ९ कुन्‍ने़ॽद्रेन् लाम्‍लोबाहाॽरे़ खुन्‍छिॽ तगि खुने़ॽओ पेःक्‍काङ् खे़ल्‍ले़ए लत्‍छा कुलाङ्‌सुःप्‍पिन् फे़न्‍दुर हे़क्‍क्‍याङ् कुम्‍ब्राओ थ्‍याःत् थोःक्‍तुआङ् अक्‍खे मे़त्‍तुर, “आत्‍तिन् कुम्‍भुॽकुन्‍साॽहाॽरे़ खुन्‍छिॽ हिम्‍सयङ् फोमा मे़दे़न्‍ने़न्, खे़न् अक्‍खेए मे़प्‍मा पोःङ्‌ॽ॥”
 १० हे़क्‍क्‍याङ् इस्राइलओ खे़न् ये़म्‍बित्‍छाःल्‍ले़ कुहिम्‍सयङ्‌हाॽ अक्‍खे मे़मे़त्‍तुसिॽ, “लाङ्‌सुःप् फे़म्‍मनाबा हिम्‍सयङ्‌सिरो॥



वेॽ थिम्‍हाॽ


११ “ये़म्‍बित्‍छा ने़न्‍छि चुङ्‌सिल्‍ले़ थिक्‍पारे़ कुमेःत्‍तिन् ताआङ् आप्‍फेक् कुये़म्‍बाःन् नाङ्‌मारे़ लागि वेॽस्‍माल्‍ले़ कुजुत्‍चुॽबे़न् यॽरु पिरुने़भग्र,
 १२ खिनिॽ खे़ल्‍ले़ कुहुक्‍किन् खक्‍ते़म् पिरे़म्‍मे़ॽ, खे़न् चबे़ःत्‍छिक्‍काङ् लुङ्‌माॽ मे़दुक्‍ते़म्‍मिन्‍ने़ॽ॥


१३ “लत्‍छा कुधाङ्‌मारे़ लागि के़लिःप्‍पा नु याङ्‌याङ्‌बा परिक् परिक्‍पा कुधाङ्‌मा खिनिॽ सुक्‌वाओ मे़गत्‍ते़म्‍मिन्‍ने़ॽ॥
 १४ खिनिॽ हिम्‍मोआङ् लत्‍छा कुसिःक्‍मारे़ लागि ने़त्‍छि परिक्‍पा यम्‍बा नु चुक्‍पा कुसिःक्‍मा मे़गत्‍ते़म्‍मिन्‍ने़ॽ॥
 १५ कर खिनिॽ कुदोःप्‍मा पासाङ्‌गा हे़क्‍क्‍याङ् के़गे़प्‍पा कुधाङ्‌मा नु कुसिःक्‍मा के़गत्‍तुम्‍ल पोःङ्‌ॽ, हे़क्‍केलॽरिक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिआङ् ने़बा लाजेॽओ खिनिॽ थाःक् चाॽर॥
 १६ थेआङ्‌भे़ल्‍ले़ अक्‍तङ्‌बा याःम्‍बक् के़जोःक्‍पा इङ्‌ले़क् के़जोःक्‍पान् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ चिःत्‍तुरो॥



अमालेकिहाॽ से़प्‍मासि इङ्‌जाङ्


१७ “मिस्रलाम् खिनिॽ के़भे़रिल्‍ले़ अमालेकिहाॽरे़ लाम्‍मो खिनिॽ ताप्‍फे़ःल्‍लिक् के़म्‍मे़तिबा पाःन्‍निन् आप्‍फाल्‍ले़आङ् निङ्‌वाॽ मे़भेःत्‍छे़म्‍मिन्‍ने़ॽ॥
 १८ लाम्‍मो खिनिॽ पना के़नासिबा ये़म्‍मो खे़ङ्‌हाॽरे़ खिनिॽ के़म्‍दुमि हे़क्‍क्‍याङ् के़नाबाआङ् एगाङ् केबप्‍पाहाॽ के़रे़क् मे़से़रुसि॥ खे़ङ्‌हाॽरे़ निङ्‌वाॽफुमाङ्‌ङिन् मे़ङ्‌गिरुन्॥
 १९ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ युक्‍को पिमा के़इःत्‍तिबा लाजेॽओ निङ्‌मिहाॽरे़ थङ्‌ङो के़म्‍भत्‍तिबालाम् नाःम्‍सिङ्‌मा के़घोसुम्‍माङ् इक्‍सादिङ् खाम्‍बेःक्‍मोलाम् अमालेकिहाॽरे़ खुन्‍छिॽ मिङ् मिक्‍सेःन्‍ने मासे़म् पिरे़म्‍सिम्‍मे़ॽ॥ कन् पाःन्‍निन् खिनिॽ आप्‍फाल्‍ले़आङ् निङ्‌वाॽ मे़भेःत्‍छे़म्‍मिन्‍ने़ॽओ!”


 






के़रे़क्‍नुःल्‍ले़ तगि के़दुम्‍बा कुजान् थिबोङ्‌लक् तोःम्‍मा



२६
 १ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ आप्‍फेक् युक्‍को पिमा के़इःत्‍तिबा लाजेॽओ के़गे़रिआङ् खे़न् के़युक्‍तुम्‌ॽ हे़क्‍क्‍याङ् खिनिॽ खे़प्‍मो के़युङिआङ् एगाङ्
 २ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिआङ् ने़बा लाजेॽओलाम् के़बोःक्‍पा के़रे़क् परिक्‍पा तगि के़दुम्‍बा कुजान् लत्‍छा नाॽइमाओ याक्‍ते़म्‍मे़ॽ हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ आप्‍फेक् कुमिङ् युङ्‌मारे़ लागि सेगुबादे़न्‍नो तेॽरे़म्‍मे़ॽ,
 ३ हे़क्‍क्‍याङ् खे़न् ये़म्‍मोबा निङ्‌वाॽफुसाम्‍बाओ पेगे़म्‍मे़ॽआङ् मे़त्‍ते़म्‍मे़ॽ, “खुने़ॽ आनिगे पिनिङ् मे़त्‍तिगे़आङ् आनिगे पाधे़हाॽनु चोगुबा माङ्‌हे़क् लाजेॽओ आङ्‌गाॽ के़राङ् फाॽआङ् यहवे दाङ्‌बा के़निङ्‌वाॽफुमाङ्‌ङिल्‍ले़ कुदगि आङ्‌गाॽ उवा चोगुङ्‌ॽ॥”
 ४ खे़ब्‍याङ् निङ्‌वाॽफुसाम्‍बे़ल्‍ले़ खिनिॽ हुक्‍कोलाम् खे़न् नाॽइमान् याङ्‌सिङाङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि ले़त्‍ति तोःम्‍मादे़न्‍निल्‍ले़ कुगदि युक्‍खुॽ॥


५ खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि खिनिॽ अक्‍खे पाःत्‍ते़म्‍मे़ॽ, “आङ्‌गाॽ आदाक्‍थे़बान् ताक्‍के़बे़ॽबाआङ् के़वाॽबा अरामि वये़॥ खुने़ॽ सुःल्‍लिक् कुहिम्‍सयङ्‌हाॽनु मिस्रओ पेआङ् वेॽ लाजेॽबा पोःक्‍खे़॥ हे़क्‍क्‍याङ् खे़प्‍मो खुने़ॽलाम् लत्‍छा पयम् यम्‍बा, मुक्‍साम्‍बा नु आत्‍तातान्‍ने निःप्‍मे़न्‍दे़प्‍मनाबा सुवाङ् पोःक्‍खे़॥
 ६ कर मिस्रिहाॽरे़ ताप्‍फेःल्‍लिक् मे़मे़त्‍तिगे़आङ् आनिगे तुक्‍खे मे़जाःत्‍तिगे़, हे़क्‍क्‍याङ् साॽरिक् के़साक्‍पा योःक्‍को मे़भत्‍छिगे़॥
 ७ खे़ब्‍याङ् आनिगे यहवे दाङ्‌बा आनिगे थाःक्‍थे़बाःल्‍ले़ कुनिङ्‌वाॽफुमाङ्‌ङिन् पेलि फाक्‍तुम्‍बे़, हे़क्‍क्‍याङ् खुने़ॽ आनिगे इक्‍लान् खे़प्‍सु खम्‍भ्‍याङ् आनिगे तुक्‍खे लाक्‍खे, स्‍याङ्‌मे़न्‍दाङ् चोगुम्‍बे़बा याःम्‍बक्‍किन् नु आनिगे सम्‍धाङ् पोःक्‍खे़बा पाःन्‍निन् निसु॥
 ८ कल्‍ले़चोगुल्‍ले़ यहवे दाङ्‌बे़ल्‍ले़ के़धुम्‍बा नु मुक्‍साम्‍साबा कुहुक्‍किन् सन्‍छुआङ् यम्‍बा किप्‍मा के़घुबा मे़क्‍मासिमा, निङ्‌वाॽ के़माबा मिक्‍सेन् नु ने़हिरे़ मे़न्‍धाप्‍मनाबा याःम्‍बक्‍हाॽ ओसेःन्‍धाङ् चोगु हे़क्‍क्‍याङ् मिस्रलाम् आनिगे लःत्‍तिगे़ फे़त्‍तिगे़॥
 ९ खुने़ॽ आनिगे कन् ते़न्‍नो फे़त्‍तिगे़आङ् कन् पित्‍नु नु सक्‌वाघु के़गुङ्‌बा लाजेन् पिरिगे़॥
 १० आल्‍ल यहवे दाङ्‌बाए, आङ्‌गाॽ के़बिराङ्‌बा लाजेॽओबा तगि के़दुम्‍बा कुजान् खे़ने़ॽओ तारुङ्‌ङाङ् वाॽरो॥” यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि खे़न् नाॽइमे़न् युक्‍खे़म्‍मे़ॽ हे़क्‍क्‍याङ् साबन् हबत् फन्‍नासिम्‍मे़म्‍मे़ॽआङ् खुने़ॽ से़वा मे़त्‍ते़म्‍मे़ॽ॥
 ११ खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ नुःब्‍नुबा पाःन्‍हाॽ खिनिॽ नु खिनिॽ हिम्‍सयङ्‌हाॽ के़बिरिआङ् वाॽ, खे़न् के़रे़क् पाःन्‍हाॽरे़ लागि खिनिॽ, ले़बिःल्‍ले़ कुमुॽइदाङ्‌साहाॽरे़, हे़क्‍क्‍याङ् खिनिॽनु के़युङ्‌बा वेॽ लाजेॽबाहाॽआङ् सोसोःत् लराङ् मे़लॽर॥


१२ सुम्‍सिगेक्‍पा तङ्‌बेओ खिनिॽ पोगुगे़न् कुजाहाॽरे़न् कुत्‍चिबा थिबोङ्‌लक् के़दोःन्‍दुम्‍ल पोःङ्‌ॽ॥ कन् तङ्‌बेओबा खिनिॽ के़रे़क् थिबोङ् लक्‍हाॽ ले़बिःल्‍ले़ कुमुॽइदाङ्‌साहाॽ, वेॽ लाजेॽबा, ये़त्‍छाबा ये़त्‍छामा नु मेमेदुमाहाॽ खिनिॽ खे़न् पिरे़म्‍सिम्‍मे़ॽ, हे़क्‍केलॽरिक् खिनिॽ ये़क्‌यक्‍हाॽओ खे़ङ्‌हाॽरे़ खे़न् मे़जआङ् खुन्‍छिॽ सिक्‍एःप्‍तुर॥
 १३ खे़न् एगाङ् यहवे दाङ्‌बा खिनिॽ निङ्‌वाॽफुमाङ्‌ङिन् अक्‍खे मे़त्‍ते़म्‍मे़ॽ, “आङ्‌गाॽ आहिम्‍मोलाम् सेसे कुलक् लःत्‍तुङ्‌ङाङ् खे़ने़ॽ के़इङ्‌जाङ् कुइसिःक् ले़बिःल्‍ले़ कुमुॽइदाङ्‌साहाॽ, वेॽ लाजेॽबा, ये़त्‍छा होॽदोःक् नु मेमेदुमाहाॽ पिरुङ्‌सिङ्‌ङाङ् वाॽआ॥ आङ्‌गाॽ खे़ने़ॽ आत्‍तिन् के़इङ्‌जाङ्‌हाॽआङ् मे़न्‍भेःन्‍ने वाॽआ, हे़क्‍क्‍याङ् खे़ङ्‌हाॽओ आत्‍तिन्‍नाङ् निङ्‌वाॽमे़म्‍मुःन्‍ने वाॽआ॥
 १४ मेरिङ्‌धक्‍मा ये़म्‍मो खे़न् सेसे लक्‍कोलाम् आङ्‌गाॽ थे़माआङ् मे़न्‍जाए कत्‍तुङ्‌ॽ, आसुत्‍थो पोःक्‍खाङ्‌बा ये़म्‍मोआङ् खे़प्‍मोलाम् थे़माआङ् मे़ल्‍लःत्‍ते कत्‍तुङ्‌ॽ, खे़प्‍मोलाम् के़सिबाहाॽओ थे़माआङ् मे़न्‍दोःन्‍ने वाॽआ॥ यहवे दाङ्‌बा आङ्‌गाॽ आनिङ्‌वाॽफुमाङ्‌ङिल्‍ले़ के़बाःन्‍जाःक्‍किन् इःत्‍तुङ् नाःत्‍तुङ्‌ङाङ् वाॽ, हे़क्‍क्‍याङ् खे़ने़ॽ के़रे़क् के़इङ्‌जाङ्‌हाॽ के़त्‍तुङ्‌ङाङ् वाॽ॥
 १५ खे़ने़ॽ के़सेसे युङ्‌दे़न् साङ्‌ग्राम्‍पेदाङ्‌लाम् ओआमे़त्‍ते़ॽआङ् खे़ने़ॽ के़मना इस्राइलिहाॽ हाङ्‌वागे़न् मुॽइसाम् आबिरे़ॽओ॥ हे़क्‍क्‍याङ् आदाङ्‌बारे़ आनिगे सुधे़बा ताक्‍थे़बाहाॽनु माङ्‌हे़क् के़जोगुआङ् माङ्‌हुप् के़जोगुबा आनिगे याप्‍मि के़बिरे़बा पित्‍नु नु सक्‌वाघु के़गुङ्‌बा लाजेःन्‍नाङ् हाङ्‌वागे़न् मुॽइसाम् पिरे़ॽओ॥”



यहवे दाङ्‌बे़ल्‍ले़ आप्‍फेक् कुमना


१६ आम्‍भा कन् थिम् साक्‍थिम्‍हाॽए इःत्‍ते़म् नाःत्‍ते़म्‍मे़ॽ फाॽआङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ आइन् खिनिॽ इङ्‌जाङ् के़बिरिॽ॥ खे़न् इङ्‌जाङ्‌हाॽ खिनिॽ के़रे़क् सिक्‍लुङ्‌माॽ नु निङ्‌वाॽओ ये़क्‌ये़क्‍काङ् इःत्‍ते़म् नाःत्‍ते़म्‍मे़ॽ॥
 १७ यहवे दाङ्‌बे़न् आनिगे निङ्‌वाॽफुमाङ्‌लो, आनिगे खुने़ॽ कुलाम्‍मो लाङ्‌घेगिगे़ हे़क्‍क्‍याङ् खुने़ॽ कुसाक्‍थिम्, कुइङ्‌जाङ् नु कुधिम्‍हाॽ तिम्‍दुम्‍बे़, खे़ब्‍याङ् खुने़ॽ कुबाःन्‍जाक्‍किन् इःत्‍तुम्‍बे़ नाःत्‍तुम्‍बे़ फाॽआङ् आइन् निःन्‍धो के़जोगुम्‍माङ् के़वयिॽ॥
 १८ हे़क्‍क्‍याङ् आइन् यहवे दाङ्‌बे़ल्‍ले़ कुमाङ्‌हुप् कुइसिःक् खिनिॽ खुने़ॽ आप्‍फेक् कुमना नु इमे़ल्‍लुङ्‌बा कुयाङ्‌साकुन्‍धे के़बोःक्‍खिआङ् के़वयि हे़क्‍क्‍याङ् खिनिॽ खुने़ॽ कुइङ्‌जाङ्‌हाॽ के़इःत्‍तुम् के़नाःत्‍तुम्‍लए पोःङ्‌ॽ फाॽआङ् खुने़ॽ उवा चोगुआङ् वाॽ॥
 १९ खुने़ॽ चोगुसिबा के़रे़क् मे़न्‍छाम् सुवाङ्‌हाॽनुःल्‍ले़ यरिक् खिनिॽ ने़बो फोमा, मिङ्‌सो थाःङ्‌सोनु मिङ् तिःत्‍ल याःन्‍दु केबिरिॽ, हे़क्‍क्‍याङ् खुने़ॽ कुमाङ्‌हुप् कुइसिःक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि लत्‍छा सेसेबा सुवाङ् के़बोःक्‍खिॽ फाॽआङ् खुने़ॽ उवा चोगुआङ् वाॽरो॥


 






साप्‍लुङ्‌ङो साप्‍मनाबा निङ्‌वाॽफुमाङ्‌ङिल्‍ले़ कुधिम्‍हाॽ



२७
 १ मोसाःन्, इस्राइलबा लाम्‍लोबाहाॽनु ये़म्‍सिङ्‌ङाङ् मनाहाॽ अक्‍तङ्‌बा इङ्‌जाङ् पिरुसि, “आङ्‌गाॽ आइन् खिनिॽ पिनिङ्‌बा के़रे़क् इङ्‌जाङ्‌हाॽ इःत्‍ते़म् नाःत्‍ते़म्‍मे़ॽ॥
 २ आल्‍ल यर्दन वहःङ्‌ङिन् के़गाःक्‍तुम्‍माङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिआङ् ने़बा लाजेॽओ के़गे़रिॽ, खे़बे़ल्‍ले़ यम्‍ब्‌यम्‍बा लुङ्‌हाॽ तक्‍पे़त् ये़प्‍साम्‍मे़ॽआङ् सिबुत्‍ते़ल्‍ले़ हिप्‍ते़म्‍मे़ॽ॥
 ३ खिनिॽ थाःक्‍थे़बाहाॽरे़ खुन्‍छिॽ यहवे दाङ्‌बा निङ्‌वाॽफुमाङ्‌ङिल्‍ले़ माङ्‌हुप् चोगुबा कुइसिःक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिआङ् ने़बा, पित्‍नु नु सक्‌वाघु के़गुङ्‌बा लाजेॽओ के़लासिबा ये़न्‍नो कन् साम्‌योथिम् इङ्‌जाङ्‌ङोबा पाःन्‍जाःक्‍हाॽ कप्‍मो साप्‍ते़म्‍मे़ॽ॥
 ४ यर्दन नाधाःम्‍बि के़गे़रिबा ये़न्‍नो आङ्‌गाॽ आइन् इङ्‌जाङ् पिनिङ्‌बा कुइसिःक् कन् लुङ्‌हाॽ एबाल कोःक्‍माओ ये़प्‍साम्‍मे़ॽआङ् सिबुत्‍ते़ल्‍ले़ हिप्‍ते़म्‍मे़ॽ॥


५ “खे़ब्‍याङ् आम्‍भा खे़प्‍मो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि लुङ्‌ङिल्‍ले़न् ले़त्‍ति तोःम्‍मादे़न् चोगे़म्‍मे़ॽ॥ खे़प्‍मो फे़न्‍जेॽ सार्दाम् मे़याङाम्‍मिन्‍ने़ॽ॥
 ६ यहवे दाङ्‌बा खिनिॽ निङ्‌वाॽफुमाङ्‌ङो ले़त्‍ति तोःम्‍मादे़न्‍निन् इक्‍ताप्‍पोबा लुङ्‌हाॽलाम् चोगे़म्‍मे़ॽ, हे़क्‍क्‍याङ् खे़प्‍मो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुलागि मिधिङ्‌मनादे़मनाबा सिदुङ्‌जभा तोःन्‍दे़म्‍मे़ॽ॥
 ७ खिनिॽ तङ्‌जुम् वयागे़न् सिदुङ्‌जभा तोःन्‍दे़म्‍मे़ॽआङ् हाबा खे़प्‍मो चे़म्‍मे़ॽ, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि सोसोःत् लराङ् चोगे़म्‍मे़ॽ॥
 ८ खिनिॽ के़ये़प्‍सुम्‍बा खे़न् लुङ्‌हाॽओ कन् साम्‌योथिम् इङ्‌जाङ्‌ङोबा के़रे़क् इङ्‌जाङ्‌हाॽ नुरिक्‍काङ् साप्‍ते़म्‍मे़ॽ॥”


९ खे़ब्‍याङ् मोसान् नु ले़बिःल्‍ले़ कुधाःक्‍कोबा निङ्‌वाॽफुसाम्‍बाहाॽरे़ के़रे़क् इस्राइलिहाॽ अक्‍खे मे़मे़त्‍तुसि, “इस्राइलिसे, स्‍वाःत् युङे़म्‍मे़ॽआङ् खे़प्‍से़म्‍मे़ॽ! आइन यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ आप्‍फेक् कुमना के़बोःक्‍खिआङ् वाॽ॥
 १० आङ्‌गाॽ आइन् इङ्‌जाङ् पिनिङ्‌बा कुइसिःक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइङ्‌जाङ् नु कुधिम्‍हाॽ इःप्‍मा नाःप्‍मा ते़न्‍दे़म्‍मे़ॽआङ् खुने़ॽ कुबाःन्‍जाक्‍किन् इःत्‍ते़म् नाःत्‍ते़म्‍मे़ॽओ॥”



इङ्‌जाङ् मे़न्‍इःप्‍मना मे़न्‍नाःप्‍मनाबाहाॽओ के़धाबा माङ्‌दे साङ्‌ग्राहाॽ


११ हाबा खे़न् ये़न्‍नो मोसाःल्‍ले़ मनाहाॽ अक्‍तङ्‌बा इङ्‌जाङ् पिरुसि,
 १२ “यर्दन नाधाःम्‍बि के़गाःक्‍तुम्‍माङ् एगाङ् सिमियोन, ले़बि, यहुदा, इस्‍साखार, युसुफ नु बेन्‍यामिने़न् मनाहाॽ हाङ्‌वागे़न् मुॽइसाम् पिमासिरे़ लागि गिरिज्‍जिम कोःक्‍माओ ये़बे़म्‍मे़ॽ॥
 १३ रुबेन, गाद, आसेर, जबलुन, दान नु नप्‍तालिन् एबाल कोःक्‍माओ ये़बे़म्‍मे़ॽआङ् माङ्‌दे साङ्‌ग्रा मे़त्‍ताम्‍सिम्‍मे़ॽ॥


१४ “हे़क्‍क्‍याङ् ले़बिःल्‍ले़ कुमुॽइदाङ्‌साहाॽरे़ इस्राइलबा के़रे़क् मनाहाॽ यम्‍बा इक्‍लाःल्‍ले़ अक्‍खे मे़मे़त्‍तुसिआङ् उवा मे़जोगुसिररो,


 

१५ “‘चोबेगुःल्‍ले़ चोगुबा हे़क्‍के लक्‍मनाबा इग्र योःम्‍मनाबा यहवे दाङ्‌बे़ल्‍ले़ कुसिक्‍के़ले़ःङ्‌बा नावाइत्‍लान् स्‍वाःत्‍ताङ् के़युङ्‌बा मनान् साङ्‌ग्रारे़ ते़त्‍तुररो॥’ खे़ब्‍याङ् के़रे़क्‍ले़


‘आमिन!’ मे़बाःत्‍तुररो॥


१६ ‘आप्‍फेक् कुम्‍बा कुम्‍मा कुनामे़न्‍छाॽ के़मे़प्‍पा मनान् माङ्‌दे थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


१७ ‘आप्‍फेक् कुहिम्‍बेसाङ्‌बे़ल्‍ले़ कुइःन्‍दोओबा लुङ् के़जप्‍पा मनान् साङ्‌ग्रा थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


१८ ‘कुमिक् के़होःप्‍पान् थिक्‍नाहाङ् लाम् ओःन्‍गे़धाक्‍पा मनान् माङ्‌दे थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


१९ ‘वेॽ लाजेॽबा, ये़त्‍छाबा ये़त्‍छामा नु मेमेदुमाहाॽरे़ कुदोःप्‍मा खासे़न् मे़न्‍लोःम्‍मनाबा मनान् साङ्‌ग्रा थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


२० ‘आप्‍फेक् कुम्‍बारे़ कुमेःत्‍हाॽनु के़इम्‍बा मनान् माङ्‌दे थाररो॥ थेआङ्‌भे़ल्‍ले़ खे़ल्‍ले़ आप्‍फेक् कुम्‍बारे़ कुइप्‍नाःन् कुनामे़न्‍छाॽ मे़त्‍तुरो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


२१ ‘थक्‍सा मेःत् के़मे़प्‍पा मनान् माङ्‌दे थाररो!’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


२२ ‘आप्‍फेक् कुम्‍बा इग्र कुम्‍मारे़ कुस्‍सा मे़न्‍छुमा, किग्र आप्‍फेक् कुन्‍साॽ मे़न्‍छुमान् मेःत् के़देॽबा मनान् साङ्‌ग्रारे़ ते़त्‍तुररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


२३ ‘आप्‍फेक् कुन्‍नुःप्‍मे़न् मेःत् के़देॽबा मनान् माङ्‌दे थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


२४ ‘स्‍वाःत्‍ताङ् कुहिम्‍बेसाङ्‌बा मना के़से़प्‍पे़न् साङ्‌ग्रा थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


२५ ‘कुदोःप्‍मा मनान् से़प्‍मारे़ लागि स्‍वाःत् सुरुत्‍याङ् के़जाबा मनान् साङ्‌ग्रा थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥


२६ ‘कन् साम्‌योथिम् इङ्‌जाङ्‌ङोबा पाःन्‍जाःक्‍हाॽ कुलिङ्‌दो के़त्‍ल मे़न्‍इःप्‍मना मे़न्‍नाःप्‍मनाबा मनान् माङ्‌दे थाररो॥’


खे़ब्‍याङ् के़रे़क्‍ले़ ‘आमिन!’ मे़बाःत्‍तुररो॥”


 






इङ्‌जाङ् इःप्‍मा नाःप्‍मे़ल्‍ले़ खोगे़दे़प्‍पा मुॽइसाम्‍हाॽ


(ले़बि २६:३-१३, साम्‌यो इङ् ७:१२-२४)



२८
 १ आङ्‌गाॽ आइन् खिनिॽ इङ्‌जाङ् पिनिङ्‌बा कुइसिःक् खिनिॽ सिङ्‌सिङ् ये़क्‌ये़क्‍काङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़रे़क् कुइङ्‌जाङ्‌हाॽ तिम्‍मा नाःप्‍मा के़दे़न्‍दिॽ हे़क्‍क्‍याङ् खुने़ॽ कुबाःन्‍जाक्‍किन् के़इःत्‍तुम् के़नाःत्‍तुम्‍ने़भग्र, खुने़ॽ इक्‍सादिङ् खाम्‍बेःक्‍मोबा के़रे़क् मे़न्‍छाम् सुवाङ्‌हाॽनुःल्‍ले़ खिनिॽ थोधोक्‍पा के़जोगिॽ॥
 २ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुबाःन्‍जाक्‍किन् के़इःत्‍तुम् के़नाःत्‍तुम्‍ने़भग्र कन् के़रे़क् हाङ्‌वागे़न् मुॽइसाम्‍हाॽ खिनिॽओ थाआङ् खिनिॽ मुॽइसाबा के़बोःक्‍खिरो,


 

३ खिनिॽ ये़क्‌यक्‍को हाङ्‌वागे़न् मुॽइसाम् थारो,


हे़क्‍क्‍याङ् खिनिॽ पाङ्‌भेॽ पाङ्‌जुम्‍मो मुॽइसाम् थारो॥


४ खिनिॽ थिन्‍दाङ् सायोबोराहाॽओ हाङ्‌वागे़न् मुॽइसाम् थारो,


खे़न्‍नु सोसोरिक् इक्‍ताप्‍पोबा पोगुगे़न् कुजाओ मुॽइसाम् थारो,


पित्‍थक्‍सा, मे़ल्‍लुक् मे़ःन्‍दाहाॽओ मुॽइसाम् थारो॥


५ खिनिॽ नाॽइमाहाॽओ नु फेॽरुम् सॽमा खर्बाहाॽओ


हाङ्‌वागे़न् मुॽइसाम् थारो॥


६ सिगाङ् नु लाःक्‍कात् के़लासिॽ के़लःन्‍दिल्‍ले़


खिनिॽओ हाङ्‌वा मुॽइसाम् थारो॥


 

७ खिनिॽनु थङ् के़जोःक्‍पा निङ्‌मिहाॽ यहवे दाङ्‌बाल्‍ले़ खिनिॽ तगिए हारि चाःत्‍तुसिॽ॥ खे़ङ्‌हाॽ खिनिॽनु थक्‍से़ थिक् लाम् लाम्‍बा मे़दारो, कर खे़ङ्‌हाॽ खिनिॽलाम् नुसि लाम्‍हाॽओ मे़घे़त्‍छिङ्‌ॽ॥
 ८ यहवे दाङ्‌बे़ल्‍ले़ खिनिॽ चाधाःङ्‌ङो नु खिनिॽ के़रे़क् याःम्‍बक्‍को मुॽइसाम् के़बिरिॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिआङ् ने़बा लाजेॽओ खुने़ॽ खिनिॽ मुॽइसाम् के़बिरिॽ॥


९ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइङ्‌जाङ्‌हाॽ इःप्‍मा नाःप्‍मा के़दे़न्‍दिआङ् खुने़ॽ कुलाम्‍मो लाङ्‌गे़घेगिने़भग्र, खुने़ॽ खिनिॽओ माङ्‌हे़क्‍सिङ्‌ङाङ् माङ्‌हुप् चोगुबा कुइसिःक् खुने़ॽ आप्‍फेक् सेसे कुमना के़जोगिआङ् के़युक्‍खिॽ॥
 १० खे़ब्‍याङ् इक्‍सादिङ् खाम्‍बेःक्‍कोबा के़रे़क् मनाहाॽरे़ यहवे दाङ्‌बे़ल्‍ले़ कुमिङ्‌ङोलाम् के़उःत्‍तिबा फाॽआङ् निङ्‌वाॽ मे़घोसुॽ हे़क्‍क्‍याङ् खे़ङ्‌हाॽ खिनिॽनु मे़गिरो॥


११ खिनिॽ पिनिङ् फाॽआङ् खिनिॽ पाधे़बाहाॽनु माङ्‌हुप् चोगुबा लाजेॽओ खिनिॽ मुॽइदाङ्‌साहाॽ, पित्‍थक्‍साहाॽ नु लाजेॽओ के़धोःक्‍पा कुजाहाॽओ यहवे दाङ्‌बे़ल्‍ले़ वे़त्‍ते़सरे़ नुॽमा तामा के़बिरिरो॥
 १२ यहवे दाङ्‌बे़ल्‍ले़ ताङ्‌साङ्‌बो वे़त्‍ते़सरे़ चिक्‍खु युक्‍खुबा कुधाःङ्‌ङिन् हन्‍दुआङ् खिनिॽ लाजेॽओ चाहा चोःक्‍पा याक्‌वाओ वहित् थासु के़बिरिॽ, हे़क्‍क्‍याङ् खिनिॽ हुक्‍कोबा के़रे़क् याःम्‍बक्‍को मुॽइसाम् के़बिरिॽ॥ खिनिॽ यरिक् मे़न्‍छाम् सुवाङ्‌हाॽ सिङ्‌नात् के़बिरुम्‍सिम्‌ॽ, कर आत्‍तिन्‍हाॽलाम्‍माङ् याङ्‌ना सिङ्‌नात् के़म्‍भोःक्‍खुम्‍मिन्‍लो॥
 १३ आङ्‌गाॽ आइन् खिनिॽ पिनिङ्‌बा यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुइङ्‌जाङ्‌हाॽओ सिङ्‌सिङ् ये़क्‌ये़क्‍काङ् के़इःत्‍तुम् के़नाःत्‍तुम्‍ने़भग्र, यहवे दाङ्‌बे़ल्‍ले़ खिनिॽ एगाङ् मे़ःन् कर तगाङ् के़जोगिॽ॥ खिनिॽ थोधोक्‍पा के़बोःक्‍खिॽ कर योयोक् के़म्‍बोःक्‍खिन्‍लो॥
 १४ आङ्‌गाॽ आइन् खिनिॽ पिनिङ्‌बा इङ्‌जाङ्‌हाॽओबा कुभालाम् फे़ङ्‌वा नु चुक्‌वा ले़प्‍माङ् मे़बेगे़म्‍मिन्‍ने़ॽ हे़क्‍क्‍याङ् वेॽ माङ्‌हाॽ मे़दिम्‍दे़म्‍सिम्‍मिन्‍ने़ॽआङ् से़वा मे़मे़त्‍ते़म्‍सिम्‍मे़ॽओ॥



इङ्‌जाङ् मे़न्‍इःप्‍मा मे़न्‍नाःप्‍मे़ल्‍ले़ के़धाबा साङ्‌ग्राहाॽ


(ले़बि २६:१४-४६)


१५ कर आङ्‌गाॽ आइन् खिनिॽ पिनिङ्‌ल पत्‍ताबा यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़रे़क् कुइङ्‌जाङ्‌हाॽ नु कुधिम्‍हाॽ सिङ्‌सिङ् ये़क्‌ये़क्‍काङ् के़ङ्‌घे़प्‍सुम्‍मिन्‍नाङ् खुने़ॽ कुबाःन्‍जाक्‍हाॽ के़न्‍इःत्‍तुम्‍मिन् के़न्‍नाःत्‍तुम्‍मिन्‍ने़भग्र, कन् के़रे़क् माङ्‌दे साङ्‌ग्राहाॽ खिनिॽ सम्‍धाङ् थाआङ् तुक्‍खेओ के़ध्‍ये़ॽइरो,


 

१६ खिनिॽ ये़क्‌यक्‍हाॽओ साङ्‌ग्रा थारो,


खिनिॽ पाङ्‌भेॽ पाङ्‌जुम्‍मो माङ्‌दे थारो॥


१७ खिनिॽ नाॽइमाहाॽओ हे़क्‍क्‍याङ्


फेॽरुम् सॽमा खर्बाहाॽओ माङ्‌दे साङ्‌ग्रा थारो॥


१८ खिनिॽ थिन्‍दाङ् सायोबोराहाॽओ,


खे़न्‍नु सोसोरिक् इक्‍ताप्‍पोबा पोगुगे़न् कुजाओ,


पित्‍थक्‍सा कुम्‍बाबा कुम्‍मामा पित्‍सात्‍हाॽओ,


मे़क्‍लुक् मे़ःन्‍दा मे़ल्‍लुक्‍साःत् मे़ःन्‍दसाःत्‍हाॽओ


माङ्‌दे़ साङ्‌ग्रा थारो॥


१९ सिगाङ् नु लाःक्‍कात् के़लासिॽ के़लःन्‍दिल्‍ले़


खिनिॽओ माङ्‌दे साङ्‌ग्रा थारो॥


 

२० खुने़ॽ के़नाॽरुम्‍माङ् खिनिॽ के़जोगुम्‍बा फे़न्‌याःम्‍बक्‍किल्‍ले़ चोगुल्‍ले़ खिनिॽ खिमो के़म्‍मे़गिन्‍ल थारिक् यहवे दाङ्‌बे़ल्‍ले़ खिनिॽ सम्‍धाङ् नु खिनिॽ हुक्‍किल्‍ले़ के़जोगुम्‍बा के़रे़क् याःम्‍बक्‍हाॽओ माङ्‌दे साङ्‌ग्रा, हयङ् किल्‍लिङ् नु तुक्‍खे लाक्‍खे पोःड्‌ल चोगुॽ॥
 २१ खिनिॽ युक् चोःक्‍मारे़ लागि के़बेगिर के़बत्‍छिबा लाजेॽलाम् खिनिॽ मिङ् वरे़ङ्‌ले़ङ् मार थारिक् यहवे दाङ्‌बे़ल्‍ले़ खिनिॽ लुम्‍मो साॽरिक् यम्‍बा माङ्‌दुक्‍मा पोःक्‍ल चोगुॽ॥
 २२ थक् के़हेबा के़जप्‍पा, थामा, आहम्‍हम्‍बा तुक्‍मा, मिआदिक्‍तिक्‍पा आओॽओॽबा, साङ्‌याक्‍मा, सिङ्‌जःक् इगे़सुॽबा खुक्‌वामेःत् नु सुक्‍नाःम्‍बा के़धॽबा तुक्‍माहाॽ तारुआङ् खिनिॽ के़म्‍मे़गिन्‍ल थारिक् यहवे दाङ्‌बे़ल्‍ले़ खिनिॽ तुक्‍खे के़जाःत्‍तिॽ॥
 २३ हे़क्‍क्‍याङ् खिनिॽ सम्‍धाङ् के़बप्‍पा ताङ्‌साङ्‌बान् कासा हे़क्‍के वहित् मे़न्‍धामनाबा नु खिनिॽ सिगाङ्‌बा खाम्‍बाङ्‌ङिन् फे़न्‍जेॽ हेक्‍के कुजा मे़न्‍धोःक्‍मनाबा पोःङ्‌ॽ॥
 २४ खिनिॽ लाजेॽओ के़धाबा पाङ्‌गे़न्‍दिङ् वहित्‍तिन् यहवे दाङ्‌बे़ल्‍ले़ खाम्‍हिःक् लुङ्‌हिःक् पोङ्‌ल चोगुॽ॥ खिनिॽ खाप्‍पुथ्‍यःङ् मे़म्‍मे़क्‍के थारिक् ताङ्‌साङ्‌बोलाम् खे़न् खिनिॽ सम्‍धाङ् थारो॥


२५ यहवे दाङ्‌बे़ल्‍ले़ खिनिॽ निङ्‌मिहाॽरे़ खुनिॽ तगि हारि के़द्‌ये़ॽइर के़याःन्‍दिॽ॥ खे़ङ्‌हाॽनु थङ् चोःक्‍से़ खिनिॽ लत्‍छा लाम् लाम्‍बा के़बेगिॽ कर खे़ङ्‌हाॽलाम् खिनिॽ नुसिलाम् लाम्‍बा के़घे़त्‍तासिॽ॥ खिनिॽ के़दुमुम्‍बान् मे़निसुआङ् इक्‍सादिङ् खाम्‍बेःक्‍कोबा के़रे़क् हाङ्‌जुम्‍हाॽ पगि मे़गि॥
 २६ खिनिॽ के़सिबा थक्‍हाॽ ताङ्‌साङ्‌बोबा पुहाॽ नु खाम्‍बेःक्‍कोबा थक्‍साहाॽरे़ खुन्‍छिॽ चामा चा पोःङ्‌ॽ, हे़क्‍क्‍याङ् खे़ङ्‌हाॽ के़नाःप्‍पा के़देबा हाःत्‍ताङ् मे़होप्॥
 २७ खिनिॽ वेःप्‍मा मे़न्‍छुक्‍के थारिक् यहवे दाङ्‌बे़ल्‍ले़ मिस्रबा होॽ, ने़क्‍सा के़बोबा, होरिक् के़ओॽबा फक्‌वाले़ःङ्‌वा नु ने़क्‍सा के़सोबा तुक्‍माल्‍ले़ के़दरिर के़याःन्‍दिॽ॥
 २८ यहवे दाङ्‌बे़ल्‍ले़ खिनिॽ नाङ्‌नाङ् थाप्‍थाप् लॽमा, मिक्‍फःम्‍बा पोङ्‌मा नु निङ्‌वाॽ मुदङ् चामा तुक्‍मे़ल्‍ले़ के़दरिर के़याःन्‍दिॽ॥
 २९ मिक्‍फःम्‍बे़ल्‍ले़ खामाक्‍मो ससप् ससप् सप्‍सुबा कुइसिःक् ले़न्‍दिक् मसेरा खिनिॽ लाङ्‌गे़घेगिॽ॥ खिनिॽ के़जोगुम्‍बा के़रे़क् याःम्‍बक्‍को खिनिॽ कुलिङ्‌दो मे़ङ्‌गे़प्‍मनाबा के़बोःक्‍खिॽ॥ खिनिॽ ताङ्‌गे़से़ःप्‍पा हाःत्‍ताङ् होःप्‍पाल्‍ले़ चोगुल्‍ले़ खिनिॽ चक्‍मे़ल्‍लॽए के़म्‌युक्‍ति के़म्‍नाप्‍तिॽ॥


३० खिनिॽनु पान् के़बुॽमाआङ् के़ये़प्‍मा सिसागे़न् मे़न्‍छ्‌यान् वेॽ मनाःल्‍ले़ तेॽरुॽ हे़क्‍क्‍याङ् फे़त्‍लाःन्‍दुॽ॥ खिनिॽ के़जोगुम्‍बा हिम्‍मो खिनिॽ आप्‍फेक् युङ्‌मा के़ङ्‌घोसुम्‍मिन्‌ॽ॥ खिनिॽ चे़ल्‍ले़क्‍सेॽ इक्‍ताप् के़लेःत्‍तुम्‌ॽ, खे़ल्‍ले़ कुजाॽइन् आप्‍फेक् साॽमा के़ङ्‌घोसुम्‍मिन्‌ॽ॥
 ३१ खिनिॽ मिक् तगि मे़सोःन्‍दुबा आप्‍फेक् पित्‍छाःन् खिनिॽ चामा के़ङ्‌घोसुम्‍मिन्‌ॽ॥ खिनिॽलाम् साक्‍के़ल्‍ले़क् के़म्‍नाप्‍ति के़म्‍देॽरिबा अदङ्‌ङिन् मे़न्‍नुःक्‍तुन् के़मे़म्‍बिरिन्‌ॽ॥ खिनिॽ मे़ल्‍लुक्‍किन् खिनिॽ निङ्‌मिहाॽ मे़बिरुसिॽ, कर खे़न् नुःक्‍मारे़ लागि हाःत्‍ले़आङ् के़म्‍भाॽरिन्‌ॽ॥
 ३२ खिनिॽ ये़म्‍बित्‍छा मे़न्‍छुमा साहाॽ वेॽस्‍मा सुवाङ्‌हाॽ मे़बिरुसिॽ, हे़क्‍क्‍याङ् थिक्‌याःन्‍धक्‍मा खे़ङ्‌हाॽरे़ खुन्‍छिॽ लाम् ओगे़मे़त्‍तुम्‍मिल्‍ले़ खिनिॽ मिक्‍किन् हे़ःत्‍ताङ्‌बा पोःङ्‌ॽ॥ कर खे़ङ्‌हाॽ वेॽ लाजेॽलाम् नुःक्‍मा ताःप्‍मासि खिनिॽ के़न्‍छुक्‍तुम्‍सिम्‍मिन्‌ॽ॥
 ३३ खिनिॽ लाजेॽओ स्‍याङ्‌मे़न्‍दाङ् के़जोगुम्‍बा कुजान् कुसेःन् निमे़न्‍दे़प्‍मनाबा सुवाङ्‌हाॽरे़ मे़जमे़देसुॽ, हे़क्‍क्‍याङ् खिनिॽग खिनिॽ हिङ्‌हिङ् साॽरिक् ताप्‍फे़ःल्‍लिक् के़म्‍मे़त्‍तिआङ् के़म्‌युक्‍तिॽ॥
 ३४ खिनिॽ मिक्‍किल्‍ले़ निसुबा नियारा पाःन्‍हाॽ ओगे़मे़त्‍तुम्‍मिल्‍ले़ खिनिॽ के़नाक्‍खि के़बेगिॽ॥
 ३५ यहवे दाङ्‌बे़ल्‍ले़ खिनिॽ थुङ्‌बोॽ नु लाङ् हे़क्‍क्‍याङ् थे़गेःक्‍काङ् यो लाङ्‌दाप्‍पेॽओ थारिक् के़वाम्‍बा, मे़न्‌वेःप्‍मनाबा के़दुक्‍पा होॽइल्‍ले़ के़दुगिर के़याःन्‍दिॽ॥


३६ खिनिॽ नु खिनिॽ युक्‍तिङ् के़जोगुम्‍बा हाङ्‌ङिन्, खिनिॽ नु खिनिॽ पाधे़बाहाॽरे़ कुसेःन् मे़न्‍निःत्‍तुन्‍छिम्‍बा सुवाङ्‌हाॽरे़ खुनिॽ लुम्‍मो यहवे दाङ्‌बे़ल्‍ले़ के़नाःत्‍ति के़देसिॽ, खम्‍भ्‍याङ् खे़प्‍मो सिङ् नु लुङ् माङ्‌हाॽ खिनिॽ से़वा के़मे़त्‍तुम्‍सिम्‌ॽ॥
 ३७ यहवे दाङ्‌बे़ल्‍ले़ खिनिॽ के़नाःत्‍ति के़देसिबा के़रे़क् मे़न्‍छाम् सुवाङ्‌हाॽरे़ खिनिॽ के़म्‍निसिआङ् चिजिङ् यङ्‌मा मे़सि, हे़क्‍क्‍याङ् लत्‍छा किप्‍मा के़घुबा कुबि नु कुनामे़न्‍छाॽ मे़प्‍मा चाहाक् के़बोःक्‍खिॽ॥


३८ इक्‍ताप्‍पो खिनिॽ यरिक् याॽरिःम्‍बा के़हेॽरुम्‌ॽ, कर चबे़ःत्‍छिक्‍लक् कुजा के़सुप्‍सुम्‌ॽ, थेआङ्‌भे़ल्‍ले़ निःङ्‌घुक्‌वाहाॽरे़ खे़न् मुरे़ःक् खारे़ःक् मे़जोगुॽ॥
 ३९ खिनिॽ चे़ल्‍ले़क्‍सेॽ इक्‍ताप् के़गेःत्‍तुम्‌ॽ हे़क्‍क्‍याङ् कुजाॽ थोःक्‍ल के़याःन्‍दुम्‌ॽ, कर खिनिॽ चे़ल्‍ले़क्‍सेॽ सिजःङ्‌वा थुङ्‌मा नु चे़ल्‍ले़क्‍सेॽ सुम्‍मा के़ङ्‌घोसुम्‍मिन्‌ॽ, थेआङ्‌भे़ल्‍ले़ फेॽबाःत्‍हाॽरे़ खे़न् मे़जमे़देसुॽ॥
 ४० लाजेॽ के़रे़क् खिनिॽ चैतुनहाॽ के़लेःत्‍तुम्‌ॽ, कर खिनिॽ निःङ्‌गेॽ युमा के़ङ्‌घोसुम्‍मिन्‌ॽ, थेआङ्‌भे़ल्‍ले़ चैतुने़ल्‍ले़ कुजाॽहाॽ खाम्‍बाङ्‌ङो मक्‍थाबेःक्॥
 ४१ खिनिॽ ये़म्‍बित्‍छा मे़न्‍छुमा साहाॽ मे़वाॽ, कर खिनिॽ खे़ङ्‌हाॽ कप्‍मा के़ङ्‌घोसुम्‍सिमिन्‌ॽ, थेआङ्‌भे़ल्‍ले़ खे़ङ्‌हाॽ मे़दे़म्‍सु मे़देॽरुसिॽ॥
 ४२ खिनिॽ सिङ्‌बुङ्‌हाॽ नु लाजेॽओबा इक्‍ताप्‍हाॽ के़रे़क् निःङ्‌घुक्‍हाॽरे़ मुरे़ःक् खारे़ःक् मे़जोगुॽ॥


४३ खिनिॽ लुम्‍मो याङ्‌गे़धोःक्‍पा वेॽ लाजेॽबान् खिनिॽनुःल्‍ले़ थोधोःक्‍पा पोङ्‌ल पेक्, कर खिनिॽ योयोक् के़बोःक्‍खिर के़बेगिॽ॥
 ४४ खे़ल्‍ले़ खिनिॽ सिङ्‌नात् के़बिरिॽ, कर खिनिॽ खे़न् सिङ्‌नात् के़म्‍बिरुम्‍मिन्‌ॽ॥ खे़न् चैँ तगाङ् पोःङ्‌ॽ, कर खिनिॽग एगाङ् के़बोःक्‍खिॽ॥


४५ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिबा इङ्‌जाङ्‌हाॽ नु थिम्‍हाॽ तिम्‍मा नाःप्‍मा के़न्‍दे़न्‍दिन्‍नाङ् खुने़ॽ कुबाःन्‍जाक्‍किन् के़न्‍इःत्‍तुम्‍मिन् के़न्‍नाःत्‍तुम्‍मिन्‍बाल्‍ले़ चोगुल्‍ले़ खिनिॽ मे़म्‍मे़क्‍के थारिक् कन् के़रे़क् माङ्‌दे साङ्‌ग्राहाॽ खिनिॽ सम्‍धाङ् थाआङ् तुक्‍खेओ के़ध्‍ये़ॽइरो॥
 ४६ खिनिॽ नु खिनिॽ थिन्‍दाङ् सायोबोराहाॽरे़ खुन्‍छिॽ सम्‍धाङ् सदादिङ्‌ले़ लागि खे़न् मिक्‍सेःन्‍हाॽ नु ने़हिरे़ मे़न्‍धाप्‍मनाबा पाःन्‍हाॽ पोःङ्‌ॽ॥
 ४७ खिनिॽ के़रे़क् पाःन्‍हाॽ वे़त्‍ते़सरे़ के़गत्‍तुम्‍मिल्‍ले़ खिनिॽ निङ्‌वाॽ त्‍ये़र यहवे दाङ्‌बा खिनिॽ निङ्‌वाॽफुमाङ्‌ङिन् माङ्‌से़वा के़म्‍मे़त्‍तुम्‍मिन्‌ॽ॥
 ४८ कल्‍ले़चोगुल्‍ले़ साक्‍मे़न्‍जा, वमे़न्‍धुङ्, ले़क्‍चाॽ नु के़रे़क् पाःन्‍हाॽरे़ कुहोःप्‍मा कुसाक्‍मो के़ध्‍ये़ॽइआङ् यहवे दाङ्‌बे़ल्‍ले़ खिनिॽ तक्‍ले़ङ्‌वाओ पाङ्‌घु तासुसिबा निङ्‌मिहाॽ याःम्‍बक् के़जोगुम् के़बिरुम्‍सिम्‌ॽ॥ खुने़ॽ खिनिॽ खाप्‍पुथ्‍यःङ् के़म्‍मे़क्‍खिन्‍ल थारिक् खिनिॽ फक्‍ताङ्‌ङो फे़न्‍जेॽ खे़ःप्‍सिङ्‌ङिन् फत्‍छु के़बिरिॽ॥


४९ यहवे दाङ्‌बे़ल्‍ले़ माःङ्‌घालाम्, इक्‍सादिङ् खाम्‍बेःक्‍माल्‍ले़ नास्‍मा कुयाओनु सुबुबुना कक्‍कफिःक्‍माल्‍ले़ मु फत्‍तुबा कुइसिःक् खिनिॽ कुसिङ् के़न्‍निःत्‍तुम्‍मिन्‍बा पाःन्‍दाङ् के़बाःप्‍पा लत्‍छा सुवाङ्‌स्‍मा मनाहाॽ खिनिॽ तक्‍ले़ङ्‌वाओ तारुसिॽ,
 ५० कुलुङ्‌माॽओ कुम्‍ब्रिक् के़युङ्‌बा सुवाङ्‌स्‍मा मनाहाॽरे़ काप्‍पो तुम्‍साहाॽ नामे़न्‍छाॽरुसिन्‌ॽ हे़क्‍क्‍याङ् हिन्‍जाॽबित्‍छाॽहाॽ खुन्‍छिॽ लुङ्‌माॽ स्‍याःत् मे़ल्‍लॽने़न्‌ॽ॥
 ५१ हे़क्‍क्‍याङ् खे़ङ्‌हाॽरे़ खिनिॽ पित्‍थक्‍साहाॽओबा कुम्‍बाबा कुम्‍मामा पित्‍सात्‍हाॽ नु मे़ल्‍लुक् मे़ःन्‍दाहाॽओबा मे़ल्‍लुक् मे़ःन्‍दसाःत्‍हाॽ हे़क्‍क्‍याङ् खिनिॽ लाजेॽओबा कुजाहाॽ खिनिॽ के़मे़गिर यारिक् मे़जमे़देसुॽ॥ खिनिॽ खाप्‍पुथ्‍यःङ् के़बोःक्‍खिर यारिक् कुजा, कुबोक् चे़ल्‍ले़क्‍सेॽ सिजःङ्‌वा, चैतुन निःङ्‌गेॽ, पित्‍थक्‍साहाॽओबा कुम्‍बाबा कुम्‍मामा पित्‍सात्‍हाॽ इग्र मे़ल्‍लुक् मे़ःन्‍दाहाॽओबा कुम्‍बाबा कुम्‍मामा मे़ल्‍लुक् मे़ःन्‍दसाःत्‍हाॽओ कुभा थेआङ् मे़ल्‍ले़रुन्‌ॽ॥
 ५२ खिनिॽ के़रे़क् ये़क्‌यक्‍हाॽ किर्गप् मे़गबु मे़ने़स्‍सुॽ, हे़क्‍क्‍याङ् खिनिॽ निङ्‌वाॽ के़युक्‍खुम्‍बा लाजेॽ के़रे़क्‍पा केःम्‍बा लुङ्‌धाक्‍हाॽ खे़ङ्‌हाॽरे़ मे़लुःन्‍दुॽ॥ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ पिमा के़इःत्‍तिबा के़रे़क् लाजेॽ कुले़ःम् खे़ङ्‌हाॽरे़ ये़क्‌यक्‍हाॽ थक्‍मा खिनिॽ किर्गप् के़म्‍गबिॽ॥


५३ किर्गप् के़म्‍गबिबा ये़म्‍मो खिनिॽ निङ्‌मिहाॽरे़ तुक्‍खे के़म्‍जाःत्‍तिबाल्‍ले़ चोगुल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिबा मुॽइदाङ्‌सा, आप्‍फेक् साहाॽआङ् खिनिॽ के़जाम्‍सिम्‌ॽ॥
 ५४ खिनिॽओबा के़रे़क्‍नुःल्‍ले़ कुसुत्‍ना के़नुॽबा नु साॽरिक् सिम्‍सिम्‍बा मनाःल्‍ले़आङ् आप्‍फेक् कुन्‍साॽ, खुने़ॽ लुङ्‌माॽ तुक्‍तुमा कुमेःत्‍तिन् हे़क्‍क्‍याङ् के़दाङ्‌बा अङे़ःक्‌वा कुस्‍सा कुएहाॽ लुङ्‌माॽ मे़दुक्‍तुसिन्‌ॽ॥
 ५५ कम्‍भ्‍यारिक् साॽरिक्‍काङ् पोःङ्‌ॽ, खुने़ॽ चर युङ्‌बा अङे़ःक्‌वा कुस्‍साहाॽलाम्‍बाबा सान् वेॽ हाःत्‍ताङ् मे़बिरुन्‌ॽ॥ निङ्‌मिहाॽरे़ खिनिॽ ये़क्‌यक्‍हाॽ किर्गप् मे़गबु मे़ने़स्‍सुबा साॽरिक् यम्‍बा तुक्‍खेओ खे़न् मनाओ वेॽ थे़माःन्‍नाङ् मे़दाङ्‌ने़न् मे़याःक्‍ने़न्‌ॽ॥
 ५६ खिनिॽओमा कुसुत्‍ना के़नुॽबा नु साॽरिक् सिम्‍सिम्‍मा, खाम्‍बाङ्‌ङोआङ् कुलाङ्‌योक् मे़न्‍धामनामा कुसुत्‍ना के़नुॽमा नु सिम्‍सिम् के़लॽमा मे़न्‍छुमाःल्‍ले़ खुने़ॽ कुये़म्‍बाःन् नु आप्‍फेक् कुस्‍साहाॽ
 ५७ खुने़ॽ कुस्‍सा याङ्‌दाङ्‌ङोलाम् के़लःम्‍बा पे़ॽहिःन् नु खुने़ॽ थाप्‍तुसिबा आम्‍ब्रे़ःङ्‌वा कुस्‍साहाॽलाम्‍बाबा साःन्‍नाङ् चामारे़ लागि पिमासि मे़दे़न्‍ने़न्‌ॽ॥ खुने़ॽ कुसक्‍मा हिःक्‍हिःक् के़लॽमा पोःङ्‌ॽ, थेआङ्‌भे़ल्‍ले़ खे़न् किर्गप् कप्‍मा ये़म्‍मो निङ्‌मिहाॽरे़ खिनिॽ के़रे़क् ये़क्‌यक्‍हाॽओ खिनिॽ तुक्‍खे के़म्‍जाःत्‍तिबा साॽरिक् यम्‍बा तुक्‍खेओ खे़ल्‍ले़ स्‍वाःत्‍ताङ् खे़न् सान् आप्‍फेक् चामा निङ्‌वाॽ चोगुॽ॥


५८ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ मिमिदिङ्‌गे़न् किप्‍मागे़घुबा कुमिङ्‌ङो के़ङ्‌गिसिन् हे़क्‍क्‍याङ् खिनिॽ कन् साप्‍पन्‍नो साप्‍ते़बा साम्‌योथिम् इङ्‌जाङ्‌ङोबा के़रे़क् कुबाःन्‍जाक्‍हाॽ सिङ्‌सिङ् ये़क्‌ये़क्‍काङ् के़न्‍इःत्‍तुम्‍मिन् के़न्‍नाःत्‍तुम्‍मिन्‍ने़भग्र,
 ५९ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ नु खिनिॽ अङे़ःक्‌वा साहाॽओ किप्‍मागे़घुबा, थःप्‍मे़न्‍दे़प्‍मनाबा नु चक्‍मे़ल्‍लॽबा तुक्‍खेहाॽ हे़क्‍क्‍याङ् हारावराॽ मे़न्‌वेःप्‍मनाबा साॽरिक् यम्‍बा तुक्‍माहाॽ तारुरो॥
 ६० मिस्रबा तुक्‍माहाॽलाम् खिनिॽ के़गिसिआङ् वये़, खे़न् के़रे़क् तुक्‍माहाॽ खुने़ॽ खिनिॽओ तारुरो, हे़क्‍क्‍याङ् खे़न् तुक्‍माहाॽ खिनिॽओ खिम्‍सिङ्‌ॽ॥
 ६१ कन् साम्‌योथिम् इङ्‌जाङ् साप्‍पन्‍नो साप्‍ते़आङ् के़बप्‍पा के़रे़क् परिक्‍पा तुक्‍मा नु के़साक्‍पा तुक्‍खेहाॽआङ् खिनिॽ मे़म्‍मे़क्‍के थारिक् यहवे दाङ्‌बे़ल्‍ले़ खिनिॽओ तारुॽ॥
 ६२ तगि खिनिॽ ताङ्‌साङ्‌बोबा खेसेबाहाॽ यारिक् के़वाॽबाहाॽ सुःल्‍लिक् थिक्‍लक् के़दाङि के़याःक्‍तिॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुबाःन्‍जाक्‍किन् खिनिॽ इःप्‍मा नाःप्‍मा के़न्‍दे़न्‍दिन्॥


६३ यहवे दाङ्‌बाल्‍ले़ कुनिङ्‌वाॽ त्‍ये़र खिनिॽ नुॽमा तामा नु के़बोःन्‍दि के़धे़ॽरिर चोगु, आल्‍ल हे़क्‍केलॽरिक्‍के खुने़ॽ कुनिङ्‌वाॽ तार खिनिॽ खाप्‍पुथ्‍यःङ् के़जोगिआङ् के़मे़क्‍खिॽ॥ हे़क्‍क्‍याङ् खिनिॽ युक् चोःक्‍मारे़ लागि लाःप्‍मा के़जोगिबा लाजेॽलाम् खिनिॽ हाॽयाक् के़आगिॽ॥
 ६४ खे़ब्‍याङ् इक्‍सादिङ् खाम्‍बेःक्‍माल्‍ले़ लत्‍छा कुयाओनु वेॽस्‍मा कुयाओ थारिक् वेॽ वेॽ मे़न्‍छाम् सुवाङ्‌हाॽरे़ खुन्‍छिॽ लुम्‍मो यहवे दाङ्‌बे़ल्‍ले़ खिनिॽ फुत्‍छिङ्‌ज्‍याङ् के़से़सिॽ॥ खे़प्‍मो खिनिॽआङ् कुसिङ् के़न्‍निःत्‍तुम्‍सिम्‍मिन्‍बा हे़क्‍क्‍याङ् खिनिॽ पाधे़बाहाॽरे़आङ् कुसिङ् मे़न्‍निःत्‍तुसिन्‍बा सिङ् नु लुङ्‌लाम् मे़जोगुसिबा वेॽ माङ्‌हाॽ खिनिॽ से़वा के़मे़त्‍तुम्‍सिम्‌ॽ॥
 ६५ खे़न् मे़न्‍छाम् सुवाङ्‌हाॽरे़ खुन्‍छिॽ लुम्‍मो नुरिक् तारिक्‍काङ् युङ्‌मा के़ङ्‌घोसुम्‍मिन्, हे़क्‍क्‍याङ् खिनिॽ लाङ्‌तोॽभेःत् नाःम्‍मादे़न्‍नाङ् के़ङ्‌घोसुम्‍मिन्॥ खे़प्‍मो यहवे दाङ्‌बे़ल्‍ले़ खिनिॽ निङ्‌वाॽ तुक्‍खे चामा, हाङ्‌मारे़ हाङ्‌मारे़ मिक्‍को सुरित् लाःप्‍मा नु निङ्‌वाॽ स्रोःन् के़लॽबा चोगु के़बिरिॽ॥
 ६६ खिनिॽ चक्‍मे़ल्‍लॽए योनाधोबा के़बोःक्‍खिआङ् के़हिङिॽ॥ से़न्‍दिक् ले़न्‍दिक् किमारे़ चिरिम्‍लिम्‍ना के़यक्‍खिॽ हे़क्‍क्‍याङ् आसिसिबा किमे़ल्‍ले़ खिनिॽ चक्‍मे़ल्‍लॽए के़गिसिॽ॥
 ६७ खिनिॽ निङ्‌वाॽओ पगि के़गिसिबाल्‍ले़ चोगुल्‍ले़ हे़क्‍क्‍याङ् खिनिॽ मिक्‍किल्‍ले़ निसुबा नियाराःल्‍ले़ चोगुल्‍ले़ तानाम् खिनिॽ अक्‍खे के़बाःत्‍तुम्‌ॽ, “युःन्‍छिक् पोङ्‌ङिल्‍ले़गमे़न् नुॽबामे़न्!” हे़क्‍क्‍याङ् युःन्‍छिक् के़बाःत्‍तुम्‌ॽ, “तानाम् खाओःत्‍तिल्‍ले़गमे़न् नुॽबामे़न्!”
 ६८ यहवे दाङ्‌बे़ल्‍ले़ खिनिॽ मिस्र लाजेॽओ याङ्‌ना मे़नुःक्‍निङ्‌ङिन् पाःत्‍तुआङ् वये़साङ् वालाधाहाॽलाम् खुने़ॽ खे़प्‍मो याम्‍मो याङ्‌ना के़बाङ्‌घिॽ॥ खे़प्‍मो निङ्‌मिहाॽरे़ खुन्‍छिॽ हुक्‍को योःग्‍बा योःग्‍मा पोङ्‌मारे़ लागि खिनिॽ आप्‍फेक् सङ्‌मासिङ् तम्‍सिङ् के़जोगुम्‌ॽ, कर हाःत्‍ले़आङ् खिनिॽ के़न्‍इङिन्‍लो॥


 






मोआब लाजेॽओ यहवे दाङ्‌बे़ल्‍ले़ इस्राइलिहाॽनु चोगुबा माङ्‌हुप्



२९
 १ होरेबa लाजेॽओ यहवे दाङ्‌बे़ल्‍ले़ इस्राइलिहाॽनु चोगुबा माङ्‌हुप्‍पिन्‍नुःल्‍ले़ वेॽ मोआब लाजेॽओ यहवे दाङ्‌बे़ल्‍ले़ मोसान् इङ्‌जाङ् पिरुबा माङ्‌हुप्‍पिल्‍ले़न् पाःन्‍दाङ्‌हाॽ आम्‍भा कन्‍हाॽएरो॥


२ मोसाःल्‍ले़ के़रे़क् इस्राइलिहाॽ उःत्‍तुसिआङ् मे़त्‍तुसि–


 

यहवे दाङ्‌बे़ल्‍ले़ मिस्र लाजेॽओ फारोन्, खुने़ॽ के़रे़क् कुयुक्‍साबाहाॽ नु खुने़ॽ के़रे़क् कुलाजेॽओ खिनिॽए तगि खुने़ॽ चोगुबा के़रे़क् याःम्‍बक्‍हाॽ खिनिॽ के़निसुम्‍माङ् के़वयिॽ॥
 ३ यम्‍ब्‌यम्‍बा तुक्‍खे लाक्‍खेहाॽ, निङ्‌वाॽ के़माबा मिक्‍सेःन्‍हाॽ नु खे़न् ने़हिरे़ मे़न्‍धाप्‍मनाबा पयम् यम्‍बा याःम्‍बक्‍हाॽ आप्‍फेक् खिनिॽ मिक्‍किल्‍ले़ के़निसुम्॥
 ४ कर आइन् थारिक् यहवे दाङ्‌बे़ल्‍ले़ खिनिॽ कुसिङ् निःप्‍मा निङ्‌वाॽ, निमा मिक् नु खे़म्‍मा ने़भाक् मे़म्‍बिए के़गत्‍तिॽ॥
 ५ हे़क्‍केसाङ् यहवे दाङ्‌बे़ल्‍ले़ पाःत्‍तुॽ, “आङ्‌गाॽ लिबोङ् तङ्‌बे थारिक् मुरे़ःक् खारे़ःक् थेआङ् के़होःप्‍पादे़न्‍नो खिनिॽ लाम्‍लोनिङ् फे़त्‍निङ्‌ङिल्‍ले़ खिनिॽ थक्‍को के़जाक्‍खुम्‍बा चाङ्‌हाॽ कुद्रे़क् मे़बोःक्‍खे़न्, हे़क्‍क्‍याङ् खिनिॽ लाङ्‌ङो के़जाक्‍खुम्‍बा लाङ्‌सुःप्‍पिन्‍नाङ् कुद्रे़क् मे़बोःक्‍खे़न्॥
 ६ खिनिॽ खरे़ःङ् के़न्‍जाम्‍मिन् हे़क्‍क्‍याङ् चे़ल्‍ले़क्‍सेॽ के़दुम्‍बा थि इग्र वेॽ आममबा थे़माआङ् के़न्‍धुङुम्‍मिन्॥ आङ्‌गाॽ यहवे दाङ्‌बे़न्‍ने खिनिॽ निङ्‌वाॽफुमाङ्‌आ के़लॽबा खिनिॽ कुसिङ् निःप्‍मा के़सुक्‍तुम्‍ल फाॽआङ् आङ्‌गाॽ अक्‍खे चोगुङ्‌बारो॥”


७ खिनिॽ कन् ते़न्‍नो के़गे़रि के़भे़रिल्‍ले़ हेस्‍बोनबा हाङ् सिहोननु बासानबा हाङ् ओगे़न् आनिॽ तक्‍ले़ङ्‌वाओ थक्‍से़ लःन्‍दे़ त्‍ये़सि, हे़क्‍क्‍याङ् आनिॽ खे़ङ्‌हाॽ आनाःन्‍दुम्‍सिम्॥
 ८ हे़क्‍क्‍याङ् आनिॽ खे़ङ्‌हाॽरे़ खुन्‍छिॽ लाजेॽहाॽ हुक्‍काप् चोःक्‍मनाआङ्, रुबेनि, गादि नु मनस्‍सेरे़ कुभ्रे़ःङ् कुधाःक्‍हाॽ खे़न् खुन्‍छिॽ खोमा लक् कुसिङ् आबिरुम्‍सिम्॥


९ कन् माङ्‌हुप्‍पोबा पाःन्‍जाःक्‍किन् सिङ्‌सिङ् ये़क्‌ये़क्‍काङ् इःत्‍ते़म् नाःत्‍ते़म्‍मे़ॽ, हे़क्‍केलॽरिक् खिनिॽ के़जोगुम्‍बा के़रे़क् पाःन्‍हाॽओ खिनिॽ कुलिङ्‌दो के़गे़प्‍पा के़बोःक्‍खिर॥
 १० आइन् खिनिॽ के़रे़क् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि के़ये़बि के़गरि– खिनिॽ लाम्‍लोबाङ्‌हाॽ नु तुम् लाम्‍लोबाहाॽ, लाम्‍लोबाहाॽ नु युक्‍साबाहाॽ नु वेॽ के़रे़क् इस्राइलिहाॽ,
 ११ खिनिॽ अङे़ःक्‌वा साहाॽ नु खिनिॽ मेःत्‍हाॽ हे़क्‍क्‍याङ् खिनिॽ लागि साःङ्‌गाहिम्‍मो सिङ् के़घे़ःप्‍पा नु च्‍वाःत् के़भाःप्‍पाहाॽ वेॽ लाजेॽबाआङ् के़ये़बिॽ॥
 १२ यहवे दाङ्‌बा खिनिॽ निङ्‌वाॽफुमाङ्‌ङिन्‍नु लत्‍छा माङ्‌हुप्‍पो हुप्‍सिङ्‌मारे़ लागि खिनिॽ कप्‍मो के़ये़बिॽ, खे़न् माङ्‌हुप्‍पिन् यहवे दाङ्‌बे़ल्‍ले़ आइन् खिनिॽनु हुप्‍तुर पत् हे़क्‍क्‍याङ् माङ्‌हे़क्‍किल्‍ले़ एःप्‍साप् एःप्‍तुर पत्॥
 १३ आक्‍खेलॽरिक् खुने़ॽ खिनिॽनु माङ्‌हुप् चोगु हे़क्‍क्‍याङ् खिनिॽ थाःक्‍थे़बा अब्राहाम, इसहाक खे़ब्‍याङ् याकुबनु माङ्‌हे़क् चोगुआङ् वये़, हे़क्‍केलॽरिक्‍के खुने़ॽ खिनिॽ निङ्‌वाॽफुमाङ् पोङ्‌मारे़ लागि नु खिनिॽ चैँ खुने़ॽ आप्‍फेक् कुमना चाःक्‍मारे़ लागि से़क्‍खा चोगुर पत्॥


१४ आङ्‌गाॽ कन् माङ्‌हे़क्‍किन्‍नु सोरिक्‍पा माङ्‌हुप्‍पिन् खिनिॽ आइन् यहवे दाङ्‌बा आनिॽ निङ्‌वाॽफुमाङ्‌ङिल्‍ले़ कुदगि आनिॽनु सोरिक् के़ये़प्‍पाहाॽनुरक् मे़हुप्‍पाआन्,
 १५ कर आइन् आल्‍ल आनिॽनु सोरिक् कप्‍मो मे़न्‌वाॽमनाबाहाॽनुआङ् आङ्‌गाॽ माङ्‌हुप् चोगुङ्‌ॽ॥


१६ आनिॽ आक्‍खेलॽरिक् मिस्र लाजेॽओ आयुङे़, हे़क्‍क्‍याङ् कप्‍मो के़प्‍मारे़ लागि वेॽ लाजेॽहाॽलाम् आनिॽ आबोःक्‍खे़र आक्‍खेलॽरिक् आगाःक्‍तुम् आभे़त्‍तुम् खे़न् खिनिॽ के़निसुम्‌ॽ॥
 १७ खे़ङ्‌हाॽरे़ खुनिॽ लुम्‍मो के़वाॽबा खे़ङ्‌हाॽरे़ खुन्‍छिॽ सिक्‍के़ले़ःङ्‌बा सिङ्, लुङ्, युप्‍पा नु साम्‍म्‍याङ् नावाइत्‍लाहाॽ खिनिॽ के़निसुम्‍माङ् वाॽ॥
 १८ सिङ्‌सिङ् लॽरे़म्‍मे़ॽ! खे़न् मे़न्‍छाम् सुवाङ्‌हाॽरे़ खुन्‍छिॽ माङ्‌हाॽ से़वा मे़त्‍छे़ आइन् यहवे दाङ्‌बा आनिॽ निङ्‌वाॽफुमाङ्‌लाम् खिनिॽओबा कुभा ये़म्‍बित्‍छा इग्र मे़न्‍छुमा, किग्र थाःक् इग्र पासिङ्‌हाॽरे़ खुन्‍छिॽ निङ्‌वान् मे़हिसिङ्‌ङिन्‍ल॥ ये़क्‌ये़क् लॽरे़म्‍मे़ॽ, खिनिॽ लुम्‍मो अक्‍तङ्‌बा फे़न्‍निङ्‌वाॽ के़दाःप्‍पा थे़मा पाःन्‍निल्‍ले़आङ् कुबुङ् होःप्‍ल॥


१९ आल्‍ल हे़क्‍तङ्‌बा मनाःल्‍ले़ कन् माङ्‌हे़क्‍कोबा पाःन्‍जाःक्‍हाॽ खे़प्‍सुल्‍ले़ खे़न् आप्‍फेक् मुॽइसाम् पिसिङ् हे़क्‍क्‍याङ् अक्‍खेलॽरिक् निङ्‌वाॽ इःत्‍छिङ्‌ॽ, “आङ्‌गाॽ आप्‍फेक् आलाम्‍मो लाङ्‌घेःक्‍काआङ् पत्‍तासाङ् आङ्‌गाॽ ताप्‍थेक् याम्‍धेक् वाॽआ॥” कन् मनाःल्‍ले़ च्‍वाःत्‍तिल्‍ले़ वारक्‍खुबा लाजेॽ सम्‍धाङ्‌नु सोसोरिक् कुसे़ङ्‌ग्रा लाजेॽओआङ् तुक्‍खे लाक्‍खे तारुॽ॥
 २० खे़न् ले़प्‍मि पिमारे़ लागि यहवे दाङ्‌बे़ल्‍ले़ आप्‍फाल्‍ले़आङ् कुनिङ्‌वाॽ मे़नुःक्‍तुन्‌ॽ, कर खुने़ॽ मि के़दिःप्‍पा कुसाक्‍के़न्‍निन् नु कुनाहे़म्‍मान् खे़न् मनाःल्‍ले़ कुसम्‍धाङ् थारो॥ कन् साप्‍पन्‍नो साप्‍ते़आङ् के़बप्‍पा के़रे़क् माङ्‌दे साङ्‌ग्राहाॽ खे़न् मनाःल्‍ले़ कुसम्‍धाङ् चुक्, खे़ब्‍याङ् यहवे दाङ्‌बे़ल्‍ले़ खे़ल्‍ले़ कुमिङ्‌ङिन् ताङ्‌साङ्‌बा सिगाङ्‌लाम् मासु पिरुॽ॥
 २१ साम्‌योथिम् इङ्‌जाङ्‌ङोबा कन् साप्‍पन्‍नो साप्‍ते़आङ् के़बप्‍पा के़रे़क् माङ्‌दे साङ्‌ग्राहाॽ कुइसिःक् यहवे दाङ्‌बे़ल्‍ले़ खे़न् इस्राइलिहाॽरे़ खुनिॽ के़रे़क् थाःक्‍कोलाम् मे़क्‍मा सिमारे़ लागि एःक् से़न्‍दुदेसुॽ॥


२२ खिनिॽ एगाङ् के़दाबा थाःक्‍थाःक्‍हाॽ नु साॽरिक् माःङ्‌घा लाजेॽहाॽलाम् के़दाबा वेॽ लाजेॽबाहाॽरे़ खिनिॽ लाजेॽओ के़दाबा मे़क्‍मा सिमाहाॽ नु यहवे दाङ्‌बे़ल्‍ले़ खे़प्‍मो तारुबा तुक्‍माहाॽ मे़निसुरो॥
 २३ यहवे दाङ्‌बे़ल्‍ले़ खुने़ॽ किप्‍मा के़घुबा कुसिक् पोःक्‍मो सदोम नु गमोरा, अदमा नु सबोयिमे़न् खाप्‍पुथ्‍यःङ् चोगुबा कुइसिःक् लाजेॽओ के़रे़क् कान्‍धाक् नु युम् मिगे़दिक्‍पा मिघाङ्‌ग्रोक्‍लक् पोःङ्‌ॽ॥ खे़न् थे़माआङ् मे़ल्‍लेःत्‍तेबा, थे़माआङ् मे़ल्‍लिङ्‌मनाबा नु याःन्‍सुङ्‌ङाङ् मे़ल्‍लिङ्‌मनाबा याक्‍चाना पोःङ्‌ॽ॥


२४ के़रे़क् मे़न्‍छाम् सुवाङ्‌हाॽरे़ पाःन्‍सेःन्‍दो मे़जोगुॽ, “यहवे दाङ्‌बे़ल्‍ले़ कन् लाजेन् थेआङ् अक्‍तङ्‌बा चोगुबाबे? कन् मिधुङ्‌दिङ् मिराःक् हे़क्‍तङ्‌बा साक्‍के़न्‍निन् थेआङ्‌बे?”


२५ हे़क्‍केःल्‍ले़ अक्‍तङ्‌बा नोगप् तारो, “खे़ङ्‌हाॽ मिस्रलाम् यहवे दाङ्‌बा खुन्‍छिॽ निङ्‌वाॽफुमाङ्‌ङिल्‍ले़ फे़त्‍तुसिल्‍ले़ खुन्‍छिॽ पाधे़बाहाॽनु खुने़ॽ चोगुबा माङ्‌हुप्‍पिन् खे़ङ्‌हाॽरे़ मे़ले़रु मे़देसुबाल्‍ले़ चोगुल्‍ले़ हे़क्‍के पोःक्‍खे़बारो॥
 २६ खे़ङ्‌हाॽ मे़बेआङ् वेॽ माङ्‌साम्‍माङ्‌हाॽ से़वा मे़मे़त्‍तुसि हे़क्‍क्‍याङ् कन्‍हाॽरे़ खुन्‍छिॽ तगि साम्‍बोन् हबत् मे़भन्‍छिङ्‌ङाङ् माङ्‌से़वा मे़मे़त्‍तुसि, खे़न् माङ्‌साम्‍माङ्‌हाॽ खे़ङ्‌हाॽरे़ कुसिङ् मे़न्‍निःत्‍छे मे़वये़, यहवे दाङ्‌बे़ल्‍ले़ खे़न् माङ्‌साम्‍माहाॽ खुन्‍छिॽ पिरुसिबा होःप्‍ते़॥
 २७ कल्‍ले़चोगुल्‍ले़ यहवे दाङ्‌बे़ल्‍ले़ कुसाक्‍के़न्‍निन् कन् लाजेॽओ थ्‍ये़, हे़क्‍क्‍याङ् कन् साप्‍पन्‍नो साप्‍ते़आङ् के़बप्‍पा के़रे़क् माङ्‌दे साङ्‌ग्राहाॽ खुने़ॽ कन् लाजेॽओ थासु॥
 २८ यहवे दाङ्‌बे़ल्‍ले़ किप्‍मा के़घुबा कुसिक् पोःक्‍मो नु साॽरिक् कुयाःक्‍ले़ॽमो खे़ङ्‌हाॽ खुन्‍छिॽ लाजेॽओलाम् हाॽयाक् आःक्‍खुदेसुसि, हे़क्‍क्‍याङ् खे़न् आइन् पोःक्‍खे़आङ् ने़बा कुइसिःक् वेॽ लाजेॽओ खे़ङ्‌हाॽ लाप्‍पुङ्‌देसुसि!”


२९ ओसेःन्‍धाङ् मे़म्‍बोङ्‌मनाबा पाःन्‍हाॽ यहवे दाङ्‌बा आनिॽ निङ्‌वाॽफुमाङ्‌ङिन्‍ले़न्‍लो॥ कर कन् साम्‌योथिम् इङ्‌जाङ्‌ङोबा के़रे़क् पाःन्‍जाःक्‍हाॽ इःप्‍मा नाःप्‍मारे़ लागि ओसेःन्‍धाङ् के़बोङ्‌बा पाःन्‍हाॽग आनिॽ नु आनिॽ थिन्‍दाङ् सायोबोराहाॽरे़ लागि आभे़ल्‍ले़साङ् सदादिङ्‌ले़ लागिरो॥


 


a २९:१ होरेब, सिनै कोःक्‍माल्‍ले़ वेॽ कुमिङ्॥






से़न्‍लप् नु मुॽइसाम् खोमा पाःन्‍दङ्‌हाॽ



३०
 १ यहवे दाङ्‌बे़ल्‍ले़ मे़न्‍छाम् सुवाङ्‌हाॽरे़ खुनिॽ लुम्‍मो खिनिॽ के़नाःत्‍ति के़देसिॽआङ् एगाङ् आल्‍ल कन् मुॽइसाम्‍हाॽ नु माङ्‌दे साङ्‌ग्राहाॽ खिनिॽ सम्‍धाङ् थारो हे़क्‍केःल्‍ले़ खे़न् निङ्‌वाॽ इःत्‍ते़म्‍मे़ॽआङ्
 २ खिनिॽ नु खिनिॽ मुॽइदाङ्‌साहाॽ यहवे दाङ्‌बा खिनिॽ निङ्‌वाॽफुमाङ्‌ङो के़नुःक्‍खिॽ, हे़क्‍क्‍याङ् आङ्‌गाॽ आइन् इङ्‌जाङ् चोगुङ्‌बा खुने़ॽ कुबाःन्‍जाक्‍किन् खिनिॽ सिक्‍लुङ्‌माॽ नु खिनिॽ के़रे़क् नु साःङ्‌गो सक्‍माःल्‍ले़ के़इःत्‍तुम् के़नाःत्‍तुम्‌ॽ,
 ३ खे़ब्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ नुॽमा तामा ये़न्‍निन् के़नुःक्‍ति के़बिरिॽ हे़क्‍क्‍याङ् खिनिॽ लुङ्‌माॽ के़दुक्‍तिॽ, खम्‍भ्‍याङ् आत्‍तिन् सुवाङ्‌हाॽरे़ खुन्‍छिॽ लुम्‍मो खिनिॽ फुत्‍छिङ्‌ज्‍याङ् के़जोगिआङ् वये़, खे़ङ्‌हाॽलाम् खिनिॽ के़भुक्‍खि के़दारिॽ॥
 ४ खिनिॽ लाजेॽलाम् लाःक्‍कात् के़म्‍लःत्‍ति के़म्‍देसिआङ् ताङ्‌साङ्‌बाल्‍ले़ कुसिङ्‌गाङ्‌बा के़रे़क्‍नुःल्‍ले़ माःङ्‌घाबा लाजेॽओ के़वयिसाङ् खे़प्‍मोलाम् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़भुक्‍खिॽ, हे़क्‍क्‍याङ् खे़प्‍मोलाम् खिनिॽ के़नुःक्‍ति के़दारिॽ॥
 ५ खिनिॽ पाधे़बाहाॽरे़ मे़युक्‍तुबा लाजेॽओ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़दारिॽ, हे़क्‍क्‍याङ् खिनिॽ खे़न् के़युक्‍तुम्‌ॽ, खे़ब्‍याङ् खिनिॽ पाधे़बाहाॽनुःल्‍ले़आङ् के़नुॽबा के़दाबा नु निःप्‍मे़न्‍दे़त्‍ते यरिक् के़जोगिॽ॥


६ यहवे दाङ्‌बा खिनिॽ निङ्‌वाॽफुमाङ्‌ङिन् खिनिॽ के़रे़क् सिक्‍लुङ्‌माॽ नु के़रे़क् साःङ्‌गो सक्‍माःल्‍ले़ मिःम्‍जि के़मे़त्‍तुम्‍ल फाॽआङ् खुने़ॽ खिनिॽ नु खिनिॽ मुॽइदाङ्‌साहाॽरे़ खुन्‍छिॽ निङ्‌वाॽओ हर्दो हे़गु के़बिरिॽ, हे़क्‍क्‍याङ् खिनिॽ हिङ्‌मा के़सुक्‍तिर॥
 ७ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कन् के़रे़क् माङ्‌दे साङ्‌ग्राहाॽ खिनिॽ कुनामे़न्‍छाॽ के़मे़प्‍पा नु खिनिॽ तुक्‍खे के़जाःप्‍पाहाॽओ थार याःन्‍दुॽ॥
 ८ खिनिॽ याम्‍मो यहवे दाङ्‌बे़ल्‍ले़ कुबाःन्‍जाक्‍किन् इःप्‍मा नाःप्‍मा के़दे़न्‍दिॽ, हे़क्‍क्‍याङ् आङ्‌गाॽ आइन् खिनिॽ पिनिङ्‌बा खुने़ॽ के़रे़क् कुइङ्‌जाङ्‌हाॽ के़इःत्‍तुम् के़नाःत्‍तुम्‌ॽ॥
 ९ कल्‍ले़चोगुल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़जोगुम्‍बा के़रे़क् पाःन्‍नो के़नुरि के़दासिर चोगुॽ॥ खुने़ॽ यरिक् हिन्‍जाॽबित्‍छाॽ आत्‍तातान्‍ने यरिक् थक्‍साहाॽ के़बिरिॽ, खिनिॽ इक्‍ताप्‍हाॽओ यरिक् कुजा के़धोःक्‍पा पोङ्‌ल याःन्‍दु के़बिरिॽ, थेआङ्‌भे़ल्‍ले़ खिनिॽ सुधे़बा ताक्‍थे़बाहाॽनु कुनिङ्‌वाॽ त्‍ये़आङ् वये़बा कुइसिःक् याम्‍मो खिनिॽनु कुनिङ्‌वाॽ तारो॥
 १० साम्‌योथिम् साप्‍पन्‍नो साप्‍ते़आङ् के़बप्‍पा इङ्‌जाङ्‌हाॽ, थिम्‍हाॽ नु खुने़ॽ कुइक्‍लान् के़घे़प्‍सुम्‍माङ् के़इःत्‍तुम् के़नाःत्‍तुम्‌ॽ, हे़क्‍क्‍याङ् खिनिॽ सिक्‍लुङ्‌माॽ नु सक्‍मा साम्‍मिल्‍ले़ यहवे दाङ्‌बा खिनिॽ निङ्‌वाॽफुमाङ् ले़प्‍माङ् के़नुःक्‍खिने़भग्र, खिनिॽनु कुनिङ्‌वाॽ तारो॥



हिङ्‌मे़न् नु सिमे़न् सेःक्‍मा


११ आङ्‌गाॽ आइन् खिनिॽ पिनिङ्‌बा इङ्‌जाङ्‌ङिन् खिनिॽ लागि साॽरिक् पसाक्‍के़साक्‍पा इग्र इःप्‍मा नाःप्‍मा के़न्‍छुक्‍तुम्‍मिन्‍बा मे़जोःक्‍ने़न्॥
 १२ थेआङ्‌भे़ल्‍ले़ खे़ङ्‌ग साङ्‌ग्राम्‍पेदाङ्‌ङो होप्, खिनिॽ अक्‍खे लॽमा मे़बोङ्‌ने़न्, “आनिॽ लागि हात् साङ्‌ग्राम्‍पेदाङ्‌ङो थो थोःक्‍सिङ् पेःक्‍काङ् खे़न् युरु आबिबे हे़क्‍क्‍याङ् आनिॽ आमे़त्‍ताङ् खे़न् इःप्‍मा नाःप्‍माबे?”
 १३ खे़न् वरःङ्‌ङिल्‍ले़ नास्‍मा कुयाओआङ् होप्, खिनिॽ अक्‍खे लॽमा मे़बोङ्‌ने़न्, “हात् वरःङ् नाधाःम्‍बि पेःक्‍पाबे हे़क्‍क्‍याङ् खे़न् फे़त्‍तुआङ् आनिॽ आमे़त्‍ताङ् आइःत्‍तुम् आनाःत्‍तुम्‍बाबे?”
 १४ कर खिनिॽ इःप्‍मा नाःप्‍मारे़ लागि पाःन्‍जाःक्‍किन् खिनिॽ निःत्‍ताङ्‌ङे वाॽ, खिनिॽ आप्‍फेक् मुराओ नु खिनिॽ सिक्‍लुङ्‌मोए वाॽ॥


१५ ओमे़त्‍ते़म्‍मे़ॽ, आङ्‌गाॽ आइन् हिङ्‌मे़न् नु नुॽमा तामे़न् हे़क्‍क्‍याङ् मे़क्‍मा नु सिमे़न् सेःक्‍मा खिनिॽ पिनिङ्‌ॽ॥
 १६ यहवे दाङ्‌बा खिनिॽ निङ्‌वाॽफुमाङ्‌ङिन् मिःम्‍जि मे़प्‍मा, खुने़ॽ कुलाम्‍मो लाङ्‌घेःक्‍मा, खुने़ॽ कुइङ्‌जाङ्, कुधिम् नु साम्‌योथिम्‍हाॽ इःप्‍मा नाःप्‍मारे़ लागि आङ्‌गाॽ आइन् खिनिॽ इङ्‌जाङ् पिनिङ्‌ल पत्‍ता॥ हे़क्‍क्‍याङ्‌लक् खिनिॽ के़हिङिॽ, खिनिॽ के़बोःन्‍दि के़धे़ॽरिॽ, हे़क्‍क्‍याङ् खिनिॽ युक् चोःक्‍मा के़इःत्‍तुम्‍बा लाजेॽओ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हाङ्‌वागे़न् मुॽइसाम् के़बिरिॽ॥


१७ कर खिनिॽ निङ्‌वाॽ ताक्‍कन्‍नाङ् खिनिॽ आधिङ्‌गानि के़बोःक्‍खिॽ हे़क्‍क्‍याङ् वेॽ साम्‍माङ्‌हाॽ ले़प्‍माङ् खिनिॽ निङ्‌वाॽ इगेःक् लॽआङ् खे़ङ्‌हाॽ से़वा मे़प्‍मासि नु साबन् हक्‍पे़त्‍ताङ् माङ्‌से़वा मे़प्‍मा के़हेःक्‍तुम्‍सिम्‍ने़भग्र,
 १८ खिनिॽ से़क्‍खाए युम्रे़क् के़मे़गिॽ फाॽआङ् आइन् उवा चोगुङ्‌ॽ, हे़क्‍क्‍याङ् यर्दन नाम्‍धा पिसाङ् खिनिॽ युक्‍मारे़ लागि पेःक्‍मा के़जोगिबा लाजेॽओ खिनिॽ यरिक् ये़न् के़न्‍हिङिन्‌ॽ॥


१९ आङ्‌गाॽ आइन् खिनिॽ तगि हिङ्‌मे़न् नु सिमे़न्, मुॽइसाम्‍मिन् नु माङ्‌दे साङ्‌ग्राःन् खिनिॽ तगि ने़स्‍सुङ्‌ङाङ् ने़रो फाॽआङ् आङ्‌गाॽ साङ्‌ग्राम्‍पेदाङ् नु इक्‍सादिङ् खाम्‍बेःक्‍मान् खिनिॽ तक्‍ले़ङ्‌वाओ के़निबा तोःन्‍दि ये़प्‍सुङ्‌सिङ्‌ॽ॥ आल्‍ल हिङ्‌मे़न्‍ने खिनिॽ सेगे़म्‍मे़ॽ, हे़क्‍केलॽरिक् खिनिॽ नु खिनिॽ मुॽइदाङ्‌साहाॽ हिङ्‌मा सुक्‍ते़म्‍मे़ॽ,
 २० हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिन् मिःम्‍जि मे़त्‍ते़म्‍मे़ॽर, खुने़ॽ कुइङ्‌जाङ्‌हाॽ इःत्‍ते़म् नाःत्‍ते़म्‍मे़ॽ खे़ब्‍याङ् खुने़ॽओ खिम्‍मासिम्‍मिन्‍ने़ॽआङ् हिङे़म्‍मे़ॽआङ् वये़म्‍मे़ॽ॥ थेआङ्‌भे़ल्‍ले़ यहवे दाङ्‌बे़न्‍ने खिनिॽ हिङ्‌मारो, हे़क्‍क्‍याङ् खिनिॽ थाःक्‍थे़बा अब्राहाम, इसहाक खम्‍भ्‍याङ् याकुबे़न्‍नु खुने़ॽ पिनिङ् मे़त्‍तुसिआङ् माङ्‌हे़क्‍सिङ्‌बा लाजेॽओ खुने़ॽ खिनिॽ थाःक् के़जाॽबा के़जोगिरो॥


 






यहोसुःन् लाम्‍लोबा पोःङ्‌ॽ



३१
 १ मोसाःल्‍ले़ इस्राइलबा के़रे़क् मनाहाॽ कन् इङ्‌जाङ्‌हाॽ मे़प्‍मा सुरुसिल्‍ले़
 २ खुने़ॽ अक्‍खे मे़त्‍तुसि, “आङ्‌गाॽ आइन् किप् थिक्‍काङ् निबोङ् तङ्‌बे के़राङ्॥ आल्‍ल आङ्‌गाॽ लाम्‍लोमा मे़सुक्‍निङ्‌ङिन्‌ॽ॥ यहवे दाङ्‌बे़ल्‍ले़ आङ्‌गाॽ अक्‍खे मे़त्‍ताङ्‌ङाङ् वाॽ, ‘खे़ने़ॽ यर्दन नाधाःम्‍बि काःक्‍माआङ् पेःक्‍मा के़न्‍छुक्‍तुन्‌ॽ॥’
 ३ यहवे दाङ्‌बा खिनिॽ निङ्‌वाॽफुमाङ्‌ङिन्‍ने खिनिॽ तगि नाधाःम्‍बि पेक्॥ खुने़ॽ खिनिॽ तगिलाम्‍बा कन् मे़न्‍छाम् सुवाङ्‌हाॽ मे़क्‍खुसिॽ, हे़क्‍क्‍याङ् खिनिॽ खे़ङ्‌हाॽरे़ खुन्‍छिॽ लाजेन् के़युक्‍तुम्‌ॽ॥ यहवे दाङ्‌बे़ल्‍ले़ पाःत्‍तुबा हे़क्‍के यहोसुःन्‍नाङ् खिनिॽ तगि नाधाःम्‍बि पेक्॥


४ “एमोरिहाॽरे़ खुन्‍छिॽ हाङ्‌हाॽ सिहोने़न् नु ओगे़न् मे़क्‍खुसिबा कुइसिःक् यहवे दाङ्‌बे़ल्‍ले़ खे़ङ्‌हाॽरे़ खुन्‍छिॽ लाजेःन्‍नाङ् मे़क्‍खुॽ॥
 ५ यहवे दाङ्‌बे़ल्‍ले़ खे़ङ्‌हाॽ खिनिॽ हुक्‍को थासुसिॽ, हे़क्‍क्‍याङ् आङ्‌गाॽ खिनिॽ मे़त्‍निङ्‌बा के़रे़क् इङ्‌जाङ्‌हाॽ कुइसिःक् खिनिॽ कन्‍हाॽ के़मे़त्‍तुम्‍सिम्‍ल पोःङ्‌ॽ॥
 ६ कल्‍ले़चोगुल्‍ले़ खे़ने़ॽ के़धुम्‍बा नु हाङ्‌हाङ् के़लॽबा पोःक्‍खे़ॽ! कन्‍हाॽनु खे़ने़ॽ मे़गिसे़न्‍ने़ॽ हे़क्‍क्‍याङ् यङ्‌मा मे़स्‍ये़न्‍ने़ॽ! थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन्‍ने खिनिॽनु पेक्॥ खुने़ॽ खिनिॽ आभे़ल्‍ले़आङ् के़ल्‍ले़रिन्‌ॽ, लाप्‍पाङ् के़न्‍देसिन्‌ॽ॥”


७ खे़ब्‍याङ् मोसाःल्‍ले़ यहोसुःन् उःत्‍तुआङ् के़रे़क् इस्राइलिहाॽरे़ खुन्‍छिॽ तगि खुने़ॽ मे़त्‍तु, “के़धुम्‍बा नु हाङ्‌हाङ् के़लॽबा पोःक्‍खे़ॽ! थेआङ्‌भे़ल्‍ले़ यहवे दाङ्‌बे़ल्‍ले़ खिनिॽ पाधे़बाहाॽ पिनिङ् मे़त्‍तुसिआङ् माङ्‌हे़क् चोगुबा लाजेॽओ कन् मनाहाॽनु खे़ने़ॽए के़बेःक्, हे़क्‍क्‍याङ् खे़न् खे़ङ्‌हाॽरे़ खुन्‍छिॽ लक्‍खोमारे़ लागि खे़ने़ॽ खे़ङ्‌हाॽ के़भःक्‍खु के़बिरुसिर पोःङ्‌ॽ॥
 ८ यहवे दाङ्‌बे़न् आप्‍फेक् खे़ने़ॽ के़दगि पेक् हे़क्‍क्‍याङ् खे़ने़ॽनु सोरिक् वाॽ॥ खुने़ॽ खे़ने़ॽ आभे़ल्‍ले़आङ् के़ल्‍ले़त्‍ने़न्, लाप्‍पाङ् के़न्‍देने़न्‍लो॥”



थिम्‍हाॽ निःप्‍मा के़बोङ्‌बा ये़म्‍हाॽ


९ कल्‍ले़चोगुल्‍ले़ मोसाःल्‍ले़ साम्‌योथिम् इङ्‌जाङ् साप्‍तुआङ् यहवे दाङ्‌बे़ल्‍ले़ कुमाङ्‌हुप् सन्‍दोक् के़बङ्‌बा ले़बिःल्‍ले़ कुधाःक्‍कोबा निङ्‌वाॽफुसाम्‍बाहाॽ नु इस्राइलबा के़रे़क् लाम्‍लोबाहाॽ पिरुसि॥
 १० खे़ब्‍याङ् मोसाःल्‍ले़ खे़ङ्‌हाॽ अक्‍तङ्‌बा इङ्‌जाङ् पिरुसि, “तङ्‌बे नुसि थक्‍माबा कुनुप्‍मो सिङ्‌नात्‍हाॽ ले़प्‍मा पिमासि तङ्‌बेओ, तक्‍तक्‌वा हिम् याःक्‍मा तङ्‌नाम्‍मो,
 ११ खुने़ॽ सेगुबादे़न्‍नो यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुदगि के़रे़क् इस्राइलिहाॽ ओसेःन्‍धाक्‍सिङ्‌से़ मे़दाःल्‍ले़ के़रे़क् इस्राइलिहाॽरे़ खुनिॽ तगि खुन्‍छिॽ मे़घे़प्‍सुर खिनिॽ कन् साम्‌योथिम् इङ्‌जाङ्‌ङिन् निरे़म्‍मे़ॽ॥
 १२ ये़म्‍बित्‍छा नु मे़न्‍छुमा, हिन्‍जाॽबित्‍छाॽ नु खिनिॽ ये़क्‌यक्‍को के़वाॽबा वेॽ लाजेॽबाहाॽ के़रे़क् सुप्‍से़म्‍सिम्‍मे़ॽ, हे़क्‍क्‍याङ् खे़ङ्‌हाॽरे़ मे़घे़प्‍सुआङ् यहवे दाङ्‌बा खिनिॽ निङ्‌वाॽफुमाङ्‌ङिन् किप्‍मा नु कन् साम्‌योथिम् इङ्‌जाङ्‌ङोबा के़रे़क् पाःन्‍जाःक्‍हाॽ सिङ्‌सिङ् ये़क्‌ये़क्‍काङ् इःप्‍मा नाःप्‍मा मे़हुॽसिङ्‌ल॥
 १३ यर्दन नाधाःम्‍बि खिनिॽ युक् चोःक्‍से़ पेःक्‍मा के़इःत्‍तुम्‍बा लाजेॽओ के़युङिर थारिक् कन् साम्‌योथिम् इङ्‌जाङ्‌ङिन् कुसिङ् मे़न्‍निःप्‍मनाबा खे़ङ्‌हाॽरे़ खुन्‍छिॽ ये़म्‍बित्‍छा मे़न्‍छुमा साहाॽरे़आङ् मे़घे़प्‍सुआङ् यहवे दाङ्‌बा खिनिॽ निङ्‌वाॽफुमाङ्‌ङिन् किप्‍मा हुॽसिङ्‌मा के़बोङ्‌बा वाॽरो॥”



यहवे दाङ्‌बे़ल्‍ले़ मोसान् पिरुबा कुनुप्‍मा इङ्‌जाङ्


१४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “ओमे़त्‍ते़ॽ, खे़ने़ॽ के़सिमा ये़न्‍निन् निःत्‍ताङ् त्‍ये़घे़रे़॥ कल्‍ले़चोगुल्‍ले़ यहोसुःन् उःत्‍ते़ॽ, हे़क्‍क्‍याङ् तुम्‍मादे़न् साःङ्‌गाहिम्‍मो खिनिॽ त्‍ये़म्‍मे़ॽ॥ खे़प्‍मो खुने़ॽ चोःक्‍मा के़बोङ्‌बा याःम्‍बक्‍हाॽ आङ्‌गाॽ हुक्‍सुप्‍तुङ्‌ॽ॥” खे़ब्‍याङ् मोसान् नु यहोसुःन् तुम्‍मादे़न् साःङ्‌गाहिम्‍मो त्‍ये़सि॥
 १५ हे़क्‍क्‍याङ् यहवे दाङ्‌बे़न् साःङ्‌गाहिम्‍मो लत्‍छा खाॽमित् सित्‍लाङ्‌ङो ओसेःन्‍धाङ् पोःक्‍खे़, खम्‍भ्‍याङ् खे़न् साःङ्‌गाहिम्‍मो लाःप्‍मादे़न्‍निल्‍ले़ कुसम्‍धाङ् फन्‍छिङ्॥


१६ हे़क्‍क्‍याङ् यहवे दाङ्‌बे़ल्‍ले़ मोसान् मे़त्‍तु, “खे़ने़ॽ के़म्‍बा के़धाःक्‍थे़बाहाॽ कुइसिःक् खे़ने़ॽ सिमा के़जोःक्॥ खे़ने़ॽ के़सिआङ् एगाङ् खे़ङ्‌हाॽ मे़लाःप्‍पा लाजेॽओ मे़गे़त्‍ताङ् कन् मनाहाॽरे़ हाराए वेॽ लाजेॽबा माङ्‌हाॽ ले़प्‍माङ् मे़लात् हे़क्‍क्‍याङ् याम्‍साम्‍मो याम्‍बोःप्‍मा याःम्‍बक् मे़जोगुॽ॥ आङ्‌गाॽ मे़ले़त्‍ताआङ् खे़ङ्‌हाॽनु चोगुङ्‌बा माङ्‌हुप्‍पिन् खे़ङ्‌हाॽरे़ मे़भेःन्‍दुॽ॥
 १७ खे़ल्‍ले़ याःन्‍दिक् आङ्‌गाॽ आसाक्‍के़न्‍निन् खे़ङ्‌हाॽरे़ खुन्‍छिॽ सम्‍धाङ् चुक् हे़क्‍क्‍याङ् आङ्‌गाॽ खे़ङ्‌हाॽ लाप्‍फेसुङ्‌सिङ्‌ॽ, खम्‍भ्‍याङ् आङ्‌गाॽ आनारान् खे़ङ्‌हाॽलाम् चिक्‍खुङ्‌ङाङ् खे़ङ्‌हाॽ खाप्‍पुथ्‍यःङ् मे़मे़क्॥ यरिक् तुक्‍खे लाक्‍खेहाॽ नु के़साक्‍पा पाःन्‍हाॽ खे़ङ्‌हाॽरे़ खुन्‍छिॽ सम्‍धाङ् इदारो॥ खे़ब्‍याङ् खे़ल्‍ले़ याःन्‍दिक् खे़ङ्‌हाॽरे़ अक्‍खे मे़बाःत्‍तुॽ, ‘आनिॽ निङ्‌वाॽफुमाङ्‌ङिन् आनिॽ लुम्‍मो होःप्‍पाल्‍ले़ चोगुल्‍ले़ए आनिॽ सम्‍धाङ् अक्‍तङ्‌बा के़साक्‍पा तुक्‍खे लाक्‍खेहाॽ त्‍ये़बाग मे़ःम्‍बि?’
 १८ वेॽ माङ्‌हाॽ ले़प्‍माङ् मे़लाःत्‍ताङ् खे़ङ्‌हाॽरे़ मे़जोगुबा के़रे़क् फे़न्‌याःम्‍बक्‍किल्‍ले़ चोगुल्‍ले़ खे़ल्‍ले़ याःन्‍दिक् आङ्‌गाॽ से़क्‍खासाङ् आनारान् चिक्‍खुङ्‌ॽ॥


१९ “कल्‍ले़चोगुल्‍ले़ आल्‍ल खिनिॽ आप्‍फेक् लागि कन् से़वासाम्‍लोन् साप्‍ते़म्‍मे़ॽआङ् इस्राइलिहाॽ हुॽरे़म्‍सिम्‍मे़ॽ हे़क्‍क्‍याङ् खे़ङ्‌हाॽ साम्‍लोमा पाङ्‌घे़म्‍सिम्‍मे़ॽ॥ खे़ङ्‌हाॽरे़ खुन्‍छिॽ तक्‍ले़ङ्‌वाओ कन् साम्‍लोन् आङ्‌गाॽ आलागि लत्‍छा तोःन्‍दि पोङ्‌ल॥
 २० कन्‍हाॽरे़ खुन्‍छिॽ पाधे़बाहाॽ आङ्‌गाॽ माङ्‌हे़क् चोगुङ्‌सिङ्‌ङाङ् पिमासि माङ्‌हुप् चोगुङ्‌बा पित्‍नु नु सक्‌वाघु के़गुङ्‌बा लाजेॽओ आङ्‌गाॽ खे़ङ्‌हाॽ के़त्‍तुङ्‌सिङ्‌ङाङ् एगाङ्, खे़ङ्‌हाॽरे़ मे़ज मे़धुङुॽ हे़क्‍क्‍याङ् वेॽ माङ्‌हाॽ ले़प्‍माङ् मे़लाःत्‍ताङ् कन्‍हाॽ से़वा मे़मे़त्‍तुसिॽ, हे़क्‍क्‍याङ् आङ्‌गाॽ मे़नाॽआयाङ् आङ्‌गाॽ चोगुङ्‌बा माङ्‌हुप्‍पिन् मे़भेःन्‍दुॽ॥
 २१ यरिक् तुक्‍खे लाक्‍खे नु के़साक्‍पा पाःन्‍हाॽ खे़ङ्‌हाॽरे़ खुन्‍छिॽ सम्‍धाङ् ताआङ् एगाङ् कन् से़वासाम्‍लोन् खे़ङ्‌हाॽरे़ खुन्‍छिॽ तक्‍ले़ङ्‌वाओ तोःन्‍दि कुसिङ् पोःङ्‌ॽ, थेआङ्‌भे़ल्‍ले़ खे़न् खे़ङ्‌हाॽरे़ खुन्‍छिॽ मुॽइदाङ्‌साहाॽरे़ आभे़ल्‍ले़आङ् निङ्‌वाॽ मे़म्‍भेःत्‍छुन्‌ॽ॥ आङ्‌गाॽ खे़ङ्‌हाॽ पिनिङ् मे़त्‍तुङ्‌सिङ्‌बा लाजेॽओ के़प्‍मासिनुःल्‍ले़ तगिए आङ्‌गाॽ खे़ङ्‌हाॽरे़ खुन्‍छिॽ निङ्‌वाॽओ मे़इःत्‍तुबाःन् कुसिङ् निःत्‍तुङ् सुरुङ्‌ङाङ् वाॽ॥”


२२ खे़ब्‍याङ् मोसाःल्‍ले़ हाबा खे़न् ये़न्‍नो कन् से़वासाम्‍लोन् साप्‍तुआङ् इस्राइलिहाॽ हुॽरुसि॥


२३ यहवे दाङ्‌बे़ल्‍ले़ नुनरे़ कुस्‍सा यहोसुःन् कन् इङ्‌जाङ्‌ङिन् पिरु, “के़धुम्‍बा नु हाङ्‌हाङ् के़लॽबा पोःक्‍खे़ॽ! थेआङ्‌भे़ल्‍ले़ आङ्‌गाॽ पिनिङ् मे़त्‍तुङ्‌सिङ्‌ङाङ् माङ्‌हे़क् चोगुङ्‌ङाङ् माङ्‌हुप् चोगुङ्‌बा लाजेॽओ खे़ने़ॽए इस्राइलिहाॽ के़गे़त्‍तुसिॽ, हे़क्‍क्‍याङ् आङ्‌गाॽ आप्‍फेक् खे़ने़ॽनु वाॽआ॥”


२४ मोसाःल्‍ले़ कन् साम्‌योथिम् इङ्‌जाङ्‌ङोबा पाःन्‍जाःक्‍हाॽ कुहेःक्‍सिङ्‌माआङ्‌धो कुनुप्‍मा थारिक् साप्‍तु सुरुआङ् एगाङ्
 २५ यहवे दाङ्‌बे़ल्‍ले़ कुमाङ्‌हुप् सन्‍दोक् के़बङ्‌बा ले़बिःल्‍ले़ कुमुॽइदाङ्‌साहाॽरे़ कन् इङ्‌जाङ्‌ङिन् पिरुसि,
 २६ “साम्‌योथिम् इङ्‌जाङ्‌ङोबा कन् साप्‍पन्‍निन् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमाङ्‌हुप् सन्‍दोःक्‍किल्‍ले़ कुबेसाङ् ने़स्‍से़म्‍मे़ॽ, हे़क्‍क्‍याङ् खिनिॽ तक्‍ले़ङ्‌वाओ के़निबा तोःन्‍दि कुसिङ् खे़प्‍मो ने़र॥
 २७ थेआङ्‌भे़ल्‍ले़ आङ्‌गाॽ खिनिॽ पिफ्‍युङ् के़जोगिबान् नु खिनिॽ पान् मे़ङ्‌घे़म्‍मान् कुसिङ् निःत्‍तुङ्‌ॽ॥ आइन् आङ्‌गाॽ हिङ्‌ङाआङ् वाॽआरए आङ्‌गाॽ खिनिॽनु वाॽआरए यहवे दाङ्‌बे़ल्‍ले़ कुदक्‍ले़ङ्‌वाओ खिनिॽ के़बोगिआङ् के़वयिने़भग्र, आङ्‌गाॽ सिआ खे़त्‍ताआङ् एगाङ्‌ग छे़न्‍ना साॽरिक् पिफ्‍युङ् के़जोगिॽ!
 २८ खिनिॽ थाःक्‍को के़रे़क् लाम्‍लोबाहाॽ नु खिनिॽ के़रे़क् युक्‍साबाहाॽ आङ्‌गाॽओ फुक्‍खे़म्‍सिम्‍मे़ॽ, हे़क्‍क्‍याङ् आङ्‌गाॽ कन् पाःन्‍जाःक्‍हाॽ खिनिॽ मे़त्‍निङ्‌ॽ, खम्‍भ्‍याङ् खे़ङ्‌हाॽरे़ खुन्‍छिॽ तक्‍ले़ङ्‌वाओ ताङ्‌साङ्‌बान् नु खाम्‍बेःक्‍मान् के़निबा तोःन्‍दि ये़प्‍सुङ्‌सिङ्‌ॽ॥
 २९ आङ्‌गाॽ सिआआङ् एगाङ् खिनिॽ से़क्‍खासाङ् साॽरिक् फे़त्‍के़लारिॽ हे़क्‍क्‍याङ् आङ्‌गाॽ पिनिङ्‌बा इङ्‌जाङ्‌हाॽलाम् लाःत्‍लाःत् के़बोःक्‍खिॽ फाॽआङ् आङ्‌गाॽ कुसिङ् निःत्‍तुङ्‌ॽ॥ यहवे दाङ्‌बे़ल्‍ले़ कुनिमो खिनिॽ फे़न्‌याःम्‍बक् के़जोगुम्‍बा नु खिनिॽ हुक्‍किल्‍ले़ के़जोगुम्‍बा पाःन्‍निल्‍ले़ खुने़ॽ कुसिक् के़भोःक्‍खुम्‍बाल्‍ले़ चोगुल्‍ले़ के़दाबा ये़न्‍हाॽओ खिनिॽ ये़त्‍तुक्‍खे के़दुमुम्‍लो॥”



मोसाःल्‍ले़ कुसाम्‍लो


३० हे़क्‍क्‍याङ् मोसाःल्‍ले़ कन् से़वासाम्‍लोओबा पाःन्‍छेःक्‌वाहाॽ कुहेःक्‍सिङ्‌माआङ्‌धो कुनुप्‍मा थारिक् इस्राइलबा के़रे़क् सङ्‌जुम्‍भोःल्‍ले़ मे़घे़प्‍सुर याःन्‍दुसिरो॥


 






३२
 १ ताङ्‌साङ्‌बे, खे़प्‍से़ॽओ,


हे़क्‍क्‍याङ् आङ्‌गाॽ पाःत्‍तारो!


इक्‍सादिङ् खाम्‍बेःक्‍के,


आङ्‌गाॽ पाःत्‍तुङ्‌बा पाःन्‍जाःक्‍हाॽ खे़प्‍से़ॽओ॥


२ आङ्‌गाॽ आनिसाम्‍मिन् वहित् हे़क्‍के थाररो,


आङ्‌गाॽ आबाःन्‍जाःक्‍हाॽ सेःक्‌वा कुइसिःक् चुक्‍लरो,


कुनःक् यान् सम्‍धाङ् वहिःम्‍बो हे़क्‍के थाररो,


सिङ्‌लिङ् सम्‍धाङ् ते़त्‍ते़त् के़लॽबा च्‍वाःत् हे़क्‍के लॽररो॥


३ आङ्‌गाॽ यहवे दाङ्‌बे़ल्‍ले़ कुमिङ्‌ङिन् उवा चोगुङ्‌लो,


निङ्‌वाॽफुमाङ्‌ङिन् साॽरिक् पयम् यम्‍बा चोक्‍लो!


४ खुने़ॽग इःम्‍सिङ्‌मादे़न् याक्‍पेॽरो,


खुने़ॽ कुयाःम्‍बक्‍हाॽ कुलिङ्‌दो के़गे़प्‍पा चोक्‍लो,


हे़क्‍क्‍याङ् खुने़ॽ के़रे़क् कुलाम्‍हाॽ कुदोःप्‍मा चोक्‍लो॥


खुने़ॽग पान् मे़म्‍भेःम्‍मनाबा नसाःन्‍साबा निङ्‌वाॽफुमाङ्‌लो


कुदोःप्‍मा खासेन् के़लोःम्‍बा नु से़क्‍खाबा चोक्‍लो॥


 

५ खे़ङ्‌हाॽरे़ खुने़ॽनु फे़न्‌याःम्‍बक् मे़जोगुरो,


कङ्‌ग सिरिङ्‌ममा पाःन्‍लो


आल्‍लआङ्‌धो खे़ङ्‌हाॽ खुने़ॽ कुमनासि मे़ःन्‍छिरो,


खे़ङ्‌हाॽग इङ्‌ले़क् के़जोःक्‍पा नु


कुदोःप्‍मा लाम् मे़न्‍नाःप्‍मनाबा थाःक्‍सिरो॥


६ थे अक्‍खेलॽरिक्‍के यहवे दाङ्‌बे़न् खिनिॽ के़जे़क्‍खुम्‍बि?


अदङ् नु सिक्‍कुम् निङ्‌वाॽ के़होःप्‍पा मनासे,


खिनिॽ चइःत् के़ने़बा नु के़जोःक्‍पा


खुने़ॽए खिनिॽ पानुदिङ् पा,


खिनिॽ लत्‍छा सुवाङ् के़जोःक्‍पा खुने़ॽए मेःन्‍नाङ्‌बि?


७ उन्‍छोःन् उन्‍छोःन्‍बा ये़न्‍हाॽ निङ्‌वाॽ इःत्‍ते़म्‍मे़ॽओ,


उनाहुरि तगिबा थाःक्‍हाॽरे़ खुन्‍छिॽ याःम्‍बेओ


खिनिॽ निङ्‌वाॽसुम् लॽरे़म्‍मे़ॽओ॥


खिनिॽ पाहाॽ सेःन्‍दोसे़म्‍सिम्‍मे़ॽओ,


हे़क्‍क्‍याङ् खे़ङ्‌हाॽरे़ के़म्‍मे़त्‍तिरो,


खिनिॽ काप्‍पो तुम्‍साहाॽ से़ःन्‍लाप्‍ताम्‍सिम्‍मे़ॽओ,


खे़ब्‍याङ् खे़ङ्‌हाॽरे़ खिनिॽ के़म्‍जे़क्‍तिरो॥


८ आल्‍ल के़रे़क्‍नुःल्‍ले़ यम्‍बा निङ्‌वाॽफुमाङ्‌ङिल्‍ले़,


मे़न्‍छाम् सुवाङ्‌हाॽ लाजेॽसिङ्‌बुङ् पिरुसिरो,


हे़क्‍केलॽरिक् खुने़ॽ के़रे़क् मे़न्‍छाम् याप्‍मिहाॽ से़न्‍दुसिरो,


खे़ब्‍याङ् इस्राइलि मुॽइदाङ्‌हाॽरे़ खुन्‍छिॽ खानिःत् कुइसिःक्


मे़न्‍छाम् सुवाङ्‌हाॽरे़ खुनिॽ इःन्‍दोहाॽ ने़स्‍सु पिरुसिरो॥


 

९ थेआङ्‌भे़ल्‍ले़ इस्राइलिहाॽग


यहवे दाङ्‌बे़ल्‍ले़ कुमनासिरो,


याकुबे़न् खुने़ॽ आप्‍फेक् कुयाङ्‌सा कुन्‍धेरो॥


१० मुरे़ःक् खारे़ःक्‍पा थेआङ् के़होःप्‍पा ये़ःङ्‌घादे़न्‍नो,


सुरित् के़जङ् के़हुःक्‍पा थेआङ् के़होःप्‍पादे़न्‍नो


इक्‍लाःल्‍ले़ लोःक्‍खुबादे़न्‍नो खुने़ॽ खे़ङ्‌हाॽ खोसुसिरो॥


खुने़ॽ खे़ङ्‌हाॽ ताङ्‌से़ःप्‍तुसिरो


हे़क्‍क्‍याङ् खुने़ॽ खे़ङ्‌हाॽ ओमे़त्‍तुसिरो,


खुने़ॽ खे़ङ्‌हाॽ कुमिक्‍हाङ्‌मा हे़क्‍के कम्‍ब्राङ् मे़त्‍तुसिरो॥


११ कुहाप्‍पिन् के़मुम्‍बाआङ् कुस्‍साहाॽ सम्‍धाङ्


सुरित् केजङ्‌ङो के़बे़बाआङ् के़वाॽबा,


कुलाप्‍पिन् हप्‍फे़ के़मे़प्‍पाआङ् कुस्‍साहाॽ के़धेःक्‍पा


हे़क्‍क्‍याङ् कुलाप्‍हाॽ सम्‍धाङ् कुस्‍सा के़बङ्‌बा कक्‍कफिःक्‍मा हे़क्‍के,


१२ यहवे दाङ्‌बे़ल्‍ले़ एःक् खे़ङ्‌हाॽ लाम्‍लोसुसिरो,


खुने़ॽनु वेॽ लाजेॽबा आत्‍तिन् माङ्‌ङिन्‍नाङ् होःप्‍ते़रो॥


 

१३ खुने़ॽ खे़ङ्‌हाॽ चन्‍जम्‍बादे़न्‍हाॽ लिङ्‌बाङ्‌घुसिरो


हे़क्‍क्‍याङ् इक्‍ताप्‍हाॽओबा कुजाहाॽ चाःत्‍तुसिरो,


खुने़ॽ खे़ङ्‌हाॽ याक्‍पेॽओबा माङ्‌वा सक्‌वाघु नु


याक्‍ख्रे़ःक्‍कोबा चैतुन निःङ्‌गेॽ चाःत्‍तुसिरो॥


१४ खुने़ॽ खे़ङ्‌हाॽ पित्‍थक्‍साहाॽलाम् नुदाक्‌वा


हे़क्‍क्‍याङ् के़मे़ॽबा मे़ल्‍लुक्‍साःत्‍हाॽनु सोसोरिक्


थक्‍सा लुप्‍हाॽलाम् पित्‍नु थुङ्‌घुसिरो॥


खुने़ॽ खे़ङ्‌हाॽ साॽरिक् नुबा मासिहाॽनु सोसोरिक्


मे़ःन्‍दाहाॽ नु बासानबा नुबा थुःम्‍बाहाॽ पिरुसिरो॥


चे़ल्‍ले़क्‍सेल्‍ले़ कुवालाम् चोःक्‍मनाबा


चाॽरिक् कुजागे़नुॽबा चे़ल्‍ले़क्‍सेॽ सेजङ्‌वान् के़धुङुम्‍लो॥


 

१५ कर यसुरुनa मे़ॽरुआङ् लाङ्‌गे़धिक्‍पा पोःक्‍खे़रो,


नुरिक् चामा मे़घोसुआङ् मनाहाॽ चाप्‍मे़ॽ मे़ॽरुसिरो


हे़क्‍क्‍याङ् वरे़ङ्‌ले़ङ्‌बा मे़बोःक्‍खे़बारो॥


खे़ब्‍याङ् खे़ङ्‌हाॽरे़ खुनिॽ नावागे़न् चइःत् के़जोःक्‍पा


आबाङे खुन्‍छिॽ निङ्‌वाॽफुमाङ्‌ङिन् मे़ले़रु मे़देसुरो,


हे़क्‍क्‍याङ् खे़ङ्‌हाॽरे़ खुन्‍छिॽ से़न्‍लप्‍दाङ्‌बा


याक्‍पेॽइन् हने़ मे़न्‍जोबा मे़मे़त्‍तुरो॥


१६ खे़ङ्‌हाॽरे़ खुन्‍छिॽ वेॽ माङ्‌हाॽरे़ मे़जोगुल्‍ले़


खुने़ॽ कुना के़हे़म्‍बा पोःक्‍खे़र मे़याःन्‍दुरो,


हे़क्‍क्‍याङ् सिक्‍के़ले़ःङ्‌बा खुन्‍छिॽ नावाइत्‍लाहाॽरे़ चोगुल्‍ले़


खुने़ॽ साॽरिक् कुसाक्‍के़न् पोगे़र मे़जोगुरो॥


१७ खे़ङ्‌हाॽरे़ खुन्‍छिॽ पाधे़बाहाॽरे़ से़वा मे़म्‍मे़त्‍ते के़वाॽबा माङ्‌हाॽ,


आल्‍लो खारक् के़गे़प्‍पा के़दाबा माङ्‌हाॽ,


खे़ङ्‌हाॽरे़ खुन्‍छिॽ कुसिङ् मे़न्‍निःत्‍तुन्‍छिन्‍बा माङ्‌हाॽ,


निङ्‌वाॽफुमाङ् मेःन्‍बा फे़न्‍साम्‍हाॽरे़ लागि


खे़ङ्‌हाॽरे़ सिदुङ्‌जभा मे़दोन्‍दुरो॥


१८ खिनिॽ सागे़वाःम्‍बा याक्‍पेॽइन् के़ले़रुम्‍लो,


खिनिॽ के़गप्‍पा निङ्‌वाॽफुमाङ्‌ङिन् निङ्‌वाॽ के़भेःत्‍छुम्‍लो॥


 

१९ खे़न् निसुआङ् यहवे दाङ्‌बे़ल्‍ले़ खिनिॽ के़नाॽरिरो,


थेआङ्‌भे़ल्‍ले़ खुने़ॽ कुस्‍साहाॽरे़ मे़जोगुल्‍ले़


खुने़ॽ कुसाक्‍के़न्‍निल्‍ले़ हाङ्‌गे़न् सिक्‍चा लोरे़रो॥


२० खे़ब्‍याङ् खुने़ॽ अक्‍खे पाःत्‍तुरो,


“आङ्‌गाॽ खे़ङ्‌हाॽ लाप्‍फुसुङ्‌सिङ्‌लो,


हे़क्‍क्‍याङ् खे़ङ्‌हाॽ थे़मा मे़बोङ्‌बि, ओमे़त्‍तुङ् साॽरुङ्‌लो॥


थेआङ्‌भे़ल्‍ले़ खे़ङ्‌हाॽग फे़त्‍के़लाॽबा थाःक्‍सिरो,


इङ्‌आले़क्‍ले़क्‍पा थिन्‍दाङ् सायोबोरासिरो॥


२१ खे़न् माङ् मे़ःन्‍बाल्‍ले़ चोगुल्‍ले़


खे़ङ्‌हाॽरे़ कुनागे़हे़म्‍बा मे़जोगाङ्‌लो,


खे़ङ्‌हाॽरे़ खुन्‍छिॽ हने़बा नावाइत्‍लाहाॽरे़ चोगुल्‍ले़


खे़ङ्‌हाॽरे़ आङ्‌गाॽ आसिक् मे़भोःक्‍खुरो॥


लत्‍छा सुवाङ्‌ङे के़होःप्‍पा मनाहाॽलाम्


आङ्‌गाॽ खे़ङ्‌हाॽ कुना के़हे़म्‍बा चोगुङ्‌सिङ्‌लो,


खासिङ् मे़न्‍निःप्‍मनाबा लत्‍छा सुवाङ्‌लाम्


आङ्‌गाॽ खे़ङ्‌हाॽरे़ खुन्‍छिॽ साक्‍के़न् फोःक्‍खुङ्‌लो॥


२२ थेआङ्‌भे़ल्‍ले़ आसाक्‍के़न्‍निल्‍ले़ मिधुङ् मिराःक् पोगे़रो,


खे़ल्‍ले़ सिगाङ् मु सिमे़ल्‍ले़ हाङ्‌जुम्‍मिन् मिधिक्‍खुरो॥


खे़ल्‍ले़ इक्‍सादिङ् खाम्‍बेःक्‍मान् नु


खे़प्‍मोबा कुजान् खाप्‍पुथ्‍यःङ् चोगुरो,


खम्‍भ्‍याङ् कोःक्‍मा युक्‍नाहाॽओ


के़रे़क् मिधुङ्‌दिङ् मिराःक् के़ःत्‍तुरो॥


२३ खे़ङ्‌हाॽरे़ खुन्‍छिॽ सम्‍धाङ् तुक्‍खे लाक्‍खे तारुङ्‌लो,


आङ्‌गाॽ आदोःङ्‌हाॽरे़ खे़ङ्‌हाॽ आबुङ्‌सिङ्‌लो॥


२४ आङ्‌गाॽ खे़ङ्‌हाॽरे़ खुन्‍छिॽ तक्‍ले़ङ्‌वाओ


आमे़ङ्‌मे़ङ्‌बा साक्‌वाःन्, मिआदिक्‍तिक्‍पा यङ्‌दुङ्‌बा


हे़क्‍क्‍याङ् आसिसिबा तुक्‍माहाॽ पाङ्‌घुङ् तासुङ्‌लो॥


खे़ङ्‌हाॽरे़ खुन्‍छिॽ तक्‍ले़ङ्‌वाओ


ताम्‍भुङ् थक्‍साहाॽरे़ खुन्‍छिॽ केःङ्‌हाॽ नु


खाम्‍बाङ्‌ङो के़उःङ्‌सिङ्‌बा के़आःप्‍पा कुनिङ् के़याक्‍पा


असेःक्‍हाॽ पाङ्‌घुङ् तासुङ्‌सिङ्‌लो॥


२५ माराम्‍हाॽओ ताभेःल्‍ले़ खे़ङ्‌हाॽ लिगुक् मे़क्‍खुङ्‌सिङ्‌लो,


खे़ङ्‌हाॽरे़ खुन्‍छिॽ हिम्‍हाॽ किमा यङ्‌मा इसेःङ् पोःड्‌लो॥


नालिगे़न् थाङ्‌बे़न् सिसागे़न् मे़न्‍छ्‌या सोसोरिक्,


नुगे़धुङ्‌बा आम्‍ब्रे़ःङ्‌वा अङे़ःक्‌वा नु


कुधे़गेक् के़भुप्‍पा काप्‍पो तुम्‍साहाॽआङ् मे़मे़क्‍लो॥


२६ खे़ङ्‌हाॽ निङ्‌वाॽसुम्‍मोआङ् मे़न्‍दाने़न्‍ल हाम्‍ब्रे़क्,


खे़ङ्‌हाॽ खाप्‍पुथ्‍यःङ् वरे़ङ्‌ले़ङ् मे़क्‍खुङ्‌सिङ्‌बा वये़रो॥


२७ कर निङ्‌मिहाॽरे़ कुनामे़न्‍छाॽ मे़बाःत्‍तुबा आसिराॽ मे़धाङे़ल्‍लो,


निङ्‌मिहाॽरे़ कुसिङ् मे़न्‍निःत्‍तुन्‍नाङ् अक्‍खे मे़बाःत्‍तुबिलारो,


‘आनिॽ हुक्‍किल्‍ले़ आनाःन्‍दुम्‍सिम्‍लो,


यहवे दाङ्‌बे़ल्‍ले़ कन्‍हाॽ के़रे़क् चोगुबा मे़ःन्‍लो॥’”


 

२८ इस्राइले़न् खासिङ् मे़न्‍निःप्‍मनाबा सुवाङ्‌लो,


हे़क्‍क्‍याङ् खे़ङ्‌हाॽरे़ थेआङ् से़म्‍मा मे़न्‍छक्‍तुन्‍लो॥


२९ खे़ङ्‌हाॽ सिक्‍कुम्‍साबा मे़बोःक्‍खे़आङ्


कन् पाःन्‍निन् कुसिङ् मे़निःत्‍तुबा हे़क्‍केःल्‍ले़ग,


हे़क्‍क्‍याङ् खे़ङ्‌हाॽरे़ खुन्‍छिॽ मे़क्‍मे़न्


आक्‍खे पोङ् फाॽआङ् मे़निसुबा हे़क्‍केःल्‍ले़ग!


३० खे़ङ्‌हाॽरे़ खुन्‍छिॽ याक्‍पेःल्‍ले़ मे़सङ्‌घुसिन्‍बा वये़ल्‍ले़ग,


यहवे दाङ्‌बे़ल्‍ले़ खे़ङ्‌हाॽ लाप्‍फुमा मे़सुरुसिन्‍बा वये़ल्‍ले़ग,


आक्‍खेलॽरिक् थिक्‍पारे़ हे़न्‍छिङ्‌धिक् नाःप्‍मा सुक्‍तुसिबा वये़बे?


इग्र ने़त्‍छिरे़ थिबोङ् हे़न्‍छिङ् नाःप्‍मा सुक्‍ते़सुबे?


३१ कर इस्राइलबा याक्‍पेन् आनिॽ


निङ्‌मिहाॽरे़ खुन्‍छिॽ याक्‍पेॽ हे़क्‍तङ्‌बा मे़ःन्‍लो,


आनिॽ निङ्‌मिहाॽ आप्‍फेक्‍के कन् पाःन्‍नो मे़दे़न्‍लो॥


३२ खे़ङ्‌हाॽरे़ खुन्‍छिॽ चे़ल्‍ले़क्‍सेॽ इवाःत्‍तिन्


सदोमबा चे़ल्‍ले़क्‍सेॽ इवाःत्‍तोलाम्


हे़क्‍क्‍याङ् गमोराबा इक्‍ताप्‍हाॽओलाम् त्‍ये़बारो॥


खे़ङ्‌हाॽरे़ खुन्‍छिॽ चे़ल्‍ले़क्‍सेॽइन् निङ् के़याक्‍पा चोक्‍लो


खे़ब्‍याङ् खे़ङ्‌हाॽरे़ खुन्‍छिॽ चे़ल्‍ले़क्‍सेॽइल्‍ले़


कुबजाहाॽ साक्‍खिःक् के़घिःक्‍पा चोक्‍लो॥


३३ खे़ङ्‌हाॽरे़ खुन्‍छिॽ चे़ल्‍ले़क्‍सेॽ थिःन्,


असेःक्‍हाॽरे़ खुन्‍छिॽ निङ्‌लो


याङ्‌हःक्‍किल्‍ले़ के़आःप्‍पा कुनिङ्‌लो॥


 

३४ यहवे दाङ्‌बे़ल्‍ले़ अक्‍खे पाःत्‍तुरो,


“थे कन् आङ्‌गाॽ याङ्‌घोःत्‍तुङ् युक्‍खुङ्‌बा होःप्‍पि,


हे़क्‍क्‍याङ् चाधाःङ्‌ङो एःप्‍साप् एःप्‍तुङ्‌बा होःप्‍पि?


३५ कुले़क्‌वा नुःक्‍माग आङ्‌गाॽ आयाःम्‍बक्‍लो,


आङ्‌गाॽए कुले़क्‌वा हुङुङ्‌लो॥


के़लाॽबा ये़म्‍मो खे़ङ्‌हाॽरे़ खुन्‍छिॽ लाङ्‌ङिन् ले़ःङ्‌लो,


खे़ङ्‌हाॽरे़ खुन्‍छिॽ मे़क्‍मा ये़न्‍निन् निःत्‍ताङ् के़रे़आङ् वाॽरो॥


खे़ङ्‌हाॽ खाप्‍पुथ्‍यःङ् मे़बोङ्‌ल मे़बत्‍लो॥”


 

३६ आल्‍ल यहवे दाङ्‌बे़ल्‍ले़ खे़ङ्‌हाॽ मे़न्‍धुम्‍मनाबा मे़बोङ्‌बा नु


खुन्‍छिॽ इघेःङ्‌ङोलाम् मे़ल्‍ले़रुसिन्‍बा खुने़ॽ निसुरो॥


खे़ब्‍याङ् खुन्‍छिॽ ले़प्‍माङ् खासे़न् लोःन्‍दु पिरुसिरो,


खम्‍भ्‍याङ् खुने़ॽ कुसे़वारोबाहाॽ लुङ्‌माॽ तुक्‍तुसिरो॥


३७ खे़ब्‍याङ् खुने़ॽ अक्‍खेलॽरिक् सेःन्‍दोसुसिरो,


“खे़ङ्‌हाॽरे़ खुन्‍छिॽ इःम्‍सिङ्‌मादे़न् याक्‍पेॽ,


खुन्‍छिॽ माङ्‌हाॽ आत्‍ति मे़वाॽबे?


३८ कन् माङ्‌हाॽरे़ग खे़ङ्‌हाॽरे़ खुन्‍छिॽ सिदुङ्‌जभाःल्‍ले़


कुसोःत्‍तिन् मे़जआङ् वये़रो,


हे़क्‍क्‍याङ् खे़ङ्‌हाॽरे़ खुन्‍छिॽ चे़ल्‍ले़क्‍सेॽ थि


सिदुङ्‌जभान् मे़धुङुआङ् वये़रो॥


कन्‍हाॽ मे़बोःक्‍काङ् खिनिॽ के़म्‍भाॽरिररो!


कन्‍हाॽरे़ खिनिॽ युङ्‌मादे़न् के़म्‍बिरिररो!


३९ आल्‍ल ओमे़त्‍ते़म्‍मे़ॽ, आङ्‌गाॽग खुने़ॽएआरो,


आङ्‌गाॽनुःल्‍ले़ वेॽ हाःत्‍ताङ् माङ् होप्‍लो॥


आङ्‌गाॽए से़रुङ्‌सिङ्‌लो,


हे़क्‍क्‍याङ् आङ्‌गाॽए कुहिङ्‌वे़त् चोगुङ्‌सिङ्‌लो॥


आङ्‌गाॽए खाःन्‍दुङ्‌सिङ्‌लो,


खम्‍भ्‍याङ् आङ्‌गाॽए वेःन्‍दुङ्‌सिङ्‌लो,


हे़क्‍क्‍याङ् आङ्‌गाॽ आहुक्‍कोलाम्


हाःत्‍ले़आङ् से़म्‍मा मे़सुक्‍तुसिन्‍लो॥


४० आल्‍ल आङ्‌गाॽ आहुक्‍किन्


साङ्‌ग्राम्‍पेदाङ् ले़प्‍माङ् फोःक्‍खुङ्‌लो


अक्‍खेलॽरिक् उवा चोगुङ्‌लो–


आङ्‌गाॽ कुहिङ्‌वे़त् वाॽआबा कुइसिःक्


४१ आल्‍ल से़ल्‍ले़ङ् से़ल्‍ले़ङ् के़लॽबा


आङ्‌गाॽ आदाभेन् याराप्‍तुङ्‌लो,


हे़क्‍क्‍याङ् खासे़न् लोःम्‍मो


आङ्‌गाॽ आहुक्‍किल्‍ले़ खे़न् ते़म्‍सुरो,


खे़ब्‍याङ् आङ्‌गाॽ के़अप्‍पाहाॽओ कुले़क्‌वा नुःक्‍तुङ्‌लो,


हे़क्‍क्‍याङ् आङ्‌गाॽ के़नाॽबाहाॽओ कुले़क्‌वा हुङुङ्‌लो॥


४२ आङ्‌गाॽ आदोःङ्‌हाॽ माक्‍खिॽ से़मा पाङ्‌घुङ्‌सिङ्‌लो,


हे़क्‍क्‍याङ् आङ्‌गाॽ के़अप्‍पाहाॽ आदाभेल्‍ले़ से़रुसिरो॥


आङ्‌गाॽनु थङ् के़जोःक्‍पाहाॽ लत्‍छाआङ् मे़ले़रुङ्‌सिङ्‌ङिल्‍लो,


मे़दे़म्‍सु मे़देॽरुसिबा नु के़गाःम्‍बाहाॽआङ् मे़सिरो॥”


 

४३ मे़न्‍छाम् सुवाङ्‌से, खुने़ॽ कुमनाहाॽनु सःत्‍ते़म्‍मे़ॽओ!


थेआङ्‌भे़ल्‍ले़ खुने़ॽ कुसे़वारोबाहाॽरे़


खुन्‍छिॽ माक्‍खिल्‍ले़ कुले़क्‌वा हुङुरो॥


खुने़ॽ कुनिङ्‌मिहाॽओ कुले़क्‌वा नुःक्‍तुरो,


हे़क्‍क्‍याङ् खुने़ॽ कुलाजेॽ नु कुमनाहाॽरे़ लागि


आप्‍तिक्‍लाम्‌ ले़प्‍मि नाःक्‍तु पिरुसिरो॥


 

४४ मोसान् नु नुनरे़ कुस्‍सा यहोसुःन् त्‍ये़सिआङ् कन् से़वासाम्‍लोओबा के़रे़क् पाःन्‍हाॽ मनाहाॽ चे़क्‍ते़छुसिरो॥



मोसाःल्‍ले़ कुनुप्‍मा कुइङ्‌जाङ्‌हाॽ


४५ हे़क्‍केलॽरिक् मोसाःल्‍ले़ के़रे़क् इस्राइलिहाॽ कन् काक् पाःन्‍जाःक्‍हाॽ मे़त्‍तु सुरुसिल्‍ले़,
 ४६ खुने़ॽ योॽरुर पाःत्‍तु, “आङ्‌गाॽ आइन् साॽरिक् निङ्‌वाॽ इःत्‍छिङ्‌ङाआङ् खिनिॽ मे़त्‍निङ्‌बा के़रे़क् पाःन्‍जाःक्‍हाॽ खिनिॽ निङ्‌वाॽओ युक्‍खे़म्‍मे़ॽ, हे़क्‍केलॽरिक् खिनिॽ साहाॽआङ् कन् साम्‌योथिम्‍मोबा के़रे़क् पाःन्‍जाःक्‍हाॽ सिङ्‌सिङ् ये़क्‌ये़क्‍काङ् इःप्‍मा नाःप्‍मारे़ लागि हुॽमा के़सुक्‍तुम्‍सिम्‍ल॥
 ४७ कन् इङ्‌जाङ्‌हाॽ खिनिॽ लागि हने़बा मे़ःन्॥ कन्‍हाॽ खिनिॽ लागि हिङ्‌मा लाम्‍लो॥ कन्‍हाॽलाम्‍बाए यर्दन नाधाःम्‍बि युक् चोःक्‍मारे़ लागि पेःक्‍मा के़जोगिबा लाजेॽओ खिनिॽ कुधाःक् के़जाॽबा के़बोःक्‍खिॽ॥”



मोसारे़ कुसिमा पान्


४८ यहवे दाङ्‌बे़ल्‍ले़ हाबा खे़ल्‍ले़ याःन्‍दिक् मोसान् अक्‍खे मे़त्‍तु,
 ४९ “यरिहो कुबेसाङ्‌बा मोआब लाजेॽओ के़ने़बा अबारिम थे़गु माङ्‌वाहाॽओबा नेबो कोःक्‍माओ थाःङ् थोःक्‍सिङ् पेगे़ॽ, हे़क्‍क्‍याङ् आङ्‌गाॽ इस्राइलिहाॽरे़ खुन्‍छिॽ युक्‍को पिरुङ्‌सिङ्‌ङाङ् ने़बा कनान लाजेन् ओमे़त्‍ते़ॽ॥
 ५० हे़क्‍क्‍याङ् खे़ने़ॽ के़म्‍भुॽ हारुने़न् होर कोःक्‍माओ मासिङ् खे़ब्‍याङ् के़सिबा के़घे़प्‍पा कुगाॽइहाॽओ पे, हे़क्‍केलॽरिक् खे़ने़ॽ के़धोःक्‍सिङ् के़बेःक्‍पा खे़न् कोःक्‍मा फाङ्‌जङ्‌ङो खे़ने़ॽ के़सिरो हे़क्‍क्‍याङ् के़मासिङ्‌बा के़घे़प्‍पा खे़ने़ॽ के़सुधे़बा के़दाक्‍थे़बाहाॽओ तङ्‌सिङ्‌से़ के़बेःक्॥
 ५१ थेआङ्‌भे़ल्‍ले़ खे़न्‍छिॽ ने़प्‍माङ्‌ले़ जिनबा मुरे़ःक् खारे़ःक् थेआङ् के़होःप्‍पादे़न्‍नोबा मेरिबा-कादेसबा च्‍वाःत्‍तो इस्राइलिहाॽरे़ खुन्‍छिॽ लुम्‍मो आङ्‌गाॽनु नसान् के़ले़क्‍खुसि, थेआङ्‌भे़ल्‍ले़ इस्राइलिहाॽरे़ खुन्‍छिॽ लुम्‍मो खे़न्‍छिॽ आङ्‌गाॽ सेसेबा चोःक्‍काबा पाःन्‍निन् ओसेःन्‍धाङ् चोःक्‍मा के़न्‍छुक्‍तुसिन्॥
 ५२ खे़ल्‍ले़ चोगुल्‍ले़ आङ्‌गाॽ इस्राइलिहाॽ पिरुङ्‌सिङ्‌ङाङ् ने़बा खे़न् लाजेन् माःङ्‌घा लाम्‍बारक् के़निसुॽ, कर खे़ने़ॽ खे़प्‍मो पेःक्‍मा के़ङ्‌घोने़न्‍लो॥”


 


a ३२:१५ यसुरुन फाॽइन् इस्राइल 






इस्राइलि थाःक्‍हाॽ मोसाःल्‍ले़ मुॽइसाम् पिरुसि



३३
 १ निङ्‌वाॽफुमाङ्‌ङिल्‍ले़ कुमना मोसाःल्‍ले़ खुने़ॽ कुमासिङ्‌मानुःल्‍ले़ तगि इस्राइलिहाॽ पिरुसिबा हाङ्‌वागे़न् मुॽइसाम्‍मिन् हाबा कन्‍लो–


 

२ “यहवे दाङ्‌बे़न् सिनै कोःक्‍मालाम् ये़रो,


हे़क्‍क्‍याङ् सेइर थे़गुलाम् खे़ङ्‌हाॽरे़ खुन्‍छिॽ सम्‍धाङ्


नाम् कुइसिःक् के़रे़ थाङे़रो॥


खुने़ॽ पारान कोःक्‍मा फाङ्‌जङ्‌लाम् ओःत्‍ते़रो


थिबोङ् हे़न्‍छिङ् माङ्‌लाइङ्‌बाहाॽनु लाङ्‌गे़त् पिसाङ्‌लाम्,


कुगोःक्‍माओबा याक्‍केःक्‍केःक्‍पा ते़न्‍हाॽलाम् खुने़ॽ थाङे़रो॥


३ से़क्‍खासाङ् खुने़ॽग कुमनाहाॽ लुङ्‌माॽ तुक्‍तुसिरो,


सेसे मनाहाॽ के़रे़क् खुने़ॽ कुहुक्‍को मे़वाॽरो॥


खे़ङ्‌हाॽ के़रे़क्‍ले़ खुने़ॽ माङ्‌से़वा मे़मे़त्‍तुरो,


हे़क्‍क्‍याङ् खुने़ॽ कुघाहुन्‍हाॽ मे़घे़प्‍सुरो॥


४ इस्राइलबा मनाहाॽरे़ खुनिॽ कुत्‍चिओबा याङ्‌साकुन्‍धे कुइसिःक्


यहवे दाङ्‌बे़ल्‍ले़ कुइङ्‌जाङ्‌हाॽ मोसाःल्‍ले़ आनिॽ आबिरे़रो॥


५ मनाहाॽरे़ खुन्‍छिॽ लाम्‍लोबाहाॽ,


इस्राइलबा थाःक्‍हाॽआङ् सोसोरिक् मे़जुप्‍से़ल्‍ले़


खुने़ॽ यसुरुनओ हाङ् पोःक्‍खे़रो॥”


 

६ “मोसाःल्‍ले़ रुबेन थाःक्‍किल्‍ले़ कुयाःम्‍बेओ अक्‍खे पाःत्‍तुरो–


 

“रुबेन थाःक्‍हाॽ मे़हिङ्‌ङाङ् मे़वाॽररो,


हे़क्‍क्‍याङ् खे़ङ्‌हाॽ मे़न्‍छिने़न्‍लरो,


खे़ङ्‌हाॽरे़ खुन्‍छिॽ मनाहाॽ सुःल्‍लिक् मे़म्‍बोङ्‌ने़न्‍लरो!”


 

७ यहुदारे़ कुयाःम्‍बेओ खुने़ॽ अक्‍खे पाःत्‍तुरो–


 

“यहवे दाङ्‌बाए, यहुदाःल्‍ले़ कुइक्‍लान् खे़प्‍से़ॽओ,


हे़क्‍क्‍याङ् खे़न् कुमनाहाॽओ तारे़ॽओ॥


आप्‍फेक् कुहुक्‍किल्‍ले़ खुने़ॽ ताङ्‌से़ःप्‍सिङ्‌लो॥


खुने़ॽ के़अप्‍पाहाॽरे़ खुन्‍छिॽ तक्‍ले़ङ्‌वाओ


खे़ने़ॽ खुने़ॽ कुभाॽबाङ् पोःक्‍खे़ॽओ॥”


 

८ ले़बिरे़ कुयाःम्‍बेओ खुने़ॽ अक्‍खे पाःत्‍तुरो–


 

“खे़ने़ॽ के़दुम्‍मिम्‍मे़न्a नु खे़ने़ॽ के़उरिम्‍मे़न्


खे़ने़ॽ के़सिराॽ के़धाङ्‌बा से़वारोबे़न्‍नु वाॽरो,


खे़ने़ॽ मस्‍साओ खे़ल्‍ले़ कुनिङ्‌वाॽ के़स्‍साॽरुरो,


मेरिबाबा च्‍वाःत्‍तो खे़ने़ॽ खे़न्‍नु खे़माॽ के़जोगे़रो॥


९ खे़ल्‍ले़ पानुदिङ् कुम्‍बा मानुदिङ् कुम्‍मानुःल्‍ले़ यरिक्,


खुने़ॽ कुम्‍भुॽ नु कुन्‍साॽहाॽनुःल्‍ले़ यरिक्,


हे़क्‍क्‍याङ् खुने़ॽ कुस्‍सा कुएहाॽनुःल्‍ले़ यरिक् आदाङ्‌बा माङ्‌से़वा के़मे़त्‍ते़रो॥


खे़ल्‍ले़ आदाङ्‌बारे़ के़इङ्‌जाङ्‌हाॽ इःत्‍तु नाःत्‍तुरो,


खे़ब्‍याङ् आदाङ्‌बारे़ के़माङ्‌हुप्‍पो नसाःन्‍साबा पोःक्‍खे़रो॥


१० खे़ल्‍ले़ खे़ने़ॽ के़इङ्‌जाङ्‌हाॽ याकुबे़न् हुॽरुरो,


हे़क्‍क्‍याङ् इस्राइले़न् खे़ने़ॽ के़साम्‌यो थिम्‍हाॽ हुॽरुरो॥


खे़ल्‍ले़ खे़ने़ॽ के़दगि सुक्‍पा हाःन्‍दुरो


खे़ब्‍याङ् के़रे़क् मिधिङ्‌मनादेमनाबा सिदुङ्‌जभान्


खे़ने़ॽओ ले़त्‍ति मे़दोन्‍दुबा ले़त्‍ति तोःम्‍मादे़न्‍नो तोःन्‍दुरो॥


११ यहवे दाङ्‌बाए, खे़ल्‍ले़ के़रे़क् कुसुम्‍बोधाओ,


आदाङ्‌बारे़ खे़न् हाङ्‌वागे़न् मुॽइसाम् पिरे़ॽओ,


हे़क्‍क्‍याङ् खे़ल्‍ले़ कुहुक्‍किल्‍ले़ चोगुबा याःम्‍बक्‍किन् ताःक्‍ते़ॽओ॥


खे़ल्‍ले़ कुदक्‍ले़ङ्‌वाओ के़बोःक्‍पाहाॽ के़रे़क्


खुन्‍छिॽ तक्‍क्रुम्‍बे़न् हिप्‍ते़ पिसे़ॽओ,


याम्‍मो पोःक्‍मा मे़न्‍छुक्‍के थारिक्


खे़ल्‍ले़ कुनिङ्‌मिहाॽ थगे़से़ॽओ॥”


 

१२ बेन्‍यामिनरे़ कुयाःम्‍बेओ खुने़ॽ अक्‍खे पाःत्‍तुरो–


“यहवे दाङ्‌बे़ल्‍ले़ लुङ्‌माॽ तुक्‍तुबे़न्


खुने़ॽओ ताप्‍थेक् याम्‍धेक् वाॽररो,


थेआङ्‌भे़ल्‍ले़ खुने़ॽ खे़न् नाम्‍धाधा थेःक्‍तु कत्‍तुरो,


हे़क्‍क्‍याङ् यहवे दाङ्‌बे़ल्‍ले़ खे़न् लुङ्‌माॽ तुक्‍तुबे़न्


खुने़ॽ कुभक्‍ताङ्‌हाॽरे़ कुलुम्‍मो नाःम्‍सिङ्‌लो॥”


 

१३ योसेफरे़ कुयाःम्‍बेओ खुने़ॽ अक्‍खे पाःत्‍तुरो,


 

“थाःङ् ताङ्‌साङ्‌बोलाम् के़धाबा इमे़ल्‍लुङ्‌बा सेःक्‌वाःल्‍ले़


हे़क्‍क्‍याङ् मु पाक्‍लुम् के़लॽबा च्‍वाःत्‍तिल्‍ले़ वारक्‍खुआङ्,


यहवे दाङ्‌बे़ल्‍ले़ खे़ल्‍ले़ कुलाजेन् मुॽइसाम् पिरुरो–


१४ नाम्‍मिल्‍ले़ कुजाॽ थोःक्‍ल याःन्‍दुबा के़रे़क्‍नुःल्‍ले़ नुबा पाःन्,


हे़क्‍क्‍याङ् लाबे़ल्‍ले़ पिमा सुक्‍तुबा काक्‍नुःल्‍ले़ नुबा पाःन्,


१५ उनाहुरिबा कोःक्‍माहाॽओबा के़रे़क्‍नुःल्‍ले़ नुबा कुजाहाॽ,


खम्‍भ्‍याङ् नुप्‍मे़न्‍दिङ्‌बा थे़गुहाॽओबा वे़त्‍ते़सरे़ सिङ्‌सेॽहाॽ,


१६ इक्‍सादिङ् खाम्‍बेःक्‍मान् नु


खे़ल्‍ले़ कुलिङ्‌दो के़गे़प्‍पा हाङ्‌से़म्‍हाॽ,


मिगे़दिक्‍पार के़युङ्‌बा फात्‍ताप्‍पो के़युङ्‌बाल्‍ले़ कुलुङ्‌गुम्‍मिन्–


कन्‍हाॽ के़रे़क् योसेफरे़ कुधे़गेक् सम्‍धाङ् वाॽररो,


कुम्‍भुॽ कुन्‍साॽहाॽओबा तुम्‍म्‍याङ्‌हाङ्‌ङिल्‍ले़ कुमिक्‍खुङ्‌बा सम्‍धाङ् पत्‍लरो॥


१७ हाङ्‌वा माङ्‌वाओ खे़न् तगि के़धाप्‍पा पित्‍सात् हे़क्‍के लॽरो,


खे़ल्‍ले़ कुदाङ्‌ङिन् ताम्‍भुङ् साःङ्‌वे़त्‍तिल्‍ले़ कुदाङ्‌लो॥


कन् कुदाङ्‌हाॽरे़ इक्‍सादिङ् खाम्‍बेःक्‍मे़ल्‍ले़


नाःस्‍मा कुयाओबा मे़न्‍छाम् सुवाङ्‌हाॽआङ् थोःक्‍खुसिरो॥


इफ्राइमबाहाॽ कम्‍भलॽरिक्‍के थिबोङ् हे़न्‍छिङ् हे़न्‍छिङ् मे़बोङ्‌लो,


मनस्‍सेबाहाॽ अक्‍खेलॽरिक्‍के हे़न्‍छिङ् मे़बोङ्‌लो॥”


 

१८ जबलुन नु इस्‍साकाररे़ खुन्‍छिॽ याःम्‍बेओ खुने़ॽ अक्‍खे पाःत्‍तुरो,


 

“जबलुने, खे़ने़ॽ लाःक्‍कात् नाना कत्‍ना के़बेःक्‍किल्‍ले़,


हे़क्‍क्‍याङ् इस्‍साखारे, खिनिॽ साःङ्‌गाहिम्‍मो,


खिनिॽ निङ्‌वाॽ ये़ये़ लॽरे़म्‍मे़ॽओ॥


१९ खे़ङ्‌हाॽरे़ मनाहाॽ कोःक्‍माओ मे़उःत्‍तुसिरो,


हे़क्‍क्‍याङ् खे़प्‍मो साम्‌योगे़न् सिदुङ्‌जभा मे़दोन्‍दुरो॥


खे़ङ्‌हाॽरे़ वरःङ्‌ङोबा वे़त्‍ते़सरे़ याङ्‌साकुन्‍धे नु


ये़ःङ्‌घाओ के़याक्‍पा याङ्‌भुःन् मे़याङ्‌घुरो॥”


 

२० गादरे़ कुयाःम्‍बेओ खुने़ॽ अक्‍खे पाःत्‍तुरो,


 

“गादरे़ कुलाजेॽ के़भोबे़न् मुॽइसाबारो,


थे़गेक्‍पा नु हुक्‍हाॽ के़साःङ्‌बार के़युङ्‌बा


खिरिङ्‌बान् हे़क्‍के़ गादे़न् खे़प्‍मो युङ्‌लो॥


 

२१ “खे़ल्‍ले़ खुने़ॽ कुलागि के़रे़क्‍नुःल्‍ले़ नुबा लाजेन् सेगुरो,


लाम्‍लोबाल्‍ले़ कुलक्‍किन् खुने़ॽ कुलागि मे़से़न्‍दुआङ् ने़स्‍से़रो॥


मनाहाॽरे़ खुनिॽ लाम्‍लोबाहाॽ मे़जुप्‍से़आङ् मे़वये़ल्‍ले़,


खे़ल्‍ले़ यहवे दाङ्‌बे़ल्‍ले़ कुसाम्‌यो निङ्‌वाॽ


हे़क्‍क्‍याङ् इस्राइलिहाॽरे़ खुन्‍छिॽ याःम्‍बेओ


खुने़ॽ कुघासे़न्‍हाॽ खे़ल्‍ले़ के़त्‍तुरो॥”


 

२२ दानरे़ कुयाःम्‍बेओ खुने़ॽ अक्‍खे पाःत्‍तुरो–


 

“दाने़ङ्‌ग थे़रिङ्‌बे़ल्‍ले़ कुस्‍सारो,


खे़न् बासानलाम् हुप्‍प्राङ् लक्‍ल युरो॥”


 

२३ नप्‍तालिरे़ कुयाःम्‍बेओ खुने़ॽ अक्‍खे पाःत्‍तुरो,


 

“यहवे दाङ्‌बे़ल्‍ले़ कुलुङ्‌गुम्‍मिल्‍ले़


नप्‍तालिःल्‍ले़ यरिक् मुॽइसाम् खोसुरो,


खे़ल्‍ले़ वरःङ्‌ङिल्‍ले़ योहाङ् नाम्‍धा ले़प्‍माङ् युक् चोगुरो॥”


 

२४ आसेररे़ कुयाःम्‍बेओ खुने़ॽ अक्‍खे पाःत्‍तुरो,


 

“ये़म्‍बित्‍छा साहाॽओ आसेरे़न्


के़रे़क्‍नुःल्‍ले़ यरिक् मुॽइसाम् के़घोबा पोङ्‌लरो॥


कुन्‍भुॽ कुन्‍साॽहाॽरे़ खे़न् साॽरिक् खुन्‍छिॽ सिराॽगे़धाङ्‌बा पोङ्‌लरो,


हे़क्‍क्‍याङ् कुलाजेॽबा चैतुन सिङ्‌बुङ्‌हाॽ यरिक् कुजाॽ थोःक्‍लरो॥


२५ के़लाम्‍धेःत्‍तिल्‍ले़ कुए़प्‍माहाॽ फे़न्‍जेॽ नु कासाःल्‍ले़न् पोङ्‌लरो,


खे़ने़ॽ के़ये़न्‍हाॽ ताप्‍थेक् याम्‍धेक्‍पा पोङ्‌लरो॥”


 

२६ “यसुरुनरे़ कुनिङ्‌वाॽफुमाङ् हे़क्‍तङ्‌बा वेॽ हाःत्‍ताङ् होप्‍लो,


खिनिॽ फाॽमारे़ लागि खुने़ॽ ताङ्‌साङ्‌बो थाःङ् कुहाङ्‌वा कुमाङ्‌वाओ


खुने़ॽ खाॽमिःत्‍ते़न् युक्‍तुरो॥


२७ नुप्‍मे़न्‍दिङ् निङ्‌वाॽफुमाङ्‌ङिन् खिनिॽ इःम्‍सिङ्‌मादे़न्‍लो,


खे़ब्‍याङ् कुसिगाङ्‌ग आभे़ल्‍ले़आङ् मे़न्‍नुप्‍मनाबा


के़धुम्‍बा मुक्‍साम्‍बा कुहुक्‍हाॽ वाॽरो॥


‘खे़ङ्‌हाॽ खिनिॽ खाप्‍पुथ्‍यःङ् मे़क्‍खे़म्‍सिम्‍मे़ॽओ’


लॽरिक् खिनिॽ निङ्‌मिहाॽ खिनिॽ तगिलाम् नाःत्‍तुसिरो॥


२८ हे़क्‍केलॽरिक् इस्राइले़न् एःक् कम्‍ब्राङ्‌ङो ने़रो


कुजा नु कुबोक् चे़ल्‍ले़क्‍सेॽ सिजःङ्‌वा के़वाॽबा लाजेॽओ,


याकुबरे़ कुज्‍वाःत् पुन्‍दाक्‌वान् कम्‍ब्राङ्‌ङो ने़रो


खे़प्‍मो ताङ्‌साङ्‌बे़ल्‍ले़ सेःक्‌वा थासुरो॥


२९ इस्राइलए, खे़ने़ॽ मुॽइसाबाने़रो!


यहवे दाङ्‌बालाम् से़न्‍लप् के़घोबा सुवाङ्,


खे़ने़ॽ हे़क्‍तङ्‌बा हात् वाॽआङ्‌बे?


खुने़ॽग खे़ने़ॽ के़घो नु के़भाॽबाङ्‌लो


हे़क्‍क्‍याङ् खे़ने़ॽ के़हाङ्‌वा के़माङ्‌वा ताभेरो॥


खे़ने़ॽ के़निङ्‌मिहाॽ के़दगि मे़नःम्‍सिङ्‌ङाङ् मे़दारो


खम्‍भ्‍याङ् खे़ङ्‌हाॽरे़ खुन्‍छिॽ चन्‍जम्‍बादे़न्‍हाॽ के़लाःक्‍तुरो॥”


 


a ३३:८ उरिम नु तुम्‍मिम– निङ्‌वाॽफुमाङ्‌ङिल्‍ले़ कुनिङ्‌वाॽ खोमारे़ लागि निङ्‌वाॽफुसाम्‍बे़ल्‍ले़ ओगप् चोगुबा ने़त्‍छि परिक्‍पा पाःन्‍हाॽ॥ ला २८:३०, खानिःत् २७:२१ ओ ओमे़त्‍ते़ॽओ॥ 






मोसान् मासिङ्



३४
 १ खे़न् एगाङ् मोसान् मोआबबा ने़ने़बादे़न्‍नोलाम् यरिहो तगाङ् ले़प्‍माङ्‌बा नेबो कोःक्‍माओबा पिसगाःल्‍ले़ कुजङ्‌ङो थोःक्‍सिङ्॥ यहवे दाङ्‌बे़ल्‍ले़ खुने़ॽ के़रे़क् लाजेन् ओःन्‍धाक्‍तु– गिलादलाम् दान थारिक्,
 २ नप्‍तालिबा के़रे़क् ते़न्‍हाॽ, एफ्राइम र मनस्‍सेबा थुम्‍हाॽ, नाम्‍धा लुम्‍बा वरःङ्‌ङो थारिक्‍पा यहुदाबा के़रे़क् लाजेॽहाॽ,
 ३ नेगेब मे़प्‍मनाबा योहाङ्‌बा लाजेन् नु खे़बक्‍सिङ् के़युङ्‌बा यरिहो ये़क्‌यक्‍कोबा ने़ने़बादे़न्‍लाम् सोअर थारिक्॥
 ४ खे़ब्‍याङ् यहवे दाङ्‌बे़ल्‍ले़ मोसान् मे़त्‍तु, “कन् लाजेन् आङ्‌गाॽ अब्राहाम, इसहाक हे़क्‍क्‍याङ् याकुबे़न्‍नु अक्‍खेलॽरिक् माङ्‌हुप् चोगुङ्‌ङाङ् वये़, ‘आङ्‌गाॽ खिनिॽ मुॽइदाङ्‌साहाॽ कन् पिरुङ्‌सिङ्‌ॽ॥’ आङ्‌गाॽ कन् लाजेन् हाबा के़मिक्‍किल्‍ले़ ओगे़मे़त्‍तुर याःन्‍ने़, कर खे़ने़ॽ खे़प्‍मो पेःक्‍मा के़ङ्‌घोने़न्॥”


५ खे़ब्‍याङ् यहवे दाङ्‌बे़ल्‍ले़ पाःत्‍तुबा कुइसिःक् मोसान् मोआब लाजेॽओ मासिङ्॥
 ६ मोआब लाजेॽओबा बेथ-पोर तगाङ् ले़प्‍माङ्‌बा लत्‍छा ने़ने़बादे़न्‍नो खुने़ॽ मोसान् लुप्‍तु॥ कर आइन् थारिक् हाःत्‍ले़आङ् खे़ल्‍ले़ कुइपुङ्‌ङिन् मे़न्‍निए वाॽ॥
 ७ मोसान् मासिङ्‌ङिल्‍ले़ खुने़ॽ किप् थिक्‍काङ् निबोङ् तङ्‌बे योरे़॥ हे़क्‍केसाङ् खुने़ॽ कुमिक्‍सा नुरे़आङ् वये़, पधुम् थुम्‍दे़आङ् वये़॥
 ८ मोआबबा ने़ने़बादे़न्‍नो मोसाःल्‍ले़ कुलागि इस्राइलिहाॽ सुम्‍बोङ् ये़न् थारिक् मेरिङ् मे़धक्‍ते़॥ कभ्‍मलॽरिक् मोसाःल्‍ले़ कुलागि ने़त्‍युक्‍मा नु मेरिङ् थक्‍मा ये़न्‍निन् चुरे़॥


९ आल्‍ल मोसाःल्‍ले कुहुक्‍किन् नुनरे़ कुस्‍सा यहोसुओ ने़स्‍सुआङ् इस्राइलबा लाम्‍लोबा पोङ्‌मारे़ लागि सेःन्‍दुबाल्‍ले़ चोगुल्‍ले़ यहवे दाङ्‌बे़ल्‍ले़ खुने़ॽ सिक्‍कुम्‍दिङ् निङ्‌वाॽ पिरु॥ खे़ल्‍ले़ चोगुल्‍ले़ खुने़ॽ कुबाःन्‍निन् इस्राइलिहाॽरे़ मे़घे़प्‍सु, हे़क्‍क्‍याङ् यहवे दाङ्‌बे़ल्‍ले़ मोसान् पिरुबा इङ्‌जाङ्‌हाॽ मे़इःत्‍तु मे़नाःत्‍तु॥


१० खे़न् ये़म्‍माङ् कत्‍थो इस्राइलिहाॽओ मोसान् हे़क्‍तङ्‌बा माङ्‌निङ्‌वाॽपान् के़बाःप्‍पा वेॽ हाःत्‍ताङ् मे़ल्‍लःन्‍ने वाॽ, यहवे दाङ्‌बे़ल्‍ले़ खुने़ॽ नादुम्‍दुम्‍बा कुसिङ् निःत्‍तुआङ् वये़॥
 ११ मिस्र लाजेॽओ फारोन् नु खुने़ॽ के़रे़क् कुयुक्‍साबाहाॽओ के़रे़क् कुलाजेॽओ ने़हिरे़ मे़न्‍धाप्‍मनाबा मिक्‍सेःन्‍हाॽ नु निङ्‌वाॽ के़माबा याःम्‍बक्‍हाॽ ओसेःन्‍धाङ् चोःक्‍से़ यहवे दाङ्‌बे़ल्‍ले़ हाबा खुने़ॽए पाङ्‌घुआङ् वये़॥
 १२ के़रे़क् इस्राइलिहाॽरे़ खुन्‍छिॽ निमो मोसाःल्‍ले़ चोगुबा किप्‍मागे़घुबा याःम्‍बक्‍हाॽ इग्र खे़ल्‍ले़ चोगुबा मुक्‍साम्‍बा कुमुक्‍किन् वेॽ आत्‍तिल्‍ले़आङ् आप्‍फाल्‍ले़आङ् ओसेःन्‍धाङ् मे़न्‍जोःक्‍के वाॽरो॥


 





यहोसुरे़ कुसाप्‍पन्





साप्‍पन् निसुम्


मोसान् एगाङ्‌बा लाम्‍लोबा यहोसुःल्‍ले़ कुलाम्‍लोमो इस्राइलिहाॽरे़ कनान लाजेन् हुक्‍काप् मे़जोगुबा मुःन्‍धुम्‍मिन् यहोसुरे़ कुसाप्‍पन्‍नो खोदे़त्॥ कन् साप्‍पन्‍नो यर्दन वहःङ्‌ङिन् नाधाःम्‍बि मे़गाःक्‍तुबा, यरिहोःन् मे़युक्‍तुबा, ऐबा ते़न्‍नो थङ् पोःक्‍खे़बा हे़क्‍क्‍याङ् निङ्‌वाॽफुमाङ्‌ङिन् नु खुने़ॽ कुमनाहाॽरे़ खुन्‍छिॽ लुम्‍मो याम्‍मो कुसङ् माङ्‌हुप् मे़जोगुबा साॽरिक् के़इङ्‌बा हिन्‍दोक् पाःन्‍हाॽ पत्॥


कन् साप्‍पन्‍नो के़बप्‍पा साॽरिक् के़इङ्‌बा पाःत्‍लाहाॽओ लत्‍छाग हाबा कन्‍लो– “यहवे दाङ्‌बे़ल्‍ले़ कुसे़वा याःम्‍बक् चोःक्‍मा खिनिॽ के़न्‍दे़न्‍दिन्‍ने़भग्र हाःत्‍ले़ कुसे़वा याःम्‍बक् के़जोगुम्‍बे– मेसोपोतामियाओ खिनिॽ पाधे़बाहाॽरे़ से़वा मे़मे़त्‍तुसिबा माङ्‌साम्‍माङ्‌हाॽबि इ आल्‍लो खिनिॽ के़युङिर के़वयिबा एमोरि लाजेॽओबा माङ्‌साम्‍माङ्‌हाॽबि? आइन्‍छा निःन्‍धो चोगे़म्‍मे़ॽ॥ आङ्‌गाॽ नु आहिम्‍सयङ्‌हाॽरे़ग यहवे दाङ्‌बे़न्‍ने माङ्‌से़वा मे़त्‍तुम्‍बे़रो” (२४:१५)॥


ताङ्‌बा थामिङ्


कनान लाजेन् मे़नाःन्‍दुबा १:१–१२:२४


लाजेन् फःङ्‌मा याःम्‍बक् १३:१–२१:४५


क) यर्दन नाङ्‌गे़न् ले़प्‍माङ्‌बा लाजेॽ १३:१-३३


ख) यर्दन नाम्‍धा ले़प्‍माङ्‌बा लाजेॽ १४:१–१९:५१


ग) इःम्‍सिङ्‌मा ये़क्‌यक्‍हाॽ २०:१-९


घ) ले़बिहाॽरे़ खुन्‍छिॽ ये़क्‌यक्‍हाॽ २१:१-४५


नाङ्‌गे़न् ले़प्‍माङ्‌बा थाःक्‍हाॽ खुन्‍छिॽ ते़ङ्‌गप्‍पो मे़नुःक्‍खे़ २२:१-३४


यहोसुरे़ कुसे़म्‍मुइ उवा २३:१-१६


सकेमओ माङ्‌हुप्‍पिन् याम्‍मो कुसङ् मे़जोगु २४:१-३३


 





यहोसुरे़ कुसाप्‍पन्






कनान लाजेन् नाःम्‍मारे़ लागि यहवे दाङ्‌बे़ल्‍ले़ यहोसुःन् मे़त्‍तु



१
 १ यहवे दाङ्‌बे़ल्‍ले़ कुसे़वारोबा मोसान् मासिङ्‌ङाङ् एगाङ्, मोसाःल्‍ले़ कुभाॽबाङ् नुनरे़ कुस्‍सा यहोसुःन् यहवे दाङ्‌बे़ल्‍ले़ अक्‍खे मे़त्‍तु,
 २ “आङ्‌गाॽ आसे़वारोबा मोसान् मासिङ्॥ कल्‍ले़चोगुल्‍ले़ पोगे़ॽ, खे़ने़ॽ कन् के़रे़क् मनाहाॽ तेॽरे़से़ॽआङ् यर्दन नाधाःम्‍बि आङ्‌गाॽ इस्राइलिहाॽ पिमा इःत्‍तुङ्‌सिङ्‌बा लाजेॽओ पेगे़ॽ॥
 ३ आङ्‌गाॽ मोसाःन्‍नु माङ्‌हुप् चोगुङ्‌बा कुइसिःक् खे़ने़ॽ के़लाङ् ताप्‍पेॽइल्‍ले़ तोॽरुबा के़रे़क् ते़न्‍हाॽ खे़ने़ॽ पिने़आङ् ने़रो॥
 ४ मुरे़ःक् खारे़ःक् थेआङ् के़होःप्‍पादे़न्‍नाङ्a कत्‍थो लेबनान थारिक् पेःक्‍काङ् पयम् यम्‍बा युफ्रेतिस वहःङ्‌ङाङ् ना हित्‍तिहाॽरे़ खुन्‍छिॽ के़रे़क् लाजेन् थारिक् नाम्‍धा ले़प्‍माङ् लुम्‍बा वरःङ् थारिक्‍के खिनिॽ इःन्‍दो पोःङ्‌ॽ॥
 ५ खे़ने़ॽ के़हिङ्‌हिङ् थारिक् खे़ने़ॽ के़दक्‍ले़ङ्‌वाओ हाःत्‍ताङ् पोःक्‍मा मे़सुक्‍ने़न्॥ आङ्‌गाॽ आक्‍खेलॽरिक् मोसाःन्‍नु वयाङ्, हे़क्‍केलॽरिक्‍के आङ्‌गाॽ खे़ने़ॽनु वाॽआ॥ आङ्‌गाॽ खे़ने़ॽ मे़नाॽने़न्‌ॽ, हे़क्‍क्‍याङ् खे़ने़ॽ लाप्‍मे़भुने़न्॥


६ “के़धुम्‍बा नु हाङ्‌हाङ् के़लॽबा पोःक्‍खे़ॽ, थेआङ्‌भे़ल्‍ले़ आङ्‌गाॽ खिनिॽ पाधे़बाहाॽ पिनिङ् मे़त्‍तुङ्‌सिङ्‌ङाङ् माङ्‌हुप् चोगुङ्‌बा लाजेन् कन् मनाहाॽरे़ युक् चोःक्‍मारे़ लागि खे़ने़ॽ कन्‍हाॽ लाम्‍गे़लोसुसिॽ॥
 ७ के़धुम्‍बा नु साॽरिक् हाङ्‌हाङ् के़लॽबा पोःक्‍खे़ॽ॥ आङ्‌गाॽ आसे़वारोबा मोसाःल्‍ले़ खे़ने़ॽ इङ्‌जाङ् के़बिरे़बा कुइसिःक् के़रे़क् साम्‌योथिम् इङ्‌जाङ्‌हाॽ इःत्‍ते़ नाःत्‍ते़ॽ॥ खे़न् लाम्‍बा खे़ने़ॽ चुप्‍साङ् ले़प्‍माङ् इग्र फे़न्‍छाङ् ले़प्‍माङ् मे़बेगे़न्‍ने़ॽ, हे़क्‍क्‍याङ् खे़ने़ॽ आत्‍ति के़बेःक्‍साङ् कुलिङ्‌दो के़गे़प्‍पा के़बोङ्‌ॽ॥
 ८ साम्‌योथिम् इङ्‌जाङ्‌ङोबा कन् साप्‍पन्‍निन् खे़ने़ॽ के़म्‍ब्राओलाम् मे़माने़न्‍ल, कर ले़न्‍दिक् से़न्‍दिक् से़वा चोगे़ॽ हे़क्‍क्‍याङ् खे़प्‍मो साप्‍ते़आङ् के़बप्‍पा के़रे़क् पाःन्‍हाॽ सिङ्‌सिङ् ये़क्‌ये़क्‍काङ् इःत्‍ते़ नाःत्‍ते़ॽ, खम्‍भ्‍याङ् खे़ने़ॽ के़रे़क् के़लाम्‍मो थो के़बोःक्‍काङ् कुलिङ्‌दो के़गे़प्‍पा के़बोङ्‌ॽ॥
 ९ खे़ने़ॽ के़धुम्‍बा नु साॽरिक् हाङ्‌हाङ् के़लॽबा पोःक्‍खे़ फाॽआङ् आङ्‌गाॽ इङ्‌जाङ् पिने़आङ् वाॽ, मे़गिसे़न्‍ने़ॽ, यङ्‌मा मे़स्‍ये़न्‍ने़ॽ, थेआङ्‌भे़ल्‍ले़ खे़ने़ॽ आत्‍ति के़बेःक्‍साङ्, यहवे दाङ्‌बा खे़ने़ॽ के़निङ्‌वाॽफुमाङ्‌ङिन्, खे़ने़ॽनु वाॽरो॥”



यहोसुःल्‍ले़ मनाहाॽ इङ्‌जाङ् पिरुसि


१० खे़ब्‍याङ् यहोसुःल्‍ले़ मनाहाॽरे़ खुन्‍छिॽ सुहाङ्‌गे़म्‍बाहाॽ इङ्‌जाङ् पिरुसि,
 ११ “साःङ्‌गाहिम् लुम्‍मोलाम् पेगे़म्‍मे़ॽ हे़क्‍क्‍याङ् मनाहाॽ अक्‍खेलॽरिक् इङ्‌जाङ् पिरे़म्‍सिम्‍मे़ॽ, ‘खिनिॽ आप्‍फेक् आप्‍फेक् चामा थुङ्‌माहाॽ याङ्‌ङासिम्‍मे़ॽ, थेआङ्‌भे़ल्‍ले़ आल्‍ल सुम्‌यान्‍ले़ कन् यर्दन वहःङ् नाधाःम्‍बि खिनिॽ पेःक्‍माआङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिबा लाजेन् हुक्‍काप् चोःक्‍मा पोःङ्‌ॽ॥’”


१२ खे़ब्‍याङ् यहोसुःल्‍ले़ रुबेनि, गादि नु मनस्‍सेबा कुभ्रे़ःङ् थाःक्‍हाॽ अक्‍खे मे़त्‍तुसि,
 १३ “यहवे दाङ्‌बे़ल्‍ले़ कुसे़वारोबा मोसाःल्‍ले़ खिनिॽ के़बिरिबा इङ्‌जाङ्‌ङिन् खिनिॽ निङ्‌वाॽ इःत्‍ते़म्‍मे़ॽ, ‘यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ नाःम्‍सिङ्‌मा के़बिरिॽ हे़क्‍क्‍याङ् खुने़ॽ कन् लाजेन् के़बिरिआङ् ने़रो॥’
 १४ खिनिॽ मेलिङ्‌गे़न् मेःत्‍हाॽ, अङे़ःक्‌वा साएहाॽ नु थक्‍साहाॽ मोसाःल्‍ले़ खिनिॽ यर्दन नाङ्‌गे़न् ले़प्‍माङ् के़बिरिबा लाजेॽओ वाॽमा मे़सुक्॥ कर खिनिॽ के़रे़क् थक्‍सुबाहाॽ खजुम्‍घया फे़जुम्‍भे़या हेॽआसिम्‍मे़ॽआङ् खिनिॽ फुॽनुसाॽहाॽरे़ खुनिॽ तगि तगि नाधाःम्‍बि के़बेगिर पोःङ्‌ॽ॥
 १५ हे़क्‍क्‍याङ् आल्‍ल खिनिॽ नाःम्‍सिङ्‌मा के़बिरिबा हे़क्‍केए यहवे दाङ्‌बे़ल्‍ले़ खे़ङ्‌हाॽआङ् नाःम्‍सिङ्‌मा मे़बिरुसिन्‍ल थारिक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ पिमा के़जोगिबा लाजेन् खे़ङ्‌हाॽरे़ युक् मे़न्‍जोःक्‍के थारिक् खिनिॽ खे़ङ्‌हाॽ के़भाॽरुम्‍सिम्‍ल पोःङ्‌ॽ॥ खे़न् एगाङ् यहवे दाङ्‌बे़ल्‍ले़ कुसे़वारोबा मोसाःल्‍ले़ यर्दन वहःङ् नाधाःम्‍बिबा नाङ्‌गे़न् ले़प्‍माङ् खिनिॽ के़म्‍बिरिबा लाजेॽओ नुःङ्‌मा फे़म्‍माआङ् खे़न् युक्‍मा के़सुक्‍तुम्‌ॽ॥”


१६ हे़क्‍क्‍याङ् खे़ङ्‌हाॽरे़ यहोसुःन् अक्‍खेलॽरिक् नोगप् मे़बिरु, “खे़ने़ॽ आनिगे आगे़बिबा के़रे़क् इङ्‌जाङ्‌हाॽ चोगुम्‍बे़ॽ, खे़ब्‍याङ् खे़ने़ॽ आनिगे आत्‍ति आत्‍ति याप्‍मि के़बाङ्, खे़प्‍मो आनिगे पेगिगे़ॽ॥
 १७ आक्‍खेलॽरिक् मोसाःल्‍ले़ कुबाःन्‍हाॽ के़रे़क् आनिगे खे़प्‍सुम्‍बे़आङ् वये़ हे़क्‍केलॽरिक्‍के आनिगे खे़ने़ॽ के़बाःन्‍निन्‍नाङ् खे़प्‍सुम्‍बे़ॽ॥ यहवे दाङ्‌बा खे़ने़ॽ के़निङ्‌वाॽफुमाङ्‌ङिन् आक्‍खेलॽरिक् मोसाःन्‍नु वये़, हे़क्‍केलॽरिक्‍के खे़ने़ॽनुआङ् वाॽर॥
 १८ खे़ने़ॽ के़इङ्‌जाङ्‌ङिन् हाःत्‍ले़ अत्‍तुॽ हे़क्‍क्‍याङ् खे़ने़ॽ इङ्‌जाङ् के़जोगुबा पाःन्‍जाःक्‍किन् हाःत्‍ले़ मे़इःत्‍तुन् मे़नाःत्‍तुन्‌ॽ, खे़न् से़प्‍मा पोःङ्‌ॽ॥ खे़ने़ॽ के़धुम्‍बा नु हाङ्‌हाङ् के़लॽबारक् पोःक्‍खे़ॽओ॥”


 


a १:४ लाङ्‌गे़त् पिसाङ्‌बा इःन्‍दो॥ ले़बानान, थाङ्‌गे़त् पिसाङ्‌बा इःन्‍दो॥ 






यहोसुःल्‍ले़ यरिहोओ थोःम्‍जिबा पाङ्‌घुसि



२
 १ खे़ब्‍याङ् नुनरे़ कुस्‍सा यहोसुःल्‍ले़ सित्‍तिमलाम् थोःम्‍जिबा ने़त्‍छि स्‍वाःत् पाङ्‌घुसिआङ् मे़त्‍तुसि, “खे़न् लाजेन् नु से़क्‍खाःल्‍ले़ यरिहोबा सिबिॽ पाःन्‍हाॽ फे़त्‍ते़से़ॽआङ् फे़रे़से़ॽ॥” हे़क्‍केलॽरिक् खुन्‍छिॽ पेसि, हे़क्‍क्‍याङ् राहाब मिङ् के़वाःप्‍मा के़त्‍निमे़ल्‍ले़ कुहिम्‍मो के़रे़सि, खे़ब्‍याङ् आम्‍भा खे़प्‍मो याङ्‌धोःक्‍ते़सि॥
 २ हे़क्‍क्‍याङ् कुभारे़ यरिहोबा हाङ्‌ङिन् अक्‍खे मे़मे़त्‍तु, “ओमे़त्‍ते़ॽओ, इस्राइलि थाःक्‍कोबा कुभा मनाहाॽ कन् लाजेन् थोःम्‍मारे़ लागि आइन् से़न्‍दिक् कत्‍ना मे़भे़रे़आङ् मे़वाॽ॥”
 ३ कल्‍ले़चोगुल्‍ले़ यरिहोबा हाङ्‌ङिल्‍ले़ राहाबरो कन् इङ्‌घङ्‌ङिन् हाङुदेसु, “खे़ने़ॽओ के़भे़म्‍बाआङ् के़हिम्‍मो के़लाःप्‍पा मनाहाॽ लःत्‍ते़ फे़त्‍ते़से़ॽ, थेआङ्‌भे़ल्‍ले़ के़रे़क् लाजेन् थोःम्‍मारे़ लागि खे़ङ्‌हाॽ मे़भे़रे़आङ् मे़वाॽ॥”


४ कर खे़न् मे़न्‍छुमाःल्‍ले़ खे़न् ने़त्‍छि मनाहाॽ तेॽरुसिआङ् चिक्‍खु युक्‍खुसिआङ् युङे़सि॥ खे़ल्‍ले़ पाःत्‍तु, “ओरो, मना ने़त्‍छि आङ्‌गाॽओ फे़रे़सिआङ् वये़सि, कर खे़ङ्‌हाॽ आत्‍तिलाम् त्‍ये़सिआङ् वये़सि आङ्‌गाॽ निङ्‌वाॽ मे़ङ्‌घोबा॥
 ५ युःन्‍छिक् ये़क्‌यक्‍कोबा यम्‍बा लाम्‍धेःत्‍तिन् सुप्‍मा ये़म्‍मो खुन्‍छिॽ लःन्‍दे़ पेसि॥ खे़न् ने़प्‍फु मनाहाॽ आत्‍तान् पेसि, आङ्‌गाॽ मे़निआन्॥ खिमो खुन्‍छिॽ एगाङ् के़बेगिने़भग्र खे़निॽ खुन्‍छिॽ के़दुमुम्‍सिम्‌ॽ॥”
 ६ (कर खे़ल्‍ले़ खे़न् ने़त्‍छि मनाहाॽ थाःङ् कौसिओ चिक्‍खु युक्‍खुसिआङ् युङे़सि, हे़क्‍क्‍याङ् कौसिओ खुने़ॽ तङ्‌घु ने़स्‍सुबा चयाङ्‌सिङ् लाङ्‌हाॽरे़ कुसिगाङ् खे़न्‍हाॽ चिक्‍खुसिआङ् युङे़सि॥)
 ७ के़नाःप्‍पा मनाहाॽ चैँ खुन्‍छिॽ मे़नाःत्‍तुसिर यर्दन वहःङ्‌ङिल्‍ले़ कुयाओबा पित्‍लुङ्‌माहाॽ ले़प्‍माङ् मे़धासिङ्॥ के़नाःप्‍पाहाॽ लाःक्‍कात् मे़लःन्‍दे़ मे़बेनुमे़ःन्‍ने यरिहोबा यम्‍बा लाम्‍धेःत्‍तिन् चिसुप् मे़सुबु॥


८ खे़न् थोःम्‍जिबा मनाहाॽ खुन्‍छिॽ इम्‍मानुःल्‍ले़ तगि खे़न् मे़न्‍छुमान् थाःङ् कौसिओ थोःक्‍सिङ् थाङे़,
 ९ हे़क्‍क्‍याङ् खुने़ॽ खे़न् मनाहाॽ मे़त्‍तुसि, “कन् लाजेन् यहवे दाङ्‌बे़ल्‍ले़ खिनिॽ के़बिरिआङ् ने़रो फाॽआङ् आङ्‌गाॽ निसुङ्‌ॽ, खे़ब्‍याङ् आनिगे लुम्‍मो खे़निॽ के़जोगुम्‍बाल्‍ले़ चोगुल्‍ले़ साॽरिक् किमा यङ्‌मा पोःक्‍खे़आङ् वाॽ, हे़क्‍क्‍याङ् कॽयो के़युङ्‌बा मनाहाॽ खिनिॽ के़म्‍गिरिआङ् यङ्‌मा मे़हेःक्‍ते़आङ् मे़वाॽ॥
 १० मिस्र लाजेॽलाम् खिनिॽ के़लःन्‍दि के़भे़रिल्‍ले़ खिनिॽ तगि निङ्‌वाॽफुमाङ्‌ङिल्‍ले़ हे़ःत्‍ताङ्‌बा वरःङ्‌ङोबा च्‍वाःत्‍तिन् चप्‍प्रे़क् चबे़र याःन्‍दुबा नु यर्दन नाङ्‌गे़न् पिसाङ्‌बाa एमोरिहाॽरे़ खुन्‍छिॽ ने़प्‍माङ् हाङ्‌हाॽ, सिहोननु ओगे़न् खिनिॽ वरे़ङ्‌ले़ङ् के़मे़क्‍खुम्‍सिम्‍बान्‍नाङ् आनिगे खे़प्‍सुम्‍बे़आङ् वाॽ॥
 ११ कन् खे़प्‍सुम्‍बे़नुमे़ःन्‍ने आनिगे किसिगे़ हे़क्‍क्‍याङ् खिनिॽ के़जोगुम्‍बाल्‍ले़ चोगुल्‍ले़ आनिगे आत्‍तिन्‍हाॽरे़आङ् आःन्‍छिङ्‌मा मे़सुक्‍तिगे़न्, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन्‍ने थाःङ् साङ्‌ग्राम्‍पेदाङ्‌ङो नु मु इक्‍सादिङ् खाम्‍बेःक्‍मोबा निङ्‌वाॽफुमाङ्‌लो॥
 १२ कल्‍ले़चोगुल्‍ले़ आल्‍ल आङ्‌गाॽ खे़न्‍छिॽ पेलि फाक्‍ने़सिङ्, आङ्‌गाॽ खे़न्‍छिॽ नुरिक् मे़त्‍ने़सिङ्‌बाल्‍ले़ चोगुल्‍ले़ आङ्‌गाॽनु सोरिक् यहवे दाङ्‌बे़न्‍नु माङ्‌हे़क् चोगे़से़ॽ, आङ्‌गाॽ आहिम्‍सयङ्‌हाॽआङ् लुङ्‌माॽ तुक्‍ते़से़ॽ॥ आङ्‌गाॽ लत्‍छा से़क्‍खाबा मिक्‍से़ःन् आबिरे़ॽ,
 १३ हे़क्‍केलॽरिक् आङ्‌गाॽ आम्‍मा नु आम्‍बा, आङ्‌गाॽ आम्‍भुॽ आन्‍साॽ, आन्‍ने़ॽ आन्‍साॽ हे़क्‍क्‍याङ् खे़ङ्‌हाॽनु आक्‍ख्‍यारिक् मे़वाॽ, के़रे़क् कुहिङ्‌वे़त् ताङ्‌घे़म्‍सिम्‍मे़ॽआङ् आनिगे सिमालाम् ताङ्‌आसे़ःप्‍ते़ॽ॥”


१४ खे़न् मनाहाॽरे़ खुने़ॽ आःन्‍छिङ्‌मा पिरे़त्‍छु, “खिनिॽ हिङ्‌मारे़ लागि आनिगे सिमासाङ् यारिप् वयिगे़॥ आनिगे कन् याःम्‍बक्‍किन् खिनिॽ हाःत्‍ताङ् के़म्‍मे़त्‍तुम्‍मिन्‍ने भग्र यहवे दाङ्‌बे़ल्‍ले़ आनिगे कन् लाजेन् पिरिगे़आङ् एगाङ् खिनिॽ आनिगे लुङ्‌माॽ तुक्‍कासिगे़ हे़क्‍क्‍याङ् नसाःन्‍साबा याःम्‍बक् चोगुम् पिआसिगे़रो॥”


१५ खे़ब्‍याङ् खे़ल्‍ले़ खे़न्‍हाॽ पेधाःप्‍पोलाम् थाक्‍पाःल्‍ले़ नाम्‍मे़त्‍तुसिआङ् यो थासुसि, थेआङ्‌भे़ल्‍ले़ खे़न् युङे़बा हिम्‍मिन् ये़क्‌यक्‍कोबा लुङ्‌धाक्‍कोओए युङे़॥
 १६ खे़ल्‍ले़ खे़न्‍हाॽ मे़त्‍तुसि, “खिन्‍छिॽ कोःक्‍मा ले़प्‍माङ् पेसे़ॽ, मेःन्‍ने़भग्र के़नाःप्‍पाहाॽरे़ के़म्‍सिॽसिॽ॥ के़नाःप्‍पाहाॽ मे़न्‍नुःङ्‌ने़ल्‍ल थे़म्‍बा सुम्‌यान् थारिक् हाबा खे़प्‍मो चिङ्‌ने़से़ॽ, हे़क्‍क्‍याङ् खे़न् एगाङ् खे़न्‍छिॽ आप्‍फेक् लाम्‍मिन् नाःत्‍ते़से़ॽ॥”


१७ खे़न् ने़त्‍छि मनाहाॽरे़ खुने़ॽ मे़त्‍ते़सु, “खे़ने़ॽ मे़त्‍ने़सिगे़बा कन् पाःन्‍हाॽ के़न्‍जोगुन्‍ने़भग्र आन्‍छिगे़ चोगे़सुगे़बा माङ्‌हे़क्‍किल्‍ले़ मे़घेःङ्‌सिगे़न्॥
 १८ आन्‍छिगे़ कन् लाजेॽओ फे़रे़सिगे़ल्‍ले़ आत्‍तिन् पेधाःप्‍पोलाम् याप्‍मि यो के़धासे़, हाबा खे़न् पेधाःप्‍पो कन् हे़ःत्‍ताङ्‌बा थाक्‍पान् इघेःङ्‌मा फम्‍मा पोःङ्‌ॽ, हे़क्‍क्‍याङ् खे़ने़ॽ के़म्‍बा, के़म्‍मा, के़म्‍भुॽ के़न्‍साॽ नु के़म्‍बारे़ के़रे़क् कुहिम्‍सयङ्‌हाॽ के़हिम्‍मो फुङ्‌मासिआङ् युङ्‌मासि पोःङ्‌ॽ॥
 १९ खे़ने़ॽ के़हिम्‍मोलाम् आत्‍तिन् लाःक्‍कात् माराम्‍मो लःन् खे़ल्‍ले़ कुमाक्‍खिन् खुने़ॽ कुधे़गेःक्‍पोए थारो, हे़क्‍क्‍याङ् आन्‍छिगे़ आप्‍तिक् मे़धासिगे़न्॥ हे़क्‍क्‍याङ् कन् हिम्‍मो खे़ने़ॽनु आत्‍तिन् युङ्‌ॽ खे़ल्‍ले़ कुसम्‍धाङ् कुभारे़ हुक् याक्‍तुने़भग्र खे़ल्‍ले़ कुमाक्‍खिन् आन्‍छिगे़ सम्‍धाङ् थारो॥
 २० कर आन्‍छिगे़ चोगे़सुगे़बा याःम्‍बक्‍किन् खे़ने़ॽ के़बाःत्‍तुने़भग्र खे़ने़ॽ आन्‍छिगे़ चोःक्‍मा याप्‍मि के़बाङ्‌घे़बा कन् माङ्‌हे़क्‍किन्‍लाम् आन्‍छिगे़ चोःक्‌युम्‍भो खोसिगे़रो॥”


२१ खे़ल्‍ले़ मे़त्‍तुसि, “खे़न्‍छिॽ के़बाःत्‍ते़सुबा कुइसिःक्‍के पोङ्‌ल॥” हे़क्‍क्‍याङ् खे़ल्‍ले़ खुन्‍छिॽ से़म्‍मुॽइ पिरुसि, खे़ब्‍याङ् खे़न्‍हाॽ पेसिआङ् खे़ल्‍ले़ खे़न् हे़ःत्‍ताङ्‌बा थाक्‍पान् पेधाःप्‍पो खेःक्‍खु॥


२२ खे़न् थोःम्‍जिबाहाॽ पेसिआङ् कोःक्‍माओ के़रे़सि, खुन्‍छिॽ नाःत्‍छे़ के़भे़म्‍बाहाॽरे़ लाम् कुले़ःम् के़रे़क् मे़गोःत्‍तुसिसाङ् खे़न्‍हाॽ खोमा मे़न्‍छुक्‍तुन्‍सिन्‍नाङ् मे़न्‍नुःङ् मे़म्‍बेःक्‍के थे़म्‍बा सुम्‌यान् थारिक् हाबा खे़प्‍मो युङे़सि॥


२३ खे़ब्‍याङ् खे़न् ने़प्‍माङ् नुःक्‍खे़सिआङ् कोःक्‍माओलाम् थ्‍ये़सि, हे़क्‍क्‍याङ् नाधाःम्‍बि ले़प्‍माङ् नुनरे़ कुस्‍सा यहोसुओ पेसि, खम्‍भ्‍याङ् खे़न्‍हाॽरे़ तुमे़सुबा के़रे़क् पाःन्‍हाॽ थे़प्‍पे़त् खुने़ॽ चे़क्‍ते़सु॥
 २४ यहोसुःन् खे़न्‍हाॽरे़ मे़त्‍ते़सु, “से़क्‍खाए यहवे दाङ्‌बे़ल्‍ले़ कन् के़रे़क् लाजेन् आनिॽ हुक्‍को आबिरे़आङ् ने़रो॥ आनिॽ आजोगुम्‍मिल्‍ले़ खे़प्‍मो के़युङ्‌बा के़रे़क् यक्‌युङ्‌बाहाॽरे़ खुन्‍छिॽ लुम्‍मो किमा यङ्‌मा पोःक्‍खे़आङ् वाॽरो॥”


 


a २:१० हिब्रुओ नाधाःम्‍बि पत्॥






इस्राइलिहाॽरे़ यर्दन वहःङ्‌ङिन् मे़गाःक्‍तु



३
 १ यहोसुःन् तानाम् आन्‍देःन् पोगे़, हे़क्‍क्‍याङ् खुने़ॽ नु के़रे़क् इस्राइलिहाॽ सित्‍तिमलाम् यर्दन मे़भे़रे़, खे़प्‍मो खुन्‍छिॽ नाधाःम्‍बि काःक्‍मानुःल्‍ले़ तगि याङ्‌मे़धोःक्‍ते़॥
 २ सुम्‌यान् एगाङ् सुहाङ्‌युक्‍पाहाॽ साःड्‌गाहिम् लुम्‍मो मे़बे,
 ३ हे़क्‍क्‍याङ् मनाहाॽ अक्‍खे मे़मे़त्‍तुसिआङ् इङ्‌जाङ् मे़बिरुसि, “आल्‍ल यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमाङ्‌हुप् सन्‍दोःक्‍किन् के़निसुम्‌ॽ, हे़क्‍क्‍याङ् खे़न् के़बङ्‌बाआङ् के़देॽबा निङ्‌वाॽफुसाम्‍बा ले़बिहाॽ के़निसुम्‍सिम्‌ॽ, खे़बे़ल्‍ले़ खिनिॽ के़युङिबादे़न्‍हाॽ ले़रे़म्‍मे़ॽआङ् सन्‍दोःक्‍किल्‍ले़ कुएगाङ् थाआसिम्‍मे़ॽ॥
 ४ कम्‍भलॽरिक् पेःक्‍मा के़बोङ्‌बा लाम्‍मिन् खिनिॽ के़निसुम्‌ॽ, थेआङ्‌भे़ल्‍ले़ खे़न् लाम्‍मो खिनिॽ तगि लाङ्‌मे़ङ्‌घेःक्‍के के़वयिॽ॥ कर खिनिॽ नु खे़ल्‍ले़ कुलुम्‍मो हप्‍मे़न् हे़न्‍छिङ् ने़त्‍छि हुक्‍सिक्a लाःत्‍लाःत् ने़र याःन्‍दे़म्‍मे़ॽ॥ खे़ल्‍ले़ कुबेसाङ् मे़बेगे़म्‍मिन्‍ने़ॽ॥”


५ यहोसुःल्‍ले़ मनाहाॽ मे़त्‍तुसि, “खिनिॽ आप्‍फेक् सेसेबा चोःक्‍कासिम्‍मे़ॽ, थेआङ्‌भे़ल्‍ले़ ताःन्‍दिक् यहवे दाङ्‌बे़ल्‍ले़ खिनिॽ लुम्‍मो निङ्‌वाॽ के़माबा याःम्‍बक् चोगुॽ॥”


६ यहोसुःल्‍ले़ निङ्‌वाॽफुसाम्‍बाहाॽ अक्‍खे मे़त्‍तुसि, “माङ्‌हुप् सन्‍दोःक्‍किन् पक्‍खे़म्‍मे़ॽआङ् मनाहाॽरे़ खुन्‍छिॽ तगि तगि लाङ्‌घेगे़म्‍मे़ॽ॥” खे़ब्‍याङ् खे़ङ्‌हाॽरे़ माङ्‌हुप् सन्‍दोःक्‍किन् मे़बक्‍खुआङ् मनाहाॽरे़ खुन्‍छिॽ तगि तगि मे़बे॥


७ हे़क्‍क्‍याङ् यहवे दाङ्‌बे़ल्‍ले़ यहोसुःन् मे़त्‍तु, “आक्‍खेलॽरिक् आङ्‌गाॽ मोसाःन्‍नु सोरिक् वयाङ् हे़क्‍केलॽरिक्‍के आङ्‌गाॽ खे़ने़ॽनुआङ् सोरिक् वाॽआ फाॽआङ् कन्‍हाॽरे़ निङ्‌वाॽ खोमारे़ लागि आइन्‍बा ये़न्‍नाङ्‌धो के़रे़क् इस्राइलिहाॽरे़ खुन्‍छिॽ तगि खे़ने़ॽ यम्‍बा लाम्‍लोबा चोःक्‍ने़रो॥
 ८ माङ्‌हुप् सन्‍दोक् के़बङ्‌बा निङ्‌वाॽफुसाम्‍बाहाॽ खे़ने़ॽ अक्‍तङ्‌बा इङ्‌जाङ् पिरे़से़ॽ, ‘यर्दन वहःङ्‌ङिल्‍ले़ कुयाओ खिनिॽ के़गे़रिआङ् च्‍वाःत्‍तो लासाम्‍मे़ॽआङ् ये़बे़म्‍मे़ॽ॥’”


९ यहोसुःल्‍ले़ इस्राइलिहाॽ मे़त्‍तुसि, “कत्‍ना फे़रे़म्‍मे़ॽ, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ पाःत्‍तुबा पाःन्‍निन् खे़प्‍से़म्‍मे़ॽ॥
 १० कुहिङ्‌वे़त् निङ्‌वाॽफुमाङ्‌ङिन् खिनिॽ लुम्‍मो वाॽ हे़क्‍क्‍याङ् खिनिॽ तगिलाम् कनानि, हित्‍ति, हिब्‍बि, परिज्‍जि, गिर्गासि, एमोरि नु यबुसिहाॽ से़क्‍खाए नाःत्‍तुदेसुसि के़लॽबान् हाबा कन्‍लाम्‍बाए खिनिॽ निङ्‌वाॽ के़घोसुम्‌ॽ॥
 ११ ओमे़त्‍ते़म्‍मे़ॽ, काक् इक्‍सादिङ् खाम्‍बेःक्‍मोबा यहवे दाङ्‌बे़ल्‍ले़ कुमाङ्‌हुप् सन्‍दोःक्‍किन् खिनिॽ तगि तगि यर्दन नाधाःम्‍बि पेक्॥
 १२ आल्‍ल इस्राइलबा थाःक् थक्‍मालाम् लत्‍छा लत्‍छा थिबोङ्‌ङाङ् ने़त्‍छि ये़म्‍बित्‍छा सेगे़म्‍सिम्‍मे़ॽ॥
 १३ आल्‍ल काक् इक्‍सादिङ् खाम्‍बेःक्‍मोबा यहवे दाङ्‌बे़ल्‍ले़ कुमाङ्‌हुप् सन्‍दोक् के़बङ्‌बा निङ्‌वाॽफुसाम्‍बाहाॽरे़ खुन्‍छिॽ लाङ्‌दाप्‍पे़न् यर्दन वहःङ्‌ङोबा च्‍वाःत्‍तो चुक्‍किल्‍ले़, आम्‍भा खे़न् ये़म्‍मो थो नु के़गुङ्‌बा के़युबा यर्दन वहःङ्‌ङोबा च्‍वाःत्‍तिन् कुङ्‌मा नाॽ हे़क्‍क्‍याङ् लुम्‍सिङ्‌ङाङ् ये़प्‍लो॥”


१४ कल्‍ले़चोगुल्‍ले़ आल्‍ल यर्दन वहःङ्‌ङिन् काःक्‍मारे़ लागि मनाहाॽरे़ खुन्‍छिॽ आबाङे आबाङे साःङ्‌गाहिम् खाप्‍माहाॽ मे़याङ्‌सिङ्, हे़क्‍क्‍याङ् निङ्‌वाॽफुसाम्‍बाहाॽरे़ माङ्‌हुप् सन्‍दोःक्‍किन् मे़बक्‍खुआङ् खे़ङ्‌हाॽ मनाहाॽरे़ खुन्‍छिॽ तगि तगि मे़धासिङ् मे़बे॥
 १५ कुजा सुम्‍मा ये़म् खाराक् यर्दनबा च्‍वाःत्‍तिन् कुङ्‌युआङ् पत्॥ हे़क्‍केसाङ् माङ्‌हुप् सन्‍दोक् के़बङ्‌बा निङ्‌वाॽफुसाम्‍बाहाॽ यर्दनओ मे़गे़रे़आङ् खुन्‍छिॽ लाङ्‌दाप्‍पेल्‍ले़ कुयाओबा च्‍वाःत्‍तिन् मे़सुसुनुमे़ःन्‍ने
 १६ थोलाम्‍बा के़युबा च्‍वाःत्‍तिन् साॽरिक् नानाक्, सार्तानलाम् निःत्‍ताङ् आदम मे़प्‍मनाबा ये़क्‌यक्‍कोए कुङ्‌मा नाॽरे़ हे़क्‍क्‍याङ् लुम्‍सिङ्‌ङाङ् ने़स्‍से़ॽ, खम्‍भ्‍याङ् अराबाबा वरःङ्, इग्र युम्‍लाःक्‍खाङ् वरःङ्b ले़प्‍माङ् के़गुङ्‌बा के़बेःक्‍पा च्‍वाःत्‍तिन् स्‍याक् पुॽरे़आङ् चप्‍प्रे़क् चबे़॥ कल्‍ले़चोगुल्‍ले़ मनाहाॽरे़ कत्‍नाहाङ्‌दाङ्‌लाम् यरिहो ले़प्‍माङ् मे़गाःक्‍तुआङ् मे़बे॥


१७ के़रे़क् इस्राइलिहाॽ से़ङ्‌से़ङ्‌बा खाम्‍बाङ्‌ङोलाम् मे़गाःक्‍तुआङ् खे़न् सुवाङ्‌बा काक् मनाहाॽ यर्दन नाधाःम्‍बि मे़म्‍बेःक्‍के थारिक् यहवे दाङ्‌बे़ल्‍ले़ कुमाङ्‌हुप् सन्‍दोक् के़बङ्‌बा निङ्‌वाॽफुसाम्‍बाहाॽ यर्दन वहःङ्‌ङिल्‍ले़ कुलुम्‍मोबा से़ङ्‌से़ङ्‌बा खाम्‍बाङ्‌ङो थधप् मे़ल्‍लॽए मे़ये़बे़रो॥


 


a ३:४ हप्‍मे़न् १००० मितर॥ 


b ३:१६ कुसिवे़त् वरःङ्॥






इःत्‍लुङ्



४
 १ आल्‍ल के़रे़क् मनाहाॽरे़ यर्दन वहःङ्‌ङिन् मे़गाःक्‍तु मे़सुरु, खे़ब्‍याङ् यहवे दाङ्‌बे़ल्‍ले़ यहोसुःन् मे़त्‍तु,
 २ “मनाहाॽलाम् थिबोङ्‌ङाङ् ने़त्‍छि ये़म्‍बित्‍छाहाॽ, थाःक्‍थक्‍मा लत्‍छा लत्‍छा ये़म्‍बित्‍छा तेॽरे़से़ॽआङ्
 ३ खे़ङ्‌हाॽ अक्‍तङ्‌बा इङ्‌जाङ् पिरे़से़ॽ, ‘यर्दन वहःङ्‌ङिल्‍ले़ कुलुम्‍मो निङ्‌वाॽफुसाम्‍बाहाॽरे़ खुन्‍छिॽ लाङ्‌दाप्‍पेल्‍ले़ मे़दोॽरुबादे़न्‍नोलाम् थिबोङ्‌ङाङ् ने़त्‍छि लुङ्‌हाॽ याङ्‌सिङ्‌ङे़म्‍मे़ॽ हे़क्‍क्‍याङ् खिनिॽ खे़ङ्‌हाॽ पक्‍खे़म् फे़त्‍ते़म्‍मे़ॽ, खे़ब्‍याङ् आक्‍खोक् से़न्‍दिक् खिनिॽ आत्‍ति साःङ्‌गाहिम् के़लेःत्‍तुम्‍माङ् के़युङि हाबा खे़प्‍मो खे़ङ्‌हाॽ ने़स्‍से़म् थ्‍ये़म्‍मे़ॽ॥’”


४ कल्‍ले़चोगुल्‍ले़ इस्राइलिहाॽलाम् यहोसुःल्‍ले़ थाःक्‍थक्‍मा लत्‍छा लत्‍छा सेगुसिबा थिबोङ्‌ङाङ् ने़त्‍छि ये़म्‍बित्‍छाहाॽ उःत्‍तुसि॥
 ५ यहोसुःल्‍ले़ खे़ङ्‌हाॽ मे़त्‍तुसि, “यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ कुमाङ्‌हुप् सन्‍दोःक्‍किल्‍ले़ कुबेसाङ् यर्दन वहःङ्‌ङिल्‍ले़ कुलुम्‍मो पेगे़म्‍मे़ॽ, हे़क्‍क्‍याङ् इस्राइलि थाःक्‍हाॽरे़ खुनिॽ खानिःत् कुइसिःक् के़रे़क्‍ले़ लत्‍छा लत्‍छा लुङ् खिनिॽ फक्‍ताङ्‌ङो युक्‍खे़म्‍मे़ॽआङ् थाक्‍ते़म्‍मे़ॽ॥
 ६ खिनिॽ लुम्‍मो कन् लत्‍छा मिक्‍सेन् पोङ्‌ल, हे़क्‍क्‍याङ् याङ्‌सि ताये़म्‍मो खिनिॽ साएहाॽरे़ ‘कन् लुङ्‌हाॽरे़ कुबेन् थे़माबे?’ फाॽआङ् सेःन्‍के़म्‍दोसिल्‍ले़,
 ७ खिनिॽ खे़ङ्‌हाॽ अक्‍खे मे़त्‍ते़म्‍सिम्‍मे़ॽ, ‘यहवे दाङ्‌बे़ल्‍ले़ कुमाङ्‌हुप् सन्‍दोःक्‍किल्‍ले़ कुबेसाङ् यर्दनबा च्‍वाःत्‍तिन् कुङ्‌मा नाॽरे़आङ् ने़स्‍से़॥ सन्‍दोःक्‍किल्‍ले़ यर्दन वहःङ्‌ङिन् काःक्‍तुल्‍ले़ यर्दनबा च्‍वाःत्‍तिन् कुङ्‌मा नाॽरे़आङ् ने़स्‍से़॥’ कन् लुङ्‌हाॽ इस्राइलिहाॽरे़ खुनिॽ लागि सदादिङ्‌बा इःत्‍लुङ् पोङ्‌ङाङ् ये़प्॥”


८ यहवे दाङ्‌बे़ल्‍ले़ यहोसुःन् मे़त्‍तुबा हे़क्‍के यहोसुःल्‍ले़ कुइङ्‌जाङ्‌ङिन् मे़घे़प्‍सुआङ् इस्राइलि थाःक्‍हाॽरे़ खुन्‍छिॽ खानिःत् कुइसिःक् इस्राइलिहाॽरे़ यर्दन लुम्‍मोलाम् थिबोङ्‌ङाङ् ने़त्‍छि लुङ्‌हाॽ मे़धाक्‍तु हे़क्‍क्‍याङ् खुन्‍छिॽ मे़युङे़बादे़न्‍नो इःत्‍लुङ् मे़युक्‍खु॥
 ९ माङ्‌हुप् सन्‍दोक् के़बङ्‌बा निङ्‌वाॽफुसाम्‍बाहाॽरे़ खुन्‍छिॽ लाङ्‌दाप्‍पेल्‍ले़ मे़दोॽरुबादे़न्, इग्र यर्दन लुम्‍मोआङ् वेॽ थिबोङ्‌ङाङ् ने़त्‍छि लुङ्‌हाॽ यहोसुःल्‍ले़ ये़प्‍सु॥ खे़ङ्‌हाॽ आइन् थारिक् हाबा खे़प्‍मोए ये़प्॥


१० मनाहाॽ मे़प्‍मासिरे़ लागि मोसाःल्‍ले़ यहोसुःन् मुरा मे़त्‍तुआङ् वये़बा हे़क्‍के, यहवे दाङ्‌बे़ल्‍ले़ यहोसुःन् पिरुबा इङ्‌जाङ्‌ङोबा के़रे़क् याःम्‍बक्‍हाॽ मे़न्‍जुःत्‍ते थारिक् माङ्‌हुप् सन्‍दोक् के़बङ्‌बा निङ्‌वाॽफुसाम्‍बाहाॽ यर्दन लुम्‍मोए हाबा मे़ये़बे़ मे़गरे़, खे़ब्‍याङ् मनाहाॽ हाराहारा नाधाःम्‍बि मे़गाःक्‍तुआङ् मे़बे॥
 ११ हे़क्‍क्‍याङ् आल्‍ल के़रे़क् मनाहाॽरे़ नाधाःम्‍बि मे़गाःक्‍तु मे़सुरु, खे़ब्‍याङ् यहवे दाङ्‌बे़ल्‍ले़ कुमाङ्‌हुप् सन्‍दोःक्‍किन्‍नु सोरिक् निङ्‌वाॽफुसाम्‍बाहाॽआङ् मनाहाॽरे़ ओमे़मे़त्‍तु मे़भत्‍छुसिरए तगाङ् मे़गाःक्‍तुआङ् मे़भे़रे़॥


१२ मोसाःल्‍ले़ खे़ङ्‌हाॽ मे़त्‍तुसिआङ् वये़बा कुइसिःक् रुबेनरे़ कुधाःक्‍हाॽ, गादरे़ कुधाःक्‍हाॽ नु मनस्‍सेरे़ कुभ्रे़ःङ् कुधाःक्‍हाॽ वेॽ इस्राइलिहाॽनुःल्‍ले़ तगि फे़जुम्‍भे़या खजुम्‍घया मे़हेॽसिङ्‌ङाङ् नाधाःम्‍बि मे़गाःक्‍तु॥
 १३ ते़न्‍धङ्‌ले़ लागि हप्‍मे़न् लिबोङ् हे़न्‍छिङ् यारिक् फे़जुम्‍भे़या खजुम्‍घया के़हेॽसिङ्‌बा ये़म्‍बित्‍छाहाॽ थङ् चोःक्‍मारे़ लागि यहवे दाङ्‌बे़ल्‍ले़ कुदगि नाधाःम्‍बि मे़गाःक्‍तुआङ् यरिहोबा ने़ने़बादे़न्‍नो मे़बे॥


१४ खे़ल्‍ले़ याःन्‍दिक् के़रे़क् इस्राइलिहाॽरे़ खुनिॽ निमो यहवे दाङ्‌बे़ल्‍ले़ यहोसुःन् यम्‍बा लाम्‍लोबा चोगु हे़क्‍क्‍याङ् खे़ङ्‌हाॽरे़ खुने़ॽ कुहिङ्‌हिङ् मोसान् हे़क्‍केए यहोसुःन् मिङ्‌सो इङ्‌धाङ् मे़बिरु॥


१५ खे़ब्‍याङ् यहवे दाङ्‌बे़ल्‍ले़ यहोसुःन् मे़त्‍तु,
 १६ “माङ्‌हुप् साप्‍लुङ् के़याक्‍पा सन्‍दोःक्‍किन्a के़बङ्‌बा निङ्‌वाॽफुसाम्‍बाहाॽ यर्दनलाम् मे़धोःक्‍सिङ् मे़धाङ्‌ल फाॽआङ् इङ्‌जाङ् पिरे़से़ॽ॥”
 १७ कल्‍ले़चोगुल्‍ले़ यहोसुःल्‍ले़ निङ्‌वाॽफुसाम्‍बाहाॽ अक्‍खेलॽरिक् इङ्‌जाङ् पिरुसि, “खिनिॽ यर्दनलाम् थो थोःक्‍सिङ् थाङे़म्‍मे़ॽ॥”
 १८ यहवे दाङ्‌बे़ल्‍ले़ कुमाङ्‌हुप् सन्‍दोक् के़बङ्‌बा निङ्‌वाॽफुसाम्‍बाहाॽ यर्दन लुम्‍मोलाम् मे़धोःक्‍सिङ् मे़जुरे़आङ् खुन्‍छिॽ लाङ्‌दाङ्‌पेल्‍ले़ से़ङ्‌से़ङ्‌बा खाम्‍बाङ्‌ङिन् मे़दोॽरुनुमे़ःन्‍ने यर्दनबा च्‍वाःत्‍तिन् कुलाम्‍मो नुःक्‍खे़ ये़ हे़क्‍क्‍याङ् तगिबा हे़क्‍केए कुयाहाॽ थिम्‍सुर कुङ्‌मा हेःक्‍ते़॥


१९ थिक्‍सिगेक्‍पा लाओबा थिबोङ् ये़न्‍नो मनाहाॽ यर्दनलाम् मे़धोःक्‍सिङ् मे़धाङे़आङ् यरिहो नाङ्‌गे़न् ले़प्‍माङ् इःन्‍दोओ गिलगाल मे़प्‍मनाबादे़न्‍नो खुन्‍छिॽ साःङ्‌गाहिम् मे़जोगु॥
 २० खे़ङ्‌हाॽरे़ यर्दन वहःङ्‌ङोलाम् मे़लःत्‍तु मे़धाक्‍तुबा खे़न् थिबोङ्‌ङाङ् ने़त्‍छि लुङ्‌हाॽ यहोसुःल्‍ले़ गिलगालओ हागुयुक्‍सु॥


२१ हे़क्‍क्‍याङ् खुने़ॽ इस्राइलिहाॽ अक्‍खे मे़त्‍तुसि, “याङ्‌सि खिनिॽ साएहाॽरे़ ‘कन् लुङ्‌हाॽरे़ कुबे थे़माबे?’ फाॽआङ् सेःन्‍के़म्‍दोसिल्‍ले़
 २२ खिनिॽ खे़ङ्‌हाॽ मे़प्‍मा के़सुक्‍तुम्‍सिमॽ, ‘इस्राइलिहाॽरे़ यर्दन वहःङ्‌ङिन् से़ङ्‌से़ङ्‌बा खाम्‍बाङ्‌ङो मे़दोॽरुआङ् मे़गाःक्‍तुआङ् वये़॥’
 २३ आक्‍खेलॽरिक् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ हे़ःत्‍ताङ्‌बा वरःङ्‌ङिन् आनिगे मे़ङ्‌गाक् मे़न्‍छुःत्‍ते थारिक् आनिगे तगि चप्‍प्रे़क् चबे़र याःन्‍दु, हे़क्‍केलॽरिक्‍के खिनिॽ तगिए खिनिॽ नाधाःम्‍बि मे़ङ्‌गाक् मे़न्‍छुःत्‍ते थारिक् यर्दनबा च्‍वाःत्‍तिन्‍नाङ् चप्‍प्रे़क् चबे़र याःन्‍दुआङ् वये़॥
 २४ इक्‍सादिङ् खाम्‍बेःक्‍मोबा के़रे़क् मनाहाॽरे़ यहवे दाङ्‌बे़ल्‍ले़ कुहुक्‍कोबा मुक्‍साम्‍मिन् निङ्‌वाॽ मे़घोसुर, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिन्‍नु खिनिॽ आभे़ल्‍ले़साङ् किसे़म्‍मे़ॽ फाॽआङ् कन् के़रे़क् पोःक्‍खे़बारो॥”


 


a ४:१६ हिब्रुओ तोःन्‍दि सन्‍दोक् पत्॥






५
 १ इस्राइलिहाॽरे़ वहःङ्‌ङिन् मे़ङ्‌गाःक्‍के थारिक् खुन्‍छिॽ तगि यहवे दाङ्‌बे़ल्‍ले़ यर्दन वहःङ्‌ङोबा च्‍वाःत्‍तिन् चप्‍प्रे़क् चबे़र याःन्‍दु के़लॽबा पाःन्‍निन् यर्दन कत्‍नाहाङ्‌दाङ् नाम्‍धा पिसाङ्‌बा एमोरिहाॽरे़ खुनिॽ के़रे़क् हाङ्‌हाॽ नु खाम्‍दोःक्‍लुम् वरःङ्‌ङिल्‍ले़ कुबेसाङ्‌बा कनानिहाॽरे़ खुन्‍छिॽ के़रे़क् हाङ्‌हाॽरे़ मे़घे़प्‍सु, खे़ब्‍याङ् खे़ङ्‌हाॽ इस्राइलिहाॽनु मे़गिसे़बाल्‍ले़ चोगुल्‍ले़ खुन्‍छिॽ सिक्‍लुङ्‌माॽ यङ्‌मा हेःक्‍ते़ हे़क्‍क्‍याङ् खे़ङ्‌हाॽ इस्राइलिहाॽनु थक्‍मारे़ लागि आःन्‍छिङ्‌मा मे़न्‍छुक्‍ते़न्‍लो॥



गिलगालओ हर्दो हे़क्‍मा याःम्‍बक् पोःक्‍खे़


२ खे़न् ये़म्‍मो यहवे दाङ्‌बे़ल्‍ले़ यहोसुःन् मे़त्‍तु, “लुङ्‌से़रुङ्‌बान् कुहे़क्‍मा चोगे़ॽआङ् याम्‍मो इस्राइलिहाॽ हर्दो हे़गे़ पिरे़से़ॽ॥”
 ३ खे़ब्‍याङ् यहोसुःल्‍ले़ लुङ्‌से़रुङ्‌बाहाॽ कुहे़क्‍मा चोगुआङ् गिबियथ-हाअरालोथओ इस्राइलिहाॽ हर्दो हे़गु पिरुसि॥


४ यहोसुःल्‍ले़ हर्दो हे़क्‍मासि पिमासि के़बोङ्‌बा पाःन्‍निन् हाबा कन् वये़, मिस्रलाम् आक्‍ख्‍यारिक् मनाहाॽ, इग्र थक्‍सुबा पोङ्‌मा के़लाॽबाहाॽ मे़लःन्‍दे़ मे़भे़रे़आङ् मे़वये़, खे़ङ्‌हाॽ के़रे़क् मिस्रलाम् मे़लःन्‍दे़आङ् एगाङ् मुरे़ःक् खारे़ःक् थेआङ् के़होःप्‍पादे़न्‍नो मे़स्‍ये़ मे़घे़रे़॥
 ५ मिस्रलाम् आक्‍ख्‍यारिक् मे़लःन्‍दे़ मे़भे़रे़आङ् मे़वये़, खे़ङ्‌हाॽ के़रे़क्‍ले़न् हर्दो हे़क्‍मा याःम्‍बक् पोःक्‍खे़आङ् वये़॥ कर मिस्र लाजेॽलाम् मे़लःन्‍दे़ मे़भे़रे़आङ् एगाङ् मुरे़ःक् खारे़ःक् थेआङ् के़होःप्‍पा एःक्‍सादे़न्‍नोबा लाम्‍दिःक्‍को सागे़वाःन्‍छिङ्‌बा आत्तिन्‍हाॽरे़न्‍नाङ् हर्दो मे़न्‍हे़क्‍के वये़॥
 ६ इस्राइलिहाॽरे़ यहवे दाङ्‌बे़ल्‍ले़ कुइङ्‌जाङ्‌ङिन् मे़न्‍इःत्‍तुन् मे़न्‍नाःत्‍तुम्‍बाल्‍ले़ चोगुल्‍ले़ मिस्रलाम् के़लःम्‍बा के़भे़म्‍बा के़रे़क् मनाहाॽ, इग्र थक्‍सुबा पोङ्‌मा के़लाॽबाहाॽ मे़म्‍मे़क्‍के थारिक् खे़ङ्‌हाॽ मुरे़ःक् खारे़ःक् थेआङ् के़होःप्‍पादे़न्‍नो लिबोङ् तङ्‌बे खाराक् लाङ्‌मे़घेगे़आङ् मे़वये़॥ थेआङ्‌भे़ल्‍ले़ खे़ङ्‌हाॽरे़ खुन्‍छिॽ पाधे़बाहाॽ पिनिङ् मे़त्‍तुसिआङ् माङ्‌हुप् चोगुबा पित्‍नु नु सक्‌वाघु के़गुङ्‌बा लाजेन् खे़ङ्‌हाॽरे़ निमा मे़ङ्‌घोसुन्‌ॽ फाॽआङ् खुन्‍छिॽनु यहवे दाङ्‌बे़ल्‍ले़ माङ्‌हे़क् चोगुआङ् वये़॥
 ७ कल्‍ले़चोगुल्‍ले़ खे़ङ्‌हाॽरे़ खुन्‍छिॽ ले़क्‌वा यहवे दाङ्‌बे़ल्‍ले़ याम्‍मो सामे़वाःन्‍छिङ्‌ल याःन्‍दुसिबा मुॽइदाङ्‌साहाॽ यहोसुःल्‍ले़ हर्दो हे़गु पिरुसि, थेआङ्‌भे़ल्‍ले़ खे़ङ्‌हाॽ लाम्‍दिःक्‍को हर्दो मे़न्‍हे़क् मे़म्‍बिसिङ्‌ङे मे़वये़बाल्‍ले़ चोगुल्‍ले़ हर्दो मे़न्‍हे़क्‍केबा मना मे़वये़॥


८ हे़क्‍क्‍याङ् के़रे़क् मनाहाॽरे़न् हर्दो हे़क्‍मा चुरे़आङ् एगाङ् खे़ङ्‌हाॽ मे़न्‌वेःत्‍ते थारिक् साःङ्‌गाहिम्‍मो खुन्‍छिॽ आप्‍फेक् आप्‍फेक् ते़न्‍हाॽओ मे़युङे़॥


९ हे़क्‍क्‍याङ् यहवे दाङ्‌बे़ल्‍ले़ यहोसुःन् मे़त्‍तु, “आङ्‌गाॽ आइन् मिस्रबा खिनिॽ इङ्‌दोन् खे़त्‍तुङ् पिनिङ्‌ङाङ् वाॽ॥” कल्‍ले़चोगुल्‍ले़ खे़न् ते़न्‍निल्‍ले़ कुमिङ् आइन् थारिक्‍साङ् गिलगालa मे़मे़त्‍तु॥


१० आल्‍ल इस्राइलिहाॽरे़ गिलगालओ साःङ्‌गाहिम् मे़जोगुआङ् मे़युङे़, खे़ब्‍याङ् खे़ङ्‌हाॽरे़ खे़न् लाओबा थिबोङ्‌ङाङ् लिसिगेक्‍पा ये़न्‍निल्‍ले़ याःन्‍दिक् युसिक् यरिहोबा ने़ने़बादे़न्‍नोए चोःक्‌युम्‍भो तङ्‌नाम् मे़दोसु॥
 ११ चोःक्‌युम्‍भो तङ्‌नाम्‍मिल्‍ले़ कुदाःन्‍दिक्‍मा, हाबा खे़न् ये़न्‍नो खे़ङ्‌हाॽरे़ खे़न् लाजेॽओ के़बोःक्‍पा कुजालाम्‍बा के़भङ्‌बा सिदाॽ मे़न्‌याक्‍मनाबा खरे़ःङ् नु सिप्‍फङ्‌ग्रा कुजा मे़ज॥
 १२ खे़ङ्‌हाॽरे़ खे़न् लाजेॽओ के़बोःक्‍पा कुजान् मे़जबा कुदाःन्‍दिक्‍माआङ्‌धोए मन्‍न थामा चक् लॽरे़, हे़क्‍क्‍याङ् खे़न् एगाङ् इस्राइलिहाॽरे़ आप्‍फाल्‍ले़आङ् मन्‍न मे़ङ्‌घोसुन्॥ कर खे़न् तङ्‌बेओ खे़ङ्‌हाॽरे़ कनान लाजेॽओबा कुजान् मे़जरो॥



यहोसुःन् नु ताभे के़हेबा मना


१३ यहोसुःन् यरिहो निःत्‍ताङ् वये़ल्‍ले़ खुने़ॽ थो ओमये़, हे़क्‍क्‍याङ् कुहुक्‍को ताभे के़बङ्‌बा मनाधिक् कुदगाङ् ये़बे़गरे़बा निसु॥ यहोसुःन् खुने़ॽओ पेआङ् सेःन्‍दोसु, “खे़ने़ॽ आनिगे तेःङ्‌बाने़बि इ निङ्‌मिने़बि?”


१४ हे़क्‍क्‍याङ् खे़ल्‍ले़ पाःत्‍तु, “तेःङ्‌बाआङ् मे़ःन्, निङ्‌मिआआङ् मे़ःन्, कर यहवे दाङ्‌बे़ल्‍ले़ कुधक्‍सुबा थक्‍मोबा पोःक्‍खाङ्‌ङाङ् कॽयो त्‍याङ्‌ङाङ् वाॽआ॥”


खे़ब्‍याङ् यहोसुःन् खाम्‍बाङ्‌ङो साम्‍बोन् हबत् फन्‍छिङ् हे़क्‍क्‍याङ् से़वा मे़त्‍तुआङ् खुने़ॽ अक्‍खे मे़त्‍तु, “आदाङ्‌बे, खे़ने़ॽ के़से़वारोबाल्‍ले़ थे़मा चोगुङ्‌ल के़लॽबा के़निङ्‌वाॽ वाॽबे?”


१५ हे़क्‍क्‍याङ् यहवे दाङ्‌बे़ल्‍ले़ कुधक्‍सुबा थक्‍मोबाल्‍ले़ यहोसुःन् मे़त्‍तु, “खे़ने़ॽ के़लाङ्‌हाॽओबा लाङ्‌सुःप्‍हाॽ फे़न्‍देॽ, थेआङ्‌भे़ल्‍ले़ खे़ने़ॽ के़ये़प्‍पा दे़न्‍निन् सेसेबा चोक्॥” खे़ब्‍याङ् यहोसुःल्‍ले़ हे़क्‍केए चोगुरो॥


 


a ५:९ हिब्रु पाःन्‍दाङ्‌ङो (थे़माइ) के़ङ्‌मनादेमना पोःङ्‌ॽ॥






यरिहोःन् खाप्‍पुथ्‍यःङ् पोःङ्‌ॽ



६
 १ आल्‍ल खे़न् ये़म्‍मो इस्राइलिहाॽरे़ मे़जोगुल्‍ले़ यरिहोबा यम्‍बा लाम्‍धेःत्‍हाॽ मे़साक्‍तुआङ् पत्‍छे़॥ आत्‍तिन्‍हाॽआङ् सिगाङ् लाःप्‍मा नु लाःक्‍कात् लःम्‍मा मे़ङ्‌घोसे़न्॥
 २ खे़ब्‍याङ् यहवे दाङ्‌बे़ल्‍ले़ यहोसुःन् मे़त्‍तु, “ओमे़त्‍ते़ॽ, यरिहोन्, खे़प्‍मोबा हाङ्‌ङिन् नु के़धुम्‍बा थक्‍सुबाहाॽआङ् खे़ने़ॽ के़युक्‍को थासुङ्‌सिङ्‌ङाङ् वाॽरो॥
 ३ के़रे़क् खजुम्‍घया फे़जुम्‍भे़या के़हेबा थक्‍सुबाहाॽरे़ खे़न् ये़क्‌यक्‍किन् किर्गप् कबे़म्‍मे़ॽआङ् थिक्‍ले़ङ् कब्रिङ् इरे़म्‍मे़ॽ॥ तुक्‍सि ये़न् थारिक् खिनिॽ अक्‍खे चोगे़म्‍मे़ॽ॥
 ४ नुसि निङ्‌वाॽफुसाम्‍बाहाॽरे़ नुसि थुःम्‍बा सादाङ्‌हाॽ मे़याङ्‌सिङ्‌ङाङ् माङ्‌हुप् सन्‍दोःक्‍किल्‍ले़ कुदगि कुदगि लाङ्‌मे़घेःक्‍ल॥ नुसिगेक्‍पा ये़न्‍नो कन् ये़क्‌यक्‍किन् खिनिॽ नुसिले़ङ् कबे़म्‍मे़ॽ, खम्‍भ्‍याङ् निङ्‌वाॽफुसाम्‍बाहाॽरे़ सादाङ्‌ङिन् मे़मुःत्‍तुर॥
 ५ हे़क्‍क्‍याङ् आल्‍ल खे़ङ्‌हाॽरे़ थुःम्‍बा सादाङ्‌ङिन् माङ्‌भा इरिक् मे़मुःत्‍तुॽ, खे़ब्‍याङ् खिनिॽ सादाङ्‌ङिन् मुक्‍पा इक्‍लान् के़घे़प्‍सुम्‍नुमे़ःन्‍ने के़रे़क् मनाहाॽ यम्‍बा इक्‍लाओ मे़अःक्‍ल॥ हे़क्‍क्‍याङ् ये़क्‌यक्‍कोबा लुङ्‌धाक्‍किन् कुबुङ् थे़र्ले़ चोन्, हे़क्‍क्‍याङ् के़रे़क् मनाहाॽ ये़क्‌यक्‍को कुदोःप्‍मा मे़लोक् मे़लाःत्‍ल॥”


६ कल्‍ले़चोगुल्‍ले़ नुनरे़ कुस्‍सा यहोसुःल्‍ले़ निङ्‌वाॽफुसाम्‍बाहाॽ उःत्‍तुसिआङ् मे़त्‍तुसि, “माङ्‌हुप् सन्‍दोःक्‍किन् पक्‍खे़म्‍मे़ॽ, हे़क्‍क्‍याङ् नुसि निङ्‌वाॽफुसाम्‍बाहाॽरे़ थुःम्‍बा सादाङ् नुसि मे़हेॽसिङ्‌ङाङ् यहवे दाङ्‌बे़ल्‍ले़ कुमाङ्‌हुप् सन्‍दोक् तगि लाङ्‌मे़घेःक्‍ल॥”
 ७ हे़क्‍क्‍याङ् खुने़ॽ मनाहाॽ मे़त्‍तुसि, “तगि पोरे़म्‍मे़ॽआङ् खे़न् ये़क्‌यक् के़रे़क् पिसाङ् इरे़म् पेगे़म्‍मे़ॽ॥ फे़जुम्‍भे़या खजुम्‍घया के़हेबाहाॽ चैँ यहवे दाङ्‌बे़ल्‍ले़ कुमाङ्‌हुप् सन्‍दोक् तगि तगि लाङ्‌मे़घेःक्‍ल॥”


८ यहोसुःल्‍ले़ कन् मनाहाॽ मे़त्‍तु सुरुसिआङ् एगाङ् नुसि निङ्‌वाॽफुसाम्‍बाहाॽरे़ थुःम्‍बा सादाङ् नुसि मे़याङ्‌सिङ् हे़क्‍क्‍याङ् यहवे दाङ्‌बे़ल्‍ले़ कुदगि लाङ्‌मे़घेगे़आङ् खुन्‍छिॽ सादाङ्‌हाॽ मे़मुःत्‍तुर तगि थासिङ्‌मा मे़हेःक्‍ते़॥ यहवे दाङ्‌बे़ल्‍ले़ कुमाङ्‌हुप् सन्‍दोःक्‍किन् चैँ खे़ङ्‌हाॽरे़ खुन्‍छिॽ एगाङ् थासिङ्॥
 ९ फे़जुम्‍भे़या खजुम्‍घया के़हेबा मनाहाॽ चैँ सादाङ् के़मुःप्‍पा निङ्‌वाॽफुसाम्‍बाहाॽरे़ खुन्‍छिॽ तगि लाङ्‌मे़घेगे़, हे़क्‍क्‍याङ् एगाङ् के़बप्‍पा थक्‍सुबाहाॽ माङ्‌हुप् सन्‍दोक् एगाङ् लाङ्‌मे़घेगे़, खम्‍भ्‍याङ् निङ्‌वाॽफुसाम्‍बाहाॽ सादाङ्‌हाॽ मे़मुःत्‍तुर लाङ्‌मे़घेगे़॥
 १० कर यहोसुःल्‍ले़ मनाहाॽ अक्‍खे मे़त्‍तुसिआङ् मुरा मे़त्‍तुसि, “आङ्‌गाॽ खिनिॽ अःक्‍ते़म्‍मे़ॽ फाॽआङ् इङ्‌जाङ् मेबिनिङ्‌ङिन्‍बा ये़न् थारिक्, खिनिॽ मे़अःक्‍ते़म्‍मिन्‍ने़ॽ, खिनिॽ इक्‍लाःन्‍ने खे़म्‍मे़दे़त्‍ने़न्‍ल, खिनिॽ मुराओलाम्‍माङ् कुभा पाःन्‍छेःक्‌वा मे़लःत्‍ते़म्‍मिन्‍ने़ॽ॥ आङ्‌गाॽ अःक्‍ते़म्‍मे़ॽ मे़त्‍निङ्‌ङाङ्‌लक् खिनिॽ अःक्‍ते़म्‍मे़ॽ॥”
 ११ कम्‍भलॽरिक् खुने़ॽ यहवे दाङ्‌बे़ल्‍ले़ कुमाङ्‌हुप् सन्‍दोःक्‍किन् ये़क्‌यक् कब्रिङ् पिसाङ् थिक्‍ले़ङ् इसु, हे़क्‍क्‍याङ् खे़ङ्‌हाॽ साःङ्‌गाहिम्‍मो मे़द्‌ये़, खे़ब्‍याङ् हाबा खे़प्‍मो याङ्‌मे़धोःक्‍ते़॥


१२ यहोसुःन् आन्‍देःन् तानाम्‍सा पोगे़, हे़क्‍क्‍याङ् निङ्‌वाॽफुसाम्‍बाहाॽरे़ यहवे दाङ्‌बे़ल्‍ले़ कुमाङ्‌हुप् सन्‍दोःक्‍किन् मे़बक्‍खु॥
 १३ खे़न् नुसि निङ्‌वाॽफुसाम्‍बाहाॽरे़ थुःम्‍बा सादाङ् नुसि मे़याङ्‌सिङ्‌ङाङ् यहवे दाङ्‌बे़ल्‍ले़ कुमाङ्‌हुप् सन्‍दोःक्‍किल्‍ले़ कुदगाङ् कुदगाङ् सादाङ्‌हाॽ मे़मुःत्‍तुर लाङ्‌मे़घेगे़आङ् मे़बत्‍छे़॥ फे़जुम्‍भे़या खजुम्‍घया के़हेबा मनाहाॽ खे़ङ्‌हाॽरे़ खुन्‍छिॽ तगाङ् मे़धासिङ्, हे़क्‍क्‍याङ् एगाङ् लाङ्‌गे़घेःक्‍पा थक्‍सुबाहाॽ यहवे दाङ्‌बे़ल्‍ले़ कुमाङ्‌हुप् सन्‍दोक् एगाङ् मे़भन्‍छिङ्॥ निङ्‌वाॽफुसाम्‍बाहाॽ सादाङ्‌ङिन् मे़मुःत्‍तुर लाङ्‌मे़घेगे़॥
 १४ कम्‍भलॽरिक् निसिगेक्‍पा ये़न्‍नोआङ् खे़ङ्‌हाॽरे़ ये़क्‌यक्‍किन् थिक्‍ले़ङ् मे़गबुआङ् मे़नुःक्‍खे़॥ तुक्‍सि ये़न् थारिक् खे़ङ्‌हाॽरे़ हे़क्‍केए मे़जोगु॥


१५ नुसिगेक्‍पा ये़न् तानाम् फदिॽ वदिॽ लॽरे़ल्‍ले़सा खे़ङ्‌हाॽ मे़बोगे़, हे़क्‍क्‍याङ् हाबा खे़न् परिक्‍ले़ए ये़क्‌यक्‍किन् मे़गबु, खे़ल्‍ले़ याःन्‍दिक्‍लक् खे़ङ्‌हाॽरे़ ये़क्‌यक्‍किन् नुसिले़ङ् मे़गबु॥
 १६ आल्‍ल निङ्‌वाॽफुसाम्‍बाहाॽरे़ सादाङ्‌ङिन् नुसिले़ङ् मे़मुःत्‍तुल्‍ले़ यहोसुःल्‍ले़ मनाहाॽ मे़त्‍तुसि, “अःक्‍ते़म्‍मेॽ! थेआङ्‌भे़ल्‍ले़ यहवे दाङ्‌बे़ल्‍ले़ कन् ये़क्‌यक्‍किन् खिनिॽ के़बिरिआङ् ने़रो॥
 १७ कन् ये़क्‌यक्‍किन् नु कप्‍मो के़वाॽबा के़रे़क् पाःन्‍हाॽ मे़क्‍मारे़ लागि यहवे दाङ्‌बाओ तोःम्‍नाआङ् वाॽ॥ के़त्‍निमा राहाबे़न् नु खे़ल्‍ले़ कुहिम्‍मो खुने़ॽनु के़वाॽबाहाॽरक् मे़हिङ्‌ॽ, थेआङ्‌भे़ल्‍ले़ आनिॽ पाङ्‌मनासिबा थोःम्‍जिबाहाॽ खे़ल्‍ले़ चिक्‍खुसिआङ् वये़॥
 १८ कर खाप्‍पुथ्‍यःङ् मे़ङ्‌से़ तोःम्‍मनाबा पाःन्‍हाॽलाम् खिनिॽ लाःत्‍लाःत् वये़म्‍मे़ॽ, मेःन्‍ने़भग्र खे़न् तोःम्‍मनाबा पाःन्‍हाॽ के़याङ्‌ङासिआङ् खिनिॽओ मे़क्‍मान् के़दारुम्‌ॽ, हे़क्‍क्‍याङ् इस्राइलिहाॽरे़ खुनिॽ साःङ्‌गाहिम्‍मो माङ्‌दे साङ्‌ग्रा के़दारुम्‌ॽ खे़ब्‍याङ् खे़प्‍मो तुक्‍खे लाक्‍खे थार के़जोगुम्‌ॽ॥
 १९ कर के़रे़क् युप्‍पा नु साम्‍म्‍याङ्, हे़क्‍क्‍याङ् कासा नु फे़न्‍जेॽ खप्‍प्‍याहाॽ यहवे दाङ्‌बे़ल्‍ले़ कुलागि सुत्‍थो चोक्॥ खे़ङ्‌हाॽ यहवे दाङ्‌बे़ल्‍ले़ कुसामा युङ्‌दे़न्‍नो के़दारुम्‍ल पोःङ्‌ॽ॥”


२० आल्‍ल निङ्‌वाॽफुसाम्‍बाहाॽरे़ सादाङ्‌हाॽ मे़मुःत्‍तु, खे़ब्‍याङ् मनाहाॽ मे़अःक्‍ते़, हे़क्‍क्‍याङ् सादाङ्‌ङिल्‍ले़ कुइक्‍लान् मे़घे़प्‍सुनुमे़ःन्‍ने खे़ङ्‌हाॽ यम्‍बा इक्‍लाओ मे़अःक्‍ते़ल्‍ले़ खे़न् लुङ्‌धाक्‍किन् कुबुङ् थे़र्ले़ पुरुङ् लुःन्‍दे़, हे़क्‍क्‍याङ् के़रे़क् मनाहाॽ कुदोःप्‍मा तगि मे़बोरे़आङ् के़रे़क् ये़क्‌यक्‍को मे़लासे़ हे़क्‍क्‍याङ् खे़न् हुक्‍काप् मे़जोगु॥
 २१ खे़ब्‍याङ् खे़ङ्‌हाॽरे़ खे़न् ये़क्‌यक्‍किन् खाप्‍पुथ्‍यःङ् मे़जोगुआङ् यहवे दाङ्‌बाओ मे़दोन्‍दु, हे़क्‍क्‍याङ् ये़क्‌यक्‍को के़वाॽबा ये़म्‍बित्‍छाहाॽ, मे़न्‍छुमाहाॽ, थाङ्‌बे़न्‍हाॽ, काप्‍पो तुम्‍साहाॽ, खम्‍भ्‍याङ् पित्‍हाॽ, मे़ल्‍लुक्‍हाॽ नु अदङ्‌हाॽ ताभेःल्‍ले़ के़रे़क् मे़से़रुसि॥


२२ हे़क्‍क्‍याङ् यहोसुःल्‍ले़ खे़न् लाजेॽओ थोःम्‍जिबा के़बेःक्‍पा खे़न् ने़त्‍छि मनाहाॽ मे़त्‍तुसि, “खे़न् के़त्‍निमे़ल्‍ले़ कुहिम्‍मो खे़न्‍छिॽ पेसे़ॽ, हे़क्‍क्‍याङ् खे़न्‍छिॽ खुने़ॽनु माङ्‌हे़क् के़जोगे़सुबा कुइसिःक् खे़न् मे़न्‍छुमान् खे़ब्‍याङ् खुने़ॽनु के़वाॽबाहाॽ के़रे़क् कॽयोलाम् लःत्‍ते़से़त्‍छे़ॽ॥”


२३ आल्‍ल खे़न् थोःम्‍जिबा के़जोःक्‍पा खे़न् ने़प्‍फु थाङ्‌बे़न्‍हाॽ पेसि, हे़क्‍क्‍याङ् राहाबे़न् नु खुने़ॽ कुम्‍बा, कुम्‍मा, कुम्‍भुॽ कुन्‍साॽ खे़ब्‍याङ् खुने़ॽनु के़वाॽबा के़रे़क् मनाहाॽ, खे़ल्‍ले़ के़रे़क् कुगाॽइहाॽ लाःक्‍कात् लाम्‍लोसु लःत्‍ते़सुसि, हे़क्‍क्‍याङ् इस्राइलिहाॽरे़ खुनिॽ साःङ्‌गाहिम्‍लाम् लाःक्‍कात् युक्‍खे़सुसि॥


२४ खे़ब्‍याङ् खे़ङ्‌हाॽरे़ खे़न् ये़क्‌यक्‍को के़वाॽबा के़रे़क् पाःन्‍हाॽ मिमे़धिक्‍खु मे़देसु, कर साम्‍म्‍याङ्, युप्‍पा हे़क्‍क्‍याङ् कासा नु फे़न्‍जेॽ खप्‍प्‍याहाॽरक् यहवे दाङ्‌बे़ल्‍ले़ कुसामा युङ्‌दे़न्‍नो खे़ङ्‌हाॽरे़ मे़युक्‍खु॥
 २५ कर के़त्‍निमा राहाबे़न्, खे़ल्‍ले़ कुम्‍बारे़ कुहिम्‍सयङ्‌हाॽ हे़क्‍क्‍याङ् खुने़ॽनु के़वाॽबाहाॽ के़रे़क् यहोसुःल्‍ले़ ताङ्‌से़ःप्‍तुसि, थेआङ्‌भे़ल्‍ले़ यहोसुःल्‍ले़ यरिहोओ थोःम्‍जिबा पाङ्‌घुसिबा इङ्‌साबाहाॽ खे़ल्‍ले़ चिक्‍खुसिआङ् वये़॥ हे़क्‍क्‍याङ् आइन् थारिक्‍के इस्राइलिहाॽरे़ खुन्‍छिॽ लुम्‍मो राहाबे़न् वाॽ॥


२६ हाबा खे़न् ये़म्‍मो यहोसुःल्‍ले़ खे़ङ्‌हाॽ माङ्‌हे़क् चाःत्‍तुसिआङ् अक्‍खे पाःत्‍तुरो,


 

“कन् यरिहो ये़क्‌यक्‍किन् चोःक्‍मारे़ लागि आत्‍तिन् ये़म्‍सिङ्‌ॽ,


यहवे दाङ्‌बे़ल्‍ले़ कुदगि खे़न् साङ्‌ग्रा माङ्‌देरे़ ते़त्‍तुररो॥


कल्‍ले़ कुबुङ् युक्‍खुल्‍ले़ खे़ल्‍ले़


खुने़ॽ कुस्‍सा तुम्‍बे़न् सिरो,


खे़ल्‍ले़ कुस्‍सा फोःक्‌वाःल्‍ले़ कुमे़न्‍नो


कप्‍मोबा यम्‍बा लाम्‍धेःप्‍पान् ये़म्‍सिङ्‌लो॥”


२७ कम्‍भलॽरिक् यहवे दाङ्‌बे़न् यहोसुःन्‍नु सोरिक् वये़, हे़क्‍क्‍याङ् खे़ल्‍ले़ कुमिङ्‌सो कुधाःङ्‌सो लाजेॽ के़रे़क् से़रे़रो॥


 






आकानरे़ कुलायो



७
 १ कर खाप्‍पुथ्‍यःङ् मे़जोगुआङ् यहवे दाङ्‌बाओ मे़दोन्‍दुबा पाःन्‍हाॽओ इस्राइलिहाॽरे़ लायो मे़जोगु॥ यहुदा थाःक्‍कोबा, जेरहरे़ कुस्‍सा जब्‍दिरे़ कुमुॽइदाङ्‌सा कार्मिरे़ कुस्‍सा आकान मे़प्‍मनाबा मनाधिक्‍ले़ कन् मे़दोन्‍दुबा पाःन्‍हाॽ कुभा खुःत्‍तुआङ् वये़, खे़ल्‍ले़ चोगुल्‍ले़ यहवे दाङ्‌बे़न् इस्राइलिहाॽनु साॽरिक् कुसिक् पोगे़॥


२ खे़ब्‍याङ् यहोसुःल्‍ले़ यरिहोलाम् बेथेलबा नाङ्‌गे़न् पिसाङ् बेथ-आवन निःत्‍ताङ्‌बा ऐ ये़क्‌यक्‍को मनाहाॽ अक्‍खे मे़त्‍तुसिआङ् पाङ्‌घुसि, “खिनिॽ पेगे़म्‍मे़ॽआङ् खे़न् लाजेन् थोःप्‍से़म्‍मे़ॽ॥” खे़न् मनाहाॽ मे़बेआङ् ऐ ये़क्‌यक्‍किन् मे़धोःप्‍सु॥
 ३ हे़क्‍क्‍याङ् खे़ङ्‌हाॽ मे़नुःक्‍खे़ मे़भे़रे़आङ् यहोसुःन् मे़मे़त्‍तु, “के़रे़क् मे़म्‍बेःक्‍मासाङ् नुॽ, के़त्‍मे़ङ्‌गे़त् हे़न्‍छिङ् ने़त्‍छि सुम्‍सि मनाहाॽ मे़बेःक्‍काङ् ऐ ये़क्‌यक्‍किन् मे़भत्‍तुर॥ के़रे़क् मनाहाॽ खे़प्‍मो पेःक्‍मारे़ लागि तुक्‍खे मे़जाःत्‍ते़से़न्‍ने़ॽ, थेआङ्‌भे़ल्‍ले़ खे़प्‍मो सुःल्‍लिक्‍लक् मना मे़वाॽ॥”


४ कल्‍ले़चोगुल्‍ले़ खे़ङ्‌हाॽओबा हे़न्‍छिङ् सुम्‍सि यारिक् मनाहाॽ मे़बे, कर ऐ ये़क्‌यक्‍कोबा मनाहाॽरे़ खे़ङ्‌हाॽ मे़नाःन्‍दुसिआङ् मे़घे़त्‍छिङ्॥
 ५ ऐ ये़क्‌यक्‍कोबा मनाहाॽरे़ सुम्‍बोङ्‌ङाङ् तुक्‍सि यारिक् मनाहाॽ मे़से़रुसि, हे़क्‍क्‍याङ् खे़ङ्‌हाॽरे़ ये़क्‌यक्‍कोबा यम्‍बा लाम्‍धेःत्‍तोलाम् सबारिमa थारिक् मे़नाःत्‍तुसिआङ् सङ्‌माङ्‌बादे़न्‍नो खे़ङ्‌हाॽ मे़से़रुसि॥ हे़क्‍क्‍याङ् इस्राइलिहाॽ साॽरिक् मे़गिसे़आङ् खुन्‍छिॽ सिक्‍लुङ्‌माॽ यक्‍खे़॥


६ खे़ब्‍याङ् यहोसुःल्‍ले़ कुजाङ्‌हाॽ थे़ःक्‍खु हे़क्‍क्‍याङ् यहवे दाङ्‌बे़ल्‍ले़ कुमाङ्‌हुप् सन्‍दोःक्‍किल्‍ले़ कुदगाङ् युःन्‍छिक् थारिक् खाम्‍बाङ्‌ङो साबन् हबत् फन्‍छिङ्॥ हे़क्‍क्‍याङ् खुने़ॽ नु इस्राइलबा साम्‌योसिक्‍साम्‍बाहाॽरे़ खुन्‍छिॽ थे़गेक्‍पान् खाम्‍भुत्राःल्‍ले़ मे़जुःत्‍तुआङ् आम्‍भा मे़युङे़ मे़गरे़॥
 ७ हे़क्‍क्‍याङ् यहोसुःल्‍ले़ पाःत्‍तु, “नाॽराङ्‌स्‍याङ्‌लो! यहवे दाङ्‌बा निङ्‌वाॽफुमाङ्‌ङे, खे़ने़ॽ कन् मनाहाॽ यर्दन कत्‍नाहाङ्‌दाङ् के़भे़त्‍तुसि हे़क्‍क्‍याङ् एमोरिहाॽरे़ खुन्‍छिॽ हुक्‍को के़धासुसिआङ् आनिगे मे़ङ्‌मारे़ लागि थेआङ् याप्‍मि के़भे़त्‍ते़बाबे? खे़न्‍नुःल्‍ले़ग आनिगे निङ्‌वाॽ तासुम्‍बे़आङ् यर्दन नाधाःम्‍बिए वयिगे़मे़न्॥
 ८ यहवे दाङ्‌बाए, इस्राइलिहाॽ खुन्‍छिॽ निङ्‌मिहाॽलाम् हारिमे़द्‌ये़आङ् मे़नुःक्‍खे़ मे़भे़रे़ आल्‍ल आङ्‌गाॽ थे़मा पाःत्‍तुङ्‌बे!
 ९ थेआङ्‌भे़ल्‍ले़ कनानिहाॽ नु लाजेॽबा के़रे़क् यक्‌युङ्‌बाहाॽरे़ कन् पाःन्‍निन् मे़घे़प्‍सुआङ् आनिगे किर्गप् मे़गबिगे़ॽ, हे़क्‍क्‍याङ् इक्‍सादिङ् खाम्‍बेःक्‍मोलाम् आनिगे मिङ् मे़मासुॽरो॥ खे़न् एगाङ् खे़ने़ॽ पयम् यम्‍बा के़मिङ्‌ङिल्‍ले़ लागि खे़ने़ॽ थे के़जोगुबे?”


१० यहवे दाङ्‌बे़ल्‍ले़ यहोसुःन् मे़त्‍तु, “पोगे़ॽ! खे़ने़ॽ थेआङ् कम्‍भलॽरिक् साम्‍बोन् हबत् के़बप्‍पाबे?
 ११ इस्राइलरे़ लायो चोगुआङ् वाॽ॥ आङ्‌गाॽ इःत्‍ते़म् नाःत्‍ते़म्‍मे़ॽ फाॽआङ् इङ्‌जाङ् पिरुङ्‌सिङ्‌बा माङ्‌हुप्‍पिन् खे़ङ्‌हाॽरे़ मे़भेःन्‍दुआङ् वाॽ॥ मे़ङ्‌मारे़ लागि तोःम्‍मनाबा कुभा पाःन्‍हाॽ खे़ङ्‌हाॽरे़ मे़देॽरुआङ् वाॽ॥ खे़ङ्‌हाॽरे़ मे़घुःत्‍तुआङ् वाॽ हे़क्‍क्‍याङ् इङ्‌ले़क्‍पा याःम्‍बक् मे़जोगुआङ् खे़ङ्‌हाॽरे़ खे़न् सामाहाॽ खुन्‍छिॽ आप्‍फेक् चिगक्‌वाहाॽनु मे़जिक्‍खुआङ् वाॽ॥
 १२ कल्‍ले़चोगुल्‍ले़ इस्राइलिहाॽ निङ्‌मिहाॽरे़ खुन्‍छिॽ तक्‍ले़ङ्‌वाओ आल्‍ल ये़प्‍मा मे़न्‍छुक्‍ने़न्॥ खे़ङ्‌हाॽ माङ्‌दे साङ्‌ग्रारे़ ते़त्‍तुसिबाल्‍ले़ चोगुल्‍ले़ खुन्‍छिॽ निङ्‌मिहाॽ तगि खुन्‍छिॽ एःक्‍थाःक्‍मे़न् मे़हिसु॥ खिनिॽ आप्‍फेक् लुम्‍मोलाम् खे़न् मे़ङ्‌मारे़ लागि मे़से़न्‍दुबा चिगक्‌वाहाॽ खाप्‍पुथ्‍यःङ् मे़न्‍जोःक्‍के थारिक् आल्‍लआङ्‌धो आङ्‌गाॽ खिनिॽनु मे़वाॽआन्॥


१३ “पोगे़ॽ! मनाहाॽ सेसेसाङ्‌साङ् चोगे़से़ॽ॥ खे़ङ्‌हाॽ ताःन्‍दिक्‍ले़ लागि आबाङे सुत्‍थो मे़जोःक्‍सिङ्‌ल फाॽआङ् मे़त्‍ते़से़ॽ, थेआङ्‌भे़ल्‍ले़ इस्राइलबा यहवे दाङ्‌बा निङ्‌वाॽफुमाङ्‌ङिल्‍ले़ पाःत्‍तुॽ– ‘इस्राइलिसे, खिनिॽ लुम्‍मो कुभा तोःम्‍मनाबा सामाहाॽ वाॽ॥ खिनिॽ लुम्‍मोलाम् खे़न् तोःम्‍नाबा सामाहाॽ लाप्‍मे़न्‍देए थारिक् खिनिॽ निङ्‌मिहाॽ नाःम्‍मा के़न्‍छुक्‍तुम्‍सिम्‍मिन्॥


१४ “‘कल्‍ले़चोगुल्‍ले़ तानाम् खिनिॽ आप्‍फेक् थाःक्‍थाःक् कुइसिःक् निःत्‍ताङ् त्‍ये़म्‍मे़ॽ हे़क्‍क्‍याङ् आत्‍तिन् थाःक्‍किन् यहवे दाङ्‌बे़ल्‍ले़ सेगुॽ, खे़ङ्‌हाॽ मुॽइदाङ्‌सा मे़जोःक्‍सिङ्‌ङाङ् निःत्‍ताङ् मे़दार, खे़ब्‍याङ् आत्‍तिन् मुॽइदाङ्‌सान् यहवे दाङ्‌बे़ल्‍ले़ सेगुॽ, खे़ङ्‌हाॽ हिम्‍सयङ् हिम्‍सयङ् मे़बोङ्‌ङाङ् निःत्‍ताङ् मे़दार, हे़क्‍क्‍याङ् आत्‍तिन् हिम्‍सयङ्‌ङिन् यहवे दाङ्‌बे़ल्‍ले़ सेगुॽ, खे़प्‍मोलाम् थिक्‍पा थिक्‍पा मना निःत्‍ताङ् मे़दार॥
 १५ हे़क्‍क्‍याङ् आत्‍तिन् मनान् तोःम्‍मनाबा सामाहाॽनु सोरिक् मे़सेगुॽ, खे़न् नु खुने़ॽ कत्‍तुबा के़रे़क् मिओ मिधिङ्‌मा पोःङ्‌ॽ, थेआङ्‌भे़ल्‍ले़ खे़ल्‍ले़ यहवे दाङ्‌बे़ल्‍ले़ कुमाङ्‌हुप्‍पिन् फेःन्‍दुआङ् वाॽ, खम्‍भ्‍याङ् खे़ल्‍ले़ इस्राइलओ साॽरिक् याम्‍गे़सिङ्‌बा याःम्‍बक् चोगुआङ् वाॽ॥’”


१६ यहोसुःन् तानाम् आन्‍देःन् पोगे़आङ् इस्राइलिहाॽ थाःक्‍थाःक् चोगुसिआङ् निःत्‍ताङ् तारुसि, हे़क्‍क्‍याङ् यहुदाबा थाःक्‍किन् मे़सेगुॽ॥
 १७ हे़क्‍क्‍याङ् खे़ल्‍ले़ यहुदाबा मुॽइदाङ्‌सा चोगुसिआङ् निःत्‍ताङ् तारुसि, खे़ब्‍याङ् खे़ल्‍ले़ जेरहरे़ कुमुॽइदाङ्‌साहाॽ सेगुसि॥ हे़क्‍क्‍याङ् खे़ल्‍ले़ जेरहरे़ कुमुॽइदाङ्‌साहाॽ हिम्‍सयङ् हिम्‍सयङ् चोगुसिआङ् निःत्‍ताङ् तारुसि, हे़क्‍क्‍याङ् जब्‍दिरे़ कुहिम्‍सयङ्‌ङिन् मे़सेगु॥
 १८ हे़क्‍क्‍याङ् खुने़ॽ खे़ल्‍ले़ कुहिम्‍सयङ्‌ङोबा लत्‍छा लत्‍छा मना निःत्‍ताङ् तारुसि, खम्‍भ्‍याङ् यहुदा थाःक्‍कोबा, जेरहरे़ कुस्‍सा जब्‍दिरे़ कुमुॽइदाङ्‌सा कार्मिरे़ कुस्‍सा आकान मे़प्‍मनाबे़न् मे़सेगु॥


१९ खे़ब्‍याङ् यहोसुःल्‍ले आकाने़न् मे़त्‍तु, “आस्‍साए, यहवे दाङ्‌बा इस्राइलबा निङ्‌वाॽफुमाङ्‌ङिन्‍ने खे़ने़ॽ मिमिदिङ् पिरे़ॽ, हे़क्‍क्‍याङ् खे़ने़ॽ थे के़जोगुआङ् वाॽ खे़न् आङ्‌गाॽ मे़त्‍ताङ्‌ङे़ॽ॥ आङ्‌गाॽलाम् खे़न् मे़जिक्‍खे़न्‍ने़ॽ॥”


२० आकानरे़ यहोसुःन् मे़त्‍तु, “से़क्‍खाएरो, यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ कुदक्‍ले़ङ्‌वाओ आङ्‌गाॽ लायो चोगुङ्‌ङाङ् वाॽ, हे़क्‍क्‍याङ् आङ्‌गाॽ आभे़न् याःम्‍बक्‍किन् कन्‍लो–
 २१ आल्‍ल नाप्‍मनासिबा याङ्‌सा कुन्‍धेहाॽओ बेबिलोनिया लाजेॽओबा लत्‍छा नुबा लगेःत्, किप् ने़त्‍छि सेकेलb यारिक् के़लिःप्‍पा युप्‍पा नु ङाबोङ् सेकेल यारिक् के़लिःप्‍पा लत्‍छा साम्‍म्‍याङ् तक्‍कात् थिक् आङ्‌गाॽ निसुङ्, खे़ब्‍याङ् आङ्‌गाॽ आमिक् लासे़आङ् खे़ङ्‌हाॽ आङ्‌गाॽ तेॽरुङ्॥ खे़ङ्‌हाॽ आङ्‌गाॽ आसाःङ्‌गाहिम् लुम्‍मो खाम्‍बाङ् सिगाङ् लुप्‍तुङ्‌ङाङ् याक्, हे़क्‍क्‍याङ् के़रे़क्‍नुःल्‍ले़ मु युप्‍पान् याक्॥”


२२ खे़ब्‍याङ् यहोसुःल्‍ले़ इङ्‌साबाहाॽ पाङ्‌घुसि, हे़क्‍क्‍याङ् मे़लोःक्‍ते़आङ् खे़न् साःङ्‌गाहिम्‍मो मे़बे, हे़क्‍क्‍याङ् खे़न् चिगक्‌वाहाॽ खे़ल्‍ले़ कुसाःड्‌गाहिम्‍मो लुप्‍तुआङ् यागे़ खे़ब्‍याङ् के़रे़क्‍नुःल्‍ले़ मु युप्‍पान् यागे़॥
 २३ हे़क्‍क्‍याङ् खे़ङ्‌हाॽरे़ खे़न् चिगक्‌वाहाॽ साःङ्‌गाहिम् लुम्‍मोलाम् मे़लःत्‍तुआङ् यहोसुःन् नु के़रे़क् इस्राइलिहाॽओ मे़दारु, खे़ब्‍याङ् यहवे दाङ्‌बे़ल्‍ले़ कुदगि मे़ने़स्‍सु॥


२४ खे़ब्‍याङ् के़रे़क् इस्राइलिहाॽनु सोरिक् यहोसुःल्‍ले़ जेरह थाःक्‍कोबा आकाने़न् नु खे़न् युप्‍पाःन्, लगेःत्‍तिन् हे़क्‍क्‍याङ् साम्‍म्‍याङ् तक्‍काःत्‍तिन्, खे़ब्‍याङ् खे़ल्‍ले़ कुस्‍सा ये़म्‍बित्‍छाहाॽ नु मे़न्‍छुमाहाॽ, हे़क्‍क्‍याङ् खे़ल्‍ले़ कुबित्‍हाॽ, कुअदङ्‌हाॽ, खम्‍भ्‍याङ् कुमे़ल्‍लुक्‍हाॽ नु कुसाःङ्‌गाहिम्‍मिन् हे़क्‍क्‍याङ् खे़ल्‍ले़ कत्‍तुबा के़वाॽ मे़न्‌वाॽ के़रे़क् पाःन्‍हाॽ आकोरबा ने़ने़बादे़न्‍नो मे़देॽरु॥
 २५ यहोसुःल्‍ले़ मे़त्‍तु, “खे़ने़ॽ आनिगे सम्‍धाङ् थेआङ् अक्‍तङ्‌बा तुक्‍खे लाक्‍खेहाॽ के़दारुबाबे? आइन् यहवे दाङ्‌बे़ल्‍ले़ खे़ने़ॽ के़सम्‍धाङ् तुक्‍खे लाक्‍खे तारुरो॥” खे़ब्‍याङ् के़रे़क् इस्राइलिहाॽरे़ खे़न् लुङ्‌ङिल्‍ले़ मे़ले़प्‍तु, हे़क्‍क्‍याङ् वेॽहाॽआङ् मे़ले़प्‍तु मे़सुरुआङ् फुत्‍लुम् थ्‍यःङ् मिमे़धिक्‍खु मे़देसुसि॥
 २६ खे़ङ्‌हाॽरे़ आकानरे़ कुसम्‍धाङ् यरिक् लुङ्‌हाॽ लुःप्‍पे़त् मे़लुप्‍सु, खे़न् आइन् थारिक्‍साङ् हाबा ने़रो॥ खे़ब्‍याङ् यहवे दाङ्‌बे़न् मि हे़क्‍तङ्‌बा कुसिक् पोःक्‍मालाम् नःम्‍नःम् पोःक्‍खे़॥ कल्‍ले़चोगुल्‍ले़ खे़न् ते़न्‍निल्‍ले़ कुमिङ् आइन् थारिक्‍साङ् आकोरबाc ने़ने़बादे़न् मे़मे़त्‍तुरो॥


 


a ७:५ लुङ् पुन्‍नादे़न्॥


b ७:२१ सेकेल थिक् कुदङ्‌बा २.३ किलोग्राम॥


c ७:२६ आकोररे़ कुबेन् तुक्‍खे लाक्‍खे॥






ऐ ये़क्‌यक्‍किन् हुक्‍काप् मे़जोगुआङ् मे़मे़क्‍खु



८
 १ खे़ब्‍याङ् यहवे दाङ्‌बे़ल्‍ले़ यहोसुःन् मे़त्‍तु, “मे़गिसे़न्‍ने़ॽ, के़निङ्‌वाॽ स्रोःन् मे़लॽरे़न्‍ने़ॽ॥ के़रे़क् थक्‍सुबाहाॽ सोरिक् तेॽरे़से़ॽ॥ पेगे़ॽ, ऐ ये़क्‌यक्‍को थङ् चोगे़ॽ॥ ओमे़त्‍ते़ॽ, ऐ ये़क्‌यक्‍कोबा हाङ्‌ङिन्, खे़ल्‍ले़ कुमनाहाॽ, खे़ल्‍ले़ कुये़क्‌यक्‍किन् नु खे़ल्‍ले़ कुलाजेन् आङ्‌गाॽ खे़ने़ॽ हुक्‍सुप्‍ने़आङ् वाॽ॥
 २ खे़ने़ॽ यरिहोन् नु खे़प्‍मोबा हाङ्‌ङिन् आक्‍खे के़जोगुआङ् वये़, ऐ ये़क्‌यक्‍किन् नु खे़प्‍मोबा हाङ्‌ङिन्‍नाङ् हे़क्‍केए के़जोगुॽ, कर खे़प्‍मोबा याङ्‌साकुन्‍धेहाॽ नु खे़प्‍मोबा थक्‍साहाॽरक् खिनिॽ आप्‍फेक् लागि तेॽमा के़सुक्‍तुम्‌ॽ॥ खे़न् ये़क्‌यक्‍किन् कुएगाङ् ले़प्‍माङ् सुगे़म्‍मे़ॽआङ् युङे़म्‍मे़ॽ॥”


३ कल्‍ले़चोगुल्‍ले़ यहोसुःन् के़रे़क् थङ् के़धक्‍पा मनाहाॽनु सोरिक् ऐ ये़क्‌यक्‍को थङ् चोःक्‍से़ पेःक्‍मारे़ लागि पोगे़॥ यहोसुःल्‍ले़ सुम्‍बोङ् हे़न्‍छिङ् नुरिक् थङ् के़धक्‍पा मनाहाॽ सेगुसिआङ् से़न्‍दिक्‍सा फोःक्‍खुसि॥
 ४ खुने़ॽ खे़ङ्‌हाॽ अक्‍खे मे़त्‍तुसिआङ् इङ्‌जाङ् पिरुसि, “ओमे़त्‍ते़म्‍मे़ॽ, खिनिॽ कन् ये़क्‌यक्‍किल्‍ले़ कुएगाङ् ले़प्‍माङ् सुगे़म्‍मे़ॽआङ् युङे़म्‍मे़ॽ॥ ये़क्‌यक्‍लाम् माःङ्‌घा मे़बेगे़म्‍मिन्‍ने़ॽ, हे़क्‍क्‍याङ् चाःत्‍चाःत् लॽरे़म्‍मे़ॽ॥
 ५ आङ्‌गाॽनु सोरिक् के़वाॽबा मनाहाॽनु आङ्‌गाॽ ये़क्‌यक् ले़प्‍माङ् तगि पेःक्‍कारो, हे़क्‍क्‍याङ् आल्‍ल ऐबा मनाहाॽ आनिॽ तक्‍ले़ङ्‌वाओ मे़भे़न्, खे़ब्‍याङ् तगि हे़क्‍केए खे़ङ्‌हाॽरे़ आनिॽ आम्‍नाःत्‍ते़ल्‍ले़ आघे़त्‍छिङ्‌ॽ॥
 ६ खे़ङ्‌हाॽरे़ आनिॽ आम्‍नात् हे़क्‍क्‍याङ् आनिॽ खे़ङ्‌हाॽ ये़क्‌यक्‍लाम् माङ्‌भा माःङ्‌घा आलःत्‍तुम् आभे़त्‍तुम्‍सिम्‌ॽ, खे़ब्‍याङ् खे़ङ्‌हाॽरे़ मे़बाःत्‍तुॽ, ‘तगिबा हे़क्‍केए इस्राइलिहाॽ आनिॽ तगाङ्‌लाम् मे़घे़त्‍छिङ्‌ल मे़बत्॥’ हे़क्‍केलॽरिक् आनिॽ खुन्‍छिॽ तगाङ्‌लाम् आघे़त्‍छिङ्‌ॽ,
 ७ खे़ब्‍याङ् खिनिॽ के़सुगुम्‍सिम्‍माङ् के़युङ्‌ङिबा ते़न्‍नोलाम् पोगे़म्‍मे़ॽआङ् खे़न् ये़क्‌यक्‍किन् हुक्‍काप् चोगे़म्‍मे़ॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हुक्‍को खे़न् हुक्‍के़सुःप्‍तिॽ॥
 ८ ये़क्‌यक्‍किन् हुक्‍काप् के़जोगुम्‍मिल्‍ले़ खिनिॽ खे़प्‍मो मि याक्‍ते़म्‍मे़ॽ॥ यहवे दाङ्‌बे़ल्‍ले़ कुबाःन्‍जाक् इसिःक् खिनिॽ चोगे़म्‍मे़ॽ॥ ओमे़त्‍ते़म्‍मे़ॽ, आङ्‌गाॽ खिनिॽ कन् इङ्‌जाङ्‌हाॽ पिनिङ्‌ङाङ् वाॽ॥”


९ कम्‍भलॽरिक् यहोसुःल्‍ले़ खे़ङ्‌हाॽ पाङ्‌घुसि, हे़क्‍क्‍याङ् खे़ङ्‌हाॽ मे़बेआङ् ऐ ये़क्‌यक् नाम्‍धा ले़प्‍माङ् बेथेल नु ऐ ये़क्‌यक्‍किल्‍ले़ कुलुम्‍मो मे़सुगुसिआङ् मे़युङे़॥ कर यहोसुःन् खे़न् से़न्‍दिक् साःङ्‌गाहिम्‍मोए युङे़॥


१० यहोसुःन् आन्‍देःन् तानाम्‍सा पोगे़, हे़क्‍क्‍याङ् थक्‍सुबाहाॽ फुक्‍खुसिआङ् इस्राइलिहाॽरे़ खुन्‍छिॽ लाम्‍लोबाहाॽआङ् खे़ङ्‌हाॽरे़ खुन्‍छिॽ तगि तगि ऐ ये़क्‌यक् ले़प्‍माङ् मे़बे॥
 ११ खुने़ॽनु के़वाॽबा के़रे़क् थङ् के़धक्‍पाहाॽ ये़क्‌यक्‍किल्‍ले़ कुबेसाङ् निःत्‍ताङ् मे़द्‌ये़, खे़ब्‍याङ् ऐ ये़क्‌यक् थोहाङ् ले़प्‍माङ् साःङ्‌गाहिम् मे़जोगु॥ खे़ङ्‌हाॽ नु ऐ ये़क्‌यक्‍किल्‍ले़ कुलुम्‍मो लत्‍छा ने़ने़बादे़न् ने़स्‍से़॥
 १२ यहोसुःल्‍ले़ हे़न्‍छिङ् ङासि यारिक् मनाहाॽ तेॽरुसिआङ् ये़क्‌यक् नाम्‍धा ले़प्‍माङ्, बेथेल नु ऐ ये़क्‌यक् लुम्‍मो मनाहाॽ सुक्‍मा पाङ्‌घुसि॥
 १३ थङ् चोःक्‍मारे़ लागि यम्‍बा साःङ्‌गाहिम्‍मो यारिप् मे़जोगुसिबा थक्‍सुबा थाङ्‌गे़त् ले़प्‍माङ् मे़युक्‍खुसि हे़क्‍क्‍याङ् वेॽ थक्‍सुबाहाॽ ये़क्‌यक्‍लाम् नाम्‍धा ले़प्‍माङ् युङ्‌मा मे़बाङ्‌घुसि॥ यहोसुःन् चैँ ने़ने़बादे़न्‍नोए नाम्‍दाःत्‍तात् युङे़॥


१४ आल्‍ल ऐ ये़क्‌यक्‍कोबा हाङ्‌ङिल्‍ले़ कन् निसु खे़ब्‍याङ् खुने़ॽ नु ये़क्‌यक्‍कोबा के़रे़क् मनाहाॽ आन्‍देःन् तानाम्‍सा मे़बोगे़आङ् इस्राइलिहाॽरे़ खुन्‍छिॽ तक्‍ले़ङ्‌वाओ थङ् चोःक्‍मारे़ लागि निःन्‍धो के़बोङ्‌बादे़न्‍नो अराबा तगि ले़प्‍माङ् हाराहारा मे़लःन्‍दे़॥ कर ये़क्‌यक् एगाङ् ले़प्‍माङ् आप्‍फेक् तक्‍ले़ङ्‌वाओ आम्‍सुक्‍काङ् मे़युङ् फाॽआङ् खे़ल्‍ले़ निङ्‌वाॽ मे़घोसुन्‌ॽ॥
 १५ खे़ब्‍याङ् यहोसुःन् नु के़रे़क् इस्राइलिहाॽ खे़ङ्‌हाॽरे़ खुन्‍छिॽ तगि हारिगे़दाबा मे़ले़ङ्‌सिङ्‌ङाङ् मुरे़ःक् खारे़ःक् थेआङ् के़होःप्‍पादे़न् ले़प्‍माङ् मे़घे़त्‍छिङ्॥
 १६ खे़ङ्‌हाॽ नाःप्‍मासिरे लागि खे़न् ये़क्‌यक्‍को के़वाॽबा के़रे़क् मनाहाॽ मे़उःत्‍तुसि, हे़क्‍क्‍याङ् खे़ङ्‌हाॽरे़ यहोसुःन् एगाङ् एगाङ् मे़नाःत्‍तुर मे़बे, खम्‍भ्‍याङ् ये़क्‌यक्‍लाम् यरिक् माःङ्‌घा मे़लःन्‍दे़ मे़भे़रे़॥
 १७ इस्राइलिहाॽ मे़न्‍नाःप्‍मनाबा मना ऐ ये़क्‌यक् नु बेथेलओ लत्‍छा मनाआङ् होःप्‍ते़॥ खे़ङ्‌हाॽरे़ ये़क्‌यक्‍किन् चिजि खक्‍खक् मे़ने़स्‍सुआङ् इस्राइलिहाॽ मे़नाःत्‍तुसि॥


१८ खे़ब्‍याङ् यहवे दाङ्‌बे़ल्‍ले़ यहोसुःन् मे़त्‍तु, “खे़ने़ॽ के़हुक्‍को के़गत्‍तुबा लाःक्‍किन् ऐ ले़प्‍माङ् सन्‍छे़ॽ, थेआङ्‌भे़ल्‍ले़ आङ्‌गाॽ खे़न् खे़ने़ॽ के़हुक्‍को पिने़॥” खम्‍भ्‍याङ् यहोसुःल्‍ले़ कुहुक्‍को कत्‍तुबा लाःक्‍किन् ये़क्‌यक् ले़प्‍माङ् सन्‍छु॥
 १९ खुने़ॽ कुहुक्‍किन् सन्‍छुनुमे़ःन्‍ने के़सुक्‍पाआङ् के़युङ्‌बा मनाहाॽ खुन्‍छिॽ मे़युङे़बा आप्‍फेक् आप्‍फेक् ते़न्‍हाॽओलाम् मुत्‍थ्रिक् मे़बोगे़, हे़क्‍क्‍याङ् ये़क्‌यक्‍को कुदुङ्‌दुङ् मे़लोःक्‍ते़ मे़लासे़आङ् खे़न् हुक्‍काप् मे़जोगु, खे़ब्‍याङ् खिमो खे़प्‍मो मि मे़याक्‍तु॥


२० आल्‍ल ऐबा मनाहाॽ एगाङ् मे़हिसिङ्‌ङाङ् ओमे़मये़ल्‍ले़ ये़क्‌यक्‍कोबा मिःक्‍खुन् ताङ्‌साङ्‌बो पोगे़आङ् पत्‍छे़बा मे़निसु, कर खुन्‍छिॽ लागि कत्‍ना कत्‍थो खे़त्‍छिङ्‌मा ये़म्‍माङ् मे़ङ्‌घोसुन्, थेआङ्‌भे़ल्‍ले़ मुरे़ःक् खारे़ःक् थेआङ् के़होःप्‍पादे़न्‍नो के़घे़त्‍छिङ्‌बा के़ले़ङ्‌सिङ्‌बा इस्राइलिहाॽरे़ खुन्‍छिॽ के़नाःप्‍पा ऐबा मनाहाॽ ले़प्‍माङ् मे़हिसिङ्‌ङाङ् फप्‍मा मे़हेःक्‍तुसि॥
 २१ थेआङ्‌भे़ल्‍ले़ खे़न् के़सुक्‍पाआङ् के़युङ्‌बाहाॽरे़ ये़क्‌यक्‍किन् हुक्‍काप् मे़जोगुबा हे़क्‍क्‍याङ् ये़क्‌यक्‍कोबा मिःक्‍खुन् थाःङ् पोगे़आङ् पत्‍छे़बा यहोसुःन् नु के़रे़क् इस्राइलिहाॽरे़ मे़निसु, खे़ब्‍याङ् खे़ङ्‌हाॽ मे़नुःक्‍खे़आङ् ऐबा मनाहाॽ मे़भत्‍तुसि॥
 २२ ये़क्‌यक्‍को के़गे़प्‍पा इस्राइलिहाॽआङ् ऐबा मनाहाॽ फप्‍मासिरे़ लागि ये़क्‌यक्‍लाम् मे़लःन्‍दे़ मे़भे़रे़॥ कम्‍भलॽरिक् कुभा कत्‍नाहाङ् ले़प्‍माङ्‌लाम् नु कुभा नाहाङ् ले़प्‍माङ्‌लाम् मे़बोःक्‍खे़आङ् ऐबा मनाहाॽ इस्राइलिहाॽरे़ खुन्‍छिॽ लुम्‍मो मे़जुक्‍ते़, हे़क्‍क्‍याङ् इस्राइलिहाॽरे़ खे़ङ्‌हाॽ लत्‍छाआङ् पिम्‍मा नु हिङ्‌मा मे़ङ्‌घोए मे़से़रुसि॥
 २३ कर ऐबा हाङ्‌ङिन् खे़ङ्‌हाॽरे़ कुहिङ्‌वे़त्‍ते मे़दे़म्‍सुआङ् यहोसुओ मे़भे़त्‍तु॥


२४ इस्राइलिहाॽरे़ ऐबा के़रे़क् यक्‌युङ्‌बाहाॽ खुन्‍छिॽ मे़नाःत्‍तुसिबा ने़ने़बादे़न्‍नो नु मुरे़ःक् खारे़ःक् थेआङ् के़होःप्‍पादे़न्‍नो मे़मे़क्‍खुसि, हे़क्‍क्‍याङ् खे़ङ्‌हाॽ के़रे़क् ताभेःल्‍ले़ युम्रे़क् मे़मे़क्‍खुसि॥ खे़ब्‍याङ् के़रे़क् इस्राइलिहाॽ ऐ ये़क्‌यक्‍को मे़नुःक्‍खे़ मे़बेआङ् खे़प्‍मो के़वाॽबाहाॽआङ् मे़से़रुसि॥
 २५ खे़ल्‍ले़ याःन्‍दिक् मे़से़रुसिबा ये़म्‍बित्‍छा नु मे़न्‍छुमा के़रे़क्‍ले़ थिबोङ्‌ङाङ् ने़त्‍छि हे़न्‍छिङ् मे़वये़, ऐ ये़क्‌यक्‍कोबा मनाहाॽ के़रे़क्‍ले़ खे़म्‍म्‍याक्‍लक् मे़वये़॥
 २६ थेआङ्‌भे़ल्‍ले़ यहोसुःल्‍ले़ ऐबा के़रे़क् यक्‌युङ्‌बाहाॽ युम्रे़क् मे़म्‍मे़ङ्‌सिङ्‌ङे थारिक् खुने़ॽ लाःक्‍किन् ते़म्‍सुआङ् सन्‍छुबा कुहुक्‍किन् मे़नाःप्‍सुन्॥
 २७ कर थक्‍साहाॽ नु ये़क्‌यक्‍कोबा याङ्‌साकुन्‍धेहाॽरक्, यहवे दाङ्‌बे़ल्‍ले़ यहोसुःन् इङ्‌जाङ् पिरुबा हे़क्‍के, इस्राइलिहाॽरे़ मे़देॽरु॥
 २८ कम्‍भलॽरिक् यहोसुःल्‍ले़ ऐ ये़क्‌यक्‍किन् खाप्‍पुथ्‍यःङ् मिधिक्‍खुआङ् के़लुम्‍सिङ्‌बाआङ् के़ने़बा चोगु, खे़न् हाबा आइन् थारिक्‍काङ् ने़रो॥


२९ हे़क्‍क्‍याङ् खुने़ॽ ऐबा हाङ्‌ङिन् युःन्‍छिक् थारिक् लत्‍छा सिङ्‌बुङ्‌ङो फोःन्‍दु फत्‍छु खम्‍भ्‍याङ् नाम्‍ध्‍ये़ःल्‍ले़ यहोसुःल्‍ले़ इङ्‌जाङ् पिरुसिबा कुइसिःक् खे़ङ्‌हाॽरे़ खे़ल्‍ले़ कुजेन् सिङ्‌बुङ्‌ङोलाम् यो मे़धासुआङ् ये़क्‌यक्‍को लाःप्‍मा लाम्‍धेःत्‍तो लाप्‍मे़देसु, हे़क्‍क्‍याङ् खे़ल्‍ले़ कुसम्‍धाङ् यरिक् लुङ्‌हाॽ मे़लुप्‍सु, खे़न् आल्‍लो थारिक्‍साङ् ने़रो॥



एबाल कोःक्‍माओ साम्‌यो साक्‍थिम्‍हाॽ मे़निरु


३० खे़ब्‍याङ् यहोसुःल्‍ले़ यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ कुलागि एबाल कोःक्‍माओ
 ३१ यहवे दाङ्‌बे़ल्‍ले़ कुसे़वारोबा मोसाःल्‍ले़ इस्राइलिहाॽ इङ्‌जाङ् पिरुसिबा कुइसिःक् मोसाःल्‍ले़ पिरुसिबा साम्‌योथिम् इङ्‌जाङ् साप्‍पन्‍नो साप्‍ते़आङ् पप्‍पा हे़क्‍के, मे़ङ्‌घक्‍केबा इग्र फे़न्‍जेल्‍ले़ मे़न्‍छुएबा लुङ्‌हाॽलाम् लत्‍छा ले़त्‍ति तोःम्‍मादे़न् चोगु, हे़क्‍क्‍याङ् खे़प्‍मो खे़ङ्‌हाॽरे़ यहवे दाङ्‌बे़ल्‍ले़ कुलागि मिधिङ्‌मनादेःम्‍नाबा सिदुङ्‌जभा मे़दोन्‍दु, खे़ब्‍याङ् तङ्‌जुम् सिदुङ्‌जभाआङ् मे़दोन्‍दु॥
 ३२ खे़प्‍मो यहोसुःल्‍ले़ इस्राइलिहाॽरे़ खुन्‍छिॽ तगि मोसाःल्‍ले़ साप्‍तुबा साम्‌योथिम् इङ्‌जाङ्‌ङिन् लुङ्‌हाॽओ लिङ्‌घु॥


३३ इस्राइलिहाॽ हाङ्‌वागे़न् मुॽइसाम् पिमासि पोःङ्‌ॽ फाॽआङ् यहवे दाङ्‌बे़ल्‍ले़ कुसे़वारोबा मोसाःल्‍ले़ तगिए इङ्‌जाङ् पिरुसिबा कुइसिःक्, वेॽ लाजेॽबा, आप्‍फेक् लाजेॽबा, के़रे़क् इस्राइलिहाॽ, खे़ङ्‌हाॽरे़ खुन्‍छिॽ साम्‌योसिक्‍साम्‍बाहाॽ, युक्‍साबाहाॽ, खासे़न्‍लोःम्‍बाहाॽ खे़ङ्‌हाॽनु सोसोरिक् यहवे दाङ्‌बे़ल्‍ले़ कुमाङ्‌हुप् सन्‍दोक् के़बङ्‌बा ले़बि निङ्‌वाॽफुसाम्‍बाहाॽरे़ खुनिॽ तगि सन्‍दोक् नाहाङ् कत्‍नाहाङ् कुभ्रे़ःङ् एबाल कोःक्‍मा तगि नु वेॽ कुभ्रे़ःङ् गिरिज्‍जिम कोःक्‍मा तगि मे़ये़म्‍सिङ्॥


३४ खे़न् एगाङ् मुॽइसाम् नु माङ्‌दे साङ्‌ग्रारे़ कुयाःम्‍बेओ साम्‌योथिम् इङ्‌जाङ् साप्‍पन्‍नो साप्‍ते़आङ् के़बप्‍पा, के़रे़क् साम्‌योथिम् इङ्‌जाङ् पाःन्‍जाःक्‍हाॽ यहोसुःल्‍ले़ निरु पिरुसि॥
 ३५ मोसाःल्‍ले़ इङ्‌जाङ् चोगुआङ् वये़बा के़रे़क् पाःन्‍हाॽ यहोसुःल्‍ले़ इस्राइलबा के़रे़क् मनाहाॽ, मे़न्‍छुमाहाॽ, हिन्‍जाॽबित्‍छाहाॽ हे़क्‍क्‍याङ् खे़ङ्‌हाॽनु के़वाॽबा वेॽ लाजेॽबाहाॽरे़ खुन्‍छिॽ तगि खुने़ॽ मे़निरुम्‍बा पान् थे़माआङ् मे़याःक्‍ते़न्‍लो॥


 






गिबोनिहाॽरे़ यहोसुःन् इङ्‌मे़ले़क्‍तु



९
 १ आल्‍ल यर्दन वहःङ् नाम्‍धा पिसाङ्‌बा के़रे़क् हाङ्‌हाॽरे़ थे़मा पोःक्‍खे़आङ् वये़ के़लॽबा पाःन्‍निन् मे़घे़प्‍सु॥ कन् हाङ्‌हाॽग नाम्‍धा पिसाङ्‌बा थे़गु माङ्‌वाहाॽओबा लाजेॽहाॽओ नु लुम्‍बाङ् वरःङ्‌ङिल्‍ले़ कुया कुया लेबनान थाङ्‌गे़त् ले़प्‍माङ् कोःक्‍माहाॽओ थारिक् के़युङ्‌बा हित्‍ति, एमोरि, कनानि, परिज्‍जि, हिब्‍बि नु यबुसिहाॽ मे़वये़॥
 २ यहोसुःन् नु इस्राइलिहाॽरे़ खुन्‍छिॽ तक्‍ले़ङ्‌वाओ थक्‍मारे़ लागि कन् हाङ्‌हाॽरे़ खुन्‍छिॽ थक्‍सुबाहाॽ थिक्‍हुप् मे़जोगुसि॥


३ कर यरिहोओ नु एेओ यहोसुःल्‍ले़ चोगुबा पाःन्‍निन् गिबोन के़युङ्‌बाहाॽरे़ मे़घे़प्‍सु,
 ४ खे़ब्‍याङ् खे़ङ्‌हाॽरे़ लत्‍छा इङ्‌ले़क् पान् मे़जोगु॥ खे़ङ्‌हाॽ लाजेॽबा इङ्‌साबा मे़ले़ङ्‌सिङ्‌साङ् कुद्रे़क् फाःङ्‌ग्रिमाहाॽ नु चे़ल्‍ले़क्‍सेॽ सिजःङ्‌वा याङ्‌मा के़दे़ःङ्‌बा ले़म्‍मनाबा सिहोॽबा सुक्‌वाहाॽ खुन्‍छिॽ अदङ्‌हाॽ मे़गुःत्‍तुसि॥
 ५ हे़क्‍क्‍याङ् ये़म्‍बित्‍छाहाॽरे़ खुन्‍छिॽ लाङ्‌ङो ले़म्‍मनाबा कुद्रे़क् लाङ्‌सुःप्‍हाॽ नु खुन्‍छिॽ थक्‍को कुद्रे़क् चाङ्‌हाॽ मे़जाक्‍खु॥ खे़ङ्‌हाॽरे़ खुन्‍छिॽ चामा चाहाॽआङ् के़रे़क् के़हेबा नु सुक्‍नाःम् के़धक्‍पा चोगे़॥
 ६ खे़ब्‍याङ् खे़ङ्‌हाॽ गिलगालबा साःङ्‌गाहिम्‍मो यहोसुओ मे़द्‌ये़आङ् खुने़ॽ नु इस्राइलिहाॽ मे़मे़त्‍तुसि, “आनिगे़ग माःङ्‌घाबा लाजेॽलाम् त्‍ये़ॽइगे़बारो॥ कल्‍ले़चोगुल्‍ले़ आनिगे़नु नादङ् चोगे़म्‍मे़ॽ॥”


७ हे़क्‍क्‍याङ् इस्राइलि ये़म्‍बित्‍छाहाॽरे़ खे़न् हिब्‍बिहाॽ मे़मे़त्‍तुसि, “खिनिॽग आनिगे लुम्‍मोए के़युङ्‌बा मनानिङ्‌बिला, खिनिॽनु आनिगे आक्‍खेलॽरिक् नादङ् चोःक्‍मा सुक्‍तुम्‍बे़बे?”


८ खे़ङ्‌हाॽरे़ यहोसुःन् मे़मे़त्‍तु, “आनिगे़ग खे़ने़ॽए के़योःग्‍बादिगे़॥”


कर यहोसुःल्‍ले़ खे़ङ्‌हाॽ सेःन्‍दोसुसि, “खिनिॽ हाःत्‍निङ्‌बे हे़क्‍क्‍याङ् आत्‍तिलाम् के़द्‌ये़ॽइबाबे?”


९ खे़ङ्‌हाॽरे़ खुने़ॽ मे़मे़त्‍तु, “खे़ने़ॽ के़योःग्‍बाहाॽ यरिक् माःङ्‌घाबा लाजेॽलाम् यहवे दाङ्‌बा खे़ने़ॽ के़निङ्‌वाॽफुमाङ्‌ङिल्‍ले़ कुमिङ्‌ङिन् खे़प्‍सुम्‍बे़आङ् आनिगे त्‍ये़ॽइगे़बारो, थेआङ्‌भे़ल्‍ले़ खुने़ॽ के़इङ्‌बा कुमिङ्‌ङिन् नु मिस्र लाजेॽओ चोगुबा याःम्‍बक्‍हाॽ आनिगे खे़प्‍सुम्‍बे़आङ् वयिगे़,
 १० यर्दन नाधाःम्‍बि एमोरिहाॽरे़ खुन्‍छिॽ ने़प्‍माङ् हाङ्‌हाॽ, हेस्‍बोनबा हाङ् सिहोने़न् नु अस्‍तारोत के़युङ्‌बा बासानबा हाङ् ओगे़न् थे़मा थे़मा मे़त्‍तुसिआङ् वये़, खे़न् आनिगे खे़प्‍सुम्‍बे़आङ् वयिगे़॥
 ११ कल्‍ले़चोगुल्‍ले़ आनिगे तुम्‍भाक्‍साहाॽ नु आनिगे लाजेॽओ के़युङ्‌बा के़रे़क्‍ले़ आनिगे अक्‍खे मे़मे़त्‍तिगे़, ‘खिनिॽ लाम्‍दिक् चोःक्‍मारे़ लागि लाम्‍मो चामा कुजा याङ्‌ङासिम्‍मे़ॽआङ् खे़ङ्‌हाॽरे़ खुन्‍छिॽ तुम्‍से़ पेगे़म्‍मे़ॽ, हे़क्‍क्‍याङ् खिनिॽ खे़ङ्‌हाॽ अक्‍खे मे़त्‍ताम्‍सिम्‍मे़ॽ, “आनिगे़ग खिनिॽए योःग्‍बादिगे़, कल्‍ले़चोगुल्‍ले़ आल्‍ल आनिगे़नु नादङ् चोगे़म्‍मे़ॽ॥”’


१२ “आनिगे खिनिॽओ लःम्‍मना फे़म्‍मनाःल्‍ले़ याःन्‍दिक् आनिगे हिम्‍मोलाम् आनिगे चामारे़ लागि आनिगे कन् खरे़ःङ्‌ङिन् पगो कोसे़र याङ्‌ङासिगे़आङ् वये़, कर आल्‍ल ओमे़त्‍ते़म्‍मे़ॽ, कन् हेरे़आङ् सुक्‍नाःम्‍बा थ्‍ये़ चुरे़आङ् वाॽ॥
 १३ आनिगे चे़ल्‍ले़क्‍सेॽ सिजःङ्‌वा याङ्‌मनाबा कन् सिहोॽबा सुक्‌वाहाॽ कुसङ्‌ङे वये़, कर ओमे़त्‍ते़म्‍मे़ॽ, कन्‍हाॽ ते़ःक्‍खे़बेआङ् वाॽ, खम्‍भ्‍याङ् आनिगे कन् चाङ्‌हाॽ नु लाङ्‌सुःप्‍हाॽआङ् माःङ्‌घा लाम् पोःक्‍खे़बाल्‍ले़ चोगुल्‍ले़ कुद्रे़क् पोःक्‍खे़चुरे़आङ् वाॽ॥”


१४ यहवे दाङ्‌बालाम् इङ्‌जाङ् पान् मे़ङ्‌घे़म्‍मे खे़न् इस्राइलिहाॽरे़ खे़ङ्‌हाॽरे़ खुन्‍छिॽ चामा कुजाहाॽ ओमे़मे़त्‍तु मे़साॽरु॥
 १५ हे़क्‍क्‍याङ् यहोसुःल्‍ले़ खे़ङ्‌हाॽनु तङ्‌माआङ् मे़न्‍छे़प्‍मासि नादङ् चोगु खे़ब्‍याङ् खे़ङ्‌हाॽनु पाःन्‍दङ् चोगुआङ् सङ्‌जुम्‍भोबा लाम्‍लोबाहाॽरे़आङ् कन् पाःन्‍नो ते़म्‍मा माङ्‌हे़क् मे़जोगु॥


१६ गिबोनिहाॽनु पाःन्‍दङ् मे़जोगुबा सुम्‌यान् एगाङ्‌सा खे़ङ्‌हाॽग आप्‍फेक् हिम्‍बेसाङ्‌बासिरे़त्‍छ, हे़क्‍क्‍याङ् आप्‍फेक् लुम्‍मो के़युङ्‌बासिरे़त्‍छ के़लॽबा पाःन्‍निन् इस्राइलिहाॽरे़ मे़घे़प्‍सु॥
 १७ कल्‍ले़चोगुल्‍ले़ इस्राइलिहाॽ लाङ्‌मे़घेगे़आङ् सुम्‌यान्‍ले़ खे़ङ्‌हाॽरे़ खुन्‍छिॽ ये़क्‌यक्‍हाॽओ मे़गे़रे़॥ खे़ङ्‌हाॽरे़ खुन्‍छिॽ ये़क्‌यक्‍हाॽग गिबोन, कपिरा, बेरोत र किर्यत-यारिम ने़स्‍से़॥
 १८ इस्राइलिहाॽ खे़ङ्‌हाॽनु मे़न्‍धक्‍ते़न्, थेआङ्‌भे़ल्‍ले़ सङ्‌जुम्‍भोबा लाम्‍लोबाहाॽरे़ खे़ङ्‌हाॽनु यहवे दाङ्‌बा इस्राइलबा निङ्‌वाॽफुमाङ्‌ङो माङ्‌हे़क् मे़जोगुआङ् वये़॥


के़रे़क् सङ्‌जुम्‍भोहाॽ लाम्‍लोबाहाॽरे़ खुन्‍छिॽ तक्‍ले़ङ्‌वाओ मने़धिक्‍मा मे़हेःक्‍ते़॥
 १९ कर के़रे़क् लाम्‍लोबाहाॽरे़ सङ्‌जुम्‍भोबा मनाहाॽ मे़मे़त्‍तुसि, “आनिगे खे़ङ्‌हाॽनु यहवे दाङ्‌बा इस्राइलबा निङ्‌वाॽफुमाङ्‌ङो माङ्‌हे़क् चोगुम्‍बे़आङ् वाॽ॥ कल्‍ले़चोगुल्‍ले़ आनिगे खे़ङ्‌हाॽ सुमा मे़सुक्‍तुम्‍सिम्‍बे़न्‌ॽ॥
 २० आनिॽ अक्‍खेए चोःक्‍मा पोःङ्‌ॽ– आनिॽ खे़ङ्‌हाॽ कुहिङ्‌वे़त्‍ते ले़प्‍मासि पोःङ्‌ॽ, मेःन्‍ने़भग्र आनिॽ आजोगुम्‍बा माङ्‌हे़क्‍किल्‍ले़ चोगुल्‍ले़ निङ्‌वाॽफुमाङ्‌ङिल्‍ले़ कुसाक्‍के़न्‍निन् आनिॽ सम्‍धाङ् थारो॥
 २१ खे़ङ्‌हाॽ कुहिङ्‌वे़त्‍ते ले़रे़म्‍सिम्‍मे़ॽ॥ कर खे़ङ्‌हाॽ के़रे़क् सङ्‌जुम्‍भोहाॽरे़ खुन्‍छिॽ लागि सिङ् के़गोःप्‍पा नु च्‍वाःत् के़भाःप्‍पा मे़बोङ्‌ङाङ् मे़वाॽर याःन्‍दे़म्‍सिम्‍मे़ॽ॥” कल्‍ले़चोगुल्‍ले़ लाम्‍लोबाहाॽरे़ खे़ङ्‌हाॽनु मे़जोगुबा माङ्‌हे़क् कुइसिःक् के़रे़क् सङ्‌जुम्‍भोहाॽरे़ खुन्‍छिॽ लागि सिङ् के़हङ्‌बा नु च्‍वाःत् के़भाःप्‍पा मे़बोःक्‍खे़॥


२२ हे़क्‍क्‍याङ् यहोसुःल्‍ले़ गिबोनिहाॽ उःत्‍तुसिआङ् मे़त्‍तुसि, “से़क्‍खाःल्‍ले़ खिनिॽग आनिगे लुम्‍मोए के़युङ्‌बानिङ्‌रे़त्‍छ, कर खिनिॽ थेआङ् ‘आनिगे साॽरिक् माःङ्‌घाबा लाजेॽ के़युङ्‌बासिगे़रो’ फाॽआङ् इङ्‌ले़क् के़बाःत्‍तुम्‌ॽ?
 २३ कल्‍ले़चोगुल्‍ले़ आल्‍ल खिनिॽ माङ्‌दे साङ्‌ग्रा के़ध्‍ये़ॽइआङ् के़वयिॽ॥ आनिङ्‌वाॽफुमाङ्‌ङिल्‍ले़ कुहिम्‍मो खिनिॽ आभे़ल्‍ले़साङ् मानाहाॽरे़ खुन्‍छिॽ लुम्‍मो सिङ् के़हङ्‌बा नु च्‍वाःत् के़भाःप्‍पा पोङ्‌माआङ् वाॽमा पोःङ्‌ॽ॥”


२४ खे़ङ्‌हाॽरे़ यहोसुःन् मे़मे़त्‍तु, “यहवे दाङ्‌बा खे़ने़ॽ के़निङ्‌वाॽफुमाङ्‌ङिल्‍ले़ कुसे़वारोबा मोसान् पिरुबा कन् लाजेन् के़रे़क् खिनिॽ पिमा नु कन् लाजेॽओ के़युङ्‌बाहाॽ के़रे़क् मे़ङ्‌मासि इङ्‌जाङ् पिरुबा पाःन्‍निन् खे़ने़ॽ के़योःग्‍बाहाॽ नुरिक्‍काङ् मे़मे़त्‍तिगे़आङ् वये़॥ कल्‍ले़चोगुल्‍ले़ साॽरिक् किसिगे़आङ् आनिगे हिङ्‌मन् से़ःप्‍मारे़ लागि अक्‍खे चोगुम्‍बे़बारो॥
 २५ आल्‍ल ओमे़त्‍ते़ॽ, आनिगे खे़ने़ॽ के़हुक्‍को वयिगे़॥ खे़ने़ॽ थे़मा चोःक्‍मा नुबा नु के़लाॽबा चोक्, खे़न् आनिगे़नु चोगे़ॽ॥”


२६ कम्‍भलॽरिक् यहोसुःल्‍ले़ इस्राइलिहाॽलाम् खे़ङ्‌हाॽ से़ःप्‍तुसिआङ् इस्राइलिहाॽरे़ खे़ङ्‌हाॽ मे़न्‍छे़रुसिन्॥
 २७ खे़ल्‍ले़ याःन्‍दिक् यहोसुःल्‍ले़ खे़ङ्‌हाॽ सङ्‌जुम्‍भोहाॽरे़ खुन्‍छिॽ लागि नु यहवे दाङ्‌बे़ल्‍ले़ सेगुबादे़न्‍नो खुने़ॽओ मे़दोन्‍दुबा ले़त्‍ति तोःम्‍मादे़न्‍निल्‍ले़ लागि सिङ् के़गोःप्‍पा नु च्‍वाःत् के़भाःप्‍पा चोगुसि॥ खे़ङ्‌हाॽ आइन् थारिक् हे़क्‍तङ्‌बाए मे़वाॽरो॥


 






एमोरिहाॽ हारिमे़द्‌ये़



१०
 १ यहोसुःल्‍ले़ ऐ ये़क्‌यक्‍किन् हुक्‍काप् चोगुआङ् खाप्‍पुथ्‍यःङ् चोगुल्‍ले़ यरिहोन् नु खे़प्‍मोबा हाङ्‌ङिन् खाप्‍पुथ्‍यःङ् चोगुबा हे़क्‍केए ऐबा हाङ्‌ङिन् नु ये़क्‌यक्‍किन्‍नाङ् खाप्‍पुथ्‍यःङ् चोगु फाॽआङ् यरुसले़मबा हाङ् अदोनिसेदेकरे़ खे़प्‍सु हे़क्‍क्‍याङ् गिबोन के़युङ्‌बाहाॽरे़ इस्राइलिहाॽनु नादङ् मे़जोगुआङ् मे़युङ् के़लॽबा इङ्‌घङ्‌ङिन्‍नाङ् खे़प्‍सु॥
 २ खुने़ॽ नु कुमनाहाॽ साॽरिक् मे़गिसे़, थेआङ्‌भे़ल्‍ले़ गिबोने़न् लत्‍छा यम्‍बा ये़क्‌यक् ने़स्‍से़, हाङ्‌युक्‍ना ये़क्‌यक् हे़क्‍के खे़न् ऐ ये़क्‌यक्‍किन्‍नुःल्‍ले़आङ् यम्‍बा चोगे़ हे़क्‍क्‍याङ् खे़प्‍मोबा के़रे़क् मनाहाॽ मुक्‍के़गुबा मे़जोगे़॥


३ कल्‍ले़चोगुल्‍ले़ यरुसले़मबा हाङ् अदोनिसेदेकरे़ हेब्रोनबा हाङ् होहाम, यर्मुतबा हाङ् पिराम, लाकिसबा हाङ् यापि नु एग्‍लोनबा हाङ् दबिरे़न् पेलि फाक्‍तुसि,
 ४ “खिनिॽ आङ्‌गाॽओ फे़रे़म्‍मे़ॽ हे़क्‍क्‍याङ् गिबोने़न् थङ्‌ङो फप्‍मा आभाॽरे़ॽ, थेआङ्‌भे़ल्‍ले़ खे़ल्‍ले़ यहोसुःन् हे़क्‍क्‍याङ् इस्राइलिहाॽनु नादङ् चोगुरे़त्‍छ॥”
 ५ खे़ब्‍याङ् एमोरिहाॽरे़ खुन्‍छिॽ ङासि हाङ्, इग्र यरुसले़म, हेब्रोन, यर्मुत, लाकिस नु एग्‍लोनबा ङासि हाङ्‌हाॽरे़ खुन्‍छिॽ आप्‍फेक् आप्‍फेक् के़रे़क् थक्‍सुबाहाॽरे़आङ् गिबोनरे़ कुबेसाङ् साःङ्‌गाहिम् मे़जोगुआङ् खे़न्‍नु थङ् मे़जोगे़॥


६ कल्‍ले़चोगुल्‍ले़ गिबोनबा मनाहाॽरे़ गिलगालबा साःङ्‌गाहिम्‍मो मनाहाॽ अक्‍खे मे़मे़त्‍तुसिआङ् यहोसुओ मे़बाङ्‌घु मे़देसुसि, “आनिगे़ओ हारा फे़रे़म्‍मे़ॽआङ् आनिगे आसे़ःप्‍ते़ॽ, हे़क्‍क्‍याङ् आभाॽरे़ॽ॥ खिनिॽ योःग्‍बाहाॽ लाप्‍आम्‍भेसे़म्‍मिन्‍ने़ॽ, थेआङ्‌भे़ल्‍ले़ कोःक्‍मा लाजेॽओ के़युङ्‌बा एमोरिहाॽरे़ खुन्‍छिॽ के़रे़क् हाङ्‌हाॽ आनिगे तक्‍ले़ङ्‌वाओ मे़जुप्‍से़आङ् मे़वाॽ॥”


७ कल्‍ले़चोगुल्‍ले़ के़रे़क् थक्‍सुबाहाॽ नु मुक्‍के़गुबा थक्‍लिहाङ्‌हाॽ याङ्‌सिङ्‌ङाङ् गिलगाललाम् यहोसुःन् पे॥
 ८ हे़क्‍क्‍याङ् यहवे दाङ्‌बे़ल्‍ले़ यहोसुःन् मे़त्‍तु, “खे़ने़ॽ खे़ङ्‌हाॽनु मे़गिसे़न्‍ने़ॽ थेआङ्‌भे़ल्‍ले़ आङ्‌गाॽ खे़ङ्‌हाॽ खे़ने़ॽ के़हुक्‍को थासुङ्‌सिङ्‌ङाङ् मे़वाॽ॥ खे़ने़ॽ के़दगि खे़ङ्‌हाॽ लत्‍छाआङ् ताङ्‌मा मे़न्‍छुक्‍ने़न्॥”


९ यहोसुःन् से़न्‍दिक् नाम्‍दाःत्‍दाःत् गिलगाललाम् लाङ्‌घेगे़ पेआङ् थिक्‍ले़ङ्‌मे़ल्‍ले़ एमोरिहाॽ चिफत् फत्‍तुसि॥
 १० यहवे दाङ्‌बे़ल्‍ले़ इस्राइलिहाॽरे़ खुन्‍छिॽ तगि खे़ङ्‌हाॽ मे़नाक्‍ते़ मे़बेर याःन्‍दुसि हे़क्‍क्‍याङ् इस्राइलिहाॽरे़ खे़ङ्‌हाॽ गिबोनओ थ्‍यःङ् मे़नाःन्‍दुसिआङ् हारिमे़जाःत्‍तुसि, खे़ब्‍याङ् बेथ-होरोनबा थाङ्‌माङ्‌बा लाम्‍मो मे़नाःत्‍तुसिआङ् आजेका नु मक्‍केदा थारिक् मे़स्‍ये़रुसिर मे़देॽरुसि॥
 ११ इस्राइलिहाॽरे़ खुन्‍छिॽ तगिलाम् खे़ङ्‌हाॽ बेथ-होरोनलाम् आजेका थारिक्‍के सङ्‌माङ्‌ङो मे़घे़त्‍छिङ्‌ल मे़बत्‍छे़ल्‍ले़, यहवे दाङ्‌बे़ल्‍ले़ खे़ङ्‌हाॽरे़ खुन्‍छिॽ सम्‍धाङ् यम्‍ब्‌यम्‍बा फःन्‍हाॽ थासु॥ इस्राइलिहाॽरे़ खे़ङ्‌हाॽ ताभेःल्‍ले़ मे़से़रुसिबानुःल्‍ले़ यरिक् फःन्‍निल्‍ले़ थगु से़रुसिरो॥


१२ यहवे दाङ्‌बे़ल्‍ले़ एमोरिहाॽ इस्राइलिहाॽरे़ खुन्‍छिॽ हुक्‍को थासुसिल्‍ले़ याःम्‍मा यहोसुःन् यहवे दाङ्‌बे़न्‍नु पारे़॥ खुने़ॽ इस्राइलिहाॽरे़ खुन्‍छिॽ तगि अक्‍खे पाःत्‍तुरो,


 

“नाम्‍मे, खे़ने़ॽ गिबोनरे़ कुसम्‍धाङ्,


हे़क्‍क्‍याङ् लाबाए, खे़ने़ॽग


अय्‍यालोनबा ने़ने़बादे़न्‍निल्‍ले़ कुसम्‍धाङ् पत्‍छे़ॽओ॥”


१३ हे़क्‍केलॽरिक् इस्राइलिहाॽरे़ निङ्‌मिहाॽओ कुलेक्‌वा मे़न्‍नुःक्‍के थारिक् नाम्‍मिन् नु लाबे़न् फन्‍ने़सि॥ कन् पाःन्‍निन् यासाररे़ कुसाप्‍पन्‍नोआङ् साप्‍ते़आङ् पत्॥


नाम्‍मिन् ताङ्‌साङ्‌बे़ल्‍ले़ कुलुम्‍मो पत्‍छे़गरे़, हे़क्‍क्‍याङ् नाम्‍धाधा थारिक्‍के नाम्‍धामा सुसे़॥
 १४ यहवे दाङ्‌बे़ल्‍ले़ मना पान् खे़म्‍मा हेःक्‍तुआङ्‌धो कम्‍भलॽरिक् आभे़ल्‍ले़आङ् नाम्‍धामा सुसे़बा ये़न् होःप्‍ते़॥ से़क्‍खासाङ् इस्राइलिहाॽरे़ खुन्‍छिॽ लागि यहवे दाङ्‌बे़न् ते़न्‍धङ् चोगे़॥


१५ खे़ब्‍याङ् यहोसुःन् हे़क्‍क्‍याङ् खुने़ॽनु सोरिक् के़रे़क् इस्राइलिहाॽ गिलगालबा थक्‍सुबा ने़त्‍ना साःङ्‌गाहिम्‍मो मे़नुःक्‍खे़रो॥



यहोसुःल्‍ले़ ङासि एमोरि हाङ्‌हाॽ ते़म्‍सुसि


१६ आल्‍ल खे़न् ङासि एमोरि हाङ्‌हाॽ मे़घे़त्‍छिङ्‌ङाङ् मक्‍केदा फुक्‍कुओ मे़जिङ्‌सिङ्‌ङाङ् मे़युङे़॥
 १७ मक्‍केदाबा फुक्‍कुओ के़जिङ्‌सिङ्‌बा खे़न् ङासिए हाङ्‌हाॽ मे़याङ्‌घुसि के़लॽबा इङ्‌घङ्‌ङिन् यहोसुओ के़रे़॥
 १८ यहोसुःल्‍ले़ मे़त्‍तुसि, “यम्‍ब्‌यम्‍बा लुङ्‌हाॽ के़ङ्‌घाम्‍मे़ॽआङ् खे़न् फुक्‍कुःल्‍ले़ कुहङ्‌ङो ने़स्‍से़म्‍मे़ॽ, हे़क्‍क्‍याङ् खे़ङ्‌हाॽ कोमासिरे़ लागि मनाहाॽ निःत्‍ताङ् ये़प्‍से़म्‍सिम्‍मे़ॽ॥
 १९ कर खिनिॽ चैँ खे़ङ्‌हाॽ मे़हाङ्‌घे़म्‍सिम्‍मिन्‍ने़ॽ, खिनिॽ निङ्‌मिहाॽ खुन्‍छिॽ एगाङ् एगाङ् नाःत्‍ते़म्‍सिम्‍मे़ॽ, खुन्‍छिॽ एगाङ्‌लाम्‍बा खे़ङ्‌हाॽ फत्‍ते़म्‍सिम्‍मे़ॽ॥ खुन्‍छिॽ ये़क्‌यक्‍को लाःप्‍मा खे़ङ्‌हाॽ मे़भाःक्‍ते़म्‍सिम्‍मिन्‍ने़ॽ, थेआङ्‌भे़ल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ हुक्‍को खे़ङ्‌हाॽ थासुसिआङ् वाॽ॥”


२० आल्‍ल यहोसुःन् नु इस्राइलिहाॽरे़ खे़ङ्‌हाॽ मे़ज्‍ये़प्‍तुसिआङ् मे़मे़क्‍खुसि, हे़क्‍क्‍याङ् के़दाङ्‌बा के़याःक्‍पाआङ् के़वाॽबाहाॽ लुङ्‌धाक्‍किल्‍ले़ कबुबा खुन्‍छिॽ ये़क्‌यक्‍हाॽओ मे़लासे़,
 २१ खे़ब्‍याङ् के़रे़क् मनाहाॽ मक्‍केदाबा थक्‍सुबा ने़त्‍ना साःङ्‌गाहिम्‍मो यहोसुओ थेआङ् मे़ल्‍लॽए मे़नुःक्‍खे़॥


इस्राइलिहाॽरे़ खुन्‍छिॽ तक्‍ले़ङ्‌वाओ पाःप्‍मा हाःत्‍ताङ् मे़आःन्‍छिङ्‌ङिन्॥


२२ यहोसुःल्‍ले़ मे़त्‍तुसि, “फुक्‍कुःल्‍ले़ कुहङ्‌ङिन् हन्‍दे़म्‍मे़ॽ हे़क्‍क्‍याङ् खे़न् ङासि हाङ्‌हाॽ फुक्‍कुओलाम् लःत्‍ते़म्‍सिम्‍मे़ॽआङ् आङ्‌गाॽओ तारे़म्‍सिम्‍मे़ॽ॥”
 २३ हे़क्‍केलॽरिक् खे़ङ्‌हाॽरे़ यरुसले़मबा हाङ्, हेब्रोनबा हाङ्, यर्मुतबा हाङ्, लाकिसबा हाङ् नु एग्‍लोनबा हाङ् कन् ङासि हाङ्‌हाॽ फुक्‍कुओलाम् मे़लःत्‍तुसिआङ् मे़दारुसि॥
 २४ खे़ङ्‌हाॽरे़ खे़न् हाङ्‌हाॽ यहोसुओ मे़दारुसिआङ् एगाङ् यहोसुःल्‍ले़ इस्राइलबा के़रे़क् मनाहाॽ नु खुन्‍छिॽनु के़दाबा थङ्‌ङोबा थक्‍मोबाहाॽ उःत्‍तुसिआङ् मे़त्‍तुसि, “कत्‍ना फे़रे़म्‍मे़ॽआङ् खिनिॽ लाङ्‌ङिल्‍ले़ कन्‍हाॽरे़ खुन्‍छिॽ सिक्‍कुमाओ तोॽरे़म्‍सिम्‍मे़ॽ॥” हे़क्‍क्‍याङ् खे़ङ्‌हाॽ मे़भे़रे़आङ् लाङ्‌ङिल्‍ले़ खे़न्‍हाॽरे़ खुन्‍छिॽ सिक्‍कुमाओ मे़दोॽरुसि॥


२५ यहोसुःल्‍ले़ थक्‍मोबाहाॽ मे़त्‍तुसि, “मे़गिसे़म्‍मिन्‍ने़ॽ, खिनिॽ निङ्‌साङ् मे़बुगे़म्‍मिन्‍ने़ॽ॥ आःन्‍नासिम्‍मे़ॽआङ् के़धुम्‍बा पोःक्‍खे़म्‍मे़ॽ, थेआङ्‌भे़ल्‍ले़ खिनिॽ थङ् चोःक्‍मा के़बोङ्‌बा खिनिॽ निङ्‌मिहाॽ के़रे़क् यहवे दाङ्‌बे़ल्‍ले़ अक्‍खेए मे़त्‍तुसिॽ॥”
 २६ खे़ब्‍याङ् यहोसुःल्‍ले़ खे़ङ्‌हाॽ थगु से़रुसि, हे़क्‍क्‍याङ् ङासि सिङ्‌बुङ्‌ङो खे़ङ्‌हाॽ फोःन्‍दुसि, खम्‍भ्‍याङ् खे़ङ्‌हाॽ युःन्‍छिक् थारिक्‍के सिङ्‌बुङ्‌ङो ते़ल्‍ले़म् मे़भोःन्‍दुसिआङ् मे़बत्‍छे़॥


२७ नाम्‍ध्‍ये़बा ये़म्‍मो यहोसुःल्‍ले़ मुरा मे़त्‍तुसि, हे़क्‍क्‍याङ् सिङ्‌बुङ्‌ङोनु मे़धासुसिआङ् खे़ङ्‌हाॽ मे़जिङ्‌सिङ्‌बा हाबा खे़न् फुक्‍कुओ लाप्‍मे़देसुसि, हे़क्‍क्‍याङ् लुङ्‌फुक्‍कोःल्‍ले़ कुहङ्‌ङो यम्‍ब्‌यम्‍बा लुङ्‌हाॽ मे़ने़स्‍सु, खे़न् लुङ्‌हाॽ आइन् थारिक् हाबा ने़रो॥



इस्राइलिहाॽरे़ यो ले़प्‍माङ्‌बा ये़क्‌यक्‍हाॽ मे़मे़क्‍खु


२८ हे़क्‍क्‍याङ् आम्‍भा खे़ल्‍ले़ याःन्‍दिक् यहोसुःल्‍ले़ मक्‍केदाःन् हुक्‍काप् चोगु, खे़ब्‍याङ् खे़न् लाजेन् नु खे़प्‍मोबा हाङ्‌ङिन्‍नाङ् ताभेःल्‍ले़ च्‍ये़प्‍तु से़रु॥ खुने़ॽ खे़प्‍मो के़वाॽबा के़रे़क् मनाहाॽ मे़क्‍खुसि, खुने़ॽ कुहिङ्‌वे़त् आत्‍तिन्‍हाॽआङ् मे़ले़रुसिन्॥ खुने़ॽ यरिहोबा हाङ्‌ङिन् मे़त्‍तुबा हे़क्‍केए मक्‍केदाबा हाङ्‌ङिन्‍नाङ् मे़त्‍तुरो॥


२९ खे़न् एगाङ् यहोसुःन् के़रे़क् इस्राइलिहाॽनु सोरिक् मक्‍केदालाम् लिब्‍ना पेआङ् खे़न् थङ्‌ङो फत्‍तु॥
 ३० यहवे दाङ्‌बे़ल्‍ले़ खे़न् नु खे़प्‍मोबा हाङ्‌ङिन् इस्राइलिहाॽ हुक्‍सुप्‍तुसि, हे़क्‍क्‍याङ् खे़न् नु खे़प्‍मो के़वाॽबा के़रे़क् मनाहाॽ ताभेःल्‍ले़ च्‍ये़प्‍तु से़रुसि॥ खुने़ॽ खे़प्‍मो आत्‍तिन्‍हाॽआङ् कुहिङ्‌वे़त् मे़ले़रुसिन्॥ यरिहोबा हाङ्‌ङिन् खुने़ॽ आक्‍खे मे़त्‍तुआङ् वये़ खे़प्‍मोबा हाङ्‌ङिन्‍नाङ् खुने़ॽ हे़क्‍केए मे़त्‍तु॥


३१ खे़ब्‍याङ् यहोसुःन् के़रे़क् इस्राइलिहाॽनु सोरिक् लिब्‍नालाम् लाकिसओ पे, हे़क्‍क्‍याङ् किर्गप् कबुआङ् खे़न् थङ्‌ङो फत्‍तु॥
 ३२ यहवे दाङ्‌बे़ल्‍ले़ लाकिस ये़क्‌यक्‍किन् इस्राइलिहाॽरे़ खुन्‍छिॽ हुक्‍को थासु, हे़क्‍क्‍याङ् कुदाःन्‍दिक्‍मा खुन्‍छिॽ खे़न् हुक्‍काप् मे़जोगु, खम्‍भ्‍याङ् खे़न् नु खे़प्‍मो के़युङ्‌बा के़रे़क् मनाहाॽ खुने़ॽ ताभेःल्‍ले़ मे़क्‍खुसिआङ् लिब्‍नाओ चोगुबा कुइसिःक्‍के मे़त्‍तुसि॥
 ३३ हाबा खे़न् ये़म्‍मो गेजेरबा होराम हाङ्‌ङिन् लाकिसरे़ कुभाॽसे़ त्‍ये़॥ कर यहोसुःल्‍ले़ आत्‍तिन्‍हाॽआङ् कुहिङ्‌वे़त् मे़ल्‍ले़त्‍छिङ्‌ङे खे़न् नु खे़ल्‍ले़ कुधक्‍सुबाहाॽ नाःन्‍दुसि॥


३४ खे़न् एगाङ् यहोसुःन् के़रे़क् इस्राइलिहाॽनु सोरिक् लाकिसलाम् एग्‍लोनओ पे, हे़क्‍क्‍याङ् खे़ङ्‌हाॽरे़ खे़न् किर्गप् मे़गबुआङ् थङ्‌ङो मे़भत्‍तु॥
 ३५ खे़ल्‍ले़ याःन्‍दिक् खुने़ॽ खे़न् हुक्‍काप् चोगुआङ् ताभेःल्‍ले़ मे़क्‍खु॥ खे़ङ्‌हाॽरे़ लाकिस ये़क्‌यक्‍किन् कुइसिःक् खे़प्‍मोबा के़रे़क् ताभेःल्‍ले़ मे़मे़क्‍खुसि॥


३६ खे़ब्‍याङ् यहोसुःन् के़रे़क् इस्राइलिहाॽनु सोरिक् एग्‍लोनलाम् थो थोःक्‍सिङ्‌ङाङ् हेब्रोनओ पे, हे़क्‍क्‍याङ् खे़ङ्‌हाॽरे़ खे़न् ये़क्‌यक्‍किन् थङ्‌ङो मे़भत्‍तु॥
 ३७ खे़ङ्‌हाॽरे़ खे़न् ये़क्‌यक्‍किन् हुक्‍काप् मे़जोगु हे़क्‍क्‍याङ् खे़न् नु खे़प्‍मोबा हाङ्‌ङिन् खे़ब्‍याङ् खे़प्‍मोबा के़रे़क् पाङ्‌भेॽहाॽ नु खे़प्‍मो के़वाॽबा के़रे़क् मनाहाॽ ताभेःल्‍ले़ मे़मे़क्‍खुसि॥ खे़ङ्‌हाॽरे़ आत्‍तिन्‍हाॽआङ् मे़ल्‍ले़रुसिन्॥ एग्‍लोनओ कुइसिःक्‍के खे़ङ्‌हाॽरे़ खे़न् नु खे़प्‍मो के़वाॽबाहाॽ के़रे़क् वरे़ङ्‌ले़ङ् मे़मे़क्‍खुसि॥


३८ खे़ब्‍याङ् यहोसुःन् के़रे़क् इस्राइलिहाॽनु सोरिक् नुःक्‍खे़आङ् दबिर ले़प्‍माङ् पे, हे़क्‍क्‍याङ् खे़न् थङ्‌ङो फत्‍तु॥
 ३९ खे़ङ्‌हाॽरे़ खे़न्, खे़प्‍मोबा हाङ्‌ङिन् नु खे़ल्‍ले़ के़रे़क् कुबाङ्‌भेॽहाॽ हुक्‍काप् मे़जोगु, हे़क्‍क्‍याङ् खे़ङ्‌हाॽ ताभेःल्‍ले़ मे़ले़ःक्‍खुसि॥ खे़प्‍मो के़वाॽबा के़रे़क् मनाहाॽ युम्रे़क् मे़मे़क्‍खुसि॥ खे़ङ्‌हाॽरे़ आत्‍तिन्‍हाॽआङ् कुहिङ्‌वे़त् मे़ल्‍ले़रुसिन्॥ खे़ङ्‌हाॽरे़ हेब्रोन नु लिब्‍ना हे़क्‍क्‍याङ् खे़प्‍मोबा हाङ्‌ङिन् मे़मे़त्‍तुबा कुइसिःक्‍के दबिर नु खे़प्‍मोबा हाङ्‌ङिन्‍नाङ् मे़मे़त्‍तु॥


४० कम्‍भलॽरिक् यहोसुःल्‍ले़ के़रे़क् लाजेॽ, इग्र कोःक्‍मा फाङ्‌जङ्‌बा ते़ङ्‌गप्, नेगेव मे़प्‍मनाबा यो ले़प्‍माङ्‌बा लाजेॽ, ते़म्‍बे नु थे़गु माङ्‌वा हे़क्‍क्‍याङ् खे़प्‍मोबा के़रे़क् हाङ्‌हाॽआङ् नाःन्‍दुसि॥ खुने़ॽ आत्‍तिन्‍हाॽआङ् कुहिङ्‌वे़त् मे़ले़रुसिन्॥ यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ कुइङ्‌जाङ् कुइसिःक् सक्‍मा के़सोःन्‍छिङ्‌बा के़वाॽवाॽबा के़रे़क् खुने़ॽ मे़क्‍खुसि॥
 ४१ यहोसुःल्‍ले़ कादेस-बर्नेलाम् गाजा थारिक् नु गोसेनलाम् गिबोन थारिक्‍पा के़रे़क् ते़ङ्‌गप्‍हाॽ नाःन्‍दुसि॥
 ४२ कन् के़रे़क् हाङ्‌हाॽ खुन्‍छिॽ लाजेॽहाॽनु सोसोरिक् यहोसुःल्‍ले़ थिक्‍ले़ङ्‌ले़ नाःन्‍दुदेॽरुसि, थेआङ्‌भे़ल्‍ले़ यहवे दाङ्‌बा इस्राइलबा निङ्‌वाॽफुमाङ्‌ङिन्‍ने इस्राइलिहाॽरे़ खुन्‍छिॽ लागि थङ् थक्‍ते़॥


४३ खे़न् एगाङ् यहोसुःन् के़रे़क् इस्राइलिहाॽनु सोरिक् गिलगालबा थक्‍सुबा ने़त्‍ना साःङ्‌गाहिम्‍मो नुःक्‍खे़द्‌ये़रो॥


 






इस्राइलिहाॽरे़ थो ले़प्‍माङ्‌बा थक्‍सुबाहाॽ मे़नाःन्‍दुसि



११
 १ हासोरबा हाङ् याबिनरे़ कन् खे़प्‍सुआङ् खुने़ॽ मादोनबा हाङ् योबाब, सिम्रोनबा हाङ्, अछ्‌यापबा हाङ्,
 २ थाङ्‌गे़त् ले़प्‍माङ् कोःक्‍मा फाङ्‌जङ् लाजेॽबा हाङ्‌हाॽ नु किन्‍नेरेत यो ले़प्‍माङ्‌बा अराबाबा नु ते़म्‍बेबा हे़क्‍क्‍याङ् नाम्‍धा ले़प्‍माङ् दोर थे़गु माङ्‌वाबा हाङ्‌हाॽ,
 ३ नाङ्‌गे़न् नु नाम्‍धा ने़प्‍माङ् पिसाङ् के़युङ्‌बा कनानि, कोःक्‍मा लाजेॽबा एमोरि, हित्‍ति, परिज्‍जिहाॽ, यबुसिहाॽ नु मिस्‍पा लाजेॽबा हेर्मोन कोःक्‍मा सिगाङ् के़युङ्‌बा हिब्‍बिहाॽ इङ्‌घङ् हाक्‍तुसि॥


४ खे़ङ्‌हाॽ नु खुन्‍छिॽ के़रे़क् थक्‍सुबाहाॽ सोरिक्, वरःङ्‌ङिल्‍ले़ कुयाओबा ये़ःङ्‌घा यारिक्‍के यरिक् अन्‍हाॽ हे़क्‍क्‍याङ् अन्‍लाधाहाॽनु सोसोरिक् चिहुॽ चिहुॽ मे़लःन्‍दे़ मे़ये़॥
 ५ कन् के़रे़क् हाङ्‌हाॽ मे़जुप्‍से़, हे़क्‍क्‍याङ् खे़ङ्‌हाॽ मे़ये़आङ् इस्राइलिहाॽनु थङ् चोःक्‍मारे़ लागि मेरोम मे़प्‍मनाबा वरक् निःत्‍ताङ् सोरिक् थक्‍सुबा ने़त्‍ना साःङ्‌गाहिम् मे़जोगु॥


६ यहवे दाङ्‌बे़ल्‍ले़ यहोसुःन् मे़त्‍तु, “खे़ङ्‌हाॽनु मे़गिसे़न्‍ने़ॽ, थेआङ्‌भे़ल्‍ले़ ताःन्‍दिक् हाबा कन् ये़म्‍मो खे़ङ्‌हाॽ के़रे़क् से़रुङ्‌सिङ्‌ङाङ् आङ्‌गाॽ इस्राइलिहाॽ हुक्‍सुप्‍तुङ्‌सिङ्‌ॽ॥ खे़ने़ॽ खे़ङ्‌हाॽरे़ खुनिॽ अन्‍हाॽरे़ खुन्‍छिॽ सावेत्‍हाॽ च्‍ये़प्‍ते़ पिरे़से़ॽ, हे़क्‍क्‍याङ् खे़ङ्‌हाॽरे़ खुन्‍छिॽ अन्‍लाधाहाॽ मिधिक्‍खे़ पिरे़से़ॽ॥”


७ खे़ब्‍याङ् यहोसुःन् के़रे़क् थक्‍लिहाङ्‌हाॽनु सोरिक् मेरोम मे़प्‍मनाबा वरक्‍को चघप् के़रे़आङ् खे़ङ्‌हाॽनु थक्‍मा हेःक्‍ते़॥
 ८ हे़क्‍क्‍याङ् यहवे दाङ्‌बे़ल्‍ले़ इस्राइलिहाॽरे़ खुन्‍छिॽ हुक्‍को खे़ङ्‌हाॽ थासुसि, हे़क्‍क्‍याङ् खे़ङ्‌हाॽ मे़नाःन्‍दुसि, हे़क्‍क्‍याङ् खे़ङ्‌हाॽ यम्‍बा सिदोन थारिक् नु मिस्रपोत-मैम थारिक्, खे़ब्‍याङ् नाङ्‌गे़न् पिसाङ् मिस्‍पाबा ने़ने़बादे़न् थारिक् मे़नाःत्‍तुसि, हे़क्‍क्‍याङ् खे़ङ्‌हाॽरे़ लत्‍छाआङ् कुहिङ्‌वे़त् मे़ल्‍ले़त्‍छिङ्‌ङे खे़ङ्‌हाॽ मे़से़रुसि॥
 ९ यहवे दाङ्‌बे़ल्‍ले़ इङ्‌जाङ् पिरुबा कुइसिःक् यहोसुःल्‍ले़ खे़ङ्‌हाॽ से़रुसि॥ खुने़ॽ खे़ङ्‌हाॽरे़ खुन्‍छिॽ अन्‍हाॽरे़ खुन्‍छिॽ सावेत्‍हाॽ च्‍ये़प्‍तु पिरुसि, हे़क्‍क्‍याङ् खे़ङ्‌हाॽरे़ खुन्‍छिॽ अन्‍लाधाहाॽ मिधिक्‍खुदेसु पिरुसि॥


१० खे़न् ये़म्‍मो यहोसुःल्‍ले़ हासोर ये़क्‌यक्‍किन् हुक्‍काप् चोगु, हे़क्‍क्‍याङ् खे़प्‍मोबा हाङ्‌ङिन् ताभेःल्‍ले़ च्‍ये़प्‍तु, थेआङ्‌भे़ल्‍ले़ तगि हासोरे़न् खे़न् के़रे़क् हाङ्‌जुम्‍हाॽओ लाम्‍लोबा ने़स्‍से़॥
 ११ हे़क्‍क्‍याङ् खे़प्‍मो के़वाॽबा के़रे़क् ताभेःल्‍ले़ से़रुसि॥ खे़ङ्‌हाॽरे़ खे़प्‍मो सक्‍मा के़सोःन्‍छिङ्‌बा लत्‍छाआङ् मे़ल्‍ले़त्‍छिङ्‌ङे वरे़ङ्‌ले़ङ् मे़मे़क्‍खुसि॥ हे़क्‍क्‍याङ् खुने़ॽ हासोरओ मि याक्‍तु॥


१२ खे़न् हाङ्‌युक्‍ना ये़क्‌यक्‍हाॽ नु खे़प्‍मोबा के़रे़क् हाङ्‌हाॽआङ् यहोसुःल्‍ले़ हुक्‍काप् चोगुसि, हे़क्‍क्‍याङ् यहवे दाङ्‌बे़ल्‍ले़ कुसे़वारोबा मोसाःल्‍ले़ इङ्‌जाङ् चोगुबा कुइसिःक् के़रे़क् ताभेःल्‍ले़ च्‍ये़प्‍तु से़रुसि॥
 १३ यहोसुःल्‍ले़ हासोर ये़क्‌यक्‍किन्‍लक् मिधिक्‍खु कर उःक्‍चम्‍जम्‍बादे़न्‍हाॽओ के़ने़बा वेॽ आत्‍तिन् ये़क्‌यक्‍किन्‍नाङ् इस्राइलिहाॽरे़ मि मे़न्‍धिक्‍खुन्॥
 १४ कन् ये़क्‌यक्‍हाॽओबा के़रे़क् थक्‍साहाॽ नु याङ्‌साकुन्‍धे सामाहाॽ इस्राइलिहाॽरे़ आप्‍फेक् खुन्‍छिॽ लागि मे़देॽरु॥ कर मनाहाॽग के़रे़क् ताभेःल्‍ले़ मे़ज्‍ये़प्‍तुसिआङ् मे़मे़क्‍खुसि॥ सक्‍मा के़सोःन्‍छिङ्‌बा थे़माःन्‍नाङ् खे़ङ्‌हाॽरे़ मे़ल्‍ले़रुन्॥
 १५ यहवे दाङ्‌बे़ल्‍ले़ कुसे़वारोबा मोसान् इङ्‌जाङ् पिरुआङ् वये़बा कुइसिःक्‍के, मोसाःल्‍ले़ यहोसुःन् मुरा मे़त्‍तुआङ् वये़, हे़क्‍क्‍याङ् यहोसुःल्‍ले़ के़रे़क् इःत्‍तु नाःत्‍तु॥ यहवे दाङ्‌बे़ल्‍ले़ मोसान् पिरुबा के़रे़क् इङ्‌जाङ्‌हाॽओ यहोसुःल्‍ले़ आत्‍तिन्‍नाङ् मे़ङ्‌गे़प्‍मनाबा मे़जोगुन्‍लो॥



यहोसुःल्‍ले़ हुक्‍काप् चोगुबा लाजेॽ


१६ कम्‍भलॽरिक् यहोसुःल्‍ले़ खे़न् के़रे़क् लाजेॽहाॽ, इग्र कोःक्‍मा फाङ्‌जङ्‌बा ते़ङ्‌गप्‍हाॽ, नेगेव मे़प्‍मनाबा यो लाङ्‌गे़प्‍पा के़रे़क् लाजेॽहाॽ नु गोसेनबा के़रे़क् लाजेॽहाॽ, ते़म्‍बे, अराबा, इस्राइलबा थे़गु माङ्‌वा लाजेॽ नु खे़न्‍नु सोरिक्‍पा ते़म्‍बे,
 १७ सेइरबा थाम्‍माङ्‌ङो के़ने़बा हालाक मे़प्‍मनाबा कोःक्‍माओलाम् तेॽरुआङ् हेर्मोन कोःक्‍मा सिगाङ् ले़बनानबा ने़ने़बादे़न्‍नो बाल-गाद थारिक् नाःन्‍दुआङ् हुक्‍काप् चोगु, हे़क्‍क्‍याङ् खे़प्‍मोबा के़रे़क् हाङ्‌हाॽ ते़म्‍सुसिआङ् से़रुसि॥
 १८ खे़न् के़रे़क् हाङ्‌हाॽनु यरिक् ये़न् थे़म्‍बा यहोसुःन् ते़न्‍धङ् चोगे़॥
 १९ इस्राइलिहाॽनु नादङ् के़जोःक्‍पा गिबोन के़युङ्‌बा हिब्‍बिहाॽनुःल्‍ले़ वेॽ आत्‍तिन् ये़क्‌यक्‍हाॽरे़आङ् पाःन्‍दङ् मे़न्‍जोगुन्, इस्राइलिहाॽरे़ के़रे़क् ये़क्‌यक्‍हाॽ थङ्‌लाम्‍बा हुक्‍काप् मे़जोगु॥
 २० यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़बा कुइसिःक् खे़ङ्‌हाॽ के़रे़क् इस्राइलिहाॽरे़ खुन्‍छिॽ तक्‍ले़ङ्‌वाओ थङ् चोःक्‍से़ मे़दार हे़क्‍क्‍याङ् लुङ्‌माॽ स्‍याःत् मे़ल्‍लॽए खे़ङ्‌हाॽ के़रे़क् वरे़ङ्‌ले़ङ् मे़मे़क्‍ल के़लॽबा यहवे दाङ्‌बे़ल्‍ले़ कुनिङ्‌वाॽ वये़॥


२१ खे़न् ये़म्‍मो यहोसुःन् कोःक्‍मा फाङ्‌जङ्‌बा लाजेॽओ के़रे़ हे़क्‍क्‍याङ् हेब्रोन, दबिर, अनाब खम्‍भ्‍याङ् यहुदा नु इस्राइलबा के़रे़क् थे़गु माङ्‌वा लाजेॽओ के़युङ्‌बा अनाकिहाॽ युम्रे़क् मे़क्‍खुसि, यहोसुःल्‍ले़ खे़ङ्‌हाॽरे़ खुन्‍छिॽ ये़क्‌यक्‍हाॽनु सोसोरिक् खे़ङ्‌हाॽ खाप्‍पुथ्‍यःङ् मे़क्‍खुसि॥
 २२ इस्राइलिहाॽरे़ खुन्‍छिॽ लाजेॽओ लत्‍छाआङ् अनाकिहाॽ मे़न्‌याःक्‍ते़न्, गाजा, गाद नु अस्‍दोदओरक् कुभा मे़याःक्‍ते़॥


२३ कम्‍भलॽरिक् यहवे दाङ्‌बे़ल्‍ले़ मोसान् मे़त्‍तुबा कुइसिःक्‍के यहोसुःल्‍ले़ के़रे़क् लाजेॽहाॽ नाःन्‍दुसिआङ् हुक्‍काप् चोगु, हे़क्‍क्‍याङ् खे़ङ्‌हाॽरे़ खुन्‍छिॽ थाःक्‍थाःक् कुइसिःक् कुलक् कुलक् चोगुआङ् मे़युक्‍तुर फाॽआङ् इस्राइलिहाॽ फःक्‍खु पिरुसि॥


हे़क्‍क्‍याङ् लाजेन् थङ् चोःक्‍मालाम् नाःम्‍सिङ्‌लो॥


 






मोसाःल्‍ले़ नाःन्‍दुसिबा हाङ्‌हाॽ



१२
 १ इस्राइलिहाॽरे़ यर्दन नाधाःम्‍बि नाङ्‌गे़न् अर्नोनबा ने़ने़बादे़न्‍लाम् हेर्मोन कोःक्‍मा फाङ्‌जङ् थारिक्, हे़क्‍क्‍याङ् अराबा नाङ्‌गे़न् ले़प्‍माङ्‌बा के़रे़क् ते़ङ्‌गप्‍हाॽ मे़नाःन्‍दुसिआङ् हुक्‍काप् मे़जोगुबा लाजेॽहाॽ नु खे़ङ्‌हाॽरे़ मे़से़रुसिबा हाङ्‌हाॽ हाबा कन्‍हाॽरो–


२ हेस्‍बोन के़युङ्‌बा एमोरिहाॽरे़ खुन्‍छिॽ हाङ् सिहोनरे़ अर्नोन वहःङ्‌ङिल्‍ले़ कुयाओ के़ने़बा अरोएरलाम्, ने़ने़बादे़न्‍निल्‍ले़ कुलुम्‍मोलाम् गिलादे़न् कुभ्रे़ःङ् नु अम्‍मोनिहाॽरे़ खुन्‍छिॽ इःन्‍दोओबा यब्‍बोक वहःङ् थारिक्,
 ३ हे़क्‍क्‍याङ् तॽइ नाङ्‌गे़न् ले़प्‍माङ् अराबा, किन्‍नेरेतa वरःङ्‌ङोलाम् अराबा मे़प्‍मनाबा युम्‍लाःक्‍खाङ् वरःङ् थारिक्, हे़क्‍क्‍याङ् बेथ-यसिमोत नाङ्‌गे़न् पेःक्‍मा लाम्‍मो थारिक् नु यो लाङ्‌गे़न् पिसाङ् चैँ पिसगाबा याक्‍केःक्‍केःक्‍पा ते़न्‍निल्‍ले़ कुसिङ्‌गाङ्‌बा लाजेॽहाॽओ थारिक् हाङ्‌युक् चोगु॥


४ अस्‍तारोत नु एद्रइओ के़युङ्‌बा रपाइहाॽरे़ खुन्‍छिॽ के़हिङ्‌बा के़याःक्‍पा बासानबा हाङ् ओगरे़
 ५ हेर्मोन कोःक्‍मा, सलका हे़क्‍क्‍याङ् के़रे़क् बासानओ गसुरिहाॽ नु माकातिहाॽरे़ खुन्‍छिॽ इःन्‍दोओ थारिक् नु हेस्‍बोनबा हाङ् सिहोनरे़ कुइःन्‍दोओ थारिक् खे़ब्‍याङ् गिलादओ कुभ्रे़ःङ् हाङ्‌युक् चोगुआङ् ने़स्‍से़॥


६ यहवे दाङ्‌बे़ल्‍ले़ कुसे़वारोबा मोसान् नु इस्राइलिहाॽरे़ खे़ङ्‌हाॽ मे़नाःन्‍दुसि॥ यहवे दाङ्‌बे़ल्‍ले़ कुसे़वारोबा मोसाःल्‍ले़ रुबेनिहाॽ, गादिहाॽ नु मनस्‍सेबा कुभ्रे़ःङ् थाःक्‍हाॽ युक्‍ले़ लागि खे़न् पिरुसिरो॥



यहोसुःल्‍ले़ नाःन्‍दुसिबा हाङ्‌हाॽ


७ यर्दन नाम्‍धा पिसाङ् कत्‍नाहाङ्‌दाङ् लेबनान ने़ने़बादे़न्‍नोबा बाल-गादलाम् सेइर थाङ्‌माङ्‌ङो के़ने़बा हालाक कोःक्‍मा थारिक्‍पा लाजेॽहाॽ यहोसुःन् नु इस्राइलिहाॽरे़ मे़नाःन्‍दुसि, हे़क्‍क्‍याङ् खे़न् हाङ्‌हाॽरे़ खुन्‍छिॽ लाजेॽहाॽ यहोसुःल्‍ले़ इस्राइलबा थाःक्‍हाॽ लक्‍खोमारे़ लागि कुलक् कुलक् फःक्‍खु पिरुसिआङ् ने़स्‍से़बाहाॽ हाबा कन्‍हाॽरो-
 ८ कोःक्‍मा फाङ्‌जङ्‌बा लाजेॽ, ते़म्‍बेॽ, अराबा, कोःक्‍मा, मुरे़ःक् खारे़ःक् थेआङ् के़होःप्‍पादे़न् नु नेगेव मे़प्‍मनाबा यो ले़प्‍माङ्‌बा लाजेॽ, इग्र हित्‍ति, एमोरि, कनानि, परिज्‍जि, हिब्‍बि नु यबुसिहाॽ मे़युङे़बा लाजेॽहाॽओ के़युङ्‌बा हाङ्‌हाॽ कन्‍हाॽएरो–


 

९ यरिहोबा लत्‍छा हाङ्, बेथेल निःत्‍ताङ्‌बा ऐ ये़क्‌यक्‍कोबा लत्‍छा हाङ्,


१० यरुसले़मबा लत्‍छा हाङ्, हेब्रोनबा लत्‍छा हाङ्,


११ यर्मुतबा लत्‍छा हाङ्, लाकिसबा लत्‍छा हाङ्,


१२ एग्‍लोनबा लत्‍छा हाङ्, गेजेरबा लत्‍छा हाङ्,


१३ दबिरबा लत्‍छा हाङ्, गेदेरबा लत्‍छा हाङ्,


१४ होर्माबा लत्‍छा हाङ्, आरादबा लत्‍छा हाङ्,


१५ लिब्‍नाबा लत्‍छा हाङ्, अदुल्‍लामबा लत्‍छा हाङ्,


१६ मक्‍केदाबा लत्‍छा हाङ्, बेथेलबा लत्‍छा हाङ्,


१७ तप्‍पुहबा लत्‍छा हाङ्, हेपेरबा लत्‍छा हाङ्,


१८ अपेकबा लत्‍छा हाङ्, लस्‍सारोनबा लत्‍छा हाङ्,


१९ मादोनबा लत्‍छा हाङ्, हासोरबा लत्‍छा हाङ्,


२० सिम्रोन-मोरनबा लत्‍छा हाङ्, अछ्‌यापबा लत्‍छा हाङ्,


२१ तानाकबा लत्‍छा हाङ्, मगिद्‌दोबा लत्‍छा हाङ्,


२२ कादेसबा लत्‍छा हाङ्, योक्‍नामबा लत्‍छा हाङ्,


२३ दोर कोःक्‍माओबा लत्‍छा हाङ्, गिलगालओबा गयिमबा लत्‍छा हाङ्,


२४ हे़क्‍क्‍याङ् तिर्साबा लत्‍छा हाङ्॥


 

कन्‍हाॽ के़रे़क्‍ले़ सुम्‍बोङ्‌ङाङ् थिक् हाङ्‌हाॽ मे़वये़रो॥


 


a १२:३ खे़न् गालिलि वरःङ् 






आल्‍लसाङ् नाःम्‍मासि के़बोङ्‌बा लाजेॽहाॽ



१३
 १ आल्‍ल यहोसुःन् काप्‍पोबा तुम्‍से़, हे़क्‍क्‍याङ् यरिक् तङ्‌बे के़रे़मारे़आङ् वये़, यहवे दाङ्‌बे़ल्‍ले़ खुने़ॽ मे़त्‍तु, “खे़ने़ॽ काप्‍पोबा के़दुम्‍से़आङ् यरिक् तङ्‌बे के़गे़रे़, कर आल्‍लसाङ् यरिक् लाजेॽहाॽ युक्‍को ताःप्‍मासि याःक्‍ते़आङ् वाॽ॥
 २ आल्‍लसाङ् के़याःक्‍पा लाजेॽहाॽ हाबा कन्‍हाॽएरो– पलिस्‍तिहाॽरे़ खुन्‍छिॽ के़रे़क् ते़ङ्‌गप्‍हाॽ नु गसुरिहाॽ,
 ३ मिस्र लाजेॽ नाङ्‌गे़न् ले़प्‍माङ्‌बा सिहोर वहःङ्‌लाम् कत्‍ना एक्रोनबा इःन्‍दो थारिक्– कन्‍हाॽ के़रे़क् कनानिहाॽरे़ खुन्‍छिॽ लक्‍को चुक्‍ते़आङ् ने़रो, (ङासि पलिस्‍ति युक्‍साबाहाॽरे़ खुन्‍छिॽ ते़ङ्‌गप्‍हाॽ गाजा, अस्‍दोद, अस्‍कलोन, गात नु एक्रोन), हे़क्‍क्‍याङ् लाङ्‌गे़त् ले़प्‍माङ्‌बा अब्‍बिहाॽरे़ खुन्‍छिॽ लाजेन् सोसोरिक्,
 ४ लाङ्‌गे़त् ले़प्‍माङ् कनानिहाॽरे़ खुन्‍छिॽ के़रे़क् लाजेॽहाॽ, सिदोनिहाॽरे़ खुन्‍छिॽ आरा मे़प्‍मनाबा लाजेॽलाम् अपेक नु एमोरिहाॽरे़ खुन्‍छिॽ इःन्‍दो थारिक्,
 ५ याम्‍मो गबालिहाॽरे़ खुन्‍छिॽ लाजेॽ, हे़क्‍क्‍याङ् नाङ्‌गे़न् ले़प्‍माङ् हेर्मोन कोःक्‍मा फाङ्‌जङ् कुसिगाङ्‌बा बाल-गादलाम् हेःक्‍सिङ्‌ङाङ् ले़बो-हमातबा ने़ने़बादे़न् थारिक् लेबनान लाजेन् के़रे़क्॥


६ “हे़क्‍क्‍याङ् ले़बनानलाम् मिस्रपोत-मैम थारिक्‍पा कोःक्‍मा फाङ्‌जङ् लाजेॽ के़युङ्‌बा के़रे़क्, इग्र सिदोनिहाॽ॥ आङ्‌गाॽ कन्‍हाॽ के़रे़क् इस्राइलिहाॽरे़ खुन्‍छिॽ तगिलाम् लःत्‍तुङ्‌देसुङ्‌सिङ्‌ॽ॥ आङ्‌गाॽ खे़ने़ॽ मे़त्‍ने़बा कुइसिःक् कन् लाजेन् लक्‍खोमारे़ लागि इस्राइलिहाॽ फःक्‍खे़ पिरे़से़ॽ॥
 ७ आल्‍ल कन् लाजेन् फाङ्‌सि थाःक्‍हाॽ नु मनस्‍सेरे़ कुभ्रे़ःङ् थाःक्‍हाॽ लक्‍खोमारे़ लागि फःक्‍खे़ पिरे़से़ॽओ॥”



यर्दन नाङ्‌गे़न् पिसाङ्‌बा लाजेन् मे़भःक्‍खु


८ यहवे दाङ्‌बे़ल्‍ले़ कुसे़वारोबा मोसाःल्‍ले़ खे़ङ्‌हाॽ पिरुसिबा कुइसिःक् रुबेनिहाॽ नु गादिहाॽ हे़क्‍क्‍याङ् मनस्‍सेबा कुभ्रे़ःङ् थाःक्‍हाॽरे़ नाङ्‌गे़न् पिसाङ् यर्दन नाधाःम्‍बि खे़ङ्‌हाॽरे़ खुन्‍छिॽ खोमा लक्‍किन् मे़घोसुरो॥


 

९ अर्नोन वहःङ्‌ङिल्‍ले़ कुयाओ के़ने़बा अरोएर नु हाबा खे़न् ने़ने़बादे़न्‍निल्‍ले़ कुलुम्‍मोबा ये़क्‌यक्‍कोनु मेदबाबा के़रे़क् ते़ल्‍लक्‍किन् दिबोन थारिक्,
 १० हेस्‍बोनओ हाङ्‌युक् के़जोःक्‍पा एमोरिहाॽरे़ खुन्‍छिॽ हाङ् सिहोनरे़ के़रे़क् कुये़क्‌यक्‍हाॽ अम्‍मोनिहाॽरे़ खुन्‍छिॽ इःन्‍दोओ थारिक्,
 ११ गिलाद लाजेन् हे़क्‍क्‍याङ् गसुरि नु माकातिबा इःन्‍दोओ थारिक्, खे़ब्‍याङ् के़रे़क् हेर्मोन कोःक्‍माहाॽ नु सलका थारिक् बासान के़रे़क्–
 १२ इग्र खे़न् रपाइहाॽलाम् के़दाङ्‌बा के़याःक्‍पा अस्‍तारोत नु एद्रइओ हाङ्‌युक् के़जोःक्‍पा ओग हाङ्‌ङिल्‍ले़ के़रे़क् बासानबा कुहाङ्‌जुम्‍मो थारिक्, थेआङ्‌भे़ल्‍ले़ कन्‍हाॽ मोसाःल्‍ले़ नाःन्‍दुसिआङ् नाःत्‍तुदेसुसिआङ् मे़वये़॥
 १३ कर इस्राइलिहाॽरे़ गसुरिहाॽ नु माकातिहाॽ मे़न्‍नाःत्‍तुसिन्॥ आइन्‍बा ये़न् थारिक् इस्राइलिहाॽरे़ खुन्‍छिॽ लुम्‍मो गसुरिहाॽ नु मकातिहाॽ मे़युङ्‌लो॥


१४ कर मोसाःल्‍ले़ ले़बि थाःक्‍हाॽ थे़माआङ् लक्‍खोमा युक् मे़बिरुसिन्, थेआङ्‌भे़ल्‍ले़ यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ कुलागि मे़दोन्‍दुबा मि लाम्‍बाबा सिदुङ्‌जभाहाॽ खुने़ॽ कुबाःन्‍जाक् कुइसिःक् खे़ङ्‌हाॽरे़ खुन्‍छिॽ लक्‍खोमा युक्‍लो॥



रुबेनरे़ खोसुबा ते़ङ्‌गप्


१५ मोसाःल्‍ले़ रुबेनरे़ कुधाःक्‍हाॽ हिम्‍सयङ् कुइसिःक् खे़ङ्‌हाॽ अक्‍खेलॽरिक् फःक्‍खु पिरुसिरो–


 

१६ खे़ङ्‌हाॽरे़ खुन्‍छिॽ इःन्‍दोन् अक्‍तङ्‌बा ने़स्‍से़– अर्नोन वहःङ्‌ङिल्‍ले़ कुयाओ के़ने़बा अरोएर नु हाबा खे़न् ने़ने़बादे़न्‍निल्‍ले़ कुलुम्‍मोबा ये़क्‌यक्‍किन्, हे़क्‍क्‍याङ् मेदबाबा के़रे़क् ते़ल्‍लक्‍हाॽलाम् हेःक्‍सिङ्‌ङाङ्
 १७ हेस्‍बोन नु खे़न् ते़ल्‍लक्‍कोबा के़रे़क् ये़क्‌यक्‍हाॽ, दिबोन, बामोत-बाल, बेथ-बाल-मोन,
 १८ यहसा, कदेमोत, मेपात,
 १९ किर्यातैम, सिब्‍मा नु ने़ने़बादे़न्‍नोबा कोःक्‍माओ के़ने़बा सेरेथ-सेहार,
 २० बेथ-पोर, पिसगाबा याक्‍केःक्‍केःक्‍पा ते़न्‍निन्, हे़क्‍क्‍याङ् बेथ-यसिमोत थारिक्‍के–


२१ ते़ल्‍लक्‍कोबा के़रे़क् ये़क्‌यक्‍हाॽ नु हेस्‍बोनओ हाङ्‌युक् के़जोःक्‍पा एमोरिहाॽरे़ खुन्‍छिॽ हाङ् सिहोनरे़ के़रे़क् कुहाङ्‌जुम्‍मिन् हे़क्‍क्‍याङ् मिद्‌यानबा युक्‍साबाहाॽ, इग्र सिहोननु नादङ् के़जोःक्‍पा खे़न् लाजेॽओ के़युङ्‌बा एबि, रेकेम, सुर, हुर नु रेबाबाहाॽनु सोसोरिक् मोसाःल्‍ले़ से़रुसिआङ् वये़॥
 २२ थङ्‌ङो मे़से़रुसिबाहाॽनुःल्‍ले़ वेॽ बओररे़ कुस्‍सा, थुम्‍म्‍या के़इबा बालाम्‍मे़न्‍नाङ् इस्राइलिहाॽरे़ ताभेःल्‍ले़ मे़से़रु॥
 २३ रुबेनिहाॽरे़ खुन्‍छिॽ इःन्‍दो यर्दन वहःङ्‌ङिल्‍ले़ कुयान् पोःक्‍खे़आङ् ने़स्‍से़॥ रुबेनिहाॽरे़ खुन्‍छिॽ लक्‍खोमा लक्‍किन् खुन्‍छिॽ हिम्‍सयङ्‌हाॽ कुइसिःक् ये़क्‌यक्‍हाॽ नु पाङ्‌भेॽहाॽ हाबा कन्‍हाॽरो॥



गादरे़ खोसुबा ते़ङ्‌गप्


२४ याम्‍मो मोसाःल्‍ले़ गादरे़ कुधाःक्‍हाॽ खे़ङ्‌हाॽरे़ खुन्‍छिॽ हिम्‍सयङ् कुइसिःक् खुन्‍छिॽ लक्‍खोमा लक्‍किन् कम्‍भलॽरिक् फःक्‍खु पिरुसिरो–


 

२५ खे़ङ्‌हाॽरे़ खुन्‍छिॽ इःन्‍दोन् अक्‍तङ्‌बा ने़स्‍से़– याजेर नु गिलादबा के़रे़क् ये़क्‌यक्‍हाॽ हे़क्‍क्‍याङ् अम्‍मोनिहाॽरे़ खुन्‍छिॽ लाजेन् कुभ्रे़ःङ्, रब्‍बा निःत्‍ताङ्‌बा अरोएर थारिक्,
 २६ हे़क्‍क्‍याङ् हेस्‍बोनलाम् रामत-मस्‍पा नु बेतोनिम थारिक्, हम्‍भ्‍याङ् महनोमलाम् दबिरबा इःन्‍दो थारिक्
 २७ हे़क्‍क्‍याङ् ने़ने़बादे़न्‍नोबा बेथ-हाराम, बेथ-निम्रा, सुक्‍कोत, सापोन नु हेस्‍बोनबा हाङ् सिहोनरे़ कुहाङ्‌जुम् के़नम्‍बाआङ् के़ने़बा (यर्दन नाङ्‌गे़न् पिसाङ्‌बा किन्‍नेरेत वरःङ्‌ङिल्‍ले़ नाःस्‍मा कुयाओ थारिक् याङ्‌घु)॥
 २८ गादिहाॽरे़ खुन्‍छिॽ लक्‍खोमा लक्‍किन् खे़ङ्‌हाॽरे़ खुन्‍छिॽ हिम्‍सयङ् कुइसिःक्, ये़क्‌यक्‍हाॽ नु पाङ्‌भेॽहाॽ हाबा कन्‍हाॽरो॥



मनस्‍सेरे़ नाङ्‌गे़न् पिसाङ् खोसुबा ते़ङ्‌गप्


२९ याम्‍मो मोसाःल्‍ले़ मनस्‍सेरे़ कुभ्रे़ःङ् कुधाःक्‍हाॽ, इग्र मनस्‍सेरे़ कुभ्रे़ःङ् कुमुॽइदाङ्‌साहाॽ खे़ङ्‌हाॽरे़ खुन्‍छिॽ हिम्‍सयङ् कुइसिःक् खे़ङ्‌हाॽ कम्‍भलॽरिक् फःक्‍खु पिरुसिरो–


 

३० कन्‍हाॽरे़ खुन्‍छिॽ इःन्‍दोन् अक्‍तङ्‌बा ने़स्‍से़– महनोमलाम् बासान थारिक्, बासानबा हाङ् ओगरे़ के़रे़क् कुहाङ्‌जुम्‍हाॽ, बासानओ के़ने़बा याइररे़ के़रे़क् कुबाङ्‌भेॽहाॽ, के़रे़क् तुक्‍पोङ् ये़क्‌यक्‍हाॽ,
 ३१ हे़क्‍क्‍याङ् गिलादरे़ कुलक् कुभ्रे़ःङ्, अस्‍तारोत नु एद्रइ (बासानओ के़ने़बा ओगरे़ हाङ् कुये़क्‌यक्‍हाॽ)॥ कन् के़रे़क् मनस्‍सेरे़ कुस्‍सा ये़म्‍बित्‍छा माकिररे़ कुमुॽइदाङ्‌साहाॽरे़ लागि, इग्र माकिररे़ कुभ्रे़ःङ् कुमुॽइदाङ्‌साहाॽरे़ लागि खुन्‍छिॽ हिम्‍सयङ् कुइसिःक् पिरुसिआङ् ने़स्‍से़॥


 

३२ यरिहो नाङ्‌गे़न् ले़प्‍माङ्, यर्दन नाधाःम्‍बि मोआबबा ने़ने़बादे़न्‍नो मोसाःल्‍ले़ लक्‍खोमारे़ लागि फःक्‍खु पिरुसिबान् हाबा कन्‍हाॽरो॥
 ३३ कर ले़बि थाःक्‍हाॽ मोसाःल्‍ले़ थे़माआङ् लक्‍खोमा मे़बिरुसिन्॥ यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ माङ्‌हुप् चोगुबा कुइसिःक् खुने़ॽए खे़ङ्‌हाॽरे़ खुन्‍छिॽ लक्‍खोमा पोःक्‍खे़रो॥


 






यर्दन नाम्‍धा पिसाङ्‌बा लाजेॽ



१४
 १ निङ्‌वाॽफुसाम्‍बा एलाजार, नुनरे़ कुस्‍सा यहोसुःन् नु इस्राइलबा थाःक्‍लाम्‍लोबाहाॽरे़ खे़ङ्‌हाॽ मे़भःक्‍खु मे़बिरुसिबा कुइसिःक् इस्राइलिहाॽरे़ कनान लाजेॽओ लक्‍खोमा युक् मे़जोगुबादे़न्‍हाॽ हाबा कन्‍हाॽरो॥
 २ यहवे दाङ्‌बे़ल्‍ले़ मोसान् लाम्‍बा खे़न् फाङ्‌सिआङ् कुभ्रे़ःङ् थाःक्‍हाॽरे़ खुन्‍छिॽ लागि इङ्‌जाङ् पिरुबा कुइसिःक् तॽयाःन्‍सोन् के़सुआङ् खे़ङ्‌हाॽरे़ खुन्‍छिॽ लक्‍हाॽ फःक्‍खु॥
 ३ ने़त्‍छिआङ् कुभ्रे़ःङ् थाःक्‍हाॽग यर्दन नाधाःम्‍बि नाङ्‌गे़न् पिसाङ् मोसाःल्‍ले़ लक्‍खोमा पिरुसिआङ्‌ङे ने़स्‍से़, कर खे़ङ्‌हाॽओ ले़बिहाॽग थे़मा लक्‍काङ् पिरुसिबा होःप्‍ते़,
 ४ थेआङ्‌भे़ल्‍ले़ योसेफरे़ कुस्‍साहाॽए, मनस्‍से नु एफ्राइमरे़ खुन्‍छिॽ ने़त्‍छि थाःक् मे़वये़॥ ले़बिहाॽ युङ्‌मारे़ लागि ये़क्‌यक्‍हाॽ नु खुन्‍छिॽ थक्‍सा चाराम्‍मादे़न्‍ले़ लागि नु चिगक्‌वाहाॽरे़ लागिरक् लाजेॽ मे़बिरुसिआङ् ने़स्‍से़, वेॽ लक् मे़म्‍बिसिङ्‌ङे मे़वये़॥
 ५ यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़बा कुइसिःक्‍के, इस्राइलिहाॽरे़ मे़जोगु हे़क्‍क्‍याङ् लाजेन् मे़भःक्‍खुरो॥



कालेबरे़ हेब्रोने़न् खोसु


६ खे़ब्‍याङ् यहुदाबा मनाहाॽ गिलगालओ यहोसुओ मे़द्‌ये़, हे़क्‍क्‍याङ् कनज्‍जि यपुन्‍नेरे़ कुस्‍सा कालेबरे़ खुने़ॽ मे़त्‍तु, “कादेस-बर्नेओ खे़ने़ॽ नु आङ्‌गाॽ आयाःम्‍बेओ निङ्‌वाॽफुमाङ्‌ङिल्‍ले़ कुमना मोसान् यहवे दाङ्‌बे़ल्‍ले़ मे़त्‍तुबा पाःन्‍निन् खे़ने़ॽ निङ्‌वाॽ के़घोसुआङ्‌ङे वाॽ॥
 ७ यहवे दाङ्‌बे़ल्‍ले़ कुसे़वारोबा मोसाःल्‍ले कादेस-बर्नेलाम् कन् लाजेन् थोःम्‍मारे़ लागि पाङ्‌घाङ्‌ङिल्‍ले़ आङ्‌गाॽ तङ्‌बे लिबोङ् के़राङ्‌ङाङ् वयाङ्, हे़क्‍क्‍याङ् आङ्‌गाॽ कुसिङ् निःत्‍तुङ्‌बा कुइसिःक् इङ्‌घङ् फे़त्‍तुङ्‌ङाङ् खुने़ॽ मे़त्‍तुङ्॥
 ८ कर आङ्‌गाॽनु सोरिक् के़बेःक्‍पा आङ्‌गाॽ आम्‍भुॽ आन्‍साॽसिरे़ मनाहाॽरे़ खुन्‍छिॽ निङ्‌वाॽओ किमा यङ्‌मा पोःक्‍खे़र मे़जोगु, हे़क्‍केसाङ् आङ्‌गाॽग के़रे़क् आनिङ्‌वाःल्‍ले़ निङ्‌वाॽफुमाङ्‌ङिन् तिम्‍दुङ् नाःत्‍तुङ्॥
 ९ कल्‍ले़चोगुल्‍ले़ आम्‍भा खे़ल्‍ले़ याःन्‍दिक् मोसान् माङ्‌हे़क्‍सिङ्‌ङाङ् आङ्‌गाॽ अक्‍खे मे़त्‍ताङ्, ‘खे़ने़ॽ के़लाङ्‌ङिल्‍ले़ के़दोॽरु के़दारुबा ते़न्‍निन् से़क्‍खासाङ् खे़ने़ॽ नु खे़ने़ॽ के़मुॽइदाङ्‌साहाॽरे़ लागि पोःङ्‌ॽ, थेआङ्‌भे़ल्‍ले़ खे़ने़ॽ के़रे़क् के़निङ्‌वाःल्‍ले़ यहवे दाङ्‌बा निङ्‌वाॽफुमाङ्‌ङिन् के़दिम्‍दु के़नाःत्‍तुआङ् वाॽ॥’


१० “आल्‍ल ओमे़त्‍ते़ॽ, इस्राइलिहाॽ मुरे़ःक् खारे़ःक् थेआङ् के़होःप्‍पादे़न्‍नो ताक्‍मे़गन्‍दे़आङ् मे़वये़ल्‍ले़ यहवे दाङ्‌बे़ल्‍ले़ कन् पाःन्‍निन् मोसान् मे़त्‍तुबा ये़म्‍माङ्‌धो आल्‍लो लिबोङ्‌ङाङ् तङ्‌बे ङासि के़रे़मारे़, हे़क्‍क्‍याङ् यहवे दाङ्‌बे़ल्‍ले़ कुबाःन्‍जाक् कुइसिःक् आङ्‌गाॽ कुहिङ्‌वे़त्‍ते कत्‍ताआ॥ आल्‍ल ओमे़त्‍ते़ॽ, आङ्‌गाॽ ये़प्‍पोङ्‌ङाङ् तङ्‌बे ङासि के़राङ्‌ङाङ् वाॽआ॥
 ११ हे़क्‍केसाङ् मोसाःल्‍ले़ आङ्‌गाॽ पाङ्‌घाङ्‌बा ये़न्‍नो यारिक्‍के आल्‍लोआङ् के़धुम्‍बा चोःक्‍का॥ थङ् चोःक्‍से़ लाःक्‍कात् पेःक्‍मारे़ लागि खे़न् ये़म्‍मो आङ्‌गाॽ आक्‍ख्‍याक् के़धुम्‍बा चोगाङ्, आङ्‌गाॽ आल्‍लोआङ् खे़म्‍म्‍याक्‍के थुम्‍आ॥
 १२ कल्‍ले़चोगुल्‍ले़ आल्‍ल कन् कोःक्‍मा फाङ्‌जङ्‌बा लाजेन् आङ्‌गाॽ पिराङ्‌ङे़ॽ, खे़ल्‍ले़ कुयाःम्‍बेओ यहवे दाङ्‌बे़ल्‍ले़ खे़ल्‍ले़ याःन्‍दिक् पाःत्‍तुआङ् वये़॥ खे़प्‍मो अनाकिहाॽ मे़युङ्, खे़ङ्‌हाॽरे़ खुन्‍छिॽ यम्‍ब्‌यम्‍बा हाङ्‌यक् के़ने़बा ये़क्‌यक्‍हाॽ मे़जोगुआङ् ने़ के़लॽबा पाःन्‍निन् खे़न् ये़म्‍मो खे़ने़ॽ के़घे़प्‍सुआङ्‌ङे वये़॥ यहवे दाङ्‌बे़ल्‍ले़ फाॽआबालाम् खुने़ॽ कुबाःन्‍जाक् कुइसिःक् आङ्‌गाॽ खे़ङ्‌हाॽ नाःत्‍तुङ्‌देसुङ्‌सिङ्‌ॽ॥”


१३ खे़ब्‍याङ् यहोसुःल्‍ले़ यपुन्‍नेरे़ कुस्‍सा कालेबे़न् मुॽइसाम् पिरुआङ् मे़त्‍तु, हे़क्‍क्‍याङ् खुने़ॽ कुलक्‍खोमा कुइसिःक् हेब्रोने़न् पिरु॥
 १४ कल्‍ले़चोगुल्‍ले़ कनज्‍जि यपुन्‍नेरे़ कुस्‍सा कालेबरे़ कुलक्‍खोमा लक्‍किन् आइन् थारिक् हेब्रोने़न् पोःक्‍खे़आङ् ने़रो, थेआङ्‌भे़ल्‍ले़ खुने़ॽ के़रे़क् कुनिङ्‌वाःल्‍ले़ यहवे दाङ्‌बा इस्राइलबा निङ्‌वाॽफुमाङ्‌ङिन् नाःत्‍तु तिम्‍दुआङ् वये़॥
 १५ हेब्रोनरे़ तगिबा कुमिङ् किर्यत-अर्बा ने़स्‍से़॥ हाबा कन् अर्बान् अनाकिहाॽओ के़रे़क्‍नुःल्‍ले़ पयम् यम्‍बा मना वये़॥


खे़ब्‍याङ् खे़न् लाजेन् थङ् पोङ्‌मालाम् नाःम्‍सिङ्‌मा खोसे़रो॥


 






यहुदाःल्‍ले़ खोसुबा ते़ङ्‌गप्



१५
 १ यहुदा थाःक्‍कोबाहाॽरे़ खुन्‍छिॽ लक्‍किन् खुन्‍छिॽ हिम्‍सयङ् कुइसिःक् एदोमबा इःन्‍दो थारिक्, हे़क्‍क्‍याङ् लाङ्‌गे़त् पिसाङ् सिनबा मुरे़ःक् खारे़ःक् थेआङ् के़होःप्‍पादे़न् थारिक् ने़स्‍से़रो॥


 

२ खे़ङ्‌हाॽरे़ खुन्‍छिॽ लाङ्‌गे़त् ले़प्‍माङ्‌बा इःन्‍दोन् युम्‍लाःक्‍खाङ् वरःङ्‌ङिल्‍ले़ लाङ्‌गे़त् ले़प्‍माङ्‌बा योस्‍मा कुयाओनु हेःक्‍सिङ्‌ङाङ् ने़स्‍से़॥
 ३ खे़न् अक्रब्‍बिमबा थाम्‍माङ्‌ङो लाङ्‌गे़त् ले़प्‍माङ्‌लाम् पोःक्‍खे़आङ् सिने़न् लस्‍सुर कादेस-बर्ने लाङ्‌गे़त्‍लाम् थाम्‍माङ् हिसिङ् हे़क्‍क्‍याङ् हेस्रोने़न् लस्‍सुर अद्‌दार थारिक् थाम्‍माङ् हिसिङ्‌ङाङ् कर्काओ इरे़र नुःक्‍खे़आङ् ने़स्‍से़॥
 ४ खे़प्‍मोलाम् खे़न् इःन्‍दोन् अज्‍मोने़न् लस्‍सुर मिस्रबा वहःङ्‌ङो लःन्‍दे़आङ् ने़स्‍से़॥ खे़न् इःन्‍दोन् लुम्‍बाङ् वरःङ्‌ङो नुबे़आङ् ने़स्‍से़॥ खे़ल्‍ले़ लाङ्‌गे़त् ले़प्‍माङ्‌बा कुइःन्‍दोन् आम्‍भा कन्‍लो॥


५ नाङ्‌गे़न् पिसाङ्‌बा इःन्‍दोन् युम्‍लाःक्‍खाङ् वरःङ् यर्दनरे़ कुनुप्‍मो थारिक्‍के ने़स्‍से़॥


थो थाङ्‌गे़न् पिसाङ्‌बा इःन्‍दोन् यर्दनरे़ वहःङ् कुनुप्‍मो युम्‍लाःक्‍खाङ् वरःङ्‌ङिल्‍ले़ थोःस्‍मा कुयाओ हेःक्‍सिङ्‌ङाङ्,
 ६ बेथ-होग्‍ला थोःक्‍सिङ् हे़क्‍क्‍याङ् बेथ-अराबालाम् थाङ्‌गे़त् लस्‍सुआङ् ने़स्‍से़, खे़ब्‍याङ् खे़न् इःन्‍दोन् रुबेन थाःक्‍कोबा बोहन लुङ्‌ङो थारिक् थोःक्‍सिङ् पेआङ् ने़स्‍से़॥
 ७ खे़न् इःन्‍दोन् आकारबा ने़ने़बादे़न्‍लाम् दबिर थारिक् थोःक्‍सिङ् पेआङ् ने़स्‍से़, हे़क्‍क्‍याङ् कम्‍भलॽरिक् थाङ्‌गे़त् ले़प्‍माङ्, वहःङ् लाङ्‌गे़त् ले़प्‍माङ् के़ने़बा अदुम्‍मिमबा थाम्‍माङ्‌ङो कुदोःप्‍मा गिलगाल ले़प्‍माङ् पेआङ् ने़स्‍से़॥ खम्‍भ्‍याङ् खे़न् इःन्‍दोन् एन-सेमेस मे़प्‍मनाबा वरक्‍किल्‍ले़ कुया कुया पोःक्‍खे़र एन-रोगेलओ लःन्‍दे़आङ् ने़स्‍से़॥
 ८ याम्‍मो हाबा खे़न् इःन्‍दोन् बेनहिन्‍नोमबा ने़ने़बादे़न्‍नो पोःक्‍खे़र यबुसि इग्र, यरुसले़म लाङ्‌गे़त् ले़प्‍माङ् थाम्‍माङ् पेआङ् ने़स्‍से़॥ हे़क्‍क्‍याङ् खे़न् इःन्‍दोन् हिन्‍नोमबा ने़ने़बादे़न् नाम्‍धा ले़प्‍माङ् के़ने़बा नु रपाइहाॽरे़ खुन्‍छिॽ ने़ने़बादे़न्‍निल्‍ले़ नाःस्‍मा कुया ले़प्‍माङ् थाङ्‌गे़त् ले़प्‍माङ्‌बा कोःक्‍माल्‍ले़ कुजङ्‌ङो थारिक्‍के के़रे़आङ् ने़स्‍से़॥
 ९ आम्‍भा खे़न् इःन्‍दोन् कोःक्‍माल्‍ले़ कुजङ्‌ङोलाम् नेप्‍तोह मे़प्‍मनाबा च्‍वाःत् वाबुन्‍दाक्‌वाओ के़रे़आङ् एप्रोन कोःक्‍मा फाङ्‌जङ्‌ङोबा ये़क्‌यक्‍हाॽओ थारिक् पेआङ् ने़स्‍से़॥ याम्‍मो खे़न् इःन्‍दोन् बाला, इग्र किर्यत-यारिम थारिक् के़रे़आङ् ने़स्‍से़॥
 १० बालालाम् खे़न् इःन्‍दोन् सेइर कोःक्‍मा फाङ्‌जङ् थारिक् नाम्‍धा ले़प्‍माङ् हिसिङ्, हे़क्‍क्‍याङ् यारिम थे़गुओ (खे़न् कसालोनआङ् मे़मे़त्‍तुॽ) थाङ्‌गे़त् कुया पोःक्‍खे़र बेथ-सेमेस थारिक् थासिङ्‌ङाङ् तिम्‍ना लःन्‍दे़आङ् ने़स्‍से़॥
 ११ खे़न् इःन्‍दोन् याम्‍मो एक्रोन थाङ्‌गे़त् ले़प्‍माङ् के़रे़आङ् ने़स्‍से़, हे़क्‍क्‍याङ् याम्‍मो सिक्‍करोनओ के़रे़आङ् बाला कोःक्‍मान् लस्‍सुआङ् यब्‍नेलओ लःन्‍दे़र खे़न् इःन्‍दोन् लुम्‍बाङ् वरःङ्‌ङिल्‍ले़ कुयाओ थारिक् के़रे़आङ् ने़स्‍से़॥


१२ नाम्‍धा पिसाङ्‌बा इःन्‍दोःङ्‌ग लुम्‍बाङ् वरःङ्‌ङिल्‍ले़ कुयाःन्‍ने पोःक्‍खे़॥


 

यहुदाःल्‍ले़ कुमुॽइदाङ्‌साहाॽरे़ खुन्‍छिॽ हिम्‍सयङ् कुइसिःक् के़रे़क् पिसाङ्‌बा इःन्‍दोहाॽ हाबा कन्‍हाॽरो॥



कालेबरे़ हेब्रोन नु दबिरे़न् नाःन्‍दुसि


(खालो १:११-१५)


१३ यहोसुःल्‍ले़ यहवे दाङ्‌बालाम् इङ्‌जाङ् खोसुबा कुइसिःक् खुने़ॽ यपुन्‍नेरे़ कुस्‍सा कालेबे़न् यहुदाओ कन् लक्‍किन् पिरु, इग्र अनाकरे़ कुधाःक्‍थे़बा अर्बारे़ कुये़क्‌यक्, किर्यत-अर्बा, खे़न् हेब्रोनआङ् मे़मे़त्‍तु॥
 १४ सुम्‍सि अनाकिहाॽ, सेसै, अहिमन नु तल्‍मै अनाकबा हिम्‍सयङ्‌हाॽ कालेबरे़ खे़प्‍मोलाम् लःत्‍तुदेसुसि॥


१५ खे़प्‍मोलाम् खुने़ॽ दबिर के़युङ्‌बाहाॽरे़ खुन्‍छिॽ तक्‍ले़ङ्‌वाओ थक्‍ते़र पे॥ तगिग दबिररे़ कुमिङ् किर्यत-सेपेर ने़स्‍से़॥
 १६ कालेबरे़ पाःत्‍तु, “हाःत्‍ले़ किर्यत-सेपेरे़न् नाःन्‍दुआङ् हुक्‍काप् चोगुॽ, खे़न् आङ्‌गाॽ आस्‍सा मे़न्‍छिन् अक्‍सान् ते़न्‍धाम् मेःक्‍खिम् मे़प्‍मा पिरुङ्‌ॽ॥”
 १७ खे़ब्‍याङ् कालेबरे़ कुन्‍साॽ कनजरे़ कुस्‍सा ओत्‍निएलरे़ खे़न् हुक्‍काप् चोगु हे़क्‍क्‍याङ् कालेबरे़ कुस्‍सा मे़न्‍छिन् अक्‍साःन्‍नु खे़न् ते़न्‍धाम् मेःक्‍खिम् मे़त्‍तु॥


१८ थिक्‌यान् अक्‍सान् ओत्‍निएलरो पेबा ये़म्‍मो खुने़ॽ कुम्‍बा लत्‍छा लाजेॽ नाःक्‍मारे़ लागि खे़न् हुसु॥ आल्‍ल अक्‍सान् खुने़ॽ कुअदङ्‌ङोलाम् यो थासिङ् हे़क्‍केःल्‍ले़ कालेबरे़ खुने़ॽ मे़त्‍तु, “खे़ने़ॽ थे चाहा के़जोःक्?”


१९ खुने़ॽ मे़त्‍तु, “आङ्‌गाॽ लत्‍छा मिक्‍पेॽ पिराङ्‌ङे़ॽ॥ खे़ने़ॽ आङ्‌गाॽ नेगेवओ लाजेॽ के़बिराङ्‌बे़ल्‍ले़ चोगुल्‍ले़ आल्‍ल आङ्‌गाॽ च्‍वाःत् वाबुन्‍दाक्‌वाहाॽआङ् पिराङ्‌ङे़ॽ॥” खे़ब्‍याङ् कालेबरे़ खुने़ॽ थोःस्‍मा नु योस्‍मा ने़प्‍माङ् वाबुन्‍दाक्‌वाहाॽ पिरुरो॥



यहुदाबा ये़क्‌यक्‍हाॽ


२० यहुदा थाःक्‍हाॽरे़ खुन्‍छिॽ हिम्‍सयङ् कुइसिःक् खे़ङ्‌हाॽरे़ खुनिॽ खोमा लक्‍किन् हाबा कन्‍लो–


२१ नेगेव साॽरिक् यो ले़प्‍माङ् एदोमरे़ कुइःन्‍दो पिसाङ् यहुदारे़ कुधाःक्‍कोबा नाःस्‍मा कुयाओ ले़प्‍माङ्‌बा ये़क्‌यक्‍हाॽ हाबा कन्‍हाॽए ने़स्‍से़– कब्‍सेल, एदेर, यागुर,
 २२ किना, दिमोना, अदादा,
 २३ केदेस, हासोर, यित्‍नान,
 २४ जिप, तेलेम, बालोत,
 २५ हासोर-हादत्‍ता, किर्योत-हेस्रोन (खे़न् हासोर),
 २६ अमाम, सेमा, मोलादा,
 २७ हसर-गद्‌दा, हेस्‍मोन, बेथ-पालेत,
 २८ हसर-सुआल, बेर्सेबा, बिज्‍योत्‍या,
 २९ बाला, इम, एसेम,
 ३० एल्‍तोलद, कसिल, होर्मा,
 ३१ सिक्‍लग, मदमन्‍ना, सन्‍सन्‍ना,
 ३२ लबाओत, सिल्‍हिम, ऐन नु रिम्‍मोन॥ खे़ङ्‌हाॽरे़ खुन्‍छिॽ पाङ्‌भेॽहाॽनु सोसोरिक् के़रे़क्‍ले़ निबोङ्‌ङाङ् फाङ्‌सि ये़क्‌यक्‍हाॽआङ् ने़स्‍से़॥


३३ थे़गुगुबादे़न्‍नो के़ने़बा ये़क्‌यक्‍हाॽग– एस्‍तोल, सोरा, अस्‍ना,
 ३४ जानोह, एन-गन्‍निम, तप्‍पुह, एनाम,
 ३५ यर्मुत, अदुल्‍लाम, सोको, आजेका,
 ३६ सारैम, अदितैम, गदेरा नु गेदेरोतेम॥ कप्‍मो के़ने़बा पाङ्‌भेॽहाॽनु सोसोरिक् थिबोङ्‌ङाङ् लिसि ये़क्‌यक्‍हाॽआङ् ने़स्‍से़॥


३७ सनान, हदासा, मिग्‍दल गाद,
 ३८ दिलान, मिस्‍पा, योक्‍तेल,
 ३९ लाकिस, बोस्‍कत, एग्‍लोन,
 ४० कोब्‍बन, लहमास, कितलिस,
 ४१ गदेरोत, बेथ-दागोन, नामा नु मक्‍केदा॥ कप्‍मोबा पाङ्‌भेॽहाॽनु सोसोरिक् थिबोङ्‌ङाङ् तुक्‍सि ये़क्‌यक्‍हाॽ ने़स्‍से़॥


४२ लिब्‍ना, एतेर, आसान,
 ४३ यिप्‍ताह, अस्‍ना, नसिब,
 ४४ किलाह, अक्‍जिब नु मारेसा॥ कप्‍मोबा पाङ्‌भेॽहाॽनु सोसोरिक् फाङ्‌सि ये़क्‌यक्‍हाॽ ने़स्‍से़॥


४५ खे़प्‍मोबा ये़क्‌यक्‍हाॽ नु पाङ्‌भेॽहाॽ सोसोरिक् एक्रोन,
 ४६ एक्रोनलाम् नाम्‍धा ले़प्‍माङ् अस्‍दोद निःत्‍ताङ्‌बा के़रे़क् ये़क्‌यक्‍हाॽ, खे़प्‍मोबा पाङ्‌भेॽहाॽनु सोसोरिक्,
 ४७ अस्‍दोद, खे़प्‍मोबा ये़क्‌यक्‍हाॽ नु पाङ्‌भेॽहाॽ सोसोरिक्, गाजा, खे़प्‍मोबा ये़क्‌यक्‍हाॽ नु पाङ्‌भेॽहाॽ सोसोरिक्, मिस्रबा वहःङ् नु लुम्‍बाङ् वरःङ् थारिक् के़रे़आङ् ने़स्‍से़॥


४८ कोःक्‍मा फाङ्‌जङ् लाजेॽओबा ये़क्‌यक्‍हाॽग– समिर, यत्‍तिर, सोको,
 ४९ दन्‍ना, किर्यत-सन्‍ना (खे़न् दबिर),
 ५० अनाब, एस्‍तमोह, अनिम,
 ५१ गोसेन, होलोन नु गिलोह॥ खे़प्‍मोबा पाङ्‌भेॽहाॽनु सोसोरिक् थिबोङ्‌ङाङ् थिक् ये़क्‌यक्‍हाॽ ने़स्‍से़॥


५२ अरब, दुमा, एसान,
 ५३ यानुम, बेथ-तप्‍पुह, अपेका,
 ५४ हुम्‍ता, किर्यत-अर्बा (खे़न् हेब्रोन) नु सिओर॥ खे़प्‍मोबा पाङ्‌भेॽहाॽनु सोसोरिक् फाङ्‌सि ये़क्‌यक्‍हाॽ ने़स्‍से़॥


५५ माओन, कर्मेल, जिप, युत्‍ता,
 ५६ यिजरेल, योक्‍दाम, जानोह,
 ५७ कैन, गिबा नु तिम्‍ना॥ खे़प्‍मोबा पाङ्‌भेङ्‌हाॽनु सोसोरिक् थिबोङ् ये़क्‌यक्‍हाॽ ने़स्‍से़॥


५८ हल्‍हुल, बेथ-सर, गदोर,
 ५९ मारात, बेथ-अनोत नु एल्‍तकोन॥ खे़प्‍मोबा पाङ्‌भेॽहाॽनु सोसोरिक् तुक्‍सि ये़क्‌यक्‍हाॽ ने़स्‍से़॥


६० किर्यत-बाल (खे़न् किर्यत– यारिम) नु रब्‍बा॥ खे़प्‍मोबा पाङ्‌भेॽहाॽनु सोसोरिक् ये़क्‌यक् ने़त्‍छि ने़स्‍से़॥


६१ मुरे़ःक् खारे़ःक् थेआङ् के़होःप्‍पा ये़ःङ्‌घादे़न्‍नो– बेथ-अराबा, मिद्‌दिन नु सकाका,
 ६२ निब्‍सान, युम् ये़क्‌यक् नु एन-गदि॥ खे़प्‍मोबा पाङ्‌भेॽहाॽनु सोसोरिक् तुक्‍सि ये़क्‌यक् ने़स्‍से़॥


६३ यहुदाःल्‍ले़ कुमुॽइदाङ्‌साहाॽरे़ यरुसले़म के़युङ्‌बा यबुसिहाॽ नाःप्‍मादेमा मे़न्‍छुक्‍तुसिन्॥ खे़न् यबुसिहाॽ आइन्‍बा ये़न् थारिक् यरुसले़मबा यहुदाःल्‍ले़ कुमुॽइदाङ्‌साहाॽनु सोरिक् खे़प्‍मो मे़युङ्‌लो॥


 






एफ्राइम नु नाम्‍धा ले़प्‍माङ् मनस्‍सेरे़ खुन्‍छिॽ लाजेॽ



१६
 १ योसेफरे़ कुमुॽइदाङ्‌हाॽरे़ मे़घोसुबा लक्‍किन् हाबा कन्‍लो– खे़ल्‍ले़ कुइःन्‍दोन् यरिहो नाङ्‌गे़न् ले़प्‍माङ्‌बा च्‍वाःत्‍तिन्, इग्र यरिहो निःत्‍ताङ्‌लाम् हेःक्‍सिङ्‌ङाङ् थाम्‍माङ् लाम् पेःक्‍मा मुरे़ःक् खारे़ःक् थेआङ् के़होःप्‍पादे़न् पोःक्‍खे़र बेथेलबा कोःक्‍मा फाङ्‌जङ्‌बा लाजेॽ थारिक् के़रे़आङ् ने़स्‍से़॥
 २ याम्‍मो बेथेललाम् लुजओ लस्‍सुआङ् अरकिहाॽरे़ खुन्‍छिॽ इःन्‍दोओबा अतारोत थारिक्‍के के़रे़आङ् ने़स्‍से़॥
 ३ खे़ब्‍याङ् नाम्‍धा ले़प्‍माङ् यो थासिङ्‌ङाङ् यल्‍पेतिबा इःन्‍दो पोःक्‍खे़र योस्‍मा बेथ-होरोनरे़ कुया पोःक्‍खे़र पे हे़क्‍क्‍याङ् गेजेर थारिक् के़रे़आङ् लुम्‍बा वरःङ्‌ङो नुबे़आङ् ने़स्‍से़॥


 

४ कम्‍भलॽरिक् योसेफरे़ ने़त्‍छि कुमुॽइदाङ्‌सा, मनस्‍से नु एफ्राइमरे़ खुन्‍छिॽ लक्‍खोमान् खोसे़त्‍छुरो॥



एफ्राइमरे़ कुलक्


५ एफ्राइमरे़ कुमुॽइदाङ्‌साहाॽरे़ खुन्‍छिॽ इःन्‍दोन् खे़ङ्‌हाॽरे़ खुनिॽ हिम्‍सयङ् कुइसिःक् हाबा कन्‍लो–


 

खे़ङ्‌हाॽरे़ खुन्‍छिॽ लक्‍किल्‍ले़ नाङ्‌गे़न् पिसाङ्‌बा इःन्‍दोन् अतारोत-अद्‌दारलाम् नाहाङ्‌बा बेथ-होरोन पोःक्‍खे़र
 ६ लुम्‍बा वरःङ्‌ङो थारिक् ने़स्‍से़॥ खे़न् इःन्‍दोन् थाङ्‌गे़त् मिक्‍मतात पोःक्‍खे़आङ् नाङ्‌गे़न् ले़प्‍माङ् हिसिङ्‌ङाङ् तानत-सिलो के़रे़ खे़ब्‍याङ् कल्‍ले़ कुया कुया पोःक्‍खे़र यानोह थारिक् लस्‍सुआङ् ने़स्‍से़॥
 ७ खे़ब्‍याङ् खे़न् यानोहलाम् अतारोत नु नारा थारिक् यो थ्‍ये़र यरिहो के़रे़आङ् यर्दन लःन्‍दे़आङ् ने़स्‍से़॥
 ८ खे़न् इःन्‍दोन् तप्‍पुहलाम् नाम्‍धा ले़प्‍माङ् पेआङ् कनाबा याक्‍साङ्‌वा थारिक् थासिङ्‌ङाङ् लुम्‍बा वरःङ्‌ङो नुबेआङ् ने़स्‍से़॥ एफ्राइमबा थाःक्‍हाॽरे़ खुन्‍छिॽ लक्‍खोमान् खे़ङ्‌हाॽरे़ खुन्‍छिॽ हिम्‍सयङ् कुइसिःक् हाबा कन्‍लो॥


९ कन्‍नुःल्‍ले़ वेॽ, मनस्‍सेरे़ कुमुॽइदाङ्‌हाॽरे़ खुन्‍छिॽ लक्‍खोमालाम् एफ्राइमरे़ कुमुॽइदाङ्‌हाॽरे़ खुन्‍छिॽ लागि मे़से़न्‍दुआङ् ने़स्‍से़बान् के़रे़क् ये़क्‌यक्‍हाॽ नु खे़प्‍मोबा पाङ्‌भेॽहाॽआङ् ने़स्‍से़॥
 १० कर खे़ङ्‌हाॽरे़ गेजेरओ के़युङ्‌बा कनानिहाॽ मे़न्‍नाःत्‍तुसिन्॥ आइन्‍बा ये़न् थारिक् कनानिहाॽ एफ्राइमबा मनाहाॽरे़ खुन्‍छिॽ लुम्‍मो मे़युङ्, कर खे़ङ्‌हाॽरे़ योक् पोङ्‌माआङ् याःम्‍बक् चोःक्‍मा के़बोङ्‌बा पोःक्‍खे़आङ् वाॽरो॥


 






नाम्‍धा ले़प्‍माङ् मनस्‍सेरे़ खोसुबा ते़ङ्‌गप्



१७
 १ योसेफरे़ कुस्‍सा तुम्‍बा मनस्‍से़रे़ कुभा कुधाःक्‍हाॽ यर्दन नाम्‍धा पिसाङ्‌बा लाजेॽबा लक्‍किन् मे़बिरुसिआङ् ने़स्‍से़॥ गिलादरे़ कुम्‍बा माकिर मनस्‍सेरे़ कुस्‍सा तुम्‍बे़न् लत्‍छा थक्‍ले़ङ् वये़॥ कल्‍ले़चोगुल्‍ले़ यर्दन नाङ्‌गे़न् ले़प्‍माङ् गिलाद नु बासान ते़ङ्‌गप्‍हाॽ खुने़ॽ मे़बिरुआङ् ने़स्‍से़॥
 २ यर्दन नाम्‍धा पिसाङ्‌बा ते़ङ्‌गप्‍पिन् के़नम्‍बा मनस्‍से़रे़ कुहिम्‍सयङ्‌हाॽ मे़बिरुसिआङ् ने़स्‍से़॥ खे़न् हिम्‍सयङ्‌हाॽ अबिएजेर, हेलेक, अस्रिएल, सकेम, हेपेर नु समिदारे़ कुमुॽइदाङ्‌सा मे़वये़॥ खे़ङ्‌हाॽ योसेफरे़ कुस्‍सा, कुम्‍मे़न्‍छाॽ नु खुन्‍छिॽ आप्‍फेक् आप्‍फेक् हिम्‍सयङ्‌ङोबा लाम्‍लोबा मना मे़वये़रो॥


३ कर मनस्‍सेरे़ कुस्‍सा माकिर, माकिररे़ कुस्‍सा गिलाद, गिलादरे़ कुस्‍सा हेपेर, हेपेररे़ कुस्‍सा सलोफाद, सलोफादरे़ कुस्‍सा मे़न्‍छुमारक् मे़वये़॥ खे़ल्‍ले़ कुस्‍सा मे़न्‍छुमाहाॽरे़ खुन्‍छिॽ मिङ् अक्‍तङ्‌बा वये़– महला, नोआह, होग्‍ला, मिल्‍का नु तिर्सा॥
 ४ निङ्‌वाॽफुसाम्‍बा एलाजार, नुनरे़ कुस्‍सा यहोसु नु लाम्‍लोबाहाॽरे़ खुन्‍छिॽ तगि खे़ङ्‌हाॽ मे़द्‌ये़आङ् अक्‍खे मे़बाःत्‍तु, “आनिगे फुॽनुसाॽहाॽरे़ खुन्‍छिॽ लुम्‍मोए आनिगे लक्‍खोमान् मे़बिरिगे़र फाॽआङ् यहवे दाङ्‌बे़ल्‍ले़ मोसान् इङ्‌जाङ् पिरुआङ् वये़॥”


यहवे दाङ्‌बे़ल्‍ले़ कुइङ्‌जाङ् कुइसिःक् यहोसुःल्‍ले़ खे़ङ्‌हाॽ खुन्‍छिॽ फुॽनुसाॽहाॽनु सोरिक् लक्‍खोमा पिरुसि॥
 ५ खे़ब्‍याङ् मनस्‍सेरे़ यर्दन नाधाःम्‍बिबा गिलाद लाजेन् नु बासान लाजेन् सोसोरिक् थिबोङ्‌लक् खोसु,
 ६ थेआङ्‌भे़ल्‍ले़ मनस्‍सेरे़ कुधाःक्‍कोबा मे़न्‍छुमा साहाॽरे़आङ् खे़ल्‍ले़ कुस्‍सा ये़म्‍बित्‍छाहाॽरे़ खुन्‍छिॽ लुम्‍मो लक्‍मे़घोसुआङ् ने़स्‍से़॥ गिलाद लाजेन् मनस्‍सेरे़ के़नम्‍बा कुस्‍साहाॽरे़ खुन्‍छिॽ लक्‍को थ्‍ये़रो॥


 

७ आल्‍ल मनस्‍सेरे़ कुलक्‍कोबा इःन्‍दोन् आसेरलाम् सकेम नाङ्‌गे़न् पिसाङ्‌बा मिक्‍मतात थारिक् ने़स्‍से़॥ खे़न् इःन्‍दोन् लाङ्‌गे़त् ले़प्‍माङ् पेआङ् एन-तप्‍पुहबा यक्‌युङ्‌बाहाॽरे़ खुन्‍छिॽ ते़न्‍नो थारिक् के़रे़आङ् ने़स्‍से़॥
 ८ तप्‍पुहिहाॽरे़ खुन्‍छिॽ लाजेन् मनस्‍सेरे़ कुलक्‍को थ्‍ये़, कर मनस्‍सेरे़ कुइःन्‍दोओ के़युङ्‌बा तप्‍पुह ये़क्‌यक्‍किन् एफ्राइमरे़ कुलक्‍को थ्‍ये़॥
 ९ हे़क्‍क्‍याङ् खे़न् इःन्‍दोन् लाङ्‌गे़त् ले़प्‍माङ् कनाबा यहःङ्‌ङो थारिक् पेआङ् ने़स्‍से़॥ मनस्‍सेरे़ कुभा कुये़क्‌यक्‍हाॽ एफ्राइमरे़ कुलक्‍को थ्‍ये़, कर मनस्‍सेरे़ कुइःन्‍दोन् वहःङ्‌ङिल्‍ले़ थाङ्‌गे़त् ले़प्‍माङ् ने़स्‍से़, हे़क्‍क्‍याङ् लुम्‍बा वरःङ्‌ङो खे़न् पेआङ् नुबे़आङ् ने़स्‍से़॥
 १० लाङ्‌गे़त् ले़प्‍माङ् एफ्राइमरे़ हे़क्‍क्‍याङ् थाङ्‌गे़त् ले़प्‍माङ् मनस्‍सेरे़ कुलक् ने़स्‍से़॥ मनस्‍से़रे़ कुइःन्‍दोन् लुम्‍बा वरःङ्‌ङो पेआङ् ने़स्‍से़, हे़क्‍क्‍याङ् खे़न् थाङ्‌गे़त् ले़प्‍माङ् आसेर नु नाङ्‌गे़न् ले़प्‍माङ् इस्‍साखार थारिक् के़रे़आङ् ने़स्‍से़॥


 

११ इस्‍साखार नु आसेरओ मनस्‍सेरे़ कम्‍म्‍याक् खोसु– बेथ-सान नु खे़प्‍मोबा पाङ्‌भेॽहाॽ, यिबलाम नु खे़प्‍मोबा पाङ्‌भेॽहाॽ हे़क्‍क्‍याङ् दोरबा (दोरे़ङ्‌ग वरःङ्‌ङिल्‍ले़ कुया), एन्‍दोरबा, तानाकबा नु मगिद्‌दोबा यक्‌युङ्‌बाहाॽ नु खे़ङ्‌हाॽरे़ खुन्‍छिॽ पाङ्‌भेॽहाॽ॥


 

१२ हे़क्‍केसाङ् मनस्‍सेरे़ कुमुॽइदाङ्‌साहाॽरे़ खे़न् ये़क्‌यक्‍हाॽओबा यक्‌युङ्‌बाहाॽ नाःप्‍मादेमा मे़न्‍छुक्‍तुसिन्, थेआङ्‌भे़ल्‍ले़ खे़न् कनानिहाॽरे़ खे़न् लाजेॽओ युङ्‌मा निङ्‌वाॽ मे़जोगुआङ् वये़॥
 १३ कर मे़युङे़र मे़बेःल्‍ले़ इस्राइलिहाॽ मुक्‍साम्‍बा मे़बोःक्‍खे़आङ् खे़ङ्‌हाॽ योक् चोःक्‍मा याःम्‍बक्‍को फम्‍मा मे़हेःक्‍तुसि, कर खक्‍पे़त् मे़न्‍नाःत्‍तुन् मे़न्‍देसुसिन्‍लो॥



एफ्राइम नु नाम्‍धाबा मनस्‍सेरे़ यरिक् लाजेॽ नाःक्‍ते़सु


१४ योसेफरे़ कुमुॽइदाङ्‌साहाॽरे़ यहोसुःन् अक्‍खे मे़मे़त्‍तु, “यहवे दाङ्‌बे़ल्‍ले़ आनिगे आल्‍लो थे़म्‍बा यरिक् मुॽइसाम् पिरिगे़बाल्‍ले़ चोगुल्‍ले़ आनिगे खानिःत्‍तो यरिक् योरिगे़ के़लॽबा के़निसुसाङ् आनिगे लक्‍खोमारे़ लागि खे़ने़ॽ थेआङ् लत्‍छारक् कुलक् आनिगे याप्‍मि के़बे़रे़बे?”


१५ खे़ब्‍याङ् यहोसुःल्‍ले़ खे़ङ्‌हाॽ मे़त्‍तुसि, “खिनिॽ खानिःत्‍तो यरिक् के़योरि, हे़क्‍क्‍याङ् एफ्राइमबा कोःक्‍मा फाङ्‌जङ्‌बा लाजेन् खिनिॽ लाजेन् चिहुॽहुॽ लॽने़भग्र परिज्‍जि नु रपाइहाॽरे़ खुन्‍छिॽ लाजेॽबा ताम्‍भुङ्‌ङो पेगे़म्‍मे़ॽआङ् खिनिॽ लागि फाःत्‍ले़ःक्‍खे़म्‍मे़ॽ॥”


१६ योसेफरे़ कुमुॽइदाङ्‌साहाॽरे़ मे़बाःत्‍तु, “कोःक्‍मा फाङ्‌जङ्‌बा लाजेॽओ आनिगे मे़हत्‍तिगे़न्॥ हे़क्‍क्‍याङ् बेथ-सान नु खे़प्‍मोबा पाङ्‌भेॽहाॽओ के़युङ्‌बाहाॽरे़ खे़ब्‍याङ् यिजरेलबा ने़ने़बादे़न्‍नो के़युङ्‌बा के़रे़क् कनानिहाॽरे़ फे़न्‍जेॽ अन्‍लाधाहाॽ मे़गत्‍तु॥”


१७ खे़ब्‍याङ् यहोसुःल्‍ले़ योसेफरे़ कुहिम्‍सयङ्, इग्र एफ्राइम नु मनस्‍सेन् अक्‍खे मे़त्‍तुसि, “खिनिॽ यरिक् के़वयिॽ हे़क्‍क्‍याङ् के़धुम्‍बाआङ् के़जोगिॽ॥ खिनिॽ लागि कुलक् थिक्‍लक् मे़ःन्,
 १८ कर कोःक्‍मा फाङ्‌जङ् लाजेॽबा ताम्‍भुङ्‌ङिन्‍नाङ् खिनिॽइन् पोःङ्‌ॽ॥ खे़प्‍मोबा सिङ्‌बुङ्‌हाॽ ले़ःक्‍खे़म्‍मे़ॽ, हे़क्‍क्‍याङ् खे़ल्‍ले़ कुया कुदिङ्‌बा लाजेःन्‍नाङ् खिनिॽइन्‍ने पोःङ्‌ॽ॥ खे़न् कनानिहाॽरे़ फे़न्‍जेॽ अन्‍लाधाहाॽ मे़गत्‍तुॽ खम्‍भ्‍याङ् खे़ङ्‌हाॽ के़धुम्‍बा मे़जोक् हे़क्‍केसाङ् खिनिॽ खे़ङ्‌हाॽ नाःप्‍मादेमा के़सुक्‍तुम्‍सिम्‍लो॥”


 






के़नम्‍बा लाजेन् मे़भःक्‍खु



१८
 १ हे़क्‍क्‍याङ् इस्राइलबा के़रे़क् सङ्‌जुम्‍भोहाॽ सिलोओ मे़जुप्‍से़, हे़क्‍क्‍याङ् खे़प्‍मो तुम्‍मादे़न् साःङ्‌गाहिम् मे़घिङ्‌घु॥ खे़न् लाजेन् खे़ङ्‌हाॽरे़ खुन्‍छिॽ युक्‍को त्‍ये़ चुरे़आङ् ने़स्‍से़,
 २ कर इस्राइलिहाॽओ आल्‍लसाङ् नुसि थाःक्‍हाॽरे़ खुन्‍छिॽ लक्‍खोमा युक् मे़ङ्‌घोए मे़वये़॥
 ३ कल्‍ले़चोगुल्‍ले़ यहोसुःल्‍ले़ इस्राइलिहाॽ मे़त्‍तुसि, “यहवे दाङ्‌बा खिनिॽ पाधे़बाहाॽरे़ खुन्‍छिॽ निङ्‌वाॽफुमाङ्‌लिल्‍ले़ के़बिरिबा लाजेन् युक्‍मारे़ लागि खिनिॽ आक्‍ख्‍याक् थारिक् के़सुसिबे?
 ४ आल्‍ल थाःक्‍थक्‍मा सुम्‍सि सुम्‍सि मनाहाॽ खिनिॽ लागि युक्‍तिङ् चोगे़म्‍सिम्‍मे़ॽ॥ आङ्‌गाॽ खे़ङ्‌हाॽ पाङ्‌घुङ्‌देसुङ्‌सिङ्‌ॽ, हे़क्‍क्‍याङ् खे़ङ्‌हाॽ मे़बेःक्‍काङ् लाजेॽओ ताक्‍मे़गन् खे़ब्‍याङ् आप्‍फेक् आप्‍फेक् खुन्‍छिॽ लक्‍खोमा लक्‍किन् मे़साप्‍तुआङ् आङ्‌गाॽओ मे़नुःङ् मे़दारो॥
 ५ खे़न् लाजेन् खिनिॽ कुलक् नुसिओ फःक्‍खे़म्‍मे़ॽ॥ यहुदान् लाङ्‌गे़त् ले़प्‍माङ् आबाङे कुइःन्‍दो नु योसेफरे़ कुहिम्‍सयङ्‌ङिन् थाङ्‌गे़त् ले़प्‍माङ् खुन्‍छिॽए इःन्‍दोओ मे़युङ्‌ल पोःङ्‌ॽ॥
 ६ खिनिॽ खे़न् नुसि कुलक्‍हाॽरे़ पाःन्‍हाॽ साप्‍मा के़सुरुम्‍माङ् आङ्‌गाॽओ तारे़म्‍मे़ॽ॥ हे़क्‍क्‍याङ् यहवे दाङ्‌बा आनिॽ निङ्‌वाॽफुमाङ्‌ङिल्‍ले़ कुदगि खिनिॽ लागि आङ्‌गाॽ तॽयाःन्‍सोन् के़सुङ् पिनिङ्‌ॽ॥


७ “कर ले़बिहाॽरे़ खुन्‍छिॽ लागि खिनिॽलाम् थे़माआङ् लक् मे़ङ्‌घोसुन्, थेआङ्‌भे़ल्‍ले़ यहवे दाङ्‌बे़ल्‍ले़ कुलागि निङ्‌वाॽफुसाम्‍बा ताक्‍फाःन्‍ने खे़ङ्‌हाॽरे़ खुन्‍छिॽ लागि लक्‍खोमारो॥ गाद, रुबेन नु मनस्‍से़रे़ कुभ्रे़ःङ् थाःक्‍हाॽरे़ नाङ्‌गे़न् पिसाङ् यर्दन नाधाःम्‍बि, यहवे दाङ्‌बे़ल्‍ले़ कुसे़वारोबा मोसाःल्‍ले़ पिरुसिबा खे़ङ्‌हाॽरे़ खुन्‍छिॽ आप्‍फेक् आप्‍फेक् लक्‍खोमान् मे़घोसुआङ्‌ङे वाॽ॥”


८ खे़ब्‍याङ् खे़न् मनाहाॽ मे़बोगे़आङ् मे़बेःल्‍ले़ यहोसुःल्‍ले़ खे़न् लाजेःल्‍ले़ कुइत्‍छाप् चोःक्‍माआङ् ताःप्‍मारे़ लागि अक्‍खे मे़त्‍तुसिआङ् इङ्‌जाङ् पिरुसि, “पेगे़म्‍मे़ॽ, खे़न् लाजेॽओ के़रे़क् ताक्‍कन्‍दे़म्‍मे़ॽ, हे़क्‍क्‍याङ् खे़प्‍मोबा पाःन्‍हाॽ साप्‍ते़म्‍मे़ॽआङ् आङ्‌गाॽओ नुःक्‍खे़म् त्‍ये़म्‍मे़ॽ, खे़ब्‍याङ् आम्‍भा कन् सिलोओए यहवे दाङ्‌बाल्‍ले़ कुदगि खिनिॽ लागि आङ्‌गाॽ तॽयाःन्‍सोन् के़सुङ् पिनिङ्‌ॽ॥”
 ९ खे़ब्‍याङ् खे़न् मनाहाॽ मे़बेआङ् खे़न् लाजेन् कुले़ःम् ताक्‍मे़गन्‍दे़, हे़क्‍क्‍याङ् ये़क्‌यक् ये़क्‌यक् ओसेःन्‍धाङ् मे़जोगु खे़ब्‍याङ् कुलक् नुसि मे़जोगुआङ् के़रे़क्‍ले़ कुयाःम्‍बेओ मे़बाःत्‍तु मे़जे़क्‍खु, हे़क्‍क्‍याङ् यहोसुरे़ॽओ सिलोओ के़ने़बा थक्‍सुबा ने़त्‍ना साःङ्‌गाहिम्‍मो मे़नुःक्‍खे़॥
 १० हे़क्‍क्‍याङ् यहोसुःल्‍ले़ यहवे दाङ्‌बे़ल्‍ले़ कुदगि सिलोओ खे़ङ्‌हाॽरे़ खुन्‍छिॽ तॽयाःन्‍सोन् के़सु, हे़क्‍क्‍याङ् हाबा खे़प्‍मोए यहोसुःल्‍ले़ खे़ङ्‌हाॽरे़ खुन्‍छिॽ लक् कुइसिःक् इस्राइलिहाॽ खे़न् लाजेन् फःक्‍खु पिरुसिरो॥



बेन्‍यामिनरे़ कुलक्


११ बेन्‍यामिनरे़ कुधाःक्‍हाॽरे़ खुन्‍छिॽ हिम्‍सयङ् कुइसिःक् अक्‍खेलॽरिक् तॽयाःन्‍सोन् थ्‍ये़॥ खे़ङ्‌हाॽरे़ खुन्‍छिॽ लक्‍किल्‍ले़ इःन्‍दोन् यहुदा नु योसेफरे़ खुन्‍छिॽ थाःक्‍हाॽरे़ लुम्‍मो थ्‍ये़॥
 १२ खे़ङ्‌हाॽरे़ खुन्‍छिॽ थाङ्‌गे़त् पिसाङ्‌बा इःन्‍दोन् यर्दनलाम् हेःक्‍सिङ्‌ङाङ् यरिहो निःत्‍ताङ्‌लाम् थाङ्‌गे़त् पिसाङ् पेर, नाम्‍धा पिसाङ्‌बा कोःक्‍मा फाङ्‌जङ् लाजेॽओ थोःक्‍सिङ्‌ङाङ् बेथ-आवनबा मुरे़ःक् खारे़ःक् थेआङ् के़होःप्‍पादे़न्‍नो के़रे़आङ् ने़स्‍से़॥
 १३ खे़न् इःन्‍दोन् खे़प्‍मोलाम् लुज थारिक् (कन् बेथेल मे़मे़त्‍तु) खे़प्‍मोबा लाङ्‌गे़त् ले़प्‍माङ् के़रे़आङ् योस्‍मा बेथ-होरोनबा लाङ्‌गे़त् ले़प्‍माङ्‌बा कोःक्‍मा फाङ्‌जङ्‌लाम् अतारोत-अद्‌दार थारिक् थ्‍ये़आङ् ने़स्‍से़॥


१४ हे़क्‍क्‍याङ् खे़प्‍मोलाम् खे़न् इःन्‍दोन् नाम्‍धा ले़प्‍माङ् पेआङ् लाङ्‌गे़त् ले़प्‍माङ् इरे़र बेथ-होरोन तगाङ्‌बा लाङ्‌गे़त् ले़प्‍माङ्‌बा कोःक्‍मालाम् यहुदारे़ कुमुॽइदाङ्‌साहाॽरे़ खुन्‍छिॽ किर्यत-बाल थारिक् (आम्‍भा कन् किर्यत-यारिम मे़मे़त्‍तु) के़रे़आङ् ने़स्‍से़॥ नाम्‍धा पिसाङ्‌बा इःन्‍दोन् हाबा कन्‍लो॥


१५ लाङ्‌गे़त् ले़प्‍माङ्‌बा इःन्‍दोन् किर्यत-यारिम कुयाओलाम् नाम्‍धा ले़प्‍माङ् पेआङ् नेप्‍तोहबा च्‍वाःत् वाबुन्‍दाक्‌वाहाॽओ लःन्‍दे़आङ् ने़स्‍से़॥
 १६ खे़न् इःन्‍दोन् बेन-हिन्‍नोमबा ने़ने़बादे़न्‍निल्‍ले़ कुदगि नु रपाइबा ने़ने़बादे़न्‍निल्‍ले़ थाङ्‌गे़त् ले़प्‍माङ्‌बा कोःक्‍माल्‍ले़ नाःस्‍मा कुयाओ थासिङ् हे़क्‍क्‍याङ् यबुसि ये़क्‌यक् लाङ्‌गे़त् ले़प्‍माङ्‌बा हिन्‍नोमबा ने़ने़बादे़न्‍नोलाम् यो थासिङ्‌ल एन-रोगेल थासिङ्‌ङाङ् ने़स्‍से़॥
 १७ खे़न् थाङ्‌गे़त् ले़प्‍माङ् खिङ्‌सिङ्‌ङाङ् एन-सेमेस ले़प्‍माङ् पेआङ् अदुम्‍मिमबा थाम्‍माङ्‌बाल्‍ले़ कुदगाङ् गलिलोत लःन्‍दे़र रुबेन हिम्‍सयङ्‌बा बोहनरे़ कुलुङ्‌ङो थ्‍ये़आङ् ने़स्‍से़॥
 १८ खे़प्‍मोलाम् खे़न् बेथ-अराबाबा कुदोःप्‍मा थाङ्‌गे़त् ले़प्‍माङ् के़रे़आङ् अराबाओए थ्‍ये़आङ् ने़स्‍से़॥
 १९ खे़न् इःन्‍दोन् याम्‍मो बेथ-होग्‍लाबा थाङ्‌गे़त् कुयान् लस्‍सुआङ् यर्दन नाम्‍धा ले़प्‍माङ् के़ने़बा युम्‍लाःक्‍खाङ् वरःङ्‌ङोबा थाङ्‌गे़त् ले़प्‍माङ् कुयाओ नुबे़आङ् ने़स्‍से़॥ लाङ्‌गे़त् ले़प्‍माङ्‌बा इःन्‍दोन् हाबा कन्‍लो॥


२० खे़ल्‍ले़ नाङ्‌गे़न् पिसाङ्‌बा इःन्‍दोःन्‍ग यर्दन वहःङ्‌ङिन्‍ने़ पोःक्‍खे़॥ बेन्‍यामिनरे़ कुधाःक्‍हाॽरे़ खुन्‍छिॽ लक्‍खोमा लक्‍किल्‍ले़ के़रे़क् पिसाङ्‌बा इःन्‍दोहाॽ हाबा कन्‍हाॽरो॥


 

२१ बेन्‍यामिनरे़ कुधाःक्‍हाॽ खे़ङ्‌हाॽरे़ खुन्‍छिॽ हिम्‍सयङ्‌हाॽ कुइसिःक् मे़घोसुबा ये़क्‌यक्‍हाॽ हाबा कन्‍हाॽरो॥


 

यरिहो, बेथ-होग्‍ला, एमेक-कसिस,
 २२ बेथ-अराबा, समारैम, बेथेल,
 २३ अब्‍बिम, पारा, ओप्रा,
 २४ कपर-अमोनि, ओप्‍नि नु गेबा॥ खे़प्‍मोबा पाङ्‌भेॽहाॽनु सोसोरिक् थिबोङ्‌ङाङ् ने़त्‍छि येक्‌यक्‍हाॽ ने़स्‍से़॥
 २५ गिबोन, रामा, बेरोत,
 २६ मिस्‍पा, कपिरा, मोसा,
 २७ रेकेम, यिर्पल, तरला,
 २८ सेलाह, एलेप, यबुसि ये़क्‌यक् (इग्र यरुसले़म), गिबा नु किर्यत-यारिम॥ खे़प्‍मोबा पाङ्‌भेॽहाॽनु सोसोरिक् थिबोङ्‌ङाङ् लिसि ये़क्‌यक्‍हाॽ ने़स्‍से़रो॥


 

बेन्‍यामिनरे़ कुमुॽइदाङ्‌साहाॽरे़ खुन्‍छिॽ लक्‍खोमान् खे़ङ्‌हाॽरे़ खुन्‍छिॽ हिम्‍सयङ्‌हाॽरे़ लागि हाबा कन्‍लो॥


 






सिमियोनरे़ खोसुबा लाजेॽ लक्



१९
 १ निसिगेक्‍पा तॽयाःन्‍सोन्‍निन् सिमियोनरे़, इग्र सिमियोनरे़ कुधाःक्‍हाॽरे़ खुन्‍छिॽ मिङ्‌ङो खे़ङ्‌हाॽरे़ खुन्‍छिॽ हिम्‍सयङ् कुइसिःक् थ्‍ये़॥ खे़ङ्‌हाॽरे़ खुन्‍छिॽ लक्‍खोमान् यहुदाःल्‍ले़ कुधाःक्‍हाॽरे़ खुन्‍छिॽ लक्‍खोमाल्‍ले़ कुलुम्‍मो चुक्‍ते़॥


 

२ खे़ङ्‌हाॽरे़ खुन्‍छिॽ लक्‍खोमा मे़घोसुबान् हाबा कन्‍हाॽएरो– बेर्सेबा (इग्र सेबा), मोलादा,
 ३ हसर-सुआल, बाला, एसेम,
 ४ एल्‍तोलद, बतुल, होर्मा,
 ५ सिक्‍लग, बेथ-मर्काबोत, हसर-सुसा,
 ६ बेथ-लबाओत नु सारुहेन॥ खे़प्‍मोबा पाङ्‌भेॽहाॽनु सोसोरिक् थिबोङ्‌ङाङ् सुम्‍सि ये़क्‌यक्‍हाॽ ने़स्‍से़॥
 ७ ऐन, रिम्‍मोन, एतेर नु आसान॥ खे़प्‍मोबा पाङ्‌भेॽहाॽनु सोसोरिक् लिसि ये़क्‌यक्‍हाॽ ने़स्‍से़॥
 ८ हे़क्‍क्‍याङ् खे़न् ये़क्‌यक्‍हाॽओबा कब्रिङ् पिसाङ्‌बा के़रे़क् पाङ्‌भेॽहाॽ बालात-बेअर, इग्र नेगेव मे़प्‍मनाबा इग्र लाङ्‌गे़त् ले़प्‍माङ्‌बा लाजेॽ रामा थारिक्‍के ने़स्‍से़रो॥


 

सिमियोनरे़ कुधाःक्‍हाॽरे़ खुन्‍छिॽ लक्‍खोमान् खुन्‍छिॽ हिम्‍सयङ् कुइसिःक् हाबा कन्‍हाॽएरो॥
 ९ यहुदाःल्‍ले़ कुमुॽइदाङ्‌साहाॽरे़ खुन्‍छिॽ लक्‍कोलाम्‍बाए सिमियोनरे़ कुधाःक्‍हाॽरे़ लक्‍खोमा मे़घोसुआङ् ने़स्‍से़रो, थेआङ्‌भे़ल्‍ले़ यहुदाःल्‍ले़ कुमुॽइदाङ्‌साहाॽरे़ खुन्‍छिॽ चाहा मे़जोगे़बानुःल्‍ले़ यरिक् लक्‍मे़घोसुआङ् ने़स्‍से़॥ कल्‍ले़चोगुल्‍ले़ सिमियोनरे़ कुमुॽइदाङ्‌साहाॽरे़ यहुदाःल्‍ले़ कुलक्‍कोए लक्‍खोमा युक् मे़घोसुआङ् ने़स्‍से़रो॥



जबुलुनरे़ कुलक्


१० सुम्‍सिगेक्‍पा तॽयाःन्‍सोन्‍निन् जबुलुनरे़ कुमुॽइदाङ्‌हाॽरे़ खुन्‍छिॽ मिङ्‌ङो खे़ङ्‌हाॽरे़ खुन्‍छिॽ हिम्‍सयङ् कुइसिःक् कम्‍भलॽरिक् थ्‍ये़– खे़ङ्‌हाॽरे़ खुन्‍छिॽ लक्‍खोमा मे़घोसुबा इःन्‍दोन् सारिद थारिक् ने़स्‍से़रो॥


 

११ हे़क्‍क्‍याङ् खे़ङ्‌हाॽरे़ खुन्‍छिॽ इःन्‍दोन् मरला थे़म्‍बा पोरे़आङ् दब्‍बेसेत थारिक् के़रे़ खम्‍भ्‍याङ् योक्‍नाम तगिबा यहःङ् थारिक् के़रे़आङ् ने़स्‍से़॥
 १२ खे़न् इःन्‍दोन् सारिदलाम् याम्‍मो नाङ्‌गे़न् ले़प्‍माङ् किस्‍लोथबोररे़ कइःन्‍दोन् थारिक् नाङ्‌गे़न् ले़प्‍माङ् हिसिङ्‌ङाङ् ने़स्‍से़॥ खे़न् दाबरतओ लःन्‍दे़आङ् यापि थारिक् थोःक्‍सिङ्‌बेआङ् ने़स्‍से़॥
 १३ खे़प्‍मोलाम् खे़न् नाङ्‌गे़न् ले़प्‍माङ् पेआङ् गात-हेपेर नु इथ-कासिन थारिक् लस्‍सुर रिम्‍मोन थारिक् के़रे़ हे़क्‍क्‍याङ् नेआ ले़प्‍माङ् पेआङ् ने़स्‍से़॥
 १४ खे़ब्‍याङ् खे़न् इःन्‍दोन् हन्‍नतोन ले़प्‍माङ् थाङ्‌गे़त् हिसिङ्‌ङाङ् यिप्‍ताहएलबा ने़ने़बादे़न्‍नो के़रे़आङ् ने़स्‍से़रो॥


 

१५ खे़न् इःन्‍दोओ काथाथ, नहलल, सिम्रोन, इदलाह नु बेथले़हे़म्‍मिन्‍नाङ् ने़स्‍से़॥ खे़प्‍मोबा पाङ्‌भेॽहाॽनु सोसोरिक् थिबोङ्‌ङाङ् ने़त्‍छि ये़क्‌यक्‍हाॽ ने़स्‍से़॥
 १६ खे़ङ्‌हाॽरे़ खुन्‍छिॽ हिम्‍सयङ् कुइसिःक् जबुलुनरे़ कुधाःक्‍हाॽरे़ खुन्‍छिॽ लक्‍खोमा लक्‍कोबा ये़क्‌यक्‍हाॽ खे़प्‍मोबा पाङ्‌भेॽहाॽनु सोसोरिक् हाबा कन्‍हाॽएरो॥



इस्‍साखाररे़ कुलक्


१७ लिसिगेक्‍पा तॽयाःन्‍सोन्‍निन् इस्‍साखाररे़ कुमुॽइदाङ्‌साहाॽरे़ खुन्‍छिॽ मिङ्‌ङो खे़ङ्‌हाॽरे़ खुन्‍छिॽ हिम्‍सयङ् कुइसिःक् अक्‍खेलॽरिक् थ्‍ये़रो–


 

१८ खे़ङ्‌हाॽरे़ खुन्‍छिॽ इःन्‍दोन् यिजरेल, कसुल्‍लोत, सुनेम,
 १९ हपरैम, सिओन, अनाहारत,
 २० रब्‍बित, किस्‍योन, एबेस,
 २१ रेमेत, एन-गन्‍निम, एन-हद्‌दा नु बेथ-पसेस पोःक्‍खे़र
 २२ खे़न् इःन्‍दोन् तबोर, सहसुमा नु बेथ-सेमेस थारिक् के़रे़आङ् यर्दनओ नुबे़आङ् ने़स्‍से़॥ खे़प्‍मोबा पाङ्‌भेॽहाॽनु सोसोरिक् थिबोङ्‌ङाङ् तुक्‍सि ये़क्‌यक्‍हाॽ ने़स्‍से़रो॥


 

२३ खे़ङ्‌हाॽरे़ खुन्‍छिॽ हिम्‍सयङ् कुइसिःक् इस्‍साखाररे़ कुधाःक्‍हाॽरे़ खुन्‍छिॽ लक्‍खोमा लक्‍कोबा ये़क्‌यक्‍हाॽ खे़प्‍मोबा पाङ्‌भे़ॽहाॽनु सोसोरिक् हाबा कन्‍हाॽएरो॥



आसेररे़ कुलक्


२४ ङासिगेक्‍पा तॽयाःन्‍सोन्‍निन् आसेररे़ कुधाःक्‍हाॽरे़ खुन्‍छिॽ लागि खे़ङ्‌हाॽरे़ खुन्‍छिॽ हिम्‍सयङ् कुइसिःक् अक्‍खेलॽरिक् थ्‍ये़रो–


२५ खे़ङ्‌हाॽरे़ खुन्‍छिॽ इःन्‍दोन् हेल्‍कत, हलि, बेतेन, अछ्‌याप,
 २६ अल्‍लम्‍मेलेक, अमाद, मिसाल नु नाम्‍धा कर्मेल ले़प्‍माङ् सिहोर–लिब्‍नात थारिक् के़रे़आङ् ने़स्‍से़॥
 २७ हे़क्‍क्‍याङ् खे़न् नाङ्‌गे़न् ले़प्‍माङ् हिसिङ्‌ङाङ् बेथ-दागोन ले़प्‍माङ् पेआङ् जबलुन नु यिप्‍ताहएलबा ने़ने़बादे़न् थारिक् के़रे़आङ् ने़स्‍से़, हे़क्‍क्‍याङ् बेथ-एमेक नु निएल थाङ्‌गे़त् ले़प्‍माङ् पेआङ् खे़न् फे़ङ्‌वा ले़प्‍साङ् काबुलओ लःन्‍दे़आङ् ने़स्‍से़॥
 २८ खे़न् इःन्‍दोन् एब्रोन, रहोब, हम्‍मोन नु कना पोःक्‍खे़आङ् यम्‍बा सिदोन थारिक् के़रे़आङ् ने़स्‍से़॥
 २९ हे़क्‍क्‍याङ् खे़न् इःन्‍दोन् रामा नु लुङ्‌धाक् के़ये़प्‍पा तुरोस ये़क्‌यक् ले़प्‍माङ् हिसिङ्‌ङाङ् ने़स्‍से़॥ खे़न् इःन्‍दोन् याम्‍मो होसा ले़प्‍माङ् हिसिङ्‌ङाङ् अक्‍जिब, उम्‍मा, अपेक नु रहोब निःत्‍ताङ्‌बा लुम्‍बा वरःङ्‌ङो नुबे़आङ् ने़स्‍से़॥
 ३० खे़प्‍मोबा पाङ्‌भेॽहाॽनु सोसोरिक् निबोङ्‌ङाङ् ने़त्‍छि ये़क्‌यक्‍हाॽ ने़स्‍से़रो॥


 

३१ खे़ङ्‌हाॽरे़ खुन्‍छिॽ हिम्‍सयङ् कुइसिःक् आसेररे़ कुधाःक्‍हाॽरे़ खुन्‍छिॽ लक्‍खोमा लक्‍कोबा ये़क्‌यक्‍हाॽ खे़प्‍मोबा पाङ्‌भेॽहाॽनु सोसोरिक् हाबा कन्‍हाॽएरो॥



नप्‍तालिरे़ कुलक्


३२ तुक्‍सिगेक्‍पा तॽयाःन्‍सोन्‍निन् नप्‍तालिरे़ कुधाःक्‍हाॽरे़ खुन्‍छिॽ लागि खे़ङ्‌हाॽरे़ खुन्‍छिॽ हिम्‍सयङ् कुइसिःक् अक्‍खेलॽरिक् थ्‍ये़रो॥


 

३३ खे़ङ्‌हाॽरे़ खुन्‍छिॽ इःन्‍दोन् हेलेप नु सानन्‍निमओ के़युङ्‌बा यम्‍बा सिङ्‌बुङ्‌ङोलाम्, अदामि-नेकेब नु यब्‍नेल लस्‍सुआङ् लक्‍कुम थारिक् पोःक्‍खे़र यर्दनओ नुबे़आङ् ने़स्‍से़॥
 ३४ हे़क्‍क्‍याङ् खे़न् इःन्‍दोन् नाम्‍धा ले़प्‍माङ् अज्‍नोथ-तबोर पिसाङ् हिसिङ्, खे़प्‍मोलाम् हुक्‍कोकओ लःन्‍दे़आङ् ने़स्‍से़, हे़क्‍क्‍याङ् खे़न् लाङ्‌गे़त् ले़प्‍माङ् जबुलुन थारिक्, नाम्‍धा ले़प्‍माङ् आसेर थारिक् नु नाङ्‌गे़न् ले़प्‍माङ् यर्दन थारिक् के़रे़आङ् ने़स्‍से़॥
 ३५ लुङ्‌धाक् के़ये़प्‍पा ये़क्‌यक्‍हाॽ सिद्‌दिम, सेर, हम्‍मत, रक्‍कत, किन्‍नरेत,
 ३६ अदामा, रामा, हासोर,
 ३७ केदेस, एद्रइ, एन-हासोर,
 ३८ यिरोन, मिग्‍दल-एल, होरेम, बेथ-अनात नु बेथ-सेमेस ने़स्‍से़॥ खे़प्‍मोबा पाङ्‌भेॽहाॽनु सोसोरिक् थिबोङ्‌ङाङ् फाङ्‌सि ये़क्‌यक्‍हाॽ ने़स्‍से़रो॥


 

३९ खे़ङ्‌हाॽरे़ खुन्‍छिॽ हिम्‍सयङ् कुइसिःक् नप्‍तालिरे़ कुधाःक्‍हाॽरे़ खुन्‍छिॽ लक्‍खोमा ये़क्‌यक्‍हाॽ खे़प्‍मोबा पाङ्‌भेॽहाॽनु सोसोरिक् कन्‍हाॽएरो॥



दानरे़ कुलक्


४० नुसिगेक्‍पा तॽयाःन्‍सोःन्‍निन् दानरे़ कुधाःक्‍हाॽरे़ खुन्‍छिॽ लागि खे़ङ्‌हाॽरे़ खुन्‍छिॽ हिम्‍सयङ् कुइसिःक् कम्‍भलॽरिक् थ्‍ये़रो–


 

४१ खे़ङ्‌हाॽरे़ खुन्‍छिॽ लक्‍खोमा इःन्‍दोन् सोरा, एस्‍तोल, इर-सेमेस,
 ४२ सालविन, अय्‍यालोन, इत्‍ला,
 ४३ एलोन, तिम्‍ना, एक्रोन,
 ४४ एल्‍तके, गिब्‍बतोन, बालात,
 ४५ यहुद, बने-बरक, गात-रिम्‍मोन,
 ४६ मे-यरकोन नु रक्‍कोन सोसोरिक् योप्‍पाबा इःन्‍दो थारिक् ने़स्‍से़॥


४७ कर दानबा हिम्‍सयङ्‌हाॽरे़ लागि खुन्‍छिॽ लाजेॽ सिङ्‌बुङ्‌हाॽ युक्‍मा के़साक्‍पा मे़दुमुआङ् वये़, कल्‍ले़चोगुल्‍ले़ दानबा हिम्‍सयङ्‌हाॽ ले़सेम मे़बेआङ् खे़प्‍मो ते़न्‍धङ् मे़जोगे़ हे़क्‍क्‍याङ् खे़प्‍मोबा मनाहाॽ ताभेःल्‍ले़ मे़मे़क्‍खुसि, खे़ब्‍याङ् खे़प्‍मो मे़युङ्‌सिङ्‌ङाङ् ले़सेम्‍मे़न् खुन्‍छिॽ थाःक्‍थे़बा दानरे़ कुमिङ् कुइसिःक् दान मिङ् मे़वाःत्‍तुरो॥


 

४८ खे़ङ्‌हाॽरे़ खुन्‍छिॽ हिम्‍सयङ् कुइसिःक् दानरे़ कुधाःक्‍हाॽरे़ खुन्‍छिॽ लक्‍खोमा लक्‍कोबा ये़क्‌यक्‍हाॽ खे़प्‍मोबा पाङ्‌भेॽहाॽनु सोसोरिक् हाबा कन्‍हाॽएरो॥



कुनुप्‍मा लक्


४९ कम्‍भलॽरिक् खे़ङ्‌हाॽरे़ खुन्‍छिॽ लक्‍खोमारे़ लागि इःन्‍दोहाॽ मे़से़न्‍दुआङ् लाजेन् मे़भःक्‍खु मे़सुरु॥ हे़क्‍क्‍याङ् इस्राइलिहाॽरे़ नुनरे़ कुस्‍सा यहोसुःन् यहवे दाङ्‌बे़ल्‍ले़ कुइङ्‌जाङ् कुइसिःक् खे़ङ्‌हाॽरे़ खुन्‍छिॽ लुम्‍मो कुलक् थिक् लक्‍खोमा मे़बिरु॥
 ५० खे़ङ्‌हाॽरे़ खुने़ॽ नाःक्‍तुबा कुइसिःक्‍के, एफ्राइमबा कोःक्‍मा फाङ्‌जङ् लाजेॽबा तिम्‍नथ-सेरह लाजेन् मे़बिरु, हे़क्‍क्‍याङ् खुने़ॽ ये़क्‌यक् चोगुआङ् खे़प्‍मो युङे़॥


५१ निङ्‌वाॽफुसाम्‍बा एलाजार, नुनरे़ कुस्‍सा यहोसुःन् नु इस्राइलबा थाःक्‍लाम्‍लोबाहाॽ यहवे दाङ्‌बे़ल्‍ले़ कुदगि सिलोबा तुम्‍मादे़न् साःङ्‌गाहिम् लाःप्‍मादे़न्‍नो मे़युङे़आङ् तॽयाःन्‍सोन् मे़गे़सु हे़क्‍क्‍याङ् कुलक् मे़भःक्‍खुबा लक्‍खोमा इःन्‍दोहाॽ आम्‍भा कन्‍हाॽरो॥ कम्‍भलॽरिक् खे़ङ्‌हाॽरे़ लाजेॽ फःङ्‌मा याःम्‍बक्‍किन् मे़सुरुरो॥


 






से़ःप्‍सिङ्‌मादे़न् ये़क्‌यक्‍हाॽ



२०
 १ खे़ब्‍याङ् यहवे दाङ्‌बे़ल्‍ले़ यहोसुःन् अक्‍खे मे़त्‍तु,
 २ “खे़ने़ॽ इस्राइलिहाॽ मे़त्‍ते़से़ॽ, ‘आङ्‌गाॽ मोसान् लाम्‍बा खिनिॽ मे़त्‍निङ्‌बा कुइसिःक् से़ःप्‍सिङ्‌दे़न् ये़क्‌यक्‍हाॽ निःन्‍धो चोगे़म्‍मे़ॽ॥
 ३ निङ्‌वाॽ मे़ङ्‌घोए इग्र आन्‍जानिःल्‍ले़ कुभारे़ मना से़रुने़भग्र खे़न् मना के़से़प्‍पे़न् खे़त्‍छिङ्‌ङाङ् खे़प्‍मो पेःक्‍ल, हे़क्‍क्‍याङ् कुले़क्‌वा नुःक्‍मा के़गोःप्‍पाहाॽलाम् खे़न् ये़क्‌यक्‍हाॽ सेःप्‍सिङ्‌मादे़न् पोःङ्‌ॽ॥


४ “‘खे़न् ये़क्‌यक्‍हाॽओबा कुभा लत्‍छाओ खे़न् खे़त्‍छिङ् पेःक्‍ल हे़क्‍क्‍याङ् खे़न् ये़क्‌यक्‍को लाःप्‍मा लाम्‍धेःत्‍तो ये़म्‍सिङ्‌ल, खे़ब्‍याङ् खुने़ॽ कुबाःन्‍निन् ये़क्‌यक्‍कोबा साम्‌योसिक्‍साम्‍बाहाॽ चे़क्‍तुसिर॥ हे़क्‍क्‍याङ् ये़क्‌यक् सिगाङ् खुन्‍छिॽओ मे़देॽरुआङ् खे़न् युङ्‌मादे़न् मे़बिरुर हे़क्‍क्‍याङ् खे़न् खे़ङ्‌हाॽनु सोरिक् युङ्‌ल॥
 ५ मना से़रुबाल्‍ले़ कुले़क्‌वा नुःक्‍मा के़गोःप्‍पे़ल्‍ले़ खे़न् नाःत्‍तुने़भग्र खे़ङ्‌हाॽरे़ खे़न् मना के़से़प्‍पे़न् खे़न् कुले़क्‌वा नुःक्‍मा के़गोःप्‍पे़न् हुक्‍मे़न्‍छुप्‍तुन्‍ल, थेआङ्‌भे़ल्‍ले़ खे़ल्‍ले़ कुहिम्‍बेसाङ्‌बे़न् आन्‍जानिःल्‍ले़ से़रुआङ् वये़, हे़क्‍क्‍याङ् खे़न्‍नु खुने़ॽ थे़माआङ् निङ्‌मि होःप्‍ते़॥
 ६ हे़क्‍क्‍याङ् खासे़न्‍ले़ लागि सङ्‌जुम्‍भोहाॽरे़ खुन्‍छिॽ तगि मे़न्‌ये़प्‍पे थारिक् नु खे़न् ये़म्‍मोबा तुम् निङ्‌वाॽफुसाम्‍बे़न् मे़न्‍छिए थारिक् खे़न् हाबा खे़न् ये़क्‌यक्‍को वाॽर॥ खे़न् एगाङ् खे़न् मना के़से़प्‍पे़न् खुने़ॽ आप्‍फेक् कुहिम्‍मो आप्‍फेक् कुये़क्‌यक्‍को, आत्‍तिनु खुने़ॽ खे़त्‍छिङ्‌ङाङ् वये़, हाबा खे़न् ये़क्‌यक्‍को पेःक्‍ल॥’”


७ हे़क्‍क्‍याङ् खे़ङ्‌हाॽरे़ यर्दन नाम्‍धा पिसाङ् गालिलओ नप्‍तालिबा कोःक्‍मा फाङ्‌जङ् लाजेॽओ केदेस, एफ्राइमबा कोःक्‍मा फाङ्‌जङ् लाजेॽओ सकेम नु यहुदाबा कोःक्‍मा फाङ्‌जङ् लाजेॽओ किर्यत-अर्बान् (खे़न् हेब्रोन मे़मे़त्‍तु) मे़दोन्‍दु॥
 ८ यरिहोबा यर्दन नाङ्‌गे़न् ले़प्‍माङ्, रुबेनरे़ कुधाःक्‍हाॽरे़ खुन्‍छिॽ मुरे़ःक् खारे़ःक् थेआङ् के़होःप्‍पादे़न्‍नो के़ने़बा ने़ने़बादे़न्‍नो बेसे़रे़न्, गादरे़ कुधाःक्‍हाॽरे़ खुन्‍छिॽ गिलादओ के़ने़बा रामोते़न्, मनस्‍से़रे़ कुधाःक्‍हाॽरे़ खुन्‍छिॽ बासानओ के़ने़बा गोलाने़न् खे़ङ्‌हाॽरे़ मे़सेगु॥
 ९ कुभारे़ कुभा मनान् आन्‍जानिःल्‍ले़ से़रुने़भग्र चुम्‍लुङ् तगि खे़ल्‍ले़ कुघासे़न् मे़म्‍बोङ्‌ङे थारिक् मना से़रुबाल्‍ले़ कुले़क्‌वा हुङ्‌मा के़गोःप्‍पे़ल्‍ले़ कुहुक्‍कोलाम् सिमा मे़बोङ्‌ने़ल्‍ल फाॽआङ् खे़न् खे़त्‍छिङ्‌माआङ् पेःक्‍मारे़ लागि, के़रे़क् इस्राइलिहाॽ हे़क्‍क्‍याङ् खुन्‍छिॽनु सोरिक् के़युङ्‌बा वेॽ लाजेॽबाहाॽरे़ लागि निःन्‍धो के़बोङ्‌बा ये़क्‌यक्‍हाॽ आम्‍भा कन्‍हाॽरो॥


 






ले़बिहाॽरे़ खुन्‍छिॽ ये़क्‌यक्‍हाॽ



२१
 १ खे़न् एगाङ् निङ्‌वाॽफुसाम्‍बा एलाजार, नुनरे़ कुस्‍सा यहोसुःन् नु इस्राइलि हिम्‍सयङ्‌बा लाम्‍लोबाहाॽरे़ खुन्‍छिॽ पेसाङ् ले़बिहाॽरे़ खुन्‍छिॽ लाम्‍लोबाहाॽ मे़द्‌ये़आङ्
 २ कनान लाजेॽबा सिलोओ खे़ङ्‌हाॽ अक्‍खे मे़मे़त्‍तुसि, “आनिगे युङ्‌मारे़ लागि ये़क्‌यक्‍हाॽ नु आनिगे थक्‍साहाॽ चाराम्‍मासिरे़ लागि कब्रिङ् पिसाङ्‌बा ते़न्‍हाॽ मे़बिरिगे़र फाॽआङ् यहवे दाङ्‌बे़ल्‍ले़ मोसान् लाम्‍बा इङ्‌जाङ् चोगुआङ् वाॽ॥”
 ३ कल्‍ले़चोगुल्‍ले़ यहवे दाङ्‌बे़ल्‍ले़ कुइङ्‌जाङ् कुइसिःक् इस्राइलिहाॽरे़ ले़बिहाॽ खुन्‍छिॽ लक्‍खोमालाम् कन् ये़क्‌यक्‍हाॽ नु थक्‍सा चाराम्‍दे़न्‍हाॽ मे़बिरुसि॥


४ हे़क्‍क्‍याङ् कहातिहाॽरे़ खुन्‍छिॽ हिम्‍सयङ्‌हाॽरे़ खुनिॽ मिङ्‌ङो थिक्‍सिगेक्‍पा तॽयाःन्‍सोन्‍निन् थ्‍ये़॥ ले़बिहाॽओबा निङ्‌वाॽफुसाम्‍बा हारुनरे़ कुमुॽइदाङ्‌हाॽरे़ यहुदारे़ कुधाःक्‍कोलाम्, सिमियोनरे़ कुधाःक्‍कोलाम् नु बेन्‍यामिनरे़ कुधाःक्‍कोलाम् थिबोङ्‌ङाङ् सुम्‍सि ये़क्‌यक्‍हाॽ मे़घोसु॥
 ५ कहातरे़ के़नम्‍बा कुमुॽइदाङ्‌साहाॽरे़ एफ्राइमरे़ कुधाःक्‍कोलाम्, दानरे़ कुधाःक्‍कोलाम् नु मनस्‍सेरे़ कुभ्रे़ःङ् कुधाःक्‍हाॽरे़ खुन्‍छिॽ हिम्‍सयङ्‌हाॽलाम् थिबोङ् ये़क्‌यक्‍हाॽ मे़घोसु॥


६ गेर्सोनरे़ कुमुॽइदाङ्‌हाॽरे़ इस्‍साखाररे़ कुधाःक्‍हाॽलाम्, आसेररे़ कुधाःक्‍हाॽलाम्, नप्‍तालिरे़ कुधाःक्‍हाॽलाम् नु बासानओ मनस्‍सेरे़ कुभ्रे़ःङ् कुधाःक्‍हाॽरे़ खुन्‍छिॽ थाःक्‍हाॽरे़ खुनिॽ हिम्‍सयङ्‌हाॽलाम् थिबोङ्‌ङाङ् सुम्‍सि ये़क्‌यक्‍हाॽ मे़घोसु॥


७ मरारिरे़ कुमुॽइदाङ्‌हाॽरे़ खे़ङ्‌हाॽरे़ खुन्‍छिॽ हिम्‍सयङ् कुइसिःक् रुबेन, गाद नु जबुलुनरे़ खुन्‍छिॽ थाःक्‍हाॽलाम् थिबोङ्‌ङाङ् ने़त्‍छि ये़क्‌यक्‍हाॽ मे़घोसु॥


८ निङ्‌वाॽफुमाङ्‌ङिल्‍ले़ मोसान् लाम्‍बा इङ्‌जाङ् चोगुबा कुइसिःक् इस्राइलिहाॽरे़ थक्‍सा चाराम्‍दे़न्‍हाॽ सोसोरिक् खे़न् ये़क्‌यक्‍हाॽ ले़बिहाॽ मे़बिरुसि॥


९ खे़ङ्‌हाॽरे़ यहुदारे़ कुधाःक्‍हाॽ नु सिमियोनरे़ कुधाःक्‍हाॽलाम् कन् यो साप्‍ते़आङ् के़बप्‍पा ये़क्‌यक्‍हाॽ मे़बिरुसि॥
 १० कन् ये़क्‌यक्‍हाॽ ले़बिहाॽरे़ खुन्‍छिॽ थाःक्‍हाॽओबा कहातिहाॽरे़ खुन्‍छिॽ हिम्‍सयङ्‌हाॽओबा हारुनरे़ कुमुॽइदाङ्‌हाॽरे़ खुन्‍छिॽ लागि मे़बिरुसि, थेआङ्‌भे़ल्‍ले़ तॽयाःन्‍सोन्‍निन् तगि खे़ङ्‌हाॽरे़ खुन्‍छिॽ मिङ्‌ङोए थ्‍ये़आङ् वये़-
 ११ हे़क्‍क्‍याङ् खे़ङ्‌हाॽरे़ खुन्‍छिॽ यहुदाबा थे़गु माङ्‌वा लाजेॽ किर्यत-अर्बा (खे़न् हेब्रोन) मे़प्‍मनाबा ये़क्‌यक्‍किन् नु खे़न् कब्रिङ्‌बा थक्‍सा चाराम्‍दे़न्‍हाॽ मे़बिरुसि॥ (अर्बान् अनाकरे़ कुधाःक्‍थे़बा वये़॥)
 १२ कर खे़न् ये़क्‌यक्‍कोबा इक्‍ताप्‍हाॽ नु खे़प्‍मोबा पाङ्‌जुम्‍हाॽग खे़ङ्‌हाॽरे़ यपुन्‍नेरे़ कुस्‍सा कालेबे़न् लक्‍खोमा मे़बिरुआङ् ने़स्‍से़॥


१३ निङ्‌वाॽफुसाम्‍बा हारुनरे़ कुमुॽइदाङ्‌साहाॽ, मना के़से़प्‍पे़ल्‍ले़ कुलागि से़ःप्‍सिमाङ्‌दे़न् निःन्‍धो के़बोङ्‌बा हेब्रोन ये़क्‌यक्‍किन्, खे़प्‍मोबा थक्‍सा चाराम्‍मादे़न्‍हाॽनु सोसोरिक्, हे़क्‍क्‍याङ् लिब्‍ना,
 १४ यत्‍तिर, एस्‍तमो,
 १५ होलोन, दबिर,
 १६ ऐन, युत्‍ता नु बेथ-सेमेस, खे़प्‍मोबा थक्‍सा चाराम्‍दे़न्‍हाॽनु सोसोरिक् खे़न् ने़त्‍छि यहुदा नु सिमियोन थाःक्‍हाॽलाम् फाङ्‌सि ये़क्‌यक्‍हाॽ खे़ङ्‌हाॽरे़ मे़बिरुसि॥


१७ हे़क्‍क्‍याङ् बेन्‍यामिनरे़ कुधाःक्‍कोलाम् गिबोन, गेबा,
 १८ अनातोत नु अल्‍मोनबा थक्‍सा चाराम्‍दे़न्‍हाॽनु सोसोरिक् लिसि ये़क्‌यक्‍हाॽ मे़बिरुसि॥
 १९ निङ्‌वाॽफुसाम्‍बा हारुनरे़ कुमुॽइदाङ्‌साहाॽरे़ खुन्‍छिॽ थिबोङ्‌ङाङ् सुम्‍सि ये़क्‌यक्‍हाॽ खे़प्‍मोबा थक्‍सा चाराम्‍दे़न्‍हाॽनु सोसोरिक् ने़स्‍से़॥


२० ले़बिहाॽरे़ खुन्‍छिॽ थाःक् कहातिबा के़नम्‍बा हिम्‍सयङ्‌हाॽरे़ एफ्राइमबा थाःक्‍हाॽरे़ खुन्‍छिॽ लक्‍कोलाम् कन् ये़क्‌यक्‍हाॽ मे़घोसु॥
 २१ खे़ङ्‌हाॽरे़ खुन्‍छिॽ एफ्राइमबा थे़गु माङ्‌वा लाजेॽओ मना के़से़प्‍पे़ल्‍ले़ लागि से़ःप्‍सिङ्‌मा सकेम ये़क्‌यक्‍किन्, खे़प्‍मोबा थक्‍सा चाराम्‍मादे़न्‍हाॽ सोसोरिक् नु गेजेर,
 २२ किब्‍सैम, बेथ-होरोन खे़प्‍मोबा थक्‍सा चाराम्‍मादे़न्‍हाॽनु सोसोरिक् लिसि ये़क्‌यक्‍हाॽ मे़बिरुसि॥


२३ दानरे़ कुधाःक्‍कोलाम् खे़ङ्‌हाॽरे़ एल्‍तके, गिब्‍बतोन,
 २४ अय्‍यालोन, गात-रिम्‍मोन खे़प्‍मोबा थक्‍सा चाराम्‍दे़न्‍हाॽनु सोसोरिक् लिसि ये़क्‌यक्‍हाॽ मे़घोसु॥


२५ मनस्‍सेरे़ कुभ्रेःक् कुधाःक्‍हाॽलाम् खे़ङ्‌हाॽरे़ तानाक नु गात-रिम्‍मोन खे़प्‍मोबा थक्‍सा चाराम्‍दे़न्‍हाॽनु सोसोरिक् ने़त्‍छि ये़क्‌यक्‍हाॽ मे़घोसु॥
 २६ कहातिरे़ के़नम्‍बा कुधाःक्‍हाॽरे़ खुन्‍छिॽ के़रे़क् थिबोङ् ये़क्‌यक्‍हाॽ थक्‍सा चाराम्‍दे़न्‍हाॽनु सोसोरिक् ने़स्‍से़॥


२७ ले़बि थाःक्‍कोबा गेर्सोनिहाॽ– मनस्‍सेरे़ कुभ्रेःक् कुधाःक्‍हाॽलाम् बासानओ मना के़से़प्‍पे़ल्‍ले़ कुलागि से़ःप्‍सिङ्‌मादे़न् ये़क्‌यक् निःन्‍धो के़बोङ्‌बा गोलान, खे़प्‍मोबा थक्‍सा चाराम्‍दे़न्‍हाॽनु सोसोरिक्, हे़क्‍क्‍याङ् बे-एस्‍तरा, खे़प्‍मोबा थक्‍सा चाराम्‍दे़न्‍हाॽनु सोसोरिक् ने़त्‍छि ये़क्‌यक्‍हाॽ मे़बिरुसि॥


२८ इस्‍साखाररे़ कुधाःक्‍कोलाम् किस्‍योन, दाबरत,
 २९ यर्मुत नु एन-गन्‍निम खे़प्‍मोबा थक्‍सा चाराम्‍दे़न्‍हाॽनु सोसोरिक् लिसि ये़क्‌यक्‍हाॽ मे़बिरुसि॥


३० आसेररे़ कुधाःक्‍लाम् मिसाल, अब्‍दोन,
 ३१ हेल्‍कत नु रहोब खे़प्‍मोबा थक्‍सा चाराम्‍दे़न्‍हाॽनु सोसोरिक् लिसि ये़क्‌यक्‍हाॽ मे़बिरुसि॥


३२ नप्‍तालिरे़ कुधाःक्‍कोलाम् गालिलओ मना के़से़प्‍पे़ल्‍ले़ कुलागि से़ःप्‍सिङ्‌मादे़न् ये़क्‌यक् निःन्‍धो के़बोङ्‌बा केदेस, खे़प्‍मोबा थक्‍सा चाराम्‍दे़न्‍हाॽनु सोसोरिक् हे़क्‍क्‍याङ् हम्‍मोत-दोर नु कर्तान खे़प्‍मोबा थक्‍सा चाराम्‍दे़न्‍हाॽनु सोसोरिक् सुम्‍सि ये़क्‌यक्‍हाॽ मे़बिरुसि॥
 ३३ खे़ङ्‌हाॽरे़ खुन्‍छिॽ थाःक्‍हाॽ कुइसिःक् गेर्सोनिहाॽरे़ खुन्‍छिॽ के़रे़क् थिबोङ् ये़क्‌यक्‍हाॽ खे़प्‍मोबा थक्‍सा चाराम्‍दे़न्‍हाॽनु सोसोरिक् ने़स्‍से़॥


३४ ले़बिहाॽरे़ खुन्‍छिॽ के़नम्‍बा मरारि हिम्‍सयङ्‌हाॽग – जबुलुनरे़ कुधाःक्‍कोलाम् योक्‍नाम, कर्तह,
 ३५ दिम्‍ना नु नहलल खे़प्‍मोबा थक्‍सा चाराम्‍दे़न्‍हाॽनु सोसोरिक् लिसि ये़क्‌यक्‍हाॽ मे़बिरुसि॥


३६ रुबेनरे़ कुधाःक्‍कोलाम् बेसेर, यहसा,
 ३७ कदेमोत नु मेपात खे़प्‍मोबा थक्‍सा चाराम्‍दे़न्‍हाॽनु सोसोरिक् लिसि ये़क्‌यक्‍हाॽ मे़बिरुसि॥


३८ गादरे़ कुधाःक्‍कोलाम् गिलादओ मना के़से़प्‍पे़ल्‍ले़ कुलागि से़ःप्‍सिङ्‌मादे़न् निःन्‍धो के़बोःड्‌बा ये़क्‌यक् रामोत, खे़प्‍मोबा थक्‍सा चाराम्‍दे़न्‍हाॽनु सोसोरिक्, हे़क्‍क्‍याङ् महनोम,
 ३९ हेस्‍बोन नु याजेर, खे़प्‍मोबा थक्‍सा चाराम्‍दे़न्‍हाॽनु सोसोरिक् के़रे़क्‍ले़ लिसि ये़क्‌यक्‍हाॽ मे़बिरुसि॥
 ४० खे़ङ्‌हाॽरे़ खुन्‍छिॽ हिम्‍सयङ् कुइसिःक् ले़बिरे़ के़नम्‍बा मरारिरे़ के़रे़क् थिबोङ्‌ङाङ् ने़त्‍छि कुये़क्‌यक्‍हाॽ, थक्‍सा चाराम्‍दे़न्‍हाॽनु सोसोरिक् ने़स्‍से़॥


४१ इस्राइलिहाॽरे़ खुन्‍छिॽ युक्‍को के़ने़बा लाजेॽ सिङ्‌बुङ्‌ङो ले़बिहाॽरे़ खुन्‍छिॽ थक्‍सा चाराम्‍दे़न्‍हाॽनु सोसोरिक् के़रे़क्‍ले़ लिबोङ्‌ङाङ् ये़त्‍छि ये़क्‌यक्‍हाॽ ने़स्‍से़॥
 ४२ कन् ये़क्‌यक्‍हाॽरे़ कुगब्रिङ् ले़प्‍माङ् थक्‍सा चाराम्‍दे़न्‍हाॽ ने़स्‍से़॥ के़रे़क् ये़क्‌यक्‍हाॽ कन् परिक्‍ले़न्‍ने ने़स्‍से़रो॥



इस्राइलरे़ लाजेन् युक्‍को तारु


४३ कम्‍भलॽरिक् यहवे दाङ्‌बे़ल्‍ले़ इस्राइलिहाॽ पिरुङ्‌सिङ् फाॽआङ् खे़ङ्‌हाॽरे़ खुन्‍छिॽ पाधे़बाहाॽनु माङ्‌हुप् चोगुबा के़रे़क् लाजेॽहाॽ पिरुसि, हे़क्‍क्‍याङ् खे़ङ्‌हाॽरे़ खे़न् मे़युक्‍तुआङ् खे़प्‍मो मे़युङे़॥
 ४४ हे़क्‍क्‍याङ् यहवे दाङ्‌बे़ल्‍ले़ खे़ङ्‌हाॽरे़ खुन्‍छिॽ पाधे़बाहाॽनु माङ्‌हे़क् चोगुबा कुइसिःक्, खे़ङ्‌हाॽ के़रे़क् पिसाङ्‌लाम् नाःम्‍सिङ्‌मा पिरुसि॥ खे़ङ्‌हाॽरे़ खुन्‍छिॽ के़रे़क् निङ्‌मिहाॽओबा लत्‍छाआङ् खुन्‍छिॽ तगि ये़प्‍मा मे़न्‍छुक्‍ते़न्॥ यहवे दाङ्‌बे़ल्‍ले़ खे़ङ्‌हाॽरे़ खुन्‍छिॽ निङ्‌मिहाॽ खे़ङ्‌हाॽए हुक्‍सुप्‍तुसि॥
 ४५ यहवे दाङ्‌बे़ल्‍ले़ इस्राइलिहाॽनु माङ्‌हुप् चोगुआङ् वये़बा नुबा पाःन्‍हाॽ लत्‍छाआङ् मे़ङ्‌गे़प्‍मनाबा मे़म्‍बोङ्‌ङे के़रे़क् के़रे़रो॥


 






यहोसुःल्‍ले़ नाङ्‌गे़न् पिसाङ्‌बा थाःक्‍हाॽ से़म्‍मुॽइ पिरुसि



२२
 १ खे़ब्‍याङ् यहोसुःल्‍ले़ रुबेन, गाद नु मनस्‍सेरे़ कुभ्रे़ःङ् कुधाःक्‍हाॽ उःत्‍तुसि,
 २ हे़क्‍क्‍याङ् खुने़ॽ खे़ङ्‌हाॽ मे़त्‍तुसि, “यहवे दाङ्‌बे़ल्‍ले़ कुसे़वारोबा मोसाःल्‍ले़ खिनिॽ के़बिरिबा के़रे़क् इङ्‌जाङ्‌हाॽ खिनिॽ के़इःत्‍तुम् के़नाःत्‍तुम्‍माङ् के़वयि हे़क्‍क्‍याङ् आङ्‌गाॽ आइङ्‌जाङ्‌हाॽआङ् के़रे़क् के़इःत्‍तुम्‍माङ् के़वयिॽ॥
 ३ यरिक् ये़म्‍माङ्‌धो आइन् थारिक् खिनिॽ फुॽनुसाॽहाॽ मे़ल्‍ले़त्‍ते़ के़गत्‍तुम्‍सिम्‌ॽ, कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ के़बिरिबा याःम्‍बक्‍हाॽ के़गे़त्‍तुम्‍माङ् के़वयिॽ॥
 ४ आल्‍ल यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ पाःत्‍तुबा कुइसिःक् खिनिॽ फुॽनुसाॽहाॽ नाःम्‍सिङ्‌मा के़बिरुम्‍सिम्‍माङ् वाॽ॥ कल्‍ले़चोगुल्‍ले़ आल्‍ल खिनिॽ नुःक्‍खे़म्‍मे़ॽआङ् यहवे दाङ्‌बे़ल्‍ले़ कुसे़वारोबा मोसाःल्‍ले़ यर्दन नाधाःम्‍बि खिनिॽ युक्‍मारे़ लागि के़बिरिबा खिनिॽ आप्‍फेक् लाजेॽओ पेगे़म्‍मे़ॽ॥
 ५ यहवे दाङ्‌बा खिनिॽ निङ्‌वाॽफुमाङ्‌ङिन् मिःम्‍जि मे़त्‍ते़म्‍मे़ॽ, खुने़ॽ के़रे़क् कुलाम्‍हाॽओ लाङ्‌घेगे़म्‍मे़ॽ, खुने़ॽ कुइङ्‌जाङ्‌हाॽ इःत्‍ते़म् नाःत्‍ते़म्‍मे़ॽ, खुने़ॽओए पत्‍छे़म्‍मे़ॽ, खिनिॽ सिक्‍लुङ्‌माॽ नु निङ्‌वाःल्‍ले़ खुने़ॽओ माङ्‌से़वा याःम्‍बक् चोगे़म्‍मे़ॽ फाॽआङ् यहवे दाङ्‌बे़ल्‍ले़ कुसे़वारोबा मोसाःल्‍ले़ खिनिॽ के़बिरिबा इङ्‌जाङ्‌ङिन् नु साम्‌योथिम् इङ्‌जाङ्‌ङिन् निङ्‌वाॽ पिरे़म्‍मे़ॽआङ् इःत्‍ते़म् नाःत्‍ते़म्‍मे़ॽ॥”
 ६ खे़ब्‍याङ् यहोसुःल्‍ले़ खे़ङ्‌हाॽ हाङ्‌वागे़न् मुॽइसाम् पिरुसिआङ् लाम्‍मे़त्‍तुसि, हे़क्‍क्‍याङ् खे़ङ्‌हाॽ खुन्‍छिॽ आप्‍फेक् आप्‍फेक् खुन्‍छिॽ हिम्‍हाॽओ मे़बे॥


७ (मनस्‍से़रे़ कुभ्रे़ःङ् कुधाःक्‍हाॽग मोसाःल्‍ले़ बासानओ युक् पिरुसिआङ् ने़स्‍से़, कर वेॽ कुभ्रे़ःङ्‌हाॽ यहोसुःल्‍ले़ यर्दन कत्‍नाहाङ्‌दाङ् नाम्‍धा ले़प्‍माङ् खे़ङ्‌हाॽरे़ खुन्‍छिॽ फुॽनुसाॽहाॽरे़ खुन्‍छिॽ लुम्‍मो पिरुसि॥) खे़ङ्‌हाॽ खुन्‍छिॽ आप्‍फेक् आप्‍फेक् हिम्‍हाॽओ पेःक्‍मारे़ लागि लाम्‍मे़त्‍तुसिल्‍ले़ यहोसुःल्‍ले़ खे़ङ्‌हाॽ हाङ्‌वागे़न् मुॽइसाम्‍माङ् पिरुसि,
 ८ हे़क्‍क्‍याङ् खे़ङ्‌हाॽ अक्‍खे मे़त्‍तुसि, “यरिक् याङ्‌साकुन्‍धे नु यरिक् थक्‍साहाॽ याङ्‌ङासिम्‍मे़ॽ हे़क्‍क्‍याङ् साम्‍म्‍याङ्, युप्‍पा, कासा, फे़न्‍जेॽ नु यरिक् चाङ्‌हाॽ तेॽरे़म्‍मे़ॽआङ् खिनिॽ आप्‍फेक् आप्‍फेक् हिम्‍हाॽओ नुःक्‍खे़म् पेगे़म्‍मे़ॽ॥ खिनिॽ निङ्‌मिहाॽओलाम् के़नाप्‍तुम्‍सिम्‍बा के़रे़क् पाःन्‍हाॽ खिनिॽ आप्‍फेक् फुॽनुसाॽहाॽओ फःक्‍खे़म्‍मे़ॽ॥”


९ खे़ब्‍याङ् रुबेनि, गादि नु मनस्‍सेरे़ कुभ्रेःङ् कुधाःक्‍हाॽ, यहवे दाङ्‌बे़ल्‍ले़ कुइङ्‌जाङ् इसिःक् मोसान् लाम्‍बा खे़ङ्‌हाॽरे़ युक् मे़घोसुबा लाजेॽ गिलाद पेःक्‍मारे़ लागि इस्राइलिहाॽनु से़म्‍मुॽइ मे़बोःक्‍खे़आङ् कनान लाजेॽबा सिलोलाम् खे़ङ्‌हाॽ मे़नुःक्‍खे़रो॥



यर्दन कुयाओबा ले़त्‍ति तोःम्‍मादे़न्


१० खे़ङ्‌हाॽ कनान लाजेॽओबा यर्दन कुया कुया गलिलोतओ मे़गे़रे़ल्‍ले़, रुबेनि, गादि नु मनस्‍सेरे़ कुभ्रे़ःङ् कुधाःक्‍हाॽरे़ यर्दन निःत्‍ताङ् ओमे़प्‍मे़ल्‍ले़ यम्‍बा निगे़दे़प्‍पा ले़त्‍ति तोःम्‍मादे़न् थिक् मे़जोगु॥


११ हे़क्‍क्‍याङ् रुबेनि, गादि नु मनस्‍से़रे़ कुभ्रे़ःङ् कुधाःक्‍हाॽरे़ कनान लाजेॽबा इःन्‍दोओ यर्दन निःत्‍ताङ्, इस्राइलिहाॽरे़ खुन्‍छिॽ लक् ले़प्‍माङ् ले़त्‍ति तोःम्‍मादे़न् मे़जोगु के़लॽबा पान् इस्राइलिहाॽरे़ मे़घे़प्‍सु॥
 १२ खे़ब्‍याङ् नाङ्‌गे़न् ले़प्‍माङ्‌बा थाःक्‍हाॽनु थङ् चोःक्‍मारे़ लागि इस्राइलबा के़रे़क् सङ्‌जुम्‍भोहाॽ सिलोओ मे़जुप्‍से़॥
 १३ हे़क्‍क्‍याङ् इस्राइलिहाॽरे़ गिलादबा लाजेॽओ रुबेनि, गादि नु मनस्‍सेरे़ कुभ्रे़ःङ् कुधाःक्‍हाॽओ निङ्‌वाॽफुसाम्‍बा एलाजाररे़ कुस्‍सा पिनहासे़न् मे़बाङ्‌घु,
 १४ हे़क्‍क्‍याङ् खुने़ॽनु सोरिक् नाम्‍धा पिसाङ्‌बा इस्राइलबा लाम्‍लोबा मनाहाॽओबा थिबोङ् मनाहाॽ थाःक् थक्‍मालाम् थिक्‍पा थिक्‍पा मे़बाङ्‌घुसि॥ खे़ङ्‌हाॽ इस्राइलि थाःक्‍हाॽओबा लत्‍छा लत्‍छा हिम्‍सयङ्‌बा लाम्‍लोबा मे़वये़॥


१५ हे़क्‍क्‍याङ् रुबेनि, गादि नु मनस्‍सेरे़ कुभ्रे़ःङ् कुधाःक्‍हाॽग गिलाद लाजेॽओ मे़बेआङ् खे़ङ्‌हाॽ अक्‍खे मे़मे़त्‍तुसि,
 १६ “निङ्‌वाॽफुमाङ्‌ङिल्‍ले़ के़रे़क् कुसङ्‌जुम्‍भोहाॽरे़ अक्‍खे मे़बाःत्‍तुॽ– ‘इस्राइलबा निङ्‌वाॽफुमाङ्‌ङिल्‍ले़ कुदक्‍ले़ङ्‌वाओ खिनिॽ आक्‍खेलॽरिक् अक्‍तङ्‌बा ताप्‍फे़ःम्‍बा याःम्‍बक् के़जोगुम्‍माङ् के़वयिॽ? खिनिॽ आल्‍लो आक्‍खेलॽरिक् यहवे दाङ्‌बे़ल्‍ले़ कुदक्‍ले़ङ्‌वाओ पिफ्‍युङ्‌बा के़बोःक्‍खिॽ हे़क्‍क्‍याङ् खुने़ॽ तिम्‍मा नाःप्‍मा के़नाॽरुम्‍माङ् खिनिॽ आप्‍फेक् लागि कन् ले़त्‍ति तोःम्‍मादे़न्‍निन् के़जोगुम्‍माङ् युङ्‌बाबे?
 १७ थे पोरबा  फे़न्‌याःम्‍बक्‍किल्‍ले़ आनिॽ आङ्‌घुमे़न्‍बि? खे़प्‍मोलाम् यहवे दाङ्‌बे़ल्‍ले़ कुसङ्‌जुम्‍भोओ यम्‍बा मिङ्‌देॽ पोगे़ हे़क्‍केसाङ् आनिॽ आइन् थारिक् खे़न् फे़न्‌याःम्‍बक्‍कोलाम् सुत्‍थो चोःक्‍सिङ्‌मा मे़न्‍छुक्‍सिङ्‌ङे आवाॽ॥
 १८ थे आइन् याम्‍मो यहवे दाङ्‌बे़न् लाम्‍बा खिनिॽ माःङ्‌घा के़बोःक्‍खिर के़बत्‍छिबि? आइन् यहवे दाङ्‌बे़ल्‍ले़ कुदक्‍ले़ङ्‌वाओ खिनिॽ पिफ्‍युङ्‌बा के़बोःक्‍खिने़भग्र, ताःन्‍दिक् इस्राइलबा के़रे़क् सङ्‌जुम्‍भोहाॽनु खुने़ॽ कुयाःक्‍ले़ॽ॥


१९ “‘कर खिनिॽ के़युक्‍तुम्‍बा लाजेन् आसुत्‍थो चोःक्‍ने़भग्र, यहवे दाङ्‌बे़ल्‍ले़ कुसेसेदे़न् के़ने़बा, यहवे दाङ्‌बे़ल्‍ले़ कुलाजेॽओ खिनिॽ खे़प्‍मो फे़रे़म्‍मे़ॽ, हे़क्‍क्‍याङ् आनिॽ लाजेन् कुदङ्‌बा युक्‍ते़म्‍मे़ॽ॥ कर यहवे दाङ्‌बा आनिॽ निङ्‌वाॽफुमाङ्‌ङो ले़त्‍ति तोःम्‍मादे़न्‍निन् मे़ले़रे़म्‍मिन्‍ने़ॽ खे़ब्‍याङ् खिनिॽ लागि वेॽ ले़त्‍ति तोःम्‍मादे़न् मे़जोगे़म्‍मिन्‍ने़ॽआङ् यहवे दाङ्‌बे़ल्‍ले़ कुदक्‍ले़ङ्‌वाओ इग्र आनिगे तक्‍ले़ङ्‌वाओ पिफ्‍युङ्‌बा मे़बोःक्‍खे़म्‍मिन्‍ने़ॽ॥
 २० जेरहरे़ कुस्‍सा आकानरे़ खाप्‍पुथ्‍यःङ् मे़ङ्‌माआङ् तोःम्‍मनाबा चिगक्‌वाहाॽओ फे़न्‌याःम्‍बक् चोगुल्‍ले़ थे यहवे दाङ्‌बे़ल्‍ले़ कुस्‍साक्‍के़न्‍निन् इस्राइलबा के़रे़क् सङ्‌जुम्‍भोहाॽओ मे़ध्‍ये़ने़म्‍बि? कुभे़न् याःम्‍बक्‍किल्‍ले़ चोगुल्‍ले़ खे़न् मनाःन्‍लक् मे़स्‍ये़ने़न्॥’”


२१ खे़ब्‍याङ् रुबेनि, गादि नु मनस्‍सेरे़ कुभ्रे़ःङ् कुधाःक्‍हाॽरे़ इस्राइलि थाःक्‍हाॽओबा थाःक्‍लाम्‍लोबाहाॽ मे़मे़त्‍तुसि,
 २२ “निङ्‌वाॽफुमाङ्‌ङिन् मुक्‍साम्‍दाङ्‌बा चोक्! यहवे दाङ्‌बे़न् मुक्‍साम्‍दाङ्‌बा चोक्! खुने़ॽए के़रे़क् पाःन्‍हाॽ कुसिङ्‌निःत्‍तुॽ! हे़क्‍क्‍याङ् इस्राइलिहाॽरे़ कुसिङ् मे़निःत्‍तुर! आनिगे पिफ्‍युङ्‌बा पोःक्‍खिगे़आङ् यहवे दाङ्‌बे़ल्‍ले़ कुदक्‍ले़ङ्‌वाओ फे़न्‌याःम्‍बक् चोगुम्‍बे़आङ् वयिगे़ने़भग्र, आइन् आनिगे कुहिङ्‌वे़त् आल्‍ले़रे़न्‍ने़ॽ॥
 २३ यहवे दाङ्‌बे़न् आनिगे तिम्‍मा नाॽरुम्‍बे़आङ् आनिगे आप्‍फेक् लागि ले़त्‍ति तोःम्‍मादे़न् चोगुम्‍बे़आङ् युङ्‌रे़त्‍छ, इग्र खे़प्‍मो मिधिङ्‌मनादेमनाबा वयागे़न् सिदुङ्‌जभाहाॽ इग्र पोगुगे़न् कुजा सिदुङ्‌जभाहाॽ किग्र तङ्‌जुम् वयागे़न् सिदुङ्‌जभाहाॽ तोःम्‍मारे़ लागि चोगुम्‍बे़बाने़भग्र, यहवे दाङ्‌बे़ल्‍ले खुने़ॽ आप्‍फेक् खुम्‍दिङ् पिरिगे़ररो॥


२४ “हे़क्‍के मे़ःन्, कुभा ये़म् ताये़म्‍मो खिनिॽ मुॽइदाङ्‌साहाॽरे़ आनिगे मुॽइदाङ्‌साहाॽ अक्‍खे मे़मे़त्‍तुसिबिला फाॽआङ् आनिगे कन् चोगुम्‍बे़बारो– ‘यहवे दाङ्‌बा इस्राइलबा निङ्‌वाॽफुमाङ्‌ङिन् खिनिॽ थेआङ् माङ्‌से़वा के़मे़त्‍तुम्‍बाबे?
 २५ थेआङ्‌भे़ल्‍ले़ खिनिॽ रुबेनिहाॽ नु गादिहाॽरे़ खुन्‍छिॽ मुॽइदाङ्‌साहाॽ हे़क्‍क्‍याङ् आनिगे लुम्‍मो यहवे दाङ्‌बे़ल्‍ले़ यर्दन वहःङ्‌ङिन् इःन्‍दो ने़स्‍सु आबिरे़आङ् ने़रो॥ यहवे दाङ्‌बाओ खिनिॽ खोमा लक् थेआङ् होप्॥’ अक्‍खे मे़मे़त्‍तुसिआङ् खिनिॽ मुॽइदाङ्‌साहाॽरे़ आनिगे मुॽइदाङ्‌साहाॽ यहवे दाङ्‌बे़न् माङ्‌से़वा मे़म्‍मे़प्‍मनाबा मे़जोगुसिॽ फाॽआङ् किसिगे़॥


२६ “कल्‍ले़चोगुल्‍ले़ आनिगे अक्‍खे चोगुम्‍बे़बारो, ‘मिधिङ्‌मनादेमनाबा इग्र सिदुङ्‌जभारे़ लागि मेःन्‍छाङ्, लत्‍छा ले़त्‍ति तोःम्‍मादे़ङ्‌ग आनिगे चोःक्‍माए पोःङ्‌ॽ॥’
 २७ कर आनिगे नु खिनिॽ लुम्‍मो हे़क्‍क्‍याङ् आनिॽ ताःन्‍दिबा थाःक्‍हाॽरे़ खुन्‍छिॽ लुम्‍मो कन् लत्‍छा तोःन्‍दिरे़ लागि पोङ्‌ल, हे़क्‍केलॽरिक् आनिॽ मिधिङ्‌मनादेमनाबा वयागे़न् सिदुङ्‌जभाहाॽ, सिदुङ्‌जभाहाॽ नु तङ्‌जुम् वयागे़न् सिदुङ्‌जभाहाॽ आयाङ्‌ङासिआङ् यहवे दाङ्‌बाओ खुने़ॽ कुदगिए आनिॽ माङ्‌से़वा आजोगुम्‌ॽ॥ हे़क्‍क्‍याङ् खिनिॽ मुॽइदाङ्‌साहाॽरे़ आनिगे मुॽइदाङ्‌साहाॽ अक्‍खे मे़प्‍मा मे़ङ्‌घोसुसिन्‍ल, ‘यहवे दाङ्‌बाओ खिनिॽ खोमा लक् थेआङ् होप्॥’


२८ “हे़क्‍क्‍याङ् खे़ङ्‌हाॽरे़ आनिगे इग्र आनिगे मुॽइदाङ्‌साहाॽ ताये़म्‍मो हे़क्‍के मे़मे़त्‍तुसिल्‍ले़ आनिगे अक्‍खे मे़त्‍तुम्‍सिम्‍बे़ फाॽआङ् निङ्‌वाॽ इःत्‍तुम्‍बे़, ‘ओमे़त्‍ते़म्‍मे़ॽ, आनिगे पाधे़बाहाॽरे़ यहवे दाङ्‌बाओ ले़त्‍ति तोःम्‍मादे़न् हे़क्‍तङ्‌बा थिक् मे़जोगुआङ् युङ्‌ॽ, कन् मिधिङ्‌मनादेमनाबा वयागे़न् सिदुङ्‌जभाहाॽ नु सिदुङ्‌जभाहाॽरे़ लागि मे़ःन्, कर आनिगे नु खिनिॽ लुम्‍मो तोःन्‍दिरे़ लागि मे़जोगुबारो॥’
 २९ यहवे दाङ्‌बे़ल्‍ले़ कुदक्‍ले़ङ्‌वाओ आनिगे पिफ्‍युङ्‌बा पोङ्‌माआङ् खुने़ॽ कुसेसेदे़न्‍निल्‍ले़ कुदगाङ् के़युङ्‌बा यहवे दाङ्‌बा आनिगे निङ्‌वाॽफुमाङ्‌ङो ले़त्‍ति तोःम्‍मादे़न्‍निन् ले़प्‍मा, हे़क्‍क्‍याङ् मिधिङ्‌मनादेमनाबा वयागे़न् सिदुङ्‌जभाहाॽ, पोगुगे़न् कुजा सिदुङ्‌जभाहाॽ नु सिदुङ्‌जभाहाॽ तोःम्‍मारे़ लागि वेॽ ले़त्‍ति तोःम्‍मादे़न् चोःक्‍माआङ् आइन् यहवे दाङ्‌बे़न् तिम्‍मा नाःप्‍मा ले़प्‍मा ये़न्‍ग आभे़ल्‍ले़आङ् मे़दाने़न्‍लरो॥”


३० आल्‍ल रुबेन, गाद नु मनस्‍सेरे़ कुमुॽइदाङ्‌साहाॽरे़ मे़बाःत्‍तुबा पाःन्‍निन् निङ्‌वाॽफुसाम्‍बा पिनहास हे़क्‍क्‍याङ् खुने़ॽनु के़वाॽबा इस्राइलबा थाःक्‍लाम्‍लोबाहाॽरे़ मे़घे़प्‍सुआङ् साॽरिक् खुन्‍छिॽ निङ्‌वाॽ त्‍ये़॥
 ३१ हे़क्‍क्‍याङ् निङ्‌वाॽफुसाम्‍बा एलाजाररे़ कुस्‍सा पिनहासरे़ रुबेन, गाद नु मनस्‍सेरे़ कुमुॽइदाङ्‌साहाॽ अक्‍खे मे़त्‍तेसुसि, “यहवे दाङ्‌बे़न् आनिॽनु वाॽरे़त्‍छ फाॽआङ् आइन् आनिगे निङ्‌वाॽ खोसुम्‍बे़, थेआङ्‌भे़ल्‍ले़ यहवे दाङ्‌बे़ल्‍ले़ कुदक्‍ले़ङ्‌वाओ खिनिॽ ताप्‍फे़ःम्‍बा याःम्‍बक् के़जोगुम्‍बा मे़ःन्‍लत्‍छ॥ आल्‍ल यहवे दाङ्‌बे़ल्‍ले़ कुहुक्‍कोलाम् इस्राइलिहाॽ खिनिॽ के़से़ःप्‍तुम्‍सिम्‍माङ् मे़वाॽ॥”


३२ खे़ब्‍याङ् गिलाद लाजेॽबा रुबेनि हे़क्‍क्‍याङ् गादिहाॽलाम् निङ्‌वाॽफुसाम्‍बा एलाजाररे़ कुस्‍सा पिनहासे़न् नु खे़न् थाःक्‍लाम्‍लोबाहाॽ कनान लाजेॽओ इस्राइलिहाॽरो मे़नुःक्‍खे़, खम्‍भ्‍याङ् के़रे़क् पाःन्‍हाॽ खे़ङ्‌हाॽ मे़जे़क्‍तुसि॥
 ३३ खे़न् पाःन्‍निन् इस्राइलिहाॽरे़ खुन्‍छिॽ सिराॽथाङे़, हे़क्‍क्‍याङ् खे़ङ्‌हाॽरे़ निङ्‌वाॽफुमाङ्‌ङिन् कुनारा मे़भोसु॥ याम्‍मो खे़ङ्‌हाॽरे़ खुन्‍छिॽ तक्‍ले़ङ्‌वाओ थङ् चोःक्‍से़ पेःक्‍मा, हे़क्‍क्‍याङ् रुबेनि नु गादिहाॽ मे़युङ्‌बा लाजेन् खाप्‍पुथ्‍यःङ् चोःक्‍से़ पेःक्‍मा पान् पाःप्‍मा मे़नाॽरे़॥


३४ हे़क्‍क्‍याङ् रुबेनिहाॽ नु गादिहाॽरे़ “यहवे दाङ्‌बे़न् निङ्‌वाॽफुमाङ्‌लो के़लॽबा आनिॽ लुम्‍मो तोःन्‍दिरो,” फाॽआङ् खे़न् ले़त्‍ति तोःम्‍मादे़न्‍निल्‍ले़ कुमिङ् मे़युक्‍खुरो॥


 






यहोसुःल्‍ले़ चोगुबा कुनुप्‍मा उवा



२३
 १ आल्‍ल यरिक् ये़न् एगाङ्, कब्रिङ् पिसाङ्‌बा के़रे़क् निङ्‌मिहाॽनु थङ् चोःक्‍मालाम् यहवे दाङ्‌बे़ल्‍ले़ इस्राइलिहाॽ नाःम्‍सिङ्‌मा पिरुसिआङ् वये़, हे़क्‍क्‍याङ् यहोसुःन् यरिक् तङ्‌बे के़रे़मारे़आङ् काप्‍पोबा तुम्‍से़आङ् वये़,
 २ यहोसुःल्‍ले़ के़रे़क् इस्राइलिहाॽ, खे़ङ्‌हाॽरे़ खुन्‍छिॽ साम्‌योसिक्‍साम्‍बाहाॽ, थाःक्‍लाम्‍लोबाहाॽ, खासे़न्‍लोःम्‍बाहाॽ नु युक्‍साबाहाॽ उःत्‍तुसिआङ् मे़त्‍तुसि, “आङ्‌गाॽ काप्‍पोबा तुम्‍साङ् हे़क्‍क्‍याङ् यरिक् तङ्‌बे के़राङ् माराङ्॥
 ३ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ लागि कन् मे़न्‍छाम् सुवाङ्‌हाॽ थे़मा थे़मा मे़त्‍तुसि, खे़न् खिनिॽए आप्‍फेक् के़निसुम्‍माङ् वाॽ॥ खिनिॽ लागि थङ् के़जोःक्‍पा खुने़ॽए, यहवे दाङ्‌बा खिनिॽ निङ्‌वाॽफुमाङ्‌लो॥
 ४ खिनिॽ निङ्‌वाॽ इःत्‍ते़म्‍मे़ॽ, यर्दनलाम् नाम्‍धा ले़प्‍माङ् लुम्‍बा वरःङ्‌ङो थारिक् कन् के़दाङ्‌बा के़याःक्‍पा मे़न्‍छाम् सुवाङ्‌हाॽरे़ इग्र आङ्‌गाॽ नाःन्‍दुङ्‌सिङ्‌बा मे़न्‍छाम् सुवाङ्‌हाॽरे़ खुन्‍छिॽ लाजेन् खिनिॽ थाःक्‍हाॽरे़ खुन्‍छिॽ युक्‍को फःक्‍खुङ् पिरुङ्‌सिङ्‌ङाङ् ने़रो॥
 ५ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ आप्‍फेक्‍के खिनिॽ तगिलाम् खे़ङ्‌हाॽ लःत्‍तुदेसुसिॽ, हे़क्‍क्‍याङ् खिनिॽ के़निसुम्‍ल खुने़ॽ खे़ङ्‌हाॽ नाःत्‍तुदेसुसिॽ, हे़क्‍क्‍याङ् यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ पाःत्‍तुबा कुइसिःक्‍के खिनिॽ खे़ङ्‌हाॽरे़ खुन्‍छिॽ लाजेन् के़युक्‍तुम्‌ॽ॥


६ “कल्‍ले़चोगुल्‍ले़ मोसाःल्‍ले़ कुसाम्‌योथिम् इङ्‌जाङ्‌ङो साप्‍ते़आङ् के़बप्‍पा के़रे़क् पाःन्‍हाॽ हाङ्‌हाङ् लॽरिक् इःत्‍ते़म् नाःत्‍ते़म्‍मे़ॽ हे़क्‍क्‍याङ् तिम्‍दे़म् नाःत्‍ते़म्‍मे़ॽ, खे़ब्‍याङ् खे़प्‍मोलाम् खिनिॽ चुक्‌वा फे़ङ्‌वा मे़बेगे़म्‍मिन्‍ने़ॽ॥
 ७ खिनिॽ लुम्‍मो के़युङ्‌बा वे़ॽ मे़न्‍छाम् सुवाङ्‌हाॽनु मे़भःन्‍नासिम्‍मन्‍ने़ॽ, खुन्‍छिॽ माङ्‌हाॽरे़ मिङ्‌हाॽ मे़इङ्‌से़म्‍मिन्‍ने़ॽ, माङ्‌हाॽरे़ खुन्‍छिॽ मिङ्‌ङो माङ्‌हे़क् मे़जोगे़म्‍मे़न्‍ने़ॽ॥ खे़ङ्‌हाॽ से़वा मे़मे़त्‍ते़म्‍सिम्‍मे़न्‍ने़ॽ हे़क्‍क्‍याङ् साम्‍बोन्‍नाङ् खे़ङ्‌हाॽ माङ्‌से़वा मे़मे़त्‍ते़म्‍सिम्‍मे़न्‍ने़ॽ॥
 ८ कर खिनिॽ आइन्‍बा ये़न् थारिक् के़वयिबा हे़क्‍के यहवे दाङ्‌बा खिनिॽ निङ्‌वाॽफुमाङ्‌ङो थधप् मे़ल्‍लॽए वये़म्‍मे़ॽ॥


९ “यहवे दाङ्‌बे़ल्‍ले़ खिनिॽ तगिलाम्‍बाए साॽरिक् मुक्‍के़गुबा मे़न्‍छाम् सुवाङ्‌हाॽ नाःत्‍तुदे़सुसिआङ् वाॽ॥ आइन् थारिक् खिनिॽ तगि हाःत्‍ताङ् ये़प्‍मा मे़न्‍छुक्‍के वाॽ॥
 १० खिनिॽओबा लत्‍छारे़ हे़न्‍छिङ् मनाहाॽ नाःप्‍मादेमा सुक्‍तुसि, थेआङ्‌भे़ल्‍ले़ खुने़ॽ खिनिॽनु माङ्‌हुप् चोगुबा इसिःक् खिनिॽ लागि ते़न्‍धङ् के़जोःक्‍पाग यहवे दाङ्‌बा खिनिॽ निङ्‌वाॽफुमाङ्‌ङिन्‍ने वाॽ॥
 ११ कल्‍ले़चोगुल्‍ले़ यहवे दाङ्‌बा खिनिॽ निङ्‌वाॽफुमाङ्‌ङिन् मिःम्‍जि मे़प्‍मारे़ लागि साॽरिक् सिङ्‌सिङ् ये़क्‌ये़क् लॽरे़म्‍मे़ॽ॥


१२ “कर कुभा परिक्‍पा पाःन्‍नो खिनिॽ थिक्‍नाहाङ् के़हिआसिआङ् खे़न् के़दाङ्‌बा के़याःक्‍पा वेॽ मे़न्‍छाम् सुवाङ्‌हाॽनु, इग्र खिनिॽ लुम्‍मो के़युङ्‌बाहाॽनु के़बत्‍छिॽ, हे़क्‍क्‍याङ् खे़ङ्‌हाॽनु ते़न्‍धाम् मेःक्‍खिम् के़जोगिआङ् के़भुत्‍तासिने़भग्र,
 १३ कन् पाःन्‍नो निःन्‍धो पोःक्‍खे़म्‍मे़ॽ, यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खे़न् मे़न्‍छाम् सुवाङ्‌हाॽ खिनिॽ तगिलाम् याम्‍मो मे़नाःत्‍तुन् मे़देसुसिन्‌ॽ, कर यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़बिरिबा कन् नुबा लाजेॽओलाम् खिनिॽ के़म्‍मे़गिन्‍ल थारिक् खे़ङ्‌हाॽ खिनिॽ लागि चे़न् नु इदाःक्, खम्‍भ्‍याङ् खिनिॽ एःक्‍थाःक्‍मो ते़ःम्‍भुक् नु खिनिॽ मिक्‍को साक्‍चिॽ मे़बोङ्‌ॽ॥


१४ “आल्‍ल आङ्‌गाॽ के़रे़क् मे़न्‍छाम् याप्‍मिहाॽ पेःक्‍मा के़बोङ्‌बा लाम्‍मो पेःक्‍कार पत्‍ता॥ यहवे दाङ्‌बा निङ्‌वाॽफुमाङ्‌ङिल्‍ले़ खिनिॽ मे़न्‍नो पाःत्‍तुबा के़रे़क् नुबा पाःन्‍हाॽ लत्‍छाआङ् योधो मे़म्‍बोङ्‌ङे वाॽ॥ खिनिॽ लागि के़रे़क् के़रे़आङ् वाॽ, हे़क्‍क्‍याङ् लत्‍छाआङ् खे़न् लाम्‍बा मे़गे़रे़म्‍बा होप् फाॽआङ् खिनिॽ आप्‍फेक् के़रे़क् सिक्‍लुङ्‌माॽ नु के़रे़क् निङ्‌वाःल्‍ले़ के़निसुम्‍माङ् के़वयिॽ॥
 १५ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ खिनिॽ के़मे़त्‍तिबा के़रे़क् नुबा पाःन्‍हाॽ खिनिॽ लागि के़रे़आङ् वाॽ, हे़क्‍केलॽरिक्‍के यहवे दाङ्‌बे़ल्‍ले़ खिनिॽ के़बिरिबा कन् नुबा लाजेॽलाम् खिनिॽ युम्रे़क् के़म्‍मे़क्‍खिन्‍ल थारिक्, यहवे दाङ्‌बे़ल्‍ले़ खिनिॽ सम्‍धाङ् के़रे़क् ताप्‍फे़ःम्‍बा पाःन्‍हाॽआङ् तारुॽ॥
 १६ यहवे दाङ्‌बा खिनिॽ निङ्‌वाॽफुमाङ्‌ङिल्‍ले़ इङ्‌जाङ् के़बिरिबा पाःन्‍हाॽलाम् खिनिॽ थिक्‍नाहाङ् के़हिआसिआङ् वेॽ माङ्‌हाॽ से़वा के़मे़त्‍तुम्‍सिम्‌ॽ हे़क्‍क्‍याङ् खे़ङ्‌हाॽ माङ्‌से़वा के़मे़त्‍तुम्‍सिम्‍ने़भग्र, यहवे दाङ्‌बे़ल्‍ले़ मि हे़क्‍के के़दिःप्‍पा कुसाक्‍के़न्‍निन् खिनिॽ सम्‍धाङ् थारो, हे़क्‍क्‍याङ् खुने़ॽ खिनिॽ के़बिरिबा कन् नुबा लाजेॽओलाम् खिनिॽ खिमो वरे़ङ्‌ले़ङ् के़मे़गिरो॥”


 






२४
 १ खे़ब्‍याङ् यहोसुःल्‍ले़ इस्राइलिहाॽरे़ खुन्‍छिॽ के़रे़क् थाःक्‍हाॽ सकेमओ फुक्‍खुसि हे़क्‍क्‍याङ् इस्राइलबा साम्‌योसिक्‍साम्‍बाहाॽ, थाःक्‍लाम्‍लोबाहाॽ, खासे़न्‍लोःम्‍बाहाॽ नु सुहाङ्‌युक्‍पाहाॽ उःत्‍तुसि, हे़क्‍क्‍याङ् खे़ङ्‌हाॽ आप्‍फेक् निङ्‌वाॽफुमाङ्‌ङिल्‍ले़ कुदगि मे़दोःन्‍छिङ्॥


२ यहोसुःल्‍ले़ के़रे़क् मनाहाॽ मे़त्‍तुसि, “यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ पाःत्‍तुॽ, ‘उन्‍छोन् अब्राहाम नु नाहोररे़ कुम्‍बा तेरह, खिनिॽ पाधे़बाहाॽ युफ्रेतिस वहःङ् नाधाःम्‍बि मे़युङे़, हे़क्‍क्‍याङ् खे़ङ्‌हाॽरे़ वेॽ माङ्‌हाॽ से़वा मे़मे़त्‍तुसि॥ 
 ३ कर आङ्‌गाॽ खिनिॽ पाधे़बा अब्राहाम्‍मिन् युफ्रेतिस वहःङ् नाधाःम्‍बिलाम् फे़त्‍तुङ्, हे़क्‍क्‍याङ् खुने़ॽ कनान लाजेॽ के़रे़क् पिसाङ् लाम्‍लोसुङ्‌ङाङ् खुने़ॽ कुस्‍सा कुएहाॽ फोसुङ्‌सिङ्॥ आङ्‌गाॽ खुने़ॽ इसहाक्‍के़न् पिरुङ्॥ 
 ४ याम्‍मो आङ्‌गाॽ इसहाक्‍के़न् याकुब नु एसाव ने़प्‍फु कुस्‍सा पिरुङ्॥ हे़क्‍क्‍याङ् आङ्‌गाॽ ए़साबे़न् लक्‍खोमारे़ लागि सेइरबा कोःक्‍मा फाङ्‌जङ् लाजेन् पिरुङ्॥ कर याकुब नु खुने़ॽ कुस्‍साहाॽग मिस्र लाजेॽ यो ले़प्‍माङ् मे़बे॥


५ “‘खे़ब्‍याङ् आङ्‌गाॽ मोसान् नु हारुने़न् पाङ्‌घुङ्‌सिङ्‌ङाङ् खे़प्‍मो आङ्‌गाॽ चोगुङ्‌बा याःम्‍बक्‍लाम् मिस्र लाजेॽओ ये़त्‍तुक्‍खे त्‍ये़र याःन्‍दुङ्, हे़क्‍क्‍याङ् ताःन्‍दि आङ्‌गाॽ खिनिॽ लःत्‍निङ् फे़त्‍निङ्॥
 ६ आङ्‌गाॽ खिनिॽ पाधे़बाहाॽ मिस्रलाम् लःत्‍तुङ् फे़त्‍तुङ्‌सिङ्‌ङिल्‍ले़ हे़ःत्‍ताङ्‌बा वरःङ्‌ङो थारिक् खिनिॽ के़गे़रि के़भे़रि, मिस्रिहाॽरे़ खिनिॽ पाधे़बाहाॽ अन्‍लाधा हे़क्‍क्‍याङ् अन्‍गे़लोङ्‌बाहाॽनु सोसोरिक् हे़ःत्‍ताङ्‌बा वरःङ्‌ङो थारिक् मे़नाःत्‍तु मे़भे़त्‍तुसि॥ 
 ७ कर खिनिॽ पाधे़बाहाॽरे़ यहवे दाङ्‌बे़न् पेलि मे़भाक्‍तु, हे़क्‍क्‍याङ् खुने़ॽ खिनिॽ नु मिस्र के़युङ्‌बाहाॽरे़ खुन्‍छिॽ लुम्‍मो खामाक्‍ते़र याःन्‍दुआङ् मिस्रिहाॽओ वरःङ्‌ङिन् नुःक्‍तुआङ् खे़ङ्‌हाॽ हुम्‍सु केःत्‍तुसि॥ मिस्र लाजेॽओ आङ्‌गाॽ थे़मा चोगुङ्, खे़न् खिनिॽ आप्‍फेक् मिक्‍किल्‍ले़ के़निसुम्॥ खे़ब्‍याङ् खिनिॽ यरिक् ये़न् थारिक् मुरे़ःक् खारे़ःक् थेआङ् के़होःप्‍पादे़न्‍नो के़वयि॥


८ “‘आङ्‌गाॽ यर्दन नाधाःम्‍बि के़युङ्‌बा एमोरिहाॽरे़ खुन्‍छिॽ लाजेॽओ खिनिॽ फे़त्‍निङ्॥ खे़ङ्‌हाॽ खिनिॽनु थङ् मे़जोगे़, खे़ब्‍याङ् आङ्‌गाॽ खे़ङ्‌हाॽ खिनिॽ हुक्‍को थासुङ्‌सिङ्‌ङाङ् खिनिॽ खे़ङ्‌हाॽरे़ खुन्‍छिॽ लाजेन् के़युक्‍तुम्॥ आङ्‌गाॽ खिनिॽ तगि खे़ङ्‌हाॽ मे़क्‍खुङ्‌सिङ्॥ 
 ९ खे़ब्‍याङ् मोआबबा हाङ् सिप्‍पोररे़ कुस्‍सा बालाक्‍के़न् इस्राइलिहाॽनु थक्‍ते़॥ हे़क्‍क्‍याङ् खिनिॽ माङ्‌दे साङ्‌ग्रा मे़प्‍मारे़ लागि बालाके़ल्‍ले़ बओररे़ कुस्‍सा बालामे़न् उःप्‍मा पाङ्‌घुसि॥ 
 १० कर बालामरे़ कुबेलिन् आङ्‌गाॽ मे़ङ्‌घे़म् मे़म्‍बिबा॥ खे़ल्‍ले़ चोगुल्‍ले़ खुने़ॽग खिनिॽ चक्‍मे़ल्‍लॽए हाङ्‌वागे़न् मुॽइसाम्‍नि के़बिरि॥ कम्‍भलॽरिक्‍के आङ्‌गाॽ खिनिॽ बालाके़ल्‍ले़ कुहुक्‍कोलाम् से़ःप्‍निङ्॥


११ “‘खे़न् एगाङ् यर्दन वहःङ्‌ङिन् के़गाःक्‍तुम्‍माङ् यरिहो के़भे़रि॥ हे़क्‍क्‍याङ् यरिहोबा मनाहाॽ, एमोरि, परिज्‍जि, कनानि, हित्‍ति, गिर्गासि, हिब्‍बि नु यबुसिहाॽ खिनिॽनु थङ् मे़जोगे़॥ कर आङ्‌गाॽ खे़ङ्‌हाॽ खिनिॽ हुक्‍को थासुङ्‌सिङ्॥ 
 १२ आङ्‌गाॽ खिनिॽ तगितगि सावा सक्‌वा थिक् पाङ्‌घुङ्‌देसुङ्, खे़ल्‍ले़ खे़ङ्‌हाॽ, एमोरिहाॽरे़ खुन्‍छिॽ ने़त्‍छि हाङ्‌हाॽआङ् खिनिॽ तगिलाम् नाःत्‍तुदेसुसि॥ खे़न् खिनिॽ आप्‍फेक् ताभे नु लिःल्‍ले़ चोःक्‍मा मे़बोःक्‍खे़न्॥ 
 १३ कम्‍भलॽरिक् खिनिॽ स्‍याङ्‌मे़न्‍दाङ् याःम्‍बुदिक् मे़न्‍जोःक्‍केबा लाजेन् नु खिनिॽ आप्‍फेक् के़न्‍जोगुम्‍मिम्‍बा ये़क्‌यक्‍हाॽ खिनिॽ पिनिङ्॥ खिनिॽ खे़प्‍मो के़युङिर के़वयिॽ, हे़क्‍क्‍याङ् खिनिॽ आप्‍फेक् के़ल्‍लेःत्‍तुम्‍मिम्‍बा चे़ल्‍ले़क्‍सेॽहाॽ नु चैतुन सिङ्‌सेॽहाॽ के़जाम्‍ल के़वयिॽ॥’ 


१४ “कल्‍ले़चोगुल्‍ले़ आल्‍ल यहवे दाङ्‌बे़न्‍नु खिनिॽ किसे़म्‍मे़ॽ, हे़क्‍क्‍याङ् नसाःन्‍साबा पोःक्‍खे़म्‍मे़ॽआङ् खुने़ॽ माङ्‌से़वा मे़त्‍ते़म्‍मे़ॽ॥ खिनिॽ पाधे़बाहाॽरे़ युफ्रेतिस वहःङ् नाधाःम्‍बि नु मिस्र लाजेॽओ से़वा मे़मे़त्‍तुसिबा माङ्‌हाॽ लाप्‍फुसे़म्‍सिम्‍मे़ॽ, हे़क्‍क्‍याङ् यहवे दाङ्‌बाओ माङ्‌से़वा याःम्‍बक् चोगे़म्‍मे़ॽ॥
 १५ कर यहवे दाङ्‌बे़ल्‍ले़ कुलागि माङ्‌से़वा याःम्‍बक् चोःक्‍मा खिनिॽ सिराॽमे़धाङ्‌ने़न्‍ने़भग्र खिनिॽ हाःत्‍ले़ कुसे़वा याःम्‍बक् के़जोगुम्‌ॽ, खिनिॽ पाधे़बाहाॽरे़ युफ्रेतिस वहःङ् नाधाःम्‍बि से़वा मे़मे़त्‍तुसिबा माङ्‌हाॽ से़वा के़मे़त्‍तुम्‍सिम्‍बि इ खिनिॽ आल्‍लो के़युङिबा एमोरिहाॽरे़ खुन्‍छिॽ माङ्‌हाॽ से़वा के़मे़त्‍तुम्‍सिम्‍बि खिनिॽ आइन्‍छा निःन्‍धो चोगे़म्‍मे़ॽ॥ कर आङ्‌गाॽ नु आङ्‌गाॽ आहिम्‍सयङ्‌हाॽरे़ग यहवे दाङ्‌बाओए माङ्‌से़वा याःम्‍बक् चोगुम्‍बे़रो॥”



माङ्‌हुप्‍पिन् याम्‍मो कुसङ् मे़जोगु


१६ खे़ब्‍याङ् मनाहाॽरे़ मे़बाःत्‍तु, “यहवे दाङ्‌बे़न् ले़प्‍माआङ् आभे़ल्‍ले़आङ् वेॽ माङ्‌हाॽ आनिगे से़वा मे़प्‍मासि मे़बोङ्‌ने़न्‍ल॥
 १७ थेआङ्‌भे़ल्‍ले़ यहवे दाङ्‌बा आनिगे निङ्‌वाॽफुमाङ्‌ङिल्‍ले़ए आनिगे नु आनिगे पाधे़बाहाॽ मिस्र लाजेॽबा योक् पोङ्‌मा हिम्‍मोलाम् चोःक्‌युम्‍भो पिरुसिआङ् लःत्‍तु फे़त्‍तुसिबारो, हे़क्‍क्‍याङ् आनिगे मिक्‍किल्‍ले़ निसुरए हे़क्‍तङ्‌बा यम्‍बा निङ्‌वाॽ के़माबा याःम्‍बक् चोगु॥ खम्‍भ्‍याङ् आनिगे आत्‍ति पेगिगे़साङ्, आत्‍तिन् सुवाङ्‌हाॽरे़ खुन्‍छिॽ लुम्‍मोलाम् आनिगे फे़रिगे़साङ् खुने़ॽ आनिगे ताङ्‌से़ःप्‍तिगे़॥
 १८ यहवे दाङ्‌बे़ल्‍ले़ आनिगे तगिलाम् के़रे़क् सुवाङ्‌हाॽ कन् लाजेॽओ के़युङ्‌बा एमोरिहाॽआङ् नाःत्‍तुदेसुसि॥ कल्‍ले़चोगुल्‍ले़ आनिगे़आङ् यहवे दाङ्‌बाओ माङ्‌से़वा याःम्‍बक् चोगुम्‍बे़, थेआङ्‌भे़ल्‍ले़ खुने़ॽए आनिगे निङ्‌वाॽफुमाङ्‌लो॥”


१९ यहोसुःल्‍ले़ मनाहाॽ मे़त्‍तुसि, “यहवे दाङ्‌बाओ खिनिॽ माङ्‌से़वा चोःक्‍मा के़न्‍छुक्‍तुम्‍मिन्॥ खुने़ॽ सेसे निङ्‌वाॽफुमाङ् नु कुनागे़हे़म्‍बा निङ्‌वाॽफुमाङ् चोःक्‍पाल्‍ले़ चोगुल्‍ले़ खिनिॽ फे़न्‌याःम्‍बक्‍हाॽ नु खिनिॽ लायोहाॽलाम् ले़प्‍मि के़म्‍बिरिन्‌ॽ॥
 २० यहवे दाङ्‌बे़न् खिनिॽ के़ले़रुम्‍माङ् वेॽ माङ्‌हाॽ से़वा के़मे़त्‍तुम्‍सिम्‍ने़भग्र आल्‍लो थारिक् खुने़ॽ खिनिॽ लागि नुबा चोगुसाङ् खिनिॽ लागि ताप्‍फे़ःम्‍बा चोःक्‍से़ खुने़ॽ नुःङ्‌ङाङ् खिनिॽ युम्रे़क् के़मे़क्‍खिॽ॥”


२१ कर मनाहाॽरे़ यहोसुःन् मे़मे़त्‍तु, “मे़ःन्, यहवे दाङ्‌बाओए आनिगे माङ्‌से़वा याःम्‍बक् चोगुम्‍बे़॥”


२२ खे़ब्‍याङ् यहोसुःल्‍ले़ खे़ङ्‌हाॽ मे़त्‍तुसि, “यहवे दाङ्‌बाओ माङ्‌से़वा चोःक्‍मा खिनिॽ आप्‍फेक्‍के निःन्‍धो के़जोगुम्‍बा पाःन्‍नो खिनिॽ आप्‍फेक् तोःन्‍दि के़बोःक्‍खिआङ् के़वयिॽ॥”


खे़ङ्‌हाॽरे़ मे़बाःत्‍तु, “आनिगे आप्‍फेक्‍के तोःन्‍दि वयिगे़रो॥”


२३ यहोसुःल्‍ले़ मे़त्‍तुसि, “कल्‍ले़चोगुल्‍ले़ आल्‍ल खिनिॽनु के़वाॽबा वेॽ माङ्‌हाॽ लःत्‍ते़म्‍दे़से़म्‍सिम्‍मे़ॽ, हे़क्‍क्‍याङ् खिनिॽ निङ्‌वान् यहवे दाङ्‌बा इस्राइलबा निङ्‌वाॽफुमाङ् ले़प्‍माङ् हिसे़म्‍मे़ॽ॥”


२४ हे़क्‍क्‍याङ् मनाहाॽरे़ यहोसुःन् मे़मे़त्‍तु, “यहवे दाङ्‌बा आनिगे निङ्‌वाॽफुमाङ्‌ङो आनिगे माङ्‌से़वा चोगुम्‍बे़ खे़ब्‍याङ् आनिगे खुने़ॽए इःत्‍तुम्‍बे़ नाःत्‍तुम्‍बे़॥”


२५ यहोसुःल्‍ले़ आम्‍भा खे़ल्‍ले़ याःन्‍दिक् मनाहाॽनु माङ्‌हुप् चोगु, हे़क्‍क्‍याङ् सकेमओ खे़ङ्‌हाॽरे़ खुन्‍छिॽ लागि साम्‌योसाक्‍थिम् नु इङ्‌जाङ्‌हाॽ साप्‍तु॥
 २६ कन् के़रे़क् पाःन्‍हाॽ यहोसुःल्‍ले़ निङ्‌वाॽफुमाङ्‌ङिल्‍ले़ कुसाम्‌योथिम् इङ्‌जाङ्‌ङो साप्‍तु॥ हे़क्‍क्‍याङ् खुने़ॽ यम्‍बा लुङ्‌धिक् तारुआङ् यहवे दाङ्‌बे़ल्‍ले़ कुसेसेदे़न्‍निल्‍ले़ कुबेसाङ्‌बा यहिबा सिङ्‌बुङ् सिगाङ् ये़प्‍सु॥


२७ यहोसुःल्‍ले़ के़रे़क् मनाहाॽ मे़त्‍तुसि, “ओमे़त्‍ते़म्‍मे़ॽ, कन् लुङ्‌ङिन् आनिॽ तक्‍ले़ङ्‌वाओ तोःन्‍दि पोःङ्‌ॽ, थेआङ्‌भे़ल्‍ले़ यहवे दाङ्‌बे़ल्‍ले़ आनिॽ आमे़त्‍ते़बा के़रे़क् पाःन्‍हाॽ कल्‍ले़ खे़प्‍सुआङ् वाॽ॥ खिनिॽ आबाङे निङ्‌वाॽफुमाङ्‌ङिन् के़नाॽरुम्‍ने़भग्र खे़न् खिनिॽ तक्‍ले़ङ्‌वाओ तोःन्‍दि पोःङ्‌ॽ॥”


२८ कम्‍भलॽरिक् यहोसुःल्‍ले़ खे़ङ्‌हाॽ खुन्‍छिॽ आप्‍फेक् आप्‍फेक् लक्‍खोमा लाजेॽहाॽओ पाङ्‌घुदेसुसिरो॥



यहोसुःन् नु एलाजारे़न् माने़सि


२९ कन् एगाङ् यहवे दाङ्‌बे़ल्‍ले़ कुसे़वारोबा नुनरे़ कुस्‍सा यहोसुःन् किप् थिक्‍काङ् थिबोङ् तङ्‌बे योरे़ल्‍ले़ मासिङ्॥
 ३० हे़क्‍क्‍याङ् खे़ङ्‌हाॽरे़ गास कोःक्‍माल्‍ले़ थाङ्‌गे़त् ले़प्‍माङ् एफ्राइमबा कोःक्‍मा फाङ्‌जङ् लाजेॽओबा खुने़ॽ आप्‍फेक् कुलक्‍खोमा तिम्‍नथ-सेरह इःन्‍दोओ मे़जिक्‍खु॥


३१ यहोसुःल्‍ले़ कुहिङ्‌हिङ् नु खुने़ॽ मासिङ्‌ङाङ् एगाङ् इस्राइलबा मनाहाॽरे़ लागि यहवे दाङ्‌बे़ल्‍ले़ चोगुबा के़रे़क् याःम्‍बक्‍हाॽरे़ कुयाःम्‍बेओ निङ्‌वाॽ के़घोबा साम्‌योसिक्‍साम्‍बाहाॽरे़ खुन्‍छिॽ हिङ्‌हिङ्‌ङाङ् इस्राइलिहाॽरे़ यहवे दाङ्‌बाओए माङ्‌से़वा मे़जोगु॥
 ३२ याकुबरे़ किप् थिक् युप्‍पा कुआःत्‍हाॽरे़ सकेमरे़ कुम्‍बा हमोररे़ कुस्‍साहाॽलाम् इङुबा कुलक् थिक् लाजेॽओ इस्राइलिहाॽरे़ मिस्र लाजेॽलाम् मे़भे़त्‍तुबा योसेफरे़ कुये़प् कुलुङ्‌सिहाॽ मे़लुप्‍तु॥ खे़न् ते़न्‍निन् योसेफरे़ कुमुॽइदाङ्‌साहाॽरे़ खुन्‍छिॽ लक्‍खोमो थ्‍ये़॥ 


३३ हे़क्‍क्‍याङ् हारुनरे़ कुस्‍सा एलाजारे़न्‍नाङ् मासिङ्, हे़क्‍क्‍याङ् खुने़ॽ कुस्‍सा पिनहासे़न् मे़बिरुबा एफ्राइमबा कोःक्‍मा फाङ्‌जङ्‌बा गिबाओ खे़ङ्‌हाॽरे़ खुने़ॽ मे़जिक्‍खुरो॥


 





खासे़न्‍लोःम्‍बाहाॽरे़ खुन्‍छिॽ साप्‍पन्





साप्‍पन् निसुम्


कनान लाजेॽओ सिॽमे़न्‍छिॽ मे़यागे़बा ये़म्‍माङ्‌धो कप्‍मो हाङ्‌युक् चोःक्‍मा मे़न्‍हेःक्‍सिङ्‌ङे वये़र थारिक्, कुभाङ् खासे़न् होःप्‍ते़बा ये़म्‍मोबा ताॽजे़ङ् पाःन्‍हाॽ खासे़न्‍लोःम्‍बाहाॽरे़ खुन्‍छिॽ साप्‍पन्‍नो खोदे़त्॥ खे़न् ताॽजे़ङ् पाःन्‍हाॽ खे़ङ्‌हाॽरे़ खुन्‍छिॽ सुवाङ्‌हाॽओबा मुक्‍के़गुबा ये़म्‍बित्‍छाहाॽरे़ खुन्‍छिॽ याःम्‍बेओ पत्, खे़ङ्‌हाॽ खासे़न्‍लोःम्‍बा मे़मे़त्‍तुसि॥ मे़न्‍जोबा पाःन्‍निल्‍ले़ कुबेनुःल्‍ले़ग खे़ङ्‌हाॽ यरिक् कुसिङ् थक्‍सुबा लाम्‍लोबा मे़वये़॥ खे़ङ्‌हाॽओ कुमिङ् के़दिःप्‍पा सिमसोन मिङ् के़वाःप्‍पा थिक् वये़, खे़ल्‍ले़ मुक्‍साम्‍बा कुयाःम्‍बक्‍हाॽरे़ याःम्‍बेओ १३-१६ नाःत्‍लाहाॽओ साप्‍ते़आङ् पत्॥


कन् साप्‍पन्‍नोबा यम्‍बा निसाम्‍ग हाबा कन्‍लो– इस्राइलिहाॽ ताङ्‌से़ःप्‍मासि नु खे़ङ्‌हाॽरे़ खुन्‍छिॽ हिङ्‌मे़न् निङ्‌वाॽफुमाङ्‌ङो से़वा चोःक्‍मो वये़ हे़क्‍क्‍याङ् से़वा मे़न्‍जोगे़न्‍निल्‍ले़ आभे़ल्‍ले़साङ् खे़ङ्‌हाॽरे़ तुक्‍खे लाक्‍खे मे़दुमुआङ् वये़॥ कर खे़न्‍नुःल्‍ले़ यरिक् पाःङ्‌ग अक्‍तङ्‌बा वये़, आल्‍ल इस्राइलि सुवाङ्‌हाॽ निङ्‌वाॽफुमाङ्‌ङो से़वा मे़न्‍जोगे़न्‍निल्‍ले़ तुक्‍खे लाक्‍खेहाॽ मे़दुमु हे़क्‍क्‍याङ् खे़ङ्‌हाॽ लायोलाम् मे़हिन्‍दे़आङ् खुने़ॽ ले़प्‍माङ् मे़हिसिङ्‌ङे़ल्‍ले़, खुने़ॽ कुमनाहाॽ ताङ्‌से़ःप्‍मासिरे़ लागि आप्‍फाल्‍ले़साङ् यारिप् पोःक्‍खे़रो॥


ताङ्‌बा थामिङ्


यहोसुःन् हिङे़ थारिक्‍पा हिन्‍दोक्‍हाॽ १:१–२:१०


इस्राइलबा खासे़न्‍लोःम्‍बाहाॽ २:११–१६:३१


वेॽ यरिक् हिन्‍दोक्‍हाॽ १७:१–२१:२५


 





खासे़न्‍लोःम्‍बाहाॽरे़ खुन्‍छिॽ साप्‍पन्






यहुदा नु सिमियोनरे़ कुधाःक्‍हाॽरे़ अदोनि-बेजेके़न् मे़दे़म्‍सु



१
 १ यहोसुःन् मासिङ्‌ङाङ् एगाङ् आत्‍तिन् थाःक्‍हाॽरे़ तगि कनानिहाॽ फप्‍मासि पोःङ्‌ॽ फाॽआङ् इस्राइलिहाॽरे़ यहवे दाङ्‌बे़न् सेःन्‍मे़दोसु॥


२ यहवे दाङ्‌बे़ल्‍ले़ खे़ङ्‌हाॽ मे़त्‍तुसि, “यहुदाःल्‍ले़ कुधाःक्‍हाॽरे़ मे़भत्‍तुर॥ आङ्‌गाॽ खे़न् लाजेन् खुन्‍छिॽ हुक्‍सुप्‍तुङ्‌सिङ्‌ङाङ् ने़रो॥”


३ यहुदाबा मनाहाॽरे़ खुन्‍छिॽ फुॽनुसाॽ सिमियोनिहाॽ मे़मे़त्‍तुसि, “आनिगे लक्‍को के़धाबा लाजेॽओ खिनिॽ आनिगे़नु थो पेगे़म्‍मे़ॽ, हे़क्‍क्‍याङ् कनानिहाॽनु आनिॽ थङ् चोगि॥ खे़ब्‍याङ् आनिगे़आङ् खिनिॽ लक्‍को के़धाबा लाजेॽओ खिनिॽनु थो पेगिगे़ॽ॥” कल्‍ले़चोगुल्‍ले़ सिमियोनिहाॽ खे़ङ्‌हाॽनु थो मे़बे॥


४ खे़ब्‍याङ् थङ् चोःक्‍से़ यहुदाःल्‍ले़ कुधाःक्‍हाॽ तगाङ् मे़धासिङ्, हे़क्‍क्‍याङ् यहवे दाङ्‌बे़ल्‍ले़ कनानिहाॽ नु परिज्‍जिहाॽ खे़ङ्‌हाॽ हुक्‍सुप्‍तुसि॥ खे़ङ्‌हाॽरे़ बेजेकओ हे़न्‍छिङ् थिबोङ् मनाहाॽ मे़से़रुसि॥
 ५ खे़ङ्‌हाॽरे़ खे़प्‍मो अदोनि-बेजेके़न् मे़दुमुआङ् खे़ङ्‌हाॽ थङ् मे़जोगे़, हे़क्‍क्‍याङ् खे़ङ्‌हाॽरे़ कनानि नु परिज्‍जिहाॽ मे़नाःन्‍दुसि॥
 ६ अदोनि-बेजेके़न् खे़त्‍छिङ्, कर खे़ङ्‌हाॽरे़ खुने़ॽ मे़नाःत्‍तुआङ् मे़दे़म्‍सु, खम्‍भ्‍याङ् खुने़ॽ कुहुक्‍मा नु कुलाङ्‌माहाॽ मे़घक्‍तु मे़बिरु॥


७ अदोनि-बेजेकरे़ पाःत्‍तु, “कुहुक्‍मा नु कुलाङ्‌मा मे़घक्‍तु मे़बिरुसिबा नुबोङ् हाङ्‌हाॽरे़ आङ्‌गाॽ आजा चामा चप्‍ते़न् सिगाङ् चाजिॽहाॽ सेःक्‍मा याःम्‍बक् मे़जोगुआङ् वये़॥ आङ्‌गाॽ खे़ङ्‌हाॽ मे़त्‍तुङ्‌सिङ्‌ङाङ् वयाङ्‌बा हे़क्‍केए निङ्‌वाॽफुमाङ्‌ङिल्‍ले़ आङ्‌गाॽ मे़त्‍ताङ्‌ङाङ् वाॽ॥” खे़ब्‍याङ् खे़ङ्‌हाॽरे़ खुने़ॽ यरुसले़मओ मे़भे़त्‍तुआङ् खुने़ॽ खे़प्‍मोए स्‍ये़रो॥



यहुदाबा थाःक्‍हाॽरे़ यरुसले़म नु हेब्रोनओ थङ् मे़नाःन्‍दु


८ यहुदाबा मनाहाॽरे़ यरुसले़मओ थङ् मे़जोगुआङ् खे़न् हुक्‍काप् मे़जोगु॥ खे़ङ्‌हाॽरे़ खे़प्‍मोबा मनाहाॽ ताभेःल्‍ले़ मे़से़रुसि, हे़क्‍क्‍याङ् खे़न् ये़क्‌यक्‍को मि मे़याक्‍तु॥
 ९ खे़न् एगाङ् यहुदाबा मनाहाॽ लाङ्‌गे़त् ले़प्‍माङ् मे़धासिङ् हे़क्‍क्‍याङ् कोःक्‍मा फाङ्‌जङ्‌बा लाजेॽओ, नेगेवओ नु ते़म्‍बेॽओ के़युङ्‌बा कनानिहाॽनु थङ् मे़जोगे़॥
 १० खे़ङ्‌हाॽरे़ हेब्रोन के़युङ्‌बा कनानिहाॽ मे़भत्‍तुसि, हे़क्‍क्‍याङ् सेसै, अहिमन नु तल्‍मैन् मे़नाःन्‍दु॥ (हेब्रोनरे़ तगिबा कुमिङ् किर्यत-अर्बा ने़स्‍से़रो॥)



दबिर ये़क्‌यक्‍किन् ओत्‍निएलरे़ नाःन्‍दु


(यहो १५:१३-१९)


११ खे़प्‍मोलाम् खे़ङ्‌हाॽ दबिर के़युङ्‌बाहाॽरे़ खुन्‍छिॽ तक्‍ले़ङ्‌वोओ तगि मे़बेआङ् मे़भत्‍तुसि॥ (दबिररे़ तगिबा कुमिङ् किर्यत-सेपेर ने़स्‍से़)॥
 १२ हे़क्‍क्‍याङ् कालेबरे़ पाःत्‍तु, “हाःत्‍ले़ किर्यत-सेपेरे़न् फत्‍तुआङ् हुक्‍काप् चोगुॽ, खे़न्‍नु आस्‍सा मे़न्‍छिन् अक्‍सान् ते़न्‍धाम् मेःक्‍खिम् मे़त्‍तुङ्‌ॽ॥”
 १३ खे़ब्‍याङ् कालेबरे़ कुन्‍साॽ कनजरे़ कुस्‍सा ओत्‍निएलरे़ खे़न् हुक्‍काप् चोगु॥ हे़क्‍क्‍याङ् कालेबरे़ कुस्‍सा मे़न्‍छिन् अक्‍सान् खे़न्‍नु मेःक्‍खिम् मे़त्‍तु॥


१४ आल्‍ल थिक्‌यान् अक्‍सान् ओत्‍निएलरो त्‍ये़, हे़क्‍केःल्‍ले़ कुम्‍बा कुलक् थिक् लाजेॽ नाःक्‍मारे़ लागि ओत्‍निएलरे़ खे़न् हुसु॥ आल्‍ल कुअदङ्‌ङोलाम् खे़न् थासिङ्‌ङिल्‍ले़ कालेबरे़ खुने़ॽ सेःन्‍दोसु, “खे़ने़ॽ थे़मा चाहा के़जोगे़?”


१५ खे़ल्‍ले़ पाःत्‍तु, “आङ्‌गाॽ लत्‍छा पे़वा पिराङ्‌ङे़ॽ॥ खे़ने़ॽ ने़गेबओ आङ्‌गाॽ लाजेॽ के़बिराङ्‌बे़ल्‍ले़ चोगुल्‍ले़ आल्‍ल च्‍वाःत् वाबुन्‍दाक्‌वाहाॽआङ् पिराङ्‌ङे़ॽ॥” कल्‍ले़चोगुल्‍ले़ कालेबरे़ खुने़ॽ थोःस्‍मा नु योस्‍मा ने़प्‍माङ् च्‍वाःत् वाबुन्‍दाक्‌वाहाॽ पिरुरो॥



यहुदा नु बेन्‍यामिन थाःक्‍हाॽरे़ थङ् मे़नाःन्‍दु


१६ मोसाःल्‍ले़ कुन्‍नुःप्‍पाल्‍ले़ कुमुॽइदाङ्‌सा, केनिहाॽ यहुदाबा मनाहाॽनु खे़बक्‍सिङ्‌हाॽरे़न् ये़क्‌यक्‍कोलाम् आराद निःत्‍ताङ्‌बा नेगेवओ के़ने़बा यहुदाबा मुरे़ःक् खारे़ःक् थेआङ् के़होःप्‍पादे़न्‍नो मे़बे, हे़क्‍क्‍याङ् खे़प्‍मोबा मनाहाॽनु युङ्‌मा मे़हेःक्‍ते़॥


१७ खे़न् एगाङ् यहुदाबा मनाहाॽ खुन्‍छिॽ फुॽनुसाहाॽ सिमियोनिहाॽनु मे़बेआङ् सपत के़युङ्‌बा कनानिहाॽ मे़भत्‍तुसि हे़क्‍क्‍याङ् खे़न् ये़क्‌यक्‍किन् वरे़ङ्‌ले़ङ् खाप्‍पुथ्‍यःङ् मे़जोगु॥ खे़ल्‍ले़ चोगुल्‍ले़ खे़न् ये़क्‌यक्‍किल्‍ले़ कुमिङ् होर्माa मे़युक्‍खु॥
 १८ यहुदाःल्‍ले़ गाजा, अस्‍कलोन नु एक्रोन ये़क्‌यक्‍हाॽ हे़क्‍क्‍याङ् कब्रिङ् पिसाङ्‌बा नु पाङ्‌जुम्‍हाॽआङ् मे़त्‍छिङ्॥


१९ यहवे दाङ्‌बे़न् यहुदाबा मनाहाॽनु वये़, खे़ब्‍याङ् खे़ङ्‌हाॽरे़ कोःक्‍मा फाङ्‌जङ्‌बा लाजेन् मे़युक्‍तु॥ कर ने़ने़बादे़न्‍नो के़युङ्‌बा मनाहाॽ खे़ङ्‌हाॽरे़ नाःप्‍मादेमा मे़न्‍छुक्‍तुसिन्, थेआङ्‌भे़ल्‍ले़ खे़ङ्‌हाॽरे़ फे़न्‍जेॽ अन्‍लाधाहाॽ मे़गत्‍तु॥
 २० खे़ब्‍याङ् मोसाःल्‍ले़ इङ्‌जाङ् पिरुसिबा कुइसिःक् यहुदाबा मनाहाॽरे़ कालेबे़न् हेब्रोने़न् मे़बिरु, हे़क्‍क्‍याङ् खुने़ॽ अनाकरे़ सुम्‍सि कुस्‍साहाॽ खे़न् लाजेॽलाम् नाःत्‍तुदेसुसि॥


२१ कर बेन्‍यामिनिहाॽरे़ यरुसले़ःम्‍बा यबुसिहाॽ मे़न्‍नाःत्‍तुन् मे़न्‍देसुसिन्॥ कल्‍ले़चोगुल्‍ले़ आइन्‍बा ये़न् थारिक् यरुसले़ःम्‍मो यबुसिहाॽ बेन्‍यामिनिहाॽनु मे़युङ्‌लो॥



एफ्राइम नु मनस्‍से थाःक्‍हाॽरे़ बेथेल ये़क्‌यक्‍को थङ् मे़नाःन्‍दु


२२ योसेफरे़ कुधाःक्‍कोबा मनाहाॽरे़ बेथेल ये़क्‌यक्‍किन् मे़भत्‍तु, हे़क्‍क्‍याङ् यहवे दाङ्‌बे़न् खे़ङ्‌हाॽनु वये़॥
 २३ खे़ङ्‌हाॽरे़ बेथेलओ थोःम्‍जिबाहाॽ मे़बाङ्‌घुसि॥ (तगि बेथेलरे़ कुमिङ् लुज ने़स्‍से़),
 २४ कन् थोःम्‍जिबाहाॽरे़ मनाधिक् ये़क्‌यक्‍कोलाम् लाःक्‍कात् लःन्‍दे़र पत्‍छे़बा मे़निसुआङ् खे़न् मे़मे़त्‍तु, “ये़क्‌यक्‍को आक्‍खेलॽरिक् लाःप्‍माबे आनिगे आमे़त्‍तेॽआ, हे़क्‍क्‍याङ् आनिगे खे़ने़ॽ नुरिक् मे़त्‍तासिगे़॥”
 २५ कल्‍ले़चोगुल्‍ले़ खे़ल्‍ले़ ये़क्‌यक्‍को आक्‍खेलॽरिक् लाःप्‍मा पोङ् फाॽआङ् खे़ङ्‌हाॽ ओःन्‍धाक्‍तुसि, खम्‍भ्‍याङ् खे़ङ्‌हाॽरे़ ये़क्‌यक्‍कोबा मनाहाॽ ताभेःल्‍ले़ मे़से़रुसि, कर खे़न् मनान् नु खुने़ॽ के़रे़क् कुहिम्‍सयङ्‌हाॽ थेआङ् मे़म्‍मे़त्‍तुसिन्॥
 २६ खे़न् मनान् हित्‍तिहाॽरे़ खुन्‍छिॽ लाजेॽओ पे, हे़क्‍क्‍याङ् खे़ल्‍ले़ खे़प्‍मो लत्‍छा ये़क्‌यक् चोगुआङ् खे़ल्‍ले़ कुमिङ् लुज युक्‍खु॥ खे़न् ये़क्‌यक्‍किल्‍ले़ कुमिङ् आइन् थारिक् हाबा खे़न् ने़रो॥



इस्राइलिहाॽरे़ मे़न्‍नाःत्‍तुन् मे़न्‍देसुसिन्‍बा मनाहाॽ


२७ कर मनस्‍सेबा मनाहाॽरे़ बेथ-सान, तानाक, दोर, यिबलाम हे़क्‍क्‍याङ् मगिद्‌दो नु कुघिरिबा पाङ्‌जुम्‍हाॽओ के़युङ्‌बाहाॽ मे़न्‍नाःन्‍तुन् मे़न्‍देसुसिन्॥ थेआङ्‌भे़ल्‍ले़ कनानिहाॽरे़ खे़न् ते़न्‍हाॽओ हाबा मे़म्‍मुन्‍ने युङ्‌मा निङ्‌वाॽ मे़जोगु॥
 २८ आल्‍ल याङ्‌सि इस्राइलिहाॽ मुक्‍साम्‍साबा मे़बोःक्‍खे़आङ् खे़ङ्‌हाॽ खुन्‍छिॽ लागि साक्‍के़ल्‍ले़क् याःम्‍बक् चोःक्‍मा मे़बाङ्‌घुसि, कर खे़ङ्‌हाॽरे़ खे़ङ्‌हाॽ के़रे़क् आप्‍फाल्‍ले़आङ् मे़न्‍नाःत्‍तुन् मे़न्‍देसुसिन्॥


२९ गेजेरओ के़युङ्‌बा कनानिहाॽ एफ्राइमरे़ मे़नाःत्‍तुसिन्, खे़ल्‍ले़ चोगुल्‍ले़ कनानिहाॽ गेजेरओ खुन्‍छिॽनु सोरिक् मे़युङे़ मे़गरे़॥


३० जबुलुनरे़ कित्रोन नु नहलोलबा कनानिहाॽ मे़नाःत्‍तुन् मे़देसुसिन्, खे़ल्‍ले़ चोगुल्‍ले़ कनानिहाॽ खुन्‍छिॽनु सोरिक् मे़युङे़, हे़क्‍क्‍याङ् खे़ङ्‌हाॽरे़ खुन्‍छिॽ लागि खे़ङ्‌हाॽ साक्‍के़ल्‍ले़क् याःम्‍बक् चोःक्‍मा मे़बाङ्‌घुसि॥


३१ आसेररे़ अक्‍को, सिदोन, अहलाब, अक्‍जिब, हेलवा, अपेक नु रहोब के़युङ्‌बाहाॽ मे़नाःत्‍तुन् मे़देसुसिन्॥
 ३२ कम्‍भलॽरिक् आसेरिहाॽ कनानि यक्‌युङ्‌बाहाॽनु सोरिक् मे़युङे़, थेआङ्‌भे़ल्‍ले़ खे़ङ्‌हाॽरे़ खे़ङ्‌हाॽ मे़न्‍नाःत्‍तुन् मे़न्‍देसुसिन्॥


३३ नप्‍तालिरे़ बेथ-सेमेस नु बेथ-अनातबा यक्‌युङ्‌बाहाॽ मे़न्‍नाःत्‍तुसिन्, कर खे़प्‍मोबा कनानिहाॽनु मे़युङे़, हे़क्‍क्‍याङ् बेथ-सेमेस यक्‌युङ्‌बाहाॽ खे़ङ्‌हाॽरे़ खुन्‍छिॽ लागि साक्‍के़ल्‍ले़क् याःम्‍बक् के़जोःक्‍पा मे़बोःक्‍खे़॥


३४ एमोरिहाॽरे़ दानरे़ कुमुॽइदाङ्‌साहाॽ कोःक्‍मा फाङ्‌जङ्‌बा लाजेॽओ मे़नाःत्‍तुमे़देसुसि हे़क्‍क्‍याङ् खे़ङ्‌हाॽ ने़ने़बादे़न्‍नो युमा मे़म्‍भाःक्‍तुसिन्॥
 ३५ एमोरिहाॽरे़ हेरेस कोःक्‍मा, अय्‍यालोन नु साल्‍बिमओ मे़म्‍मुन्‍ने युङ्‌मा निङ्‌वाॽ मे़जोगु, कर योसेफरे़ कुधाःक्‍हाॽ खे़ङ्‌हाॽओ मुक्‍साम्‍साबा मे़बोःक्‍खे़आङ् खे़ङ्‌हाॽआङ् खुन्‍छिॽ लागि साक्‍के़ल्‍ले़क् याःम्‍बक् के़जोःक्‍पा मे़जोगुसि॥


३६ एदोमिहाॽरे़ खुन्‍छिॽ इःन्‍दोन् अक्रब्‍बिमबा थाम्‍माङ्‌बालाम् सेला थारिक्‍नुःल्‍ले़आङ् ना याङ्‌घुआङ् ने़स्‍से़रो॥


 


a १:१७ खे़ल्‍ले़ कुबेन् खाप्‍पुथ्‍यःङ् वरे़ङ्‌ले़ङ् चोःक्‍मा पोःङ्‌ॽ






बोकिमओ यहवे दाङ्‌बे़ल्‍ले़ कुमाङ्‌लाइङ्‌बा



२
 १ यहवे दाङ्‌बे़ल्‍ले़ कुमाङ्‌लाइङ्‌बान् गिलगाललाम् बोकिमओ थोःक्‍सिङ् पे, हे़क्‍क्‍याङ् पाःत्‍तु, “आङ्‌गाॽ मिस्र लाजेॽलाम् खिनिॽ लःत्‍निङ् फे़त्‍निङ्, खे़ब्‍याङ् आङ्‌गाॽ खिनिॽ पाधे़बाहाॽ पिनिङ् मे़त्‍तुङ्‌सिङ्‌ङाङ् माङ्‌हे़क् चोगुङ्‌बा कन् लाजेॽओ खिनिॽ के़त्‍निङ् फे़त्‍निङ्॥ आङ्‌गाॽ पाःत्‍तुङ्, ‘आङ्‌गाॽ खिनिॽनु चोगुङ्‌ङाङ् वये़बा माङ्‌हुप्‍पिन् आभे़ल्‍ले़आङ् मे़भेःन्‍नान्॥
 २ खिनिॽआङ् कन् लाजेॽबा मनाहाॽनु माङ्‌हे़क् मे़जोगे़म्‍मिन्‍ने़ॽ॥ खिनिॽ खे़ङ्‌हाॽरे़ खुन्‍छिॽ ले़त्‍ति तोःम्‍मादे़न्‍हाॽ लुःन्‍दे़म् पिरे़म्‍सिम्‍मे़ॽ॥’ कर खिनिॽ आङ्‌गाॽ आबाःन्‍निन् के़ङ्‌घे़प्‍सुम्‍मिन्॥ ओमे़त्‍ते़म्‍मे़ॽ, खिनिॽ थे़मा के़जोगुम्?
 ३ कल्‍ले़चोगुल्‍ले़ आङ्‌गाॽ पाःत्‍तुङ्‌ॽ, ‘आङ्‌गाॽ खे़ङ्‌हाॽ खिनिॽ तगिलाम् मे़नाःत्‍तुङ्‌सिङ्‌ङिन्‌ॽ॥ खिनिॽ लागि खे़ङ्‌हाॽ तिङ् नु खे़ङ्‌हाॽरे़ खुन्‍छिॽ माङ्‌हाॽ खिनिॽ लागि चे़न् मे़बोङ्‌ॽ॥’”


४ आल्‍ल यहवे दाङ्‌बे़ल्‍ले़ कुमाङ्‌लाइङ्‌बे़ल्‍ले़ कन् पाःन्‍हाॽ इस्राइलिहाॽ मे़त्‍तुसिल्‍ले़, खे़ङ्‌हाॽ के़रे़क् वे़ःङ्‌ङाङ् वे़ःङ् मे़हाबे़॥
 ५ कल्‍ले़चोगुल्‍ले़ खे़न् ते़न्‍निल्‍ले़ कुमिङ् बोकिमa मे़युक्‍खु॥ खे़प्‍मो खे़ङ्‌हाॽरे़ यहवे दाङ्‌बे़ल्‍ले़ कुलागि सिदुङ्‌जभाहाॽ मे़दोन्‍दुरो॥



यहोसुःन् मासिङ्


६ यहोसुःल्‍ले़ इस्राइलिहाॽ लाम्‍मे़त्‍तुसिआङ् खे़ङ्‌हाॽ के़रे़क् खे़न् लाजेॽओ खुन्‍छिॽ लक्‍खोमा लक्‍को के़धाबा आप्‍फेक् लाजेॽहाॽ युक्‍मारे़ लागि मे़बे॥
 ७ यहोसुःन् हिङे़र थारिक् नु खुने़ॽ कुएगाङ्‌बा लाम्‍लोबाहाॽ मे़हिङे़र थारिक्, खे़ङ्‌हाॽरे़ यहवे दाङ्‌बे़ल्‍ले़ इस्राइलिहाॽरे़ खुन्‍छिॽ लागि चोगुबा के़रे़क् यम्‍ब्‌यम्‍बा याःम्‍बक्‍हाॽ मे़निसुआङ् वये़, मनाहाॽरे़ यहवे दाङ्‌बाओ माङ्‌से़वा याःम्‍बक् मे़जोगुर मे़वये़॥


८ नुनरे़ कुस्‍सा यहोसु, यहवे दाङ्‌बे़ल्‍ले़ कुसे़वारोबे़न्, किप् थिक्‍काङ् थिबोङ् तङ्‌बेरे़ मासिङ्,
 ९ हे़क्‍क्‍याङ् खे़ङ्‌हाॽरे़ खुने़ॽ गास कोःक्‍मा थाङ्‌गे़त् ले़प्‍माङ् एफ्राइमबा कोःक्‍मा फाङ्‌जङ्‌बा लाजेॽओ के़ने़बा खुने़ॽए कुलक्‍खोमा लक्‍कोबा तिम्‍नथ-हेरेसबा इःन्‍दोओ मे़जिक्‍खुरो॥



यहवे दाङ्‌बे़ल्‍ले़ कुइङ्‌जाङ्‌ङिन् इस्राइलरे़ मे़इःत्‍तुन्


१० खे़न् काक् थाःक्‍कोबा के़रे़क् मनाहाॽ खुन्‍छिॽ पाधे़बाहाॽनु तङ्‌सिङ्‌से़ मे़बे॥ याङ्‌सि वेॽ थाःक्‍हाॽ मे़गे़रे़ मे़धाङे़ खे़ङ्‌हाॽरे़ यहवे दाङ्‌बे़न् कुसिङ् मे़न्‍निःत्‍तुन् हे़क्‍क्‍याङ् खुने़ॽ इस्राइलिहाॽरे़ लागि चोगुआङ् वये़बा याःम्‍बक्‍हाॽआङ् मे़न्‍निसुन्॥


११ आत्‍तिन् पाःन्‍निन् यहवे दाङ्‌बे़ल्‍ले़ कुनिमो ताप्‍फे़ःम्‍बा चोगे़, इस्राइलिहाॽरे़ हाबा खे़न् चोःक्‍मा मे़हेःक्‍तु, हे़क्‍क्‍याङ् बाल माङ्‌हाॽ से़वा मे़प्‍मा मे़हेःक्‍तुसि॥
 १२ मिस्रलाम् खुन्‍छिॽ के़लःप्‍पा के़भे़प्‍पा आप्‍फेक् पाधे़बाहाॽरे़ खुन्‍छिॽ यहवे दाङ्‌बा निङ्‌वाॽफुमाङ्‌ङिन् मे़ले़रुआङ् खे़ङ्‌हाॽ वेॽ माङ्‌हाॽ मे़नाःत्‍तु मे़दिम्‍दुसि इग्र खुन्‍छिॽ कब्रिङ् पिसाङ् के़युङ्‌बा मे़न्‍छाम् सुवाङ्‌हाॽरे़ खुन्‍छिॽ माङ्‌हाॽ मे़दिम्‍दुसि॥ खे़ङ्‌हाॽ खे़न् माङ्‌हाॽरे़ खुन्‍छिॽ तगि साबन् मे़भन्‍छिङ्, हे़क्‍क्‍याङ् यहवे दाङ्‌बे़न् कुसिक् पोगे़र मे़याःन्‍दु॥
 १३ खे़ङ्‌हाॽरे़ यहवे दाङ्‌बे़न् मे़ले़रुआङ् बाल नु अस्‍तोरेत माङ्‌हाॽ से़वा मे़मे़त्‍तुसि॥
 १४ यहवे दाङ्‌बे़न् इस्राइलिहाॽनु कुसाक्‍के़न् पोगे़ खे़ल्‍ले़ चोगुल्‍ले़ खे़ङ्‌हाॽ फाःन्‍दाहाॽ नु आनाप्‍नाप्‍पाहाॽरे़ खुन्‍छिॽ हुक्‍को थासुसिआङ् खे़ङ्‌हाॽरे़ मे़नाप्‍तुसिर याःन्‍दुसि॥ खुने़ॽ खे़ङ्‌हाॽरे़ खुन्‍छिॽ कब्रिङ् पिसाङ्‌बा निङ्‌मिहाॽओ सङ्‌घुदेसुसि, खे़ब्‍याङ् निङ्‌मिहाॽरे़ खुन्‍छिॽ तगि खे़ङ्‌हाॽरे़ थःप्‍मा मे़न्‍छुक्‍तुन्॥
 १५ खे़ङ्‌हाॽ थङ्‌ङो थक्‍से़ मे़लःन्‍दे़ थक्‍मा यहवे दाङ्‌बे़ल्‍ले़ के़आःप्‍पा साम्‍दिङ् पिरुसिबा कुसिक् खे़ङ्‌हाॽरे़ खुन्‍छिॽ सम्‍धाङ् तुक्‍खे लाक्‍खेहाॽ तारु, हे़क्‍क्‍याङ् खे़ङ्‌हाॽ साॽरिक् के़साक्‍पो मे़ध्‍ये़रो॥



यहवे दाङ्‌बे़ल्‍ले़ कुमनाहाॽ ताङ्‌से़ःप्‍तुसि


१६ यहवे दाङ्‌बे़ल्‍ले़ खे़ङ्‌हाॽओ खासे़न्‍लोःम्‍बाहाॽ लःत्‍तुसि, खे़ङ्‌हाॽरे़ कन् आनाप्‍नाप्‍पाहाॽरे़ खुन्‍छिॽ हुक्‍कोलाम् खे़ङ्‌हाॽ मे़से़ःप्‍तुसि॥
 १७ कर खे़ङ्‌हाॽरे़ कन् खासे़न्‍लोःम्‍बाहाॽरे़ खुन्‍छिॽ पाःन्‍हाॽआङ् मे़ङ्‌घे़प्‍सुन्॥ खे़ङ्‌हाॽ याम्‍बोःप्‍मा याःम्‍बक् के़जोःक्‍पा कुइसिःक् वेॽ माङ्‌हाॽ से़वा मे़प्‍मासि नु खे़ङ्‌हाॽरे़ खुन्‍छिॽ तगि साबन् फन्‍छिङ्‌मा मे़हेःक्‍ते़॥ खे़ङ्‌हाॽरे़ खुन्‍छिॽ आबाङे पाधे़बाहाॽरे़ मे़नाःत्‍तु मे़दिम्‍दुबा निङ्‌वाॽफुमाङ्‌ङिल्‍ले़ कुइङ्‌जाङ्‌ङो लाङ्‌घेःक्‍मा लाम्‍मिन् हाराए मे़ले़रु मे़देसु॥


१८ आप्‍फाल्‍ले़साङ् यहवे दाङ्‌बे़ल्‍ले़ खे़ङ्‌हाॽरे़ खुन्‍छिॽ लागि खासे़न्‍लोःम्‍बाहाॽ फोःक्‍खुसिल्‍ले़, यहवे दाङ्‌बे़न् खे़न् खासे़न्‍लोःम्‍बान्‍नु वये़, हे़क्‍क्‍याङ् खे़न् कुहिङ्‌हिङ् खुने़ॽ खे़ङ्‌हाॽ निङ्‌मिहाॽरे़ खुन्‍छिॽ हुक्‍कोलाम् ताङ्‌से़ःप्‍तुसिआङ् पत्‍छे़॥ आभे़ल्‍ले़साङ् खे़ङ्‌हाॽरे़ खुन्‍छिॽ निङ्‌मिहाॽरे़ ताप्‍फेःल्‍लिक् मे़मे़त्‍तुसि हे़क्‍क्‍याङ् तुक्‍खे मे़जाःत्‍तुसिआङ् खे़ङ्‌हाॽ मे़यारे़ल्‍ले़ यहवे दाङ्‌बे़ल्‍ले़ खे़ङ्‌हाॽ लुङ्‌माॽ तुक्‍तुसि॥
 १९ कर खे़न् खासे़न्‍लोःम्‍बान् मासिङ्‌नुमे़ःन्‍ने एयाङ्‌बा साम्‍माङ्‌हाॽ मे़दिम्‍दुसि हे़क्‍क्‍याङ् खे़ङ्‌हाॽरे़ खुन्‍छिॽ तगि साम्‍बोन् मे़भन्‍छिङ्‌ङाङ् से़वा मे़मे़त्‍तुसिर खे़ङ्‌हाॽ खुन्‍छिॽ पाधे़बाहाॽनुःल्‍ले़ आल्‍लसाङ् यरिक् फे़त्‍मे़लाॽरे़॥ खे़ङ्‌हाॽरे़ खुन्‍छिॽ ताप्‍फे़ःम्‍बा ये़प्‍ले़क्‍किन् नु हादिङ् थक्‍मा सुत्‍नाःन् ले़प्‍मा मे़न्‍दे़न्‍दे़न्॥


२० कल्‍ले़चोगुल्‍ले़ यहवे दाङ्‌बे़न् इस्राइलिहाॽनु हाङ्‌गे़न् सिक्‍चा लोरे़आङ् पाःत्‍तु, “आङ्‌गाॽ कन्‍हाॽरे़ खुन्‍छिॽ पाधे़बाहाॽनु चोगुङ्‌बा माङ्‌हुप्‍पिन् कन् सुवाङ्‌बा मनाहाॽरे़ मे़भेःन्‍दुबा नु आङ्‌गाॽ आइङ्‌जाङ्‌ङिन् मे़ङ्‌घे़प्‍सुम्‍बाल्‍ले़ चोगुल्‍ले़,
 २१ आल्‍ल यहोसुःल्‍ले़ कुसिमा ये़म्‍मो ले़रुधसिबा कन् के़रे़क् सुवाङ्‌हाॽलाम् लत्‍छा आत्‍तिन् सुवाङ्‌ङिन्‍नाङ् इस्राइललाम् आङ्‌गाॽ मे़नाःत्‍तान् मे़देआन्॥
 २२ खे़ङ्‌हाॽरे़ खुन्‍छिॽ पाधे़बाहाॽरे़ मे़जोगुबा हे़क्‍केए खे़ङ्‌हाॽ यहवे दाङ्‌बे़ल्‍ले़ कुलाम्‍मो कुदोःप्‍मा लाङ्‌मे़घेःक्‍पि हाग फाॽआङ् ओमे़प्‍मासिरे़ लागि कन् सुवाङ्‌हाॽलाम्‍बाए आङ्‌गाॽ इस्राइलिहाॽ साॽरुङ्‌सिङ्‌ॽ॥”
 २३ कल्‍ले़चोगुल्‍ले़ यहवे दाङ्‌बे़ल्‍ले़ खे़न् मे़न्‍छाम् सुवाङ्‌हाॽ हने़ खे़प्‍मो युङ्‌मा फाःक्‍तुसिआङ् वये़, हे़क्‍क्‍याङ् खुने़ॽ यहोसुःल्‍ले़ कुहुक्‍को मे़धासुसिन्‍नाङ् खे़ङ्‌हाॽ हारा मे़नाःत्‍तुन् मे़देसुसिन्‍लो॥


 


a २:५ खे़न् कुबेन् यम्‍बा इक्‍लाओ हाःप्‍मा पोःङ्‌ॽ






कनान के़युङ्‌बा के़याःक्‍पा मे़न्‍छाम् सुवाङ्‌हाॽ



३
 १ कनान लाजेॽओ थङ् पोःक्‍खे़बान् मे़न्‍दुम् मे़न्‍निए के़वाॽबा इस्राइलिहाॽरे़ खुन्‍छिॽ निङ्‌वाॽ साॽमारे़ लागि यहवे दाङ्‌बे़ल्‍ले़ कुभा मे़न्‍छाम् सुवाङ्‌हाॽ युङ्‌मा फाःक्‍तुसिआङ् वये़॥
 २ इस्राइलओ याङ्‌सि के़गे़प्‍पा के़धाङ्‌बा थाःक्, इग्र तगि थङ् चोःक्‍मा मे़ल्‍ले़ए के़वाॽबाहाॽ, आक्‍खेलॽरिक् थङ् चोःक्‍मा हुॽमासि के़लॽबा यहवे दाङ्‌बे़ल्‍ले़ कुनिङ्‌वाॽ वये़॥
 ३ खे़न् मे़न्‍छाम् सुवाङ्‌हाॽग हाबा कन्‍हाॽएरो– पलिस्‍तिबा ङासि युक्‍साबाहाॽ, के़रे़क् कनानिहाॽ, सिदोनि नु ले़बनानबा कोःक्‍माहाॽओ बाल-हेर्मोन कोःक्‍मालाम् ले़बो-हमात थारिक् के़युङ्‌बा हिब्‍बिहाॽ॥
 ४ खुने़ॽ चोःक्‍मा कोःत्‍तुबान् मोसालाम् खे़ङ्‌हाॽरे़ खुन्‍छिॽ पाधे़बाहाॽ यहवे दाङ्‌बे़ल्‍ले़ पिरुसिबा इङ्‌जाङ्‌हाॽ इस्राइलिहाॽरे़ मे़इःत्‍तु मे़नाःत्‍तुबि मे़ःम्‍बि फाॽआङ् साॽमारे़ लागि वये़॥


५ कम्‍भलॽरिक् इस्राइलिहाॽ कनानि, हित्‍ति, एमोरि, परिज्‍जि, हिब्‍बि नु यबुसिहाॽनु सोरिक् युङ्‌मा पोःक्‍खे़,
 ६ खे़ङ्‌हाॽरे़ कनानिहाॽरे़ खुन्‍छिॽ मे़न्‍छुमा साहाॽ मेःक्‍खिम् मे़मे़त्‍तुसि, हे़क्‍क्‍याङ् खुन्‍छिॽ मे़न्‍छुमा साहाॽआङ् खे़ङ्‌हाॽरे़ खुन्‍छिॽ ये़म्‍बित्‍छासाहाॽ नु मेःक्‍खिम् मे़मे़त्‍तुसि, हे़क्‍क्‍याङ् खुन्‍छिॽ माङ्‌हाॽआङ् से़वा मे़प्‍मा मे़हेःक्‍तुसिरो॥



ओत्‍निएले़न् इस्राइलओ खासे़न्‍लोःम्‍बा पोःङ्‌ॽ


७ आत्‍तिन् पाःन्‍निन् यहवे दाङ्‌बे़ल्‍ले़ कुनिमो ताप्‍फे़ःम्‍बा चोगे़ इस्राइलिहाॽरे़ हाबा खे़न् मे़जोगु॥ खे़ङ्‌हाॽरे़ यहवे दाङ्‌बा खुन्‍छिॽ निङ्‌वाॽफुमाङ्‌ङिन् निङ्‌वाॽ मे़भेःत्‍छु हे़क्‍क्‍याङ् बाल माङ्‌हाॽ नु असेरा साम्‍माङ्‌हाॽ से़वा मे़मे़त्‍तुसि॥
 ८ इस्राइलिहाॽनु वहवे दाङ्‌बे़न् कुसिक् पोगे़, हे़क्‍क्‍याङ् खुने़ॽ खे़ङ्‌हाॽ अराम-नाहारैमबा हाङ् कुसन-रिसातैमरे़ कुहुक्‍को सङ्‌घुसि, इस्राइलिहाॽ ये़त्‍छि तङ्‌बे थारिक् कुसन-रिसातैमरे़ कुयुक्‍को मे़वये़॥


९ कर आल्‍ल इस्राइलिहाॽरे़ कुभाॽरे़ लागि यहवे दाङ्‌बे़न् पेलि मे़भाक्‍तु, हे़क्‍केःल्‍ले़ खुने़ॽ खे़ङ्‌हाॽ से़ःप्‍मासिरे़ लागि कालेबरे़ कुन्‍साॽ कनजरे़ कुस्‍सा ओत्‍निएले़न् फोःक्‍खु, हे़क्‍क्‍याङ् खे़ल्‍ले़ खे़ङ्‌हाॽ चोःक्‌युम्‍भो पिरुसि॥
 १० यहवे दाङ्‌बे़ल्‍ले़ कुयाम्‍साम्‍मिन् खे़ल्‍ले़ओ ये़, हे़क्‍क्‍याङ् खे़न् इस्राइलओ लाम्‍लोबा पोःक्‍खे़॥ खे़न् थङ् चोःक्‍मारे़ लागि लःन्‍दे़, खे़ब्‍याङ् यहवे दाङ्‌बे़ल्‍ले़ आरामबा हाङ् कुसन-रिसातैमे़न् खे़ल्‍ले़ कुहुक्‍को थासु॥ ओत्‍निएलरे़ खे़न् नाःन्‍दु॥
 ११ कम्‍भलॽरिक् कनजरे़ कुस्‍सा ओत्‍निएले़न् मे़न्‍छिए थारिक् लाजेॽओ लिबोङ् तङ्‌बे थारिक् सनारुङ् पोःक्‍खे़रो॥



एहुदे़न् इस्राइलबा खासे़न्‍लोःम्‍बा पोःङ्‌ॽ


१२ याम्‍मो इस्राइलिहाॽरे़ यहवे दाङ्‌बे़ल्‍ले़ कुनिमो आत्‍तिन् पाःन्‍निन् ताप्‍फे़ःम्‍बा चोगे़ हाबा खे़न् मे़जोगु॥ कल्‍ले़चोगुल्‍ले़ यहवे दाङ्‌बे़ल्‍ले़ मोआबबा हाङ् एग्‍लोने़न् इस्राइलओ के़धुम्‍बा चोगु॥
 १३ एग्‍लोनरे़ अम्‍मोनिहाॽ नु अमालेकिहाॽ थङ्‌ले़ लागि फुक्‍खुसि, हे़क्‍क्‍याङ् इस्राइलिहाॽ थङ्‌ङो फप्‍मासिरे़ लागि तगि मे़धासिङ्, खम्‍भ्‍याङ् खे़बक्‍सिङ्‌हाॽ के़युङ्‌बा ये़क्‌यक्‍किन् हुक्‍को मे़धासु॥
 १४ इस्राइलिहाॽ थिबोङ्‌ङाङ् ये़त्‍छि तङ्‌बे थारिक् मोआबबा हाङ् एग्‍लोनरे़ कुयुक्‍को मे़वये़॥


१५ याम्‍मो खे़ङ्‌हाॽरे़ कुभाॽरे़ लागि यहवे दाङ्‌बे़न् पेलि मे़भाक्‍तु, हे़क्‍क्‍याङ् खुने़ॽ लत्‍छा मना, इग्र बेन्‍यामिनि गेराःल्‍ले़ कुस्‍सा, फे़ङ्‌हुक्‍या एहुदे़न् खे़ङ्‌हाॽ चोःक्‌युम्‍भो पिमासिरे़ लागि फोःक्‍खु॥ इस्राइलिहाॽरे़ मोआबबा हाङ् एग्‍लोनओ खुन्‍छिॽ सुर्तुक् हुङ्‌से़ मे़बाङ्‌घुमे़देसु॥
 १६ एहुदरे़ आप्‍फेक् कुलागि हुक्‍सिक्‍थिक् यारिक् केःम्‍बा ने़प्‍माङ् ले़प्‍माङ् कुया के़बप्‍पा ताभेधिक् कुजुक्‌वा कुगे़ङ्‌ङोनु कुलाङ् से़बङ्‌बो कुदेःत्‍तिल्‍ले़ ते़प्‍तुआङ् हेॽसिङ्॥
 १७ खे़न् एगाङ् खुने़ॽ मोआबबा हाङ् एग्‍लोनओ एःङ् तेॽरुआङ् पे॥ एग्‍लोने़न् साॽरिक् के़मे़ॽबा मना वये़॥


१८ एहुदरे़ एःङ्‌याङ्‌ङिन् तोःन्‍दु सुरुआङ् खे़ल्‍ले़ एःङ् के़बङ्‌बा के़भे़प्‍पा मनान् पाङ्‌घुदेसु॥
 १९ खुने़ॽ आप्‍फेक् चैँ गिलगालओ के़युङ्‌बा, नावाइत्‍लाहाॽ के़युङ्‌बादे़न्‍ओलाम् नुःक्‍खे़भे़रे़, हे़क्‍क्‍याङ् खे़ल्‍ले़ मे़त्‍तु, “पयम् हाङ्‌ङे, आङ्‌गाॽ आदाङ्‌बा स्‍वाःत्‍ताङ् थे़माइ मे़प्‍मा कत्‍ने़॥”


खे़ब्‍याङ् एग्‍लोनरे़ मे़म्‍बाःप्‍मा इङ्‌जाङ् पिरुआङ् खुने़ॽ कुसे़वारोबाहाॽ लाःक्‍कात् पाङ्‌घुसि॥


२० आल्‍ल खुने़ॽ कुहिम्‍मोबा कौसिओ सुसु के़लॽबा याक्‍फाङ्‌ङो युङे़गरे़ल्‍ले़ एहुदे़न् कुबेसाङ् फे़रे़आङ् मे़त्‍तु, “यहवे दाङ्‌बालाम् आदाङ्‌बा आङ्‌गाॽ थे़माइ मे़प्‍मा पान् वाॽ॥”
 २१ खे़ब्‍याङ् एग्‍लोने़न् खुने़ॽ कुयुक्‍नाओलाम् पोगे़, हे़क्‍क्‍याङ् एहुदरे़ खुने़ॽ कुभे़ङ्‌वा हुक्‍किल्‍ले़ कुजुक्‌वा कुलाङ्‌से़बङ्‌बा ले़प्‍माङ् के़बप्‍पा ताभेन् लःत्‍तुआङ् खुने़ॽ कुसाप्‍पोःक्‍को फनॽ थुबु॥
 २२ ताभेन् कुलाःन्‍नु सोरिक् लासे़, हे़क्‍क्‍याङ् खे़ल्‍ले़ कुएःक्‍को पर्दॽ लःन्‍दे़॥ कुसोःत्‍तिल्‍ले़ ताभेन् चिबन् पन्‍छु॥ खुने़ॽ ताभेन् मे़लःत्‍तुन्, कर हाबा हे़क्‍केलॽरिक्‍के ले़रुध॥
 २३ खे़ब्‍याङ् एहुदरे़ याक्‍फाङ्‌ङोबा लाम्‍धेःत्‍हाॽ सुबुआङ् ए़त्‍तुध हे़क्‍क्‍याङ् लक्‍खुम्‍मो थासिङ् ये़॥


२४ आल्‍ल खुने़ॽ लाःक्‍कात् लःन्‍दे़ चुरे़आङ् एग्‍लोनरे़ कुसे़वारोबाहाॽ सिगाङ् मे़लासे़, खे़ब्‍याङ् लाम्‍धेःत्‍हाॽओ तिमिक् पत्‍छे़बा मे़निसुआङ् खे़ङ्‌हाॽरे़ मे़बाःत्‍तु, “हाङ्‌ङिन् खुने़ॽ कुहिम्‍मोबा सुसु के़लॽबा थाःङ्‌स्‍मा याक्‍फाङ्‌ङो पाहारा युङ्‌सिङ्‌ङाङ् युङ्‌बिला॥”
 २५ यरिक् ये़म् थारिक् खे़ङ्‌हाॽरे़ मे़हाङ्‌घुआङ् मे़युङे़ल्‍ले़ खुन्‍छिॽ निङ्‌सिसि लॽरे़, हे़क्‍केसाङ् एग्‍लोनरे़ थाःङ्‌स्‍मा याक्‍फाङ्‌ङोबा लाम्‍धेःत्‍हाॽ मे़न्‍हन्‍दुन्॥ खे़ब्‍याङ् खे़ङ्‌हाॽरे़ तिमिक्‍हाॽ मे़देॽरुआङ् लाम्‍धेःत्‍हाॽ मे़हन्‍दु, हे़क्‍क्‍याङ् खुन्‍छिॽ दाङ्‌बान् खाम्‍बाङ्‌ङो स्‍ये़आङ् ने़स्‍से़बा मे़दुमु॥


२६ खे़ङ्‌हाॽरे़ मे़हाङ्‌घुआङ् मे़युङे़ल्‍ले़ एहुदे़न् फिःन्‍छिङ्‌ङाङ् खे़त्‍छिङ्॥ खुने़ॽ नावाइत्‍लाहाॽ के़युङ्‌बादे़न् लाम्‍बा लिःन्‍छिङ् पेआङ् सिरा मे़प्‍मनाबा ते़न्‍नो के़रे़॥
 २७ हे़क्‍क्‍याङ् एफ्राइमबा कोःक्‍मा फाङ्‌जङ्‌बा लाजेॽओ के़रे़आङ् खुने़ॽ सादाङ्‌ङिन् मुःत्‍तु, खम्‍भ्‍याङ् इस्राइलिहाॽ कोःक्‍माओलाम् खुने़ॽनु मे़ये़आङ् खुने़ॽ खे़ङ्‌हाॽ तगि तेॽरुसि॥


२८ एहुदरे़ खे़ङ्‌हाॽ मे़त्‍तुसि, “आङ्‌गाॽ आएगाङ् फे़रे़म्‍मे़ॽ, थेआङ्‌भे़ल्‍ले़ यहवे दाङ्‌बे़ल्‍ले़ खिनिॽ निङ्‌मि मोआबिहाॽ खिनिॽ हुक्‍के़सुप्‍तिआङ् वाॽ॥” कल्‍ले़चोगुल्‍ले़ खे़ङ्‌हाॽ खुने़ॽ कुएगाङ् कुएगाङ् मे़धासिङ्‌ङाङ् मे़ये़ खे़ब्‍याङ् खे़ङ्‌हाॽरे़ मोआब कत्‍नाहाङ् यर्दन वहःङ् कुयाओबा लुङ्‌हाॽ हुक्‍काप् मे़जोगु, हे़क्‍क्‍याङ् खे़प्‍मोलाम् आत्‍तिन्‍हाॽआङ् नाधाःम्‍बि पेःक्‍मा मे़म्‍भाःक्‍तुसिन्॥


२९ खे़ङ्‌हाॽरे़ खे़ल्‍ले़ याःन्‍दिक् खप्‍मे़न् हे़न्‍छिङ् थिबोङ् मोआबिहाॽ मे़से़रुसि॥ खे़ङ्‌हाॽ के़रे़क् के़धुम्‍बा नु मुक्‍के़गुबा ये़म्‍बित्‍छा मे़वये़॥ लत्‍छाआङ् खे़त्‍छिङ्‌मा मे़ङ्‌घोसे़न्॥
 ३० कम्‍भलॽरिक् खे़ल्‍ले़ याःन्‍दिक् इस्राइलिहाॽरे़ मोआबे़न् खुन्‍छिॽ युक्‍को मे़दारु, हे़क्‍क्‍याङ् लाजेॽओ ये़प्‍पोङ् तङ्‌बे थारिक् सनारुङ् पोःक्‍खे़आङ् ने़स्‍से़रो॥



समगरे़न् इस्राइलओ खासे़न्‍लोःम्‍बा पोःङ्‌ॽ


३१ एहुदरे़ कुएगाङ् अनातरे़ कुस्‍सा समगरे़न् लाम्‍लोबा पोःक्‍खे़॥ खुने़ॽ किप् तुक्‍सि पलिस्‍तिहाॽ पित् नाःप्‍मा तक्‍काःत्‍तिल्‍ले़ से़रुसि॥ खे़ल्‍ले़आङ् इस्राइलिहाॽ ताङ्‌से़ःप्‍तुसिरो॥


 






दबोरा नु बाराक



४
 १ एहुदे़न् मासिङ्‌ङाङ् एगाङ् इस्राइलिहाॽरे़ यहवे दाङ्‌बे़ल्‍ले़ कुनिमो थे़माःन् ताप्‍फे़ःम्‍बा चोगे़ याम्‍मो हाबा खे़न्‍ने मे़जोगु॥
 २ कल्‍ले़चोगुल्‍ले़ यहवे दाङ्‌बे़ल्‍ले़ खे़ङ्‌हाॽ हासोरओ युक् के़जोःक्‍पा कनानि हाङ् याबिनरे़ कुहुक्‍को सङ्‌घुसि॥ खे़ल्‍ले़ कुधक्‍मोबा सिसराःन् वये़, खुने़ॽ हरोसेत हग्‍गोयिमओ युङे़॥
 ३ सिसराःल्‍ले़ किप् फाङ्‌सि फे़न्‍जेॽ अन्‍लाधाहाॽ कत्‍तुसि, हे़क्‍क्‍याङ् खुने़ॽ इस्राइलिहाॽ निबोङ् तङ्‌बे थारिक् साॽरिक् तुक्‍के चाःत्‍तुसि॥ खे़ल्‍ले़ चोगुल्‍ले़ इस्राइलिहाॽरे़ आभाॽरे़ॽ फाॽआङ् यहवे दाङ्‌बे़न् पेलि मे़भाक्‍तु॥


४ खे़न् ये़म्‍मो लप्‍पिदोतरे़ कुमेत् दबोराःन् इस्राइलिहाॽरे़ खुन्‍छिॽ लाम्‍लोमा वये़॥ खुने़ॽ माङ्‌निङ्‌वाॽपान् के़बाःप्‍मा वये़॥
 ५ खुने़ॽ एफ्राइमबा कोःक्‍मा फाङ्‌जङ्‌बा लाजेॽ रामा नु बेथेल लुम्‍मो के़ने़बा दबोराःल्‍ले़ कुघे़बक्‍सिङ्‌ङिल्‍ले़ कुसिगाङ् युङे़र वये़, हे़क्‍क्‍याङ् इस्राइलिहाॽ खुने़ॽओ खासे़न्‍ले़ लागि मे़द्‌ये़र मे़वये़॥
 ६ खुने़ॽ नप्‍तालिबा केदेसलाम् अबिनोअमरे़ कुस्‍सा बाराके़न् उःप्‍मा पाङ्‌घुसिआङ् खुने़ॽ खे़न् मे़त्‍तु, “यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ कुइङ्‌जाङ् अक्‍तङ्‌बा वाॽ– ‘खे़ने़ॽ पेगे़ॽआङ् नप्‍तालि नु जबुलुनबा थिबोङ् हे़न्‍छिङ् मनाहाॽ फुक्‍खे़से़ॽ हे़क्‍क्‍याङ् खे़ङ्‌हाॽ खे़ने़ॽनु सोरिक् तबोर कोःक्‍माओ तेॽरे़से़ॽ॥
 ७ आङ्‌गाॽ याबिनरे़ कुधक्‍मोबा सिसराःन् किसोन वहःङ्‌ङो खुने़ॽ कुअन्‍लाधाहाॽ नु खुने़ॽ के़रे़क् कुधक्‍सुबाहाॽआङ् लःत्‍तुङ् फे़त्‍तुङ्‌सिङ् हे़क्‍क्‍याङ् खे़ङ्‌हाॽ खे़ने़ॽ के़हुक्‍को पिने़रो॥’”


८ बाराके़ल्‍ले़ मे़त्‍तु, “खे़ने़ॽ आङ्‌गाॽनु सोरिक् के़बेःक्‍ने़भग्र आङ्‌गाॽ पेःक्‍का, कर खे़ने़ॽ के़म्‍बेःक्‍ने़न्‍ने़भग्र आङ्‌गाॽआङ् मे़बेःक्‍कान्॥”


९ दबोराःल्‍ले़ मे़त्‍तु, “से़क्‍खासाङ् आङ्‌गाॽ खे़ने़ॽनु पेःक्‍का, कर खे़ने़ॽ के़बेःक्‍साङ् मिङ्‌सो इङ्‌धाङ् के़ङ्‌घोसुन्‌ॽ, थेआङ्‌भे़ल्‍ले़ यहवे दाङ्‌बे़ल्‍ले़ सिसराःन् मे़न्‍छुमा थिक्‍ले़ कुहुक्‍को थासुॽ॥” खे़ब्‍याङ् दबोराःन् पोगे़आङ् बाराके़न्‍नु केदेस थासिङ्॥
 १० बाराके़ल्‍ले़ जबुलुन नु नप्‍तालिन् केदेसओ उःत्‍तुसि, हे़क्‍क्‍याङ् थिबोङ् हे़न्‍छिङ् मनाहाॽरे़ खुने़ॽ मे़दिम्‍दु, हे़क्‍क्‍याङ् दबोराःन्‍नाङ् खुने़ॽनु पे॥


११ आल्‍ल केनि हेबेररे़, इग्र मोसाःल्‍ले़ कुङ्‌गुङ्‌बा होबाबरे़ कुमुॽइदाङ्‌साःल्‍ले़ वेॽ केनिहाॽ तिम्‍मा नाॽरुसिआङ् केदेस कुबेसाङ्‌बा सानन्‍निमओ के़युङ्‌बा यहिबा सिङ्‌बुङ् निःत्‍ताङ् खुने़ॽ कुसाःङ्‌गाहिम्‍मिन् खिङ्‌घुआङ् ने़स्‍से़॥


१२ अबिनोअमरे़ कुस्‍सा बाराके़न् तबोर कोःक्‍माओ पेआङ् याक् के़लॽबा सिसराःन् मे़मे़त्‍तु॥
 १३ खे़ब्‍याङ् खुने़ॽ किप् फाङ्‌सि फे़न्‍जेॽ कुअन्‍लाधाहाॽ नु कुधक्‍सुबाहाॽ हरोसेत हग्‍गोयिमलाम् किसोन वहःङ्‌ङो फुक्‍खुसि॥


१४ खे़ब्‍याङ् दबोराःल्‍ले़ बाराके़न् मे़त्‍तु, “पोगे़ॽ, आइन्‍बा ये़न् यहवे दाङ्‌बे़ल्‍ले़ सिसराःन् खे़ने़ॽ के़हुक्‍को के़बिरे़आङ् वाॽ॥ यहवे दाङ्‌बे़न् खे़ने़ॽ के़दगि पेआङ् वाॽ॥” कल्‍ले़चोगुल्‍ले़ बाराके़न् तबोर कोःक्‍माओलाम् यो थासिङ् ये़, खम्‍भ्‍याङ् थिबोङ् हे़न्‍छिङ् मनाहाॽ खे़ल्‍ले़ कुएगाङ् कुएगाङ् मे़ये़॥
 १५ बाराके़ल्‍ले़ थङ्‌ङो फप्‍मासिनुःल्‍ले़ तगिए यहवे दाङ्‌बे़ल्‍ले़ सिसराःन्, खुने़ॽ के़रे़क् कुअन्‍लाधाहाॽ नु सोरिक् थक्‍सुबाहाॽआङ् मे़नाक्‍ते़र याःन्‍दुसि हे़क्‍क्‍याङ् ताभेःल्‍ले़ च्‍ये़प्‍तुसि॥ सिसराःन् कुअन्‍लाओलाम् थासिङ्‌ङाङ् लाङ्‌घेगे़आङ्‌ङे खे़त्‍छिङ्॥
 १६ बाराके़ल्‍ले़ अन्‍लाधाहाॽ नु थक्‍सुबाहाॽ हरोसेत हग्‍गोनियम थे़म्‍बा नाःत्‍तुसि, हे़क्‍क्‍याङ् के़रे़क् थक्‍सुबाहाॽ ताभेःल्‍ले़ मे़क्‍खुसि॥ लत्‍छाआङ् मे़न्‍हिङे़न्॥


१७ कत्‍ना सिसराःन्‍ग लाङ्‌घेगे़र खे़त्‍छिङ्‌ङाङ् केनि हेबेररे़ कुमेत् याएलरे़ कुसाःङ्‌गाहिम्‍मो लासे़, थेआङ्‌भे़ल्‍ले़ हासोरबा हाङ् याबिन नु केनि हेबेररे़ खुन्‍छिॽ हिम्‍सयङ् लुम्‍मो मे़दङे़आङ् मे़वये़॥
 १८ याएले़न् सिसराःल्‍ले़ कुदुम्‍से़ लःन्‍दे़, हे़क्‍क्‍याङ् खुने़ॽ मे़त्‍तु, “आदाङ्‌बे, आङ्‌गाॽ ले़प्‍माङ् थाङे़ॽ, सिगाङ् थाङे़ॽ॥ मे़गिसे़न्‍ने़ॽ॥” कल्‍ले़चोगुल्‍ले़ सिसराःन् साःङ्‌गाहिम्‍मो लासे़, हे़क्‍क्‍याङ् खुने़ॽ खे़न् खाम्‍देःत् थिक्‍ले़ खाप्‍तु॥


१९ सिसराःल्‍ले़ खुने़ॽ मे़त्‍तु, “आङ्‌गाॽ चबे़ःत्‍छिक् च्‍वाःत् थुङ्‌मा पिराङ्‌ङे़ॽ॥ आङ्‌गाॽ साॽरिक् आवामिःक्ते़आङ वाॽ॥” खे़ब्‍याङ् खुने़ॽ पित्‍नुःल्‍ले़ के़दिम्‍बा सिहोॽबा सुक्‌वान् फाःक्‍खुआङ् खे़न् थुङ्‌मा पिरु, खम्‍भ्‍याङ् खुने़ॽ याम्‍मो खाम्‍देःत्‍तिल्‍ले़ खाप्‍तु॥


२० सिसराःल्‍ले़ मे़त्‍तु, “साःङ्‌गाहिम् लाम्‍धेःत्‍तोए खे़ने़ॽ ये़बेगरे़ॽ, हे़क्‍क्‍याङ् कुभा मे़दाआङ् खे़ने़ॽ अक्‍खेलॽरिक् से़ःन्‍के़म्‍दोॽ, ‘कप्‍मो कुभा मना वाॽबि’ हे़क्‍केःल्‍ले़ खे़ने़ॽ मे़त्‍ते़से़ॽ ‘होप्‍लो॥’”


२१ कर हेबेररे़ कुमेत् याएलरे़ साःङ्‌गाहिम्‍मोबा लक्‍चु थिक् नु मरःङ्‌ग्‍या थिक् याङ्‌सिङ् हे़क्‍क्‍याङ् सिसराःन् पना नासे़आङ् मुरुक् खारुक् इप्‍से़बा ये़म्‍मो स्‍वाःत्‍ताङ् खुने़ॽ कुबेसाङ् पे॥ याएलरे़ सिसराःल्‍ले़ कुन्‍सिःन्‍बे़न् फ्‍याक् लस्‍सुआङ् खाम्‍बाङ्‌ङिन् सुसुर थारिक् लक्‍चुःन् थे़प्‍तु, हे़क्‍क्‍याङ् खे़न् स्‍ये़॥


२२ बाराके़ल्‍ले़ सिसराःन् नाःत्‍तुर त्‍ये़ःल्‍ले़ याएले़न् खुने़ॽ कुदुम्‍से़ त्‍ये़आङ् खे़न् मे़त्‍तु, “फे़रे़ॽ, खे़ने़ॽ के़गोःत्‍तुबा मनान् आङ्‌गाॽ ओःन्‍धाक्‍ने़॥” बाराके़न् खुने़ॽनु सिगाङ् लासे़, हे़क्‍क्‍याङ् सिसराःन् कुन्‍सिःन्‍बो लक्‍चुःल्‍ले़ लेःत्‍तुआङ् चोःन्‍दे़आङ् स्‍ये़आङ् ने़स्‍से़बा निसु॥


२३ खे़ल्‍ले़ याःन्‍दिक् निङ्‌वाॽफुमाङ्‌ङिल्‍ले़ इस्राइलिहाॽरे़ कनानबा हाङ् याबिने़न् मे़नाःन्‍दुर याःन्‍दुसि॥
 २४ खे़न् थ्‍यःङ् मे़न्‍देए थारिक् कनानिहाॽरे़ खुन्‍छिॽ हाङ् याबिनरे़ कुदक्‍ले़ङ्‌वाओ इस्राइलिहाॽ मुक्‍साम्‍बा मे़बोःक्‍खे़र मे़बेरो॥


 






दबोरा नु बाराके़ल्‍ले़ खुन्‍छिॽ से़वासाम्‍लो



५
 १ खे़ल्‍ले़ याःन्‍दिक् दबोरा नु अबिनोअमरे़ कुस्‍सा बाराके़ल्‍ले़ कन् से़वासाम्‍लोन् साम्‍मे़त्‍ते़सुरो–


 

२ “आल्‍ल इस्राइलबा लाम्‍लोबा मनाहाॽरे़


लाम्‍लोमा याःम्‍बक् मे़जोगुबाल्‍ले़ चोगुल्‍ले़,


मनाहाॽ खुन्‍छिॽ निङ्‌वाॽ त्‍ये़आङ् मे़दोन्‍छिङ्‌बाल्‍ले़ चोगुल्‍ले़


यहवे दाङ्‌बे़ल्‍ले़ कुनारा फोसे़म्‍मे़ॽओ॥


 

३ “हाङ्‌से, खे़प्‍से़म्‍मे़ॽओ! युक्‍साबासे, निङ्‌वाॽ पिरे़म्‍मे़ॽओ!


आङ्‌गाॽ साम्‍लोआरो, यहवे दाङ्‌बे़ल्‍ले़ कुनारा फोसुङ्‌लो,


यहवे दाङ्‌बा, इस्राइलबा निङ्‌वाॽफुमाङ्‌ङिल्‍ले़ कुलागि


से़वासाम्‍लो थिक् साम्‍मे़त्‍तुङ्‌लो॥


 

४ “यहवे दाङ्‌बाए, खे़ने़ॽ सेइरलाम् तगि के़धासिङ्‌ङे़ल्‍ले़,


खे़ने़ॽ एदोमरे़ कुलाजेॽलाम्, तगि के़बोरे़ल्‍ले़


इक्‍सादिङ् खाम्‍बेःक्‍मे़न् यक्‍खे़रो,


ताङ्‌साङ्‌बे़ल्‍ले़ थासुरो, खाॽमिःत्‍तिल्‍ले़ वहित् थासुरो॥


५ यहवे दाङ्‌बे़ल्‍ले़ कुदगि, ओरो,


सिनैबा यहवे दाङ्‌बे़ल्‍ले़ कुदगि,


यहवे दाङ्‌बे़ल्‍ले़ कुदगि, इस्राइलबा निङ्‌वाॽफुमाङ्‌ङिल्‍ले़ कुदगि,


कोःक्‍मा फाङ्‌जङ्‌हाॽ किमे़ल्‍ले़ थे़गक्‍कक्‍ना यक्‍खे़रो॥


 

६ “अनातरे़ कुस्‍सा समगररे़ कुये़म्‍मो, याएलरे़ कुये़म्‍मो


लाम्‍दिःक्‍पाहाॽ माराम्‍हाॽओ लाङ्‌मे़ङ्‌घेगे़न्‍लो,


मनाहाॽ इलाम्‍हाॽओ लाङ्‌मे़घेगे़रो॥


७ आङ्‌गाॽ दबोराःन् मे़म्‍बोःक्‍के थारिक्,


इस्राइल पाङ्‌भेॽबा हिङ्‌मन् नुबे़रो,


इस्राइलरे़ मानुदिङ् कुम्‍मा हे़क्‍के पोगाङ्‌लो॥


८ आल्‍ल खे़ङ्‌हाॽरे़ कुसङ् माङ्‌हाॽ मे़सेगुसिल्‍ले़,


ये़क्‌यक्‍हाॽओबा यम्‍बा लाम्‍धेःत्‍हाॽओ ते़न्‍धङ् पोःक्‍खे़रो,


हे़क्‍क्‍याङ् इस्राइलबा लिबोङ् हे़न्‍छिङ् थक्‍लिहाङ्‌हाॽरे़


खो इग्र लाःक्‍काङ् मे़गत्‍तुबा निमे़दे़त्‍ते़न्‍लो॥


९ मना लुम्‍हाॽओबा निङ्‌वाॽलाम्‍बाबा कम्‍ब्राङ्‌बाहाॽनु


आङ्‌गाॽ आसिक्‍लुङ्‌मान् इस्राइलबा लाम्‍लोबाहाॽनु वाॽरो,


यहवे दाङ्‌बे़ल्‍ले़ कुनारा फोसे़म्‍मे़ॽओ!


 

१० “खिनिॽ, फदाङ्‌बा अदङ्‌हाॽ के़युक्‍पाहाॽरे़,


सिङ् युक्‍नादे़न्‍नोबा तारिहाॽ के़युक्‍तुम्‍माङ् के़युङिरो,


हे़क्‍क्‍याङ् खिनिॽ, लाङ्‌गे़घेःक्‍पाआङ् लाम्‍गे़धासिङ्‌बाहाॽरे़,


११ कन् पाःन्‍निन् खिनिॽ नुरिक् निङ्‌वाॽ इःत्‍ते़म्‍मे़ॽओ,


साम्‍गे़लोबाहाॽरे़ खुन्‍छिॽ इक्‍लान् खे़म्‍दे़त्‍ल पत्‍लो,


खे़प्‍मो मे़न्‍छुमाहाॽ च्‍वाःत् फाःत्‍छे़ मे़दारो॥


यहवे दाङ्‌बे़ल्‍ले़ चोगुबा साम्‌योबा याःम्‍बक्‍हाॽ


इस्राइलओ मुक्‍के़गुबाहाॽरे़ खुन्‍छिॽ साम्‌योबा याःम्‍बक्‍हाॽ


खे़प्‍मो खे़ङ्‌हाॽरे़ याम्‍मो मे़इःत्‍तुआङ् मे़बाःत्‍तुरो॥


 

“खे़न् ये़म्‍मो यहवे दाङ्‌बे़ल्‍ले़ कुमनाहाॽ


यो ये़क्‌यक्‍कोबा यम्‍बा लाम्‍धेःत्‍हाॽओ मे़बेरो॥


 

१२ “‘दबोराए, खे़ने़ॽ आप्‍फेक् सोरे़ॽओ, सोरे़ॽओ


खे़ने़ॽ आप्‍फेक् सोरे़ॽओ, सोरे़ॽओ!


के़म्‍ब्राःन् हन्‍दे़ॽआङ् खे़ने़ॽ साम्‍लोरे़ॽओ॥


अबिनोअमरे़ कुस्‍सा बाराकए, पोगे़ॽओ, पोगे़ॽओ


आनिॽ निङ्‌मिहाॽ ते़म्‍से़ तेॽरे़से़ॽओ!’


 

१३ “खे़न् ये़म्‍मो के़वाॽबा के़याःक्‍पा मनाहाॽ


तुम्‍म्‍याङ्‌हाङ्‌हाॽओ यो मे़ये़रो॥


यहवे दाङ्‌बे़ल्‍ले़ कुमनाहाॽ आङ्‌गाॽओ


मुक्‍के़गुबा थक्‍सुबाहाॽनु मे़द्‌ये़रो॥


१४ कुभा एफ्राइमलाम् ने़ने़बादे़न्‍नो मे़ये़रो,


खे़ङ्‌ग थिक्‍ले़ङ् अमालेकिहाॽ मे़युङे़बादे़न् ने़स्‍से़रो॥


खे़ने़ॽ के़दिम्‍बाहाॽनु सोरिक् बेन्‍यामिने़न्‍नाङ वये़रो,


माकिरलाम् थक्‍पेबाहाॽ मे़ये़रो,


जबुलुनलाम् थक्‍मोबाल्‍ले़ कुदक्‍कात् के़बङ्‌बा मनाहाॽ मे़ये़रो॥


१५ इस्‍साखाररे़ कुलाम्‍लोबाहाॽ दबोराःन्‍नु मे़ये़रो,


ओरो, इस्‍साखारे़न् बाराक्‍के़न्‍नु वये़रो॥


खे़ङ्‌हाॽ खे़ल्‍ले़ कुएगाङ् यो ने़ने़बादे़न्‍नो मे़लोःक्‍ते़ मे़ये़रो॥


रुबेनरे़ कुधाःक्‍कोबाहाॽरे़ खुन्‍छिॽ थुम्‍हाॽओ


पेःक्‍मा इ मे़म्‍बेःक्‍माइ के़लॽबा साॽरिक् निङ्‌वाॽ पिर्बेःम्‍बो मे़ध्‍ये़रो॥


१६ खे़ङ्‌हाॽ थेआङ् मे़ल्‍लुक्‍हाॽ तिम्‍मासिरे़ लागि


साःङ्‌गाहिम्‍मो मे़युङे़ मे़लारे़बाबे?


थे मे़ल्‍लुक्‍कम्‍बाहाॽरे़ मे़ल्‍लुक्‍हाॽ फिःक् मे़मे़त्‍तुसिबा इक्‍लान् खे़म्‍मारे़ लागिबि?


नाॽराङ्‌लो, रुबेनरे़ कुधाःक्‍हाॽ मे़से़रे़रो,


आत्‍ति ले़प्‍माङ् पेःक्‍मा फाॽआङ् खे़ङ्‌हाॽरे़ निःन्‍धो चोःक्‍मा मे़न्‍छुक्‍तुन्‍लो॥


१७ गिलादे़न् यर्दन नाधाःम्‍बिए युङ्‌सिङ्‌लो,


हे़क्‍क्‍याङ् वालाधाहाॽरे़ कुयाओ


दानरे़ थेआङ् हाङ्‌घुआङ् युङे़बाबे?


आसेरे़न् वरःङ्‌ङिल्‍ले़ कुयाओए युङे़रो,


खुने़ॽग कुवालाधा ये़म्‍मादे़न्‍नोए युङे़लारे़रो॥


१८ जबुलुनबा मनाहाॽरे़ खुन्‍छिॽ हिङ्‌मे़न्‍ने के़साक्‍पो मे़धासुरो,


नप्‍तालिःल्‍ले़आङ् ते़न्‍धङ् चोःक्‍मादे़न्‍नो हे़क्‍केए चोगुरो॥


 

१९ “हाङ्‌हाॽ मे़द्‌ये़आङ् खे़ङ्‌हाॽरे़ थङ् मे़जोगुरो,


कनानबा हाङ्‌हाॽरे़ मगिद्‌दोबा वहःङ्‌हाॽरे़


कुयाओबा तानाकओ ते़न्‍धङ् मे़जोगुरो॥


कर खे़ङ्‌हाॽरे़ कुभा युप्‍पा, कुभा मे़नाप्‍तुसिबा


चिगक्‌वाहाॽ थे़माआङ् मे़न्‍देॽरुन्‍लो॥


२० खेःम्‍सिक्‍पाहाॽरे़आङ् ताङ्‌साङ्‌बोलाम् थङ् मे़जोगुरो,


आप्‍फेक् आप्‍फेक् खुन्‍छिॽ इमादे़न्‍नोलाम्


खेसेबाहाॽ सिसराःन्‍नु मे़धक्‍ते़रो॥


२१ किसोन उन्‍छेःन्‍छमा तगिबा वहःङ्,


किसोन वहःङ्‌ङिल्‍ले़ खे़ङ्‌हाॽ पक्‍खुदेॽरुसिरो,


आङ्‌गाॽ मे़त्‍छिङ्‌ङा, खे़ने़ॽ मे़ङ्‌गिए लाङ्‌घेगे़ओ॥


२२ खे़ब्‍याङ् अन्‍हाॽरे़ खुन्‍छिॽ लाङ्‌तोॽभे़ःत्‍हाॽ मे़धाप्‍सुरो,


खे़प्‍मोबा अन्‍हाॽ पजात् मे़जात्‍ते़र मे़लोःक्‍ते़रो॥


२३ यहवे दाङ्‌बे़ल्‍ले़ कुमाङ्‌लाइङ्‌बे़ल्‍ले़ अक्‍खे पाःत्‍तुरो,


‘मेरोजे़न् माङ्‌दे साङ्‌ग्रा मे़त्‍ते़ॽओ


खे़प्‍मो के़युङ्‌बाहाॽ कुजाभे़न्‍ल माङ्‌देसे़से़ॽओ,


थेआङ्‌भे़ल्‍ले़ यहवे दाङ्‌बे़न् चबे़ःत्‍छिक्‍काङ् मे़म्‍भाॽरुन्‍लो,


के़धुम्‍बाहाॽरे़ खुन्‍छिॽ तक्‍ले़ङ्‌वाओ


खे़ङ्‌हाॽरे़ यहवे दाङ्‌बे़न् कुभाॽ मे़म्‍बिरुन्‍लो॥’


 

२४ “केनि हेबेररे़ मे़ल्‍लिङ्‌गे़न् कुमेत् याएले़न्


के़रे़क् मे़न्‍छुमाहाॽनुःल्‍ले़ मुॽइसामा पोङ्‌लरो॥


साःङ्‌गाहिम्‍मो के़युङ्‌मा मे़न्‍छुमाहाॽओ


के़रे़क्‍नुःल्‍ले़ चाॽरिक् मुॽइसामा पोङ्‌लरो॥


२५ सिसराःल्‍ले़ च्‍वाःत् नाःक्‍तुरो,


कर खुने़ॽ खे़न् पित्‍नु पिरुरो,


तुम्‍म्‍याङ्‌हाङ्‌हाॽरे़ लागि मे़यारुबा खोर्‍याओ


खुने़ॽ खे़न् नुदाक्‌वा पिरुरो॥


२६ खुने़ॽ कुहुक्‍किन् साःङ्‌गाहिम्‍मोबा लक्‍चुओ सन्‍छुरो,


खुने़ॽ कुजुक्‌वा हुक्‍को मर्‍यान् पक्‍खुरो॥


खुने़ॽ सिसराःन् मर्‍याःल्‍ले़ हिप्‍तुरो,


खुने़ॽ खे़ल्‍ले़ कुधे़गेक्‍पान् यःप्‍सुरो,


खुने़ॽ खे़ल्‍ले़ कुन्‍सिःम्‍बे़न् लक्‍तुरो


हे़क्‍क्‍याङ् ये़त्‍च्रिङ्‌मा चोगुरो॥


२७ कुलाङ्‌हाॽरे़ मे़दक्‍तुन्‍नाङ् सिसराःन् चोःन्‍दे़रो,


खे़न् पेर्जुसा चोःन्‍दे़आङ् खे़न् मे़न्‍छुमाःल्‍ले़ कुलाङ्‌जक्‍पो ने़स्‍से़गरे़रो,


कुलाङ्‌हाॽरे़ मे़दक्‍तुन्‍नाङ् खे़न् मे़न्‍छुमाःल्‍ले़ कुलाङ्‌जक्‍पो साम्‍बोन् पत्‍छे़रो॥


खे़न् साम्‍बोन् चुक्‍ते़बादे़न्‍नो चोःन्‍दे़आङ् स्‍ये़रो॥


 

२८ “सिसराःल्‍ले़ कुम्‍मारे़ हङ्‌हङ्‌दाङ्‌बा पेधाःप्‍पोलाम्


थोःप्‍सुआङ् ओमे़त्‍तु, पेधाःप्‍पोलाम् थोःप्‍सुरो


हे़क्‍क्‍याङ् फिःक्‍ते़आङ् अक्‍खे लॽरे़रो,


‘खे़ल्‍ले़ कुअन्‍लाधान् के़प्‍मा थेआङ् कम्‍म्‍याक् सुसे़बाबे?


खे़ल्‍ले़ कुअन्‍लाधाहाॽ खन्‍द्रङ् खन्‍द्रङ् लॽमा इक्‍लान्


हे़न्‍नाङ् कम्‍भ्‍यारिक् पसुसुबाबे?’


 

२९ “खे़ल्‍ले़ कुमे़न्‍छुमाहाॽ लुम्‍मोमा के़रे़क्‍नुःल्‍ले़


सिक्‍कुम्‍सामे़ल्‍ले़ अक्‍तङ्‌बा नोगप् पिरुरो,


से़क्‍खाए खुने़ॽ आप्‍फेक्‍काङ् अक्‍खे पाःत्‍तुरो,


३० ‘मे़नाप्‍तुसिबा चिगक्‌वाहाॽ मे़गोःत्‍तुर मे़याक्‍पिला,


हे़क्‍क्‍याङ् खे़ङ्‌हाॽरे़ मे़भःक्‍खुर मे़याक्‍पिला,


के़रे़क् ये़म्‍बित्‍छा थक्‍मा मे़न्‍छ्‌या थिक्,


पोङ्‌मा सुक् सिसागे़न् मे़न्‍छ्‌या ने़त्‍छि,


सिसराःल्‍ले़ कुलागि चाःम्‍मनाबा चाङ्‌हाॽ,


कुभुङ् लक्‍मनाबा चाःम्‍मनाबा चाङ्‌हाॽ,


कुभुङ् इसेःङ् लक्‍मनाबा तेःप्‍फुङ्‌हाॽ,


आङ्‌गाॽ आसित्‍लाओ वाःप्‍मारे़ लागि


कन्‍हाॽ के़रे़क् नाप्‍मनासिबा चिगक्‌वा कुइसिःक् पोङ्‌लो॥’


 

३१ “यहवे दाङ्‌बाए, कम्‍भलॽरिक्‍के के़रे़क् के़निङ्‌मिहाॽ मे़मे़क्‍लरो,


कर खे़ने़ॽ मिःम्‍जि के़मे़प्‍पाहाॽ के़रे़क्


नाम्‍लाःङ्‌मो नाम् के़गे़प्‍पा नाम् कुइसिःक् मे़बोङ्‌लरो॥”


 

खे़ब्‍याङ् लिबोङ् तङ्‌बे थारिक् लाजेॽओ सनारुङ् पोःक्‍खे़रो॥


 






गिदोने़न् इस्राइलबा खासे़न्‍लोःम्‍बा पोङ्



६
 १ याम्‍मो इस्राइलिहाॽरे़ यहवे दाङ्‌बे़ल्‍ले़ कुनिमो आत्‍तिन् पाःन्‍निन् ताप्‍फे़ःम्‍बा चोगे़ हाबा खे़न्‍ने मे़जोगु, हे़क्‍क्‍याङ् खुने़ॽ खे़ङ्‌हाॽ मिद्‌यानिहाॽरे़ खुन्‍छिॽ हुक्‍को तङ्‌बे नुसि थारिक् थासुसि॥
 २ मिद्‌यानिहाॽ साॽरिक् मुक्‍साम्‍साबा मे़जोगे़, हे़क्‍क्‍याङ् खे़ङ्‌हाॽरे़ मे़जोगुल्‍ले़ इस्राइलिहाॽ कोःक्‍माहाॽओ, लुङ्‌फुक्‍कोहाॽओ नु से़ःप्‍सिङ्‌मादे़न्‍हाॽओ पेःक्‍माआङ् युङ्‌मा पोःक्‍खे़॥
 ३ आल्‍ल इस्राइलिहाॽरे़ कुजा मे़हेॽरु मे़लेःत्‍तुल्‍ले़ मिद्‌यानिहाॽ नु अमालेकिहाॽ हे़क्‍क्‍याङ् नाङ्‌गे़न् ले़प्‍माङ्‌बा मे़न्‍छाम् सुवाङ्‌हाॽ मे़भे़रे़॥
 ४ खे़ङ्‌हाॽरे़ लाजेॽओ साःङ्‌गाहिम्‍हाॽ मे़जोगुआङ् मे़युङ्‌सिङ् हे़क्‍क्‍याङ् गाजा कुया थारिक्‍पा कुजा इक्‍ताप्‍हाॽ मे़होःप्‍तु मे़देसु, कम्‍म्‍याक्‍लक् मे़ःन् इस्राइलिहाॽरे़ लागि मे़ल्‍लुक्, पित् नु अदङ् वेॽ कुहिङ्‌वे़त् थे़माआङ् मे़ल्‍ले़रुसिन्॥
 ५ खे़ङ्‌हाॽरे़ खुन्‍छिॽ पिप्‍मा पित् लुप्‍हाॽ नु साःङ्‌गाहिम् कुघाप्‍माहाॽ मे़दारुआङ् निःङ्‌घुक्‌वाःल्‍ले़ कुबन्‍ज्‍याङ्‌मा कुइसिःक् मे़द्‌ये़॥ मनाहाॽ नु खे़ङ्‌हाॽरे़ खुन्‍छिॽ उमेहाॽ निःप्‍मे़न्‍दे़त् आत्‍तातान्‍ने यरिक् मे़वये़॥ खे़ङ्‌हाॽरे़ लाजेन् वरे़ङ्‌ले़ङ् मे़ङ्‌मारे़ लागि मे़भत्‍तु॥
 ६ कम्‍भलॽरिक्‍के मिद्‌यानिहाॽरे़ इस्राइलिहाॽ याङ्‌गे़साॽबा मे़जोगुसि, हे़क्‍क्‍याङ् कुभाॽरे़ लागि इस्राइलिहाॽरे़ यहवे दाङ्‌बे़न् पेलि मे़भाक्‍तु॥


७ मिद्‌यानिहाॽरे़ तुक्‍खे मे़जाःत्‍तुसिबाल्‍ले़ चोगुल्‍ले़ इस्राइलिहाॽरे़ यहवे दाङ्‌बे़न् पेलि मे़भाक्‍तुल्‍ले़,
 ८ खुने़ॽ खे़ङ्‌हाॽरे़ खुन्‍छिॽ लागि माङ्‌निङ्‌वाॽपान् के़बाःप्‍पा थिक् पाङ्‌घु तासु, खुने़ॽ खे़ङ्‌हाॽ मे़त्‍तुसि, “यहवे दाङ्‌बा इस्राइलबा निङ्‌वाॽफुमाङ्‌ङिल्‍ले़ अक्‍खे पाःत्‍तुॽ– मिस्रबा योक् लाजेॽलाम् आङ्‌गाॽ खिनिॽ लःत्‍निङ् फे़त्‍निङ्॥
 ९ मिस्रिहाॽरे़ खुन्‍छिॽ हुक्‍कोलाम् नु खिनिॽ तुक्‍खे के़जाःप्‍पाहाॽरे़ खुन्‍छिॽ हुक्‍कोलाम् आङ्‌गाॽ खिनिॽ चोःक्‌युम्‍भो पिनिङ्॥ आङ्‌गाॽ खे़ङ्‌हाॽ खिनिॽ तगिलाम् नाःत्‍तुङ्‌दे़सुङ्‌सिङ्, खम्‍भ्‍याङ् खे़ङ्‌हाॽरे़ खुन्‍छिॽ लाजेन् खिनिॽ पिनिङ्॥
 १० आङ्‌गाॽ मे़त्‍निङ्, ‘आङ्‌गाॽ यहवे खिनिॽ निङ्‌वाॽफुमाङ्‌आ॥ खिनिॽ के़युङिबा एमोरिहाॽरे़ खुन्‍छिॽ लाजेॽओबा माङ्‌हाॽ से़वा मे़मे़त्‍ते़म्‍सिम्‍मिन्‍ने़ॽ॥’ कर आङ्‌गाॽ आबाःन्‍निन् खिनिॽ मे़ङ्‌घे़म्‍मे के़वयिॽ॥”


११ आल्‍ल यहवे दाङ्‌बे़ल्‍ले़ कुमाङ्‌लाइङ्‌बे़न् ये़आङ् अबिएजेरि योआसरे़ ओप्रा मे़प्‍मनाबा कुलाजेॽओबा यहिबा सिङ्‌बुङ् सिगाङ् युङ्‌सिङ्॥ योआसरे़ कुस्‍सा गिदोने़न् चैँ मिद्‌यानिहाॽलाम् चिङ्‌सिङ्‌मारे़ लागि चे़ल्‍ले़क्‍सेॽ एःम्‍मादे़न्‍नो मासि हिप्‍नु यागे़॥
 १२ खे़ब्‍याङ् यहवे दाङ्‌बे़ल्‍ले़ कुमाङ्‌लाइङ्‌बे़न् गिदोनरो ओसेःन्‍धाक्‍सिङ्‌ङाङ् खुने़ॽ मे़त्‍तु, “खे़ने़ॽ मुक्‍के़गुबा थक्‍सुबाने़, हे़क्‍क्‍याङ् यहवे दाङ्‌बे़न् खे़ने़ॽनु वाॽरो॥”


१३ गिदोनरे़ खे़न् मे़त्‍तु, “आदाङ्‌बे, खे़प्‍से़ॽओ, यहवे दाङ्‌बे़न् से़क्‍खाए आनिगे़नु वाॽने़भग्र कन् के़रे़क् पाःन्‍हाॽ आनिगे थेआङ् तुमुम्‍बे़बे? खे़न् के़रे़क् निङ्‌वाॽ के़माबा खुने़ॽ कुयाःम्‍बक्‍हाॽ थे़मा पोःक्‍खे़बे, आनिगे पाधे़बाहाॽलाम् खे़न् खे़म्‍सुम्‍बे़आङ् वाॽ, खे़ङ्‌हाॽरे़ अक्‍खे मे़बाःत्‍तुआङ् वये़, ‘थे यहवे दाङ्‌बे़ल्‍ले़ मिस्र लाजेॽलाम् आनिॽ आलःत्‍ते़ आभे़त्‍ते़बा मे़ःम्‍बि?’ कर आल्‍लग यहवे दाङ्‌बे़ल्‍ले़ आनिॽ आनाॽरे़आङ् वाॽ, हे़क्‍क्‍याङ् मिद्‌यानिहाॽरे़ खुन्‍छिॽ हुक्‍को आनिॽ हुक्‍आसुप्‍ते़ आदेसे़आङ् वाॽ॥”


१४ खे़ब्‍याङ् यहवे दाङ्‌बे़न् हिसिङ्‌ङाङ् मे़त्‍तु, “पेगे़ॽ, इस्राइलिहाॽ मिद्‌यानिहाॽरे़ खुन्‍छिॽ हुक्‍कोलाम् से़ःप्‍मासिरे़ लागि खे़ने़ॽओ के़याक्‍पा कन् मुक्‍साम्‍मिन् ओगप् चोगे़ॽ॥ खे़ने़ॽ के़बाङ्‌बे़न् आङ्‌गाॽएरो॥”


१५ गिदोनरे़ मे़त्‍तु, “आदाङ्‌बे, खे़प्‍से़ॽओ, आङ्‌गाॽ आक्‍खेलॽरिक् इस्राइलिहाॽ से़ःप्‍मा सुक्‍तुङ्‌सिङ्‌बे? आङ्‌गाॽ आधाःक्‍हाॽ ओमे़त्‍ते़से़ॽ खे़न् मनस्‍सेओ के़रे़क्‍नुःल्‍ले़ मे़न्‍धुम्‍मनाबा चोक्, हे़क्‍क्‍याङ् आङ्‌गाॽ आम्‍बारे़ कुहिम्‍सयङ्‌ङो आङ्‌गाॽ के़रे़क्‍नुःल्‍ले़ चुक्‍पा वाॽआ॥”


१६ यहवे दाङ्‌बे़ल्‍ले़ नोगप् पिरु, “कर आङ्‌गाॽ खे़ने़ॽनु वाॽआ, हे़क्‍क्‍याङ् खे़ने़ॽ के़रे़क् मिद्‌यानिहाॽ लत्‍छा मना कुइसिःक् चिधक् चिधक् के़धगुसिॽ॥”


१७ गिदोनरे़ मे़त्‍तु, “आदाङ्‌बारे़ आङ्‌गाॽ लुङ्‌माॽ के़दुक्‍काने़भग्र, खे़ने़ॽ आङ्‌गाॽनु के़बाःप्‍पे़न् यहवे दाङ्‌बाने़ के़लॽबा मिक्‍सेन् पिराङ्‌ङे़ॽ॥
 १८ पेलि फाक्‍ने़, आङ्‌गाॽ आहुक्‌वान् तारुङ्‌ङाङ् खे़ने़ॽ के़दगि मे़न्‍दोःन् मे़न्‍ने़ए थारिक् खे़ने़ॽ कप्‍मोलाम् मे़बेगे़न्‍ने़ॽओ॥”


हे़क्‍क्‍याङ् खुने़ॽ मे़त्‍तु, “खे़ने़ॽ के़न्‍दाने़न्‍ल थारिक् आङ्‌गाॽ आम्‍भा कप्‍मो हाङ्‌ने़॥”


१९ खे़ब्‍याङ् गिदोने़न् हिम्‍मो पेआङ् मे़ःन्‍दसाःत् सा थोःक्‍तु, हे़क्‍क्‍याङ् एफाधिक्a फेॽरुम् के़भङ्‌बा सिदाॽ मे़न्‌याक्‍केबा खरे़ःङ् ले़ःङ्‌सु॥ खुने़ॽ सान् चैँ लत्‍छा नाॽइमाओ याक्‍तु हे़क्‍क्‍याङ् कुवान् चैँ लत्‍छा खोर्‍याओ केःत्‍तुआङ् यहिबा सिङ्‌बुङ् सिगाङ् यहवे दाङ्‌बे़ल्‍ले़ कुमाङ्‌लाइङ्‌बे़ल्‍ले़ कुदगि तारुआङ् तोःन्‍दु॥


२० निङ्‌वाॽफुमाङ्‌ङिल्‍ले़ कुमाङ्‌लाइङ्‌बे़ल्‍ले़ खुने़ॽ मे़त्‍तु, “खे़न् सान् नु के़भङ्‌बा सिदाॽ मे़न्‌याक्‍केबा खरे़ःङ्‌ङिन् कन् लुङ्‌जङ्‌ङो युक्‍खे़ॽ, हे़क्‍क्‍याङ् कुवान् चैँ हुक्‍खे़देसे़ॽ॥” खे़ब्‍याङ् गिदोनरे़ हे़क्‍केए चोगु॥
 २१ खे़ब्‍याङ् यहवे दाङ्‌बे़ल्‍ले़ कुमाङ्‌लाइङ्‌बे़ल्‍ले़ हुक्‍को कत्‍तुबा तक्‍काःत्‍तिन् सन्‍छुआङ् कुसम्‍मिल्‍ले़ खे़न् सान् नु खरे़ःङ्‌ङिन् सुसु॥ खे़ब्‍याङ् लुङ्‌जङ्‌ङोलाम् मि तिरे़आङ् खे़न् सान् नु खरे़ःङ्‌ङिन् थ्‍यःङ् मिधिक्‍खुदेसु॥ हे़क्‍क्‍याङ् यहवे दाङ्‌बे़ल्‍ले़ कुमाङ्‌लाइङ्‌बे़न् मये़बे॥


२२ खे़ब्‍याङ् गिदोनरे़ खे़ङ्‌ग यहवे दाङ्‌बे़ल्‍ले़ कुमाङ्‌ला इङ्‌बारे़त्‍छ के़लॽबा निङ्‌वाॽ खोसुआङ् पाःत्‍तु, “आम्‍बि, मुक्‍साम्‍दाङ्‌बा यहवे दाङ्‌बे! आङ्‌गाॽ यहवे दाङ्‌बे़ल्‍ले़ कुमाङ्‌लाइङ्‌बे़न् नादुम्‍दुम्‍बा निसुङ्!”


२३ कर यहवे दाङ्‌बे़ल्‍ले़ खुने़ॽ मे़त्‍तु, “सनारुङ्! मे़गिसे़न्‍ने़ॽ, खे़ने़ॽ के़न्‍छिने़न्॥”
 २४ गिदोनरे़ यहवे दाङ्‌बे़ल्‍ले़ कुलागि खे़प्‍मो लत्‍छा ले़त्‍ति तोःम्‍मादे़न् चोगु, हे़क्‍क्‍याङ् खे़ल्‍ले़ कुमिङ् यहवे दाङ्‌बे़न् सनारुङ्‌दाङ्‌बा युक्‍खु॥ खे़न् आइन् थारिक्‍काङ् अबिएजेरिरे़ कुलाजेॽ ओप्राओ ने़रो॥


२५ आम्‍भा खे़न् से़न्‍दिक् यहवे दाङ्‌बे़ल्‍ले़ गिदोने़न् मे़त्‍तु, “खे़ने़ॽ के़म्‍बारे़ कुधक्‍सा लुप्‍पोलाम् तङ्‌बे नुसि के़गे़प्‍पा निसिगेक्‍पा से़गम्‍बा पित् थिक् तारे़ॽ, के़म्‍बारे़ कुबाल माङ्‌ङिल्‍ले़ कुले़त्‍ति तोःम्‍मादे़न्‍निन् यन्‍छे़देसे़ॽ, हे़क्‍क्‍याङ् खे़ल्‍ले़ कुयाओ के़युङ्‌बा असेरा माङ् नावाइत्‍लान् सोःन्‍दे़ॽ॥
 २६ खे़ब्‍याङ् हाबा खे़न् चन्‍जम्‍बादे़न्‍नो यहवे दाङ्‌बा के़निङ्‌वाॽफुमाङ्‌ङिल्‍ले़ कुलागि कुइःत् के़दाबा ले़त्‍ति तोःम्‍मादे़न् थिक् चोगे़ॽ, हे़क्‍क्‍याङ् खे़न् निसिगेक्‍पा से़गम्‍बा पित्‍ते़न् याङ्‌सिङ्‌ङे़ॽआङ् खे़ने़ॽ के़सोःन्‍दुबा असेरा नावाइत्‍ला सिङ्‌ङिल्‍ले़ मिधिङ्‌मनादेमनाबा सिदुङ्‌जभा तोःन्‍दे़ॽ॥”


२७ खे़ब्‍याङ् गिदोनरे़ खुने़ॽ कुसे़वारोबाहाॽओबा थिबोङ् मनाहाॽ याङ्‌सिङ्‌ङाङ् यहवे दाङ्‌बे़ल्‍ले़ खुने़ॽ मे़त्‍तुबा कुइसिःक् चोगु॥ कर खुने़ॽ कुम्‍बारे़ कुहिम्‍सयङ् हे़क्‍क्‍याङ् ये़क्‌यक्‍कोबा मनाहाॽनु किसे़, कल्‍ले़चोगुल्‍ले़ खुने़ॽ कन् याःम्‍बक्‍किन् ले़न्‍दिक् मे़ःन् कर से़न्‍दिक् चोगु॥


२८ आल्‍ल ये़क्‌यक्‍कोबा मनाहाॽ तानाम् मे़बोगे़ल्‍ले़ खे़ङ्‌हाॽरे़ बाल माङ्‌ङिल्‍ले़ कुले़त्‍ति तोःम्‍मादे़न्‍निन् मे़यस्‍सुआङ् ने़स्‍से़बा नु खे़ल्‍ले़ कुबेसाङ् के़युङ्‌बा असेरा माङ् नावाइत्‍लान् मे़सोःन्‍दुआङ् ने़स्‍से़बा हे़क्‍क्‍याङ् ले़त्‍ति तोःम्‍मादे़न्‍नो खे़न् निसिगेक्‍पा से़गम्‍बा पित्‍ते़न् मिधिङ्‌मनादेमनाबा सिदुङ्‌जभा मे़दोन्‍दुबा मे़निसु॥
 २९ खे़ङ्‌हाॽ अक्‍खेलॽरिक् सेःन्‍मे़दोसिङ्, “कन् हाःत्‍ले़ चोगुबाबे?” खे़ङ्‌हाॽरे़ नुरिक्‍काङ् योःक्‍मे़धक्‍तुसिआङ् एगाङ् अक्‍खे मे़मे़त्‍तुसि, “योआसरे़ कुस्‍सा गिदोनरे़ चोगुबारो॥”


३० खे़ब्‍याङ् ये़क्‌यक्‍कोबा मनाहाॽरे़ योआसे़न् मे़मे़त्‍तु, “खे़ने़ॽ के़स्‍सान् लाःक्‍कात् लःत्‍ते़ॽ॥ खे़ल्‍ले़ बाल माङ्‌ङिल्‍ले़ कुले़त्‍ति तोःम्‍मादे़न्‍निन् यन्‍छुदेसुरे़त्‍छ, हे़क्‍क्‍याङ् खे़ल्‍ले़ कुबेसाङ् के़युङ्‌बा असेरा माङ् नावाइत्‍लाःन्‍नाङ् सोःन्‍दुदेसुरे़त्‍छ॥ खुने़ॽ से़प्‍माए पोःङ्‌ॽ॥”


३१ कर योआसरे़ कुदगि के़रे़क् पिसाङ्‌बा के़ये़प्‍पा के़अप्‍पा हयङ् किल्‍लिङ्‌हाॽ मे़त्‍तुसि, “थे खिनिॽ बाल माङ्‌ङिल्‍ले़ लागि के़धक्‍तिबाबि? बाल माङ्‌ङिन् ताङ्‌से़ःप्‍मा याःम्‍बक्‍किन् आनिगे़न् फाॽआङ् खिनिॽ के़इःत्‍तुम्‍बि? बाल माङ्‌ङिल्‍ले़ लागि पाःन्‍धङ् के़जोःक्‍पाहाॽ तानाम् थारिक्‍ले़ मे़से़रुसिॽ? बाल माङ्‌ङिन् माङ्‌ङेने़भग्र हे़क्‍क्‍याङ् खे़ल्‍ले़ कुले़त्‍ति तोःम्‍मादे़न्‍निन् कुभारे़ मे़यस्‍सु मे़बिरुबाने़भग्र, खे़न् कुलागि आप्‍फेक् पाःन्‍धङ् चोःक्‍ल॥”
 ३२ खे़ल्‍ले़ याःन्‍दिक् खे़ङ्‌हाॽरे़ गिदोनरे़ कुमिङ् यरुब-बाल मे़मे़त्‍तु॥ थेआङ्‌भे़ल्‍ले़ खे़न् बालरे़ कुलेत्‍ति तोःम्‍मादे़न्‍निन् खुने़ॽए यस्‍सुआङ् ने़रो, खे़ङ्‌हाॽरे़ अक्‍तङ्‌बा मिङ् मे़वाःत्‍तु, खे़ल्‍ले़ कुबेन्, “कन् मनाःल्‍ले़ कुदक्‍ले़ङ्‌वाओ बाल माङ्‌ङिन् आप्‍फेक् थक्‍ल॥”



गिदो